
	ХОЖИМДСОН ЗАЛУУС - 2

	(романы хоёрдугаар хэсэг : 195... ОН. ТОКИО)

	“УЛСЫН ХЭВЛЭЛИЙН ГАЗАР” Улаанбаатар хотноо 1981 онд эрхлэн хэвлүүлсэн номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2022 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ХОЁРДУГААР ХЭСЭГ

	195... ОН. ТОКИО


НЭГДҮГЭЭР БҮЛЭГ

	— Та нар амьдралд өөдрөг яваасай гэж хүсдэг чинь эргэлзээгүй. Та нар бол насанд үл хүрэгсдийн талаар гарсан хуулиас хойш манай засан хүмүүжүүлэх сургуулийг орхин яваа анхны хүмүүс. Өнөөдөр бидэн дээр урьд манай колонид байсан нэг хүн ирээд байна. Одоо тэр хүн Токиогийн их сургуулийн оюутан болсныг та нар өмссөн хувцсаар нь таньж байна. Энэ залуу, та нарын бодит, амьд гэрч баримт мөн.

	Колонийн дарга индэр дээрээс над руу хараад инээмсэглэв. Гурван зуун зүггүй хүүхэд түүнтэй нэгэн зэрэг ширтлээ. Би тэднээс давуу байдлын зузаан хаягтай байсан хэдий боловч эвгүй санагдаж суудал дээр өндөлзөв. Далайн салхинаар хамар хага таших тэнгис, замгийн үнэр, мод ургамлын зүрх өвтгөх үнэр, тоосгоны шавар гаргадаг ил уурхайн санаанд хоногшсон үнэр ханхлахад сэтгэл догдолж уйлмаар ч санагдлаа. Гэвч би өөртөө таатайхан санагдах тиймэрхүү сэтгэгдлээ энэ гурван зуун зүггүй хүүхдэд харуулахгүй гэж хатуу шийдлээ. Энэ нь надад ичгүүртэй бөгөөд ер нь доромж болж болох байв.

	Сайны үйлийг тарихаар нисэн ирэх сахлаг цагаан цагаан үрийг биеэсээ эрс зайлуулахын тулд би биеэ бэлтгэн зовхио буулгаж амьсгалаа дарж суулаа. «Надаас нүд салгалгүй ширтэх гурван зуун хүн - та нар урьдын надаас өөрцгүй улс, тийм ч учраас та нар намайг гагцхүү зэвүүцэж, миний хатуурсан сэтгэл зүрхийг таашаавал таарна» гэж бодлоо. Колонийн дарга индрээс буув. Би нүдээ нээж харвал утга учиргүй нулимс хурж зүрх ч түг түг цохилон, айх шиг болов. Колонийн дарга намайг дэмжсэн байдалтай харлаа. Ёозгүй муухай царай нь улайжээ. Аймхай минь индэр дээр зоригтойхон шиг гар! Юунаас нь ичдэг юм. Юунаас нь айх юм. Муу нэртэй явсандаа ч гутах хэрэггүй. Энэ нусгай жаалуудыг хүчирхэг араатан дэвслэн доромжлох адил болгоод хэлэх үгээ эдний толгой дээгүүр тэнгэрийн савслагатай нийлж буй тэнгисийн зүг гуйвж дайвалгүй чиглүүлэх ёстой! Энэ колони бүхлээрээ дайсагнагч ертөнц болчхоод хүүхэд цагт минь ухаан алдтал айлгадаг байсан эндхийн эзэд яадаг байлаа тэрүүн шиг л байх хэрэгтэй. Үгийг чинь хүлээж буй амных нь салиа ч арилаагүй эл жулдрай нартай өөрийгөө бүү адилтга гэж дотроо бодоод, дунгийн зузаан хавтсанд нуугдсан нялаахай мэг чичрэн биедээ тушаалаа.

	Индэр дээр гарлаа. Гишгүүр дээр нь бүдрээд уначихсан бол одоо задгай их тасалгаа болгон хувиргасан биеийн тамирын талбайн цаахнаас үргэлжилдэг эгц нургийн эрэг дээрээс тэр чигээрээ үсрэн амиа лав хорлох байсан байх аа. Индэр дээр гараад харахад урьд нэг их том юм шиг үзэгддэг байсан биеийн тамирын талбай гайхмаар жижиг харагдаж байна гэж би бас бодлоо. Зүггүй гурван зуун хүүхэд талбайг пиг дүүргэснийг харахад би урьд тэр талбайд бейсбол тоглоод гүйдэг байжээ гэж итгэхийн аргагүй байлаа. Гучаад секунд дуугүй зогсож биеийн тамирын алгын чинээг гайхангаа эргэн тойрондоо нүд хэсүүлэн нэг харлаа. Үнэнээ хэлэхэд зориуд тэгсэн юм шүү. Амьдралдаа анх удаа л тийнхүү танихгүй хүмүүсийн өмнө үг хэлэх гэж буй маань тэр. Тэгээд ч гучаад секунд дуугүй байж байгаад үгээ эхэлье гэж шийдлээ. Биеийн тамирын талбайн талаар яриад эхэлсэн ч болох байлаа. За яах вэ, юу болдог сон өөрөө мэдэг!

	— Би их сургуульд улс төрийн шинжлэх ухаан судалж байна. Дайны дараа би энд гурван жил болсон хүн. Заримдаа: арай илүүхэн зоригтой байсан сан бол дээрэмчин болох байж дээ гэж боддог л байлаа. Одоогийн Японд улс төр, дээрэм хоёрын хооронд таацах юм огт алга та нар үүнийг мэдэж байгаа...

	Би чинь дэмий юм донгосдог бархираа муу зулгуйч чанараа нуусан этгээд юм даа гэж өөрт минь бодогдлоо. Нэг нь миний багалзуураас шууд гарч байгаа нөгөө нь чанга яригчаас олон дахин хүч оруулсан тийм хоёр дуу чихэнд сонстоход бачимдаж эхлэв. Гэтэл гурван зуун хүн хөхрөлдөж зарим нь бүр алга ташиж байна. Намайг биеэ дэндүү тоомжиргүй ярьж байж амьтны элэг доог болголоо гэж тэд хөхрөлдөн алга ташив. "Ийм байдлаар л яриад байдаг хэрэг" гэж бодмогцоо өнөөх балмагдаж байсан маань үгүй болж биедээ итгэж эхлэв. Би насандаа анх удаа хүнээр алга ташуулахыг үзэж байгаа минь энэ...

	— ...Би зориг муутай хүн байсан болохоор дээрэмчин болох бодлоо хаяад их сургуульд орсон юм. Харин миний нөхдийн дотор шилж сонгож авсан замаасаа хазайлгүй явсан нэг хүн байсан. Тэр хүн арван хоёр настайдаа тус колонид орж байжээ. Бид хоёр найзалж оргох төлөвлөгөө зохиож байлаа. Олон арван охидыг зэрлэгээр алж цаазлуулах ял авч байсан Есио Кохейг тэр хүн шүтээн шигээ үздэг байлаа. Найз маань, янжуур зуусан Кохейн зургийг сониноос хайчилж аваад цамцныхаа заханд хийгээд оёчихно. Духандаа Кохей шиг гурван том үрчлээстэй болох гэж дандаа хөмсгөө албын хүчээр зангидна. Хожим түүнийг чангаланд шилжүүлсэн, тэндээс гарсан хойноо дахиад л удалгүй насанд үл хүрэгсдийн шоронд орсон. Мань эр насанд хүрсэн хойноо өнөөх шүтээнийхээ замаар замнасаар хоёр удаа хүн алаад цаазаар авхуулсан. Намайг худал ярьж байна гэж та нар бодвол колонийнхоо номын санд орж бичиг баримт үзээрэй. Колониос гараад цаазаар авуулсан хүн ганц л байсан, бичиг баримт дотроос гэрэл зураг нь заавал олдох байх, харин номын сангийн эрхлэгч та нарт тэр баримт бичгийг үзүүлэхгүй байж мэднэ дээ...

	Миний яриа тэдэнд сонирхолтой санагджээ. Миний дуу хоолой зүггүй тэдний сэтгэлийн хамгийн оновчтой газар нь тусаж гижигдсэн учраас үнэн голоосоо итгэцгээсэн байв.

	Би тэдэнд өөдгүй юмны тухай хамаа намаагүй ярьсан болохоор тэр маань хөндлөнгийн хүн бодвол санаа сэтгэлийн нүцгэн бүжиг мэт болсон биз ээ. Амьдралын бузар талыг ярихдаа би хөлс чийхарсан бие махбодыг нь доргиож өөрөө болор шиг цэвэр, хэнэггүй тайван байлаа. Гайгүй сайн дүрслэлтэй хэлсэн үг бүрдээ урамшиж байсан маань олны өмнө тайзан дээр анх удаа гарч буй жүжигчин шиг л юм боллоо. Гэтэл нүднийхээ булангаар харвал колонийн даргын царай улайж, нүд нь айж төвөгшөөсөн, цус хурсан байхыг ажаад дотор агзасхийн баярлах шиг болов. Би түүнийг айх занах, гутахын харанхуй мананд хөөн оруулсан байв. Тэрийг яг савж ойчихоос нь хормын төдийд би ёс суртахуунгүй үгээ өндөр ёс суртахуунтай болгож хувиргах ганц сайхан үг хэлээд орхиё. Гэвч тэр агшинд мань этгээд туугдсан гахай шиг багтрах дөхсөн байх биз ээ. Тэгж тарчлаасныг минь мартчихаад л насанд үл хүрэгсдийн талаар гарсан хуулиас хойш анх удаа бодит найдварын үлгэр жишээ болсон надад талархлаа илэрхийлэн хэлэх үгээ олж ядна даа...

	— Хатуу зоригтой миний тэр найз хожим үнэн байдалтай нүүр тулгарах үед хэрэг болж мэднэ гэж энд байх зуураа хожим үйлдэх аллага таллага, хүчирхэх төлөвлөгөөгөө боловсруулж байлаа. Тэр үед надад ч гэсэн бүлгээрээ буюу ганцаараа дээрэм хийе гэсэн ганц мөрөөдөл байсан юм. Би дээрэмчин болчхоод гэрэл нь асаастай айл гэрээр дайран орж байх сан гэж хүсдэг л байлаа. Гэвч мөрөөдөл байсан юм. Жинхэнэ амьдрал дээр очихлоороо би жорлон цэвэрлэхдээ л махардаг байлаа. Тэр үед манайд эзэмшлийн цэрэг ноёрхож байсан. Дарга нар нь хүүхдээр жорлон цэвэрлүүлэх хэрэггүй гэдэг байсан учраас албаар жорлон цэвэрлүүлж болохгүй байсан цаг. «Албадаж болохгүй» харин хүүхдүүдийн дотроос сайн дураар цэвэрлэе гэсэн байвал зөвшөөрдөг байлаа. Таван иен авна гэдэг сэтгэлийг тун их татах зүйл байсан болохоор би жорлон цэвэрлэе гэж өөрөө гуйдаг байв. Хамаг биед жорлонгийн үнэр шингэчихдэг сэн. Колонийн дотоод дүрэм ёсоор жорлон цэвэрлэсэн хүнийг дөрөв хоногт нэг амраадаг байсан юм. Би гурав хоног ажиллаад арван таван иен авч байв. Мөнгөө аваад л номын санд очно, яг дэргэд нь манай мухлаг байдаг байсан. Арван таван иенээрээ цаасан туузаар бүсэлсэн дугтуй, марк, таван ширхэг цаастай цуглуулга авна. Номын санд орж үзэг, бэх аваад захиагаа хичээнгүйлэн бичнэ. Гэхдээ би гэр лүүгээ бичилгүй дандаа л сонины газар бичдэг байсан. Захидалдаа би дайны үед манай тосгоныхон яаж нэг америк цэргийг чулуугаар цохиж алсан тухай, дайны дараа ганц шөнийн дотор бүхэл гацааг устгаж байсан явдлын тухай бичнэ. Захидлаа олигтой сайхан бичиж сураагүй байсны дээр бас захидлыг маань замаас нь барьчхуузай гэж их айдаг байж. Тийм учраас би эцэс төгсгөлгүй олон дахин бичдэг сэн. Захидлаа олигтой бичиж сурах гэж, захидал дотроо эш татсан зүйл олон байлгах гэж ном их уншина. Жишээ нь: Сэцурэй Миякэ1 тэр үед номын санд гагцхүү цагдаагийн газраас ирүүлсэн ном л байдаг байсан. Би хэчнээн олон захидал бичсэнээ одоо ч тоог нь гаргаж чадахгүй. Захидал бүрдээ адилхан юм бичээд л сонины газар явуулж байлаа. Анх нь би гонхны дэргэдэх хайрцагт хийдэг байсан. Гэтэл тэр хайрцагт хийсэн зүйлийн агуулгыг шалгадаг болохыг нь мэдээд гудамжны шуудангийн хайрцагт хийх гэж колониос шөнийн цагаар сэм гардаг болсон. Колониос гарч явах шиг амархан юм байдаггүйг та нар өөрснөө андахгүй. Хүн болгон шахуу л барьж өгөхийг ариун үүрэг мэт үздэг Сугиокаас оргох л хэцүү. Сугиока ч бас яамай, цаашлах тутам бүр дордоно. Тариачдын нүдэнд өртвөл ч бүр нохойн замаар орох нь тэр. Колонийнхныг тариачид зээтүүгээр үхтэл нүдэж байсныг тоолох тоймгүй. Ядах нь ээ тэр үед хотын яг дэргэдэх ой модонд зэрлэгшээд чоно болчихсон хэчнээн олон нохой байсныг яана. Сэм сэмхэн улилдаад л, янзтай байдаг байсан. Эзэмшлийн цэрэг сургууль хийдэг байсан хотын хүнгүй шахам хэсэгт харанхуй болмогц хүүхэд эмэгтэйчүүд рүү дайрч урж байсан гэдэг үг хүртэл тарж байсан юм даг.

	Би захидлаа явуулчхаад л буцаж ирдэг байсан. Тиймэрхүү маягаар жил хагасын хугацаа өнгөрөөлөө. Нэг орой энүүхэн ухаа дээр, сонины газрын туг намираасан «жийп» машин наашаа давхиж ирлээ. Урьд худаг байсан, одоо энэ биеийн тамирын талбайн цаад талын өнцөгт би өргөст торонд хацраа наагаад «жийп» машин гол хаалга руу чиглэн явахыг харлаа. Зүрх түг түг цохилж байна. Машинаас цэргийн урт түрийтэй савхин гуталтай хүн гарч ирэхэд өөдөөс нь колонийн орлогч дарга хашаанаас амдан гарахыг харлаа. Тэр хоёр ямар нэг юмны тухай сүрхий маргаж байх агаад орлогч дарга цаад хүнийг дотогш оруулахгүй байна. Харанхуй болж байсан болохоор тэдний нүүр царайг би сайн ялгаж харахгүй харин дуугаар нь юу болсныг гадарласан юм. Сонин сурвалжлагч дийлээд одоо надтай ярилцахаар орж ирэх нь дээ гэж би бодлоо. Гэтэл өнөөх "жийп" гэнэт эргэн ухаагаа уруудан жирийлгэж, орлогч дарга ч хаалгыг цоожлов. Өргөст торноос нүүрээ гунигтайгаар салгахдаа л би нүүрээ урснаа мэдлээ. Тэр шөнө колонийн орлогч дарга намайг үхтэл нүдлээ. Тэр цагаас хойш миний улыг нүд салгалгүй шагайдаг болсон учраас би захидал бичих бололцоо ч үгүй болсон билээ.

	Тэгээд ч, ер нь сонинд тэгж бичиж байхаа больё гэж шийдсэн. Тэр сонин сурвалжлагчид ч, мөн л насанд хүрсэн томчуул, өргөст торонд нүүрээ урахаа ч мэдэхгүй горьдон зогсож байгаа муу хүүхдийг ч өрөвдөх сэтгэлгүй илчлэх амьтад юм гэдгийг мэдлээ. Жорлон цэвэрлүүлэхээ больж жижүүр хийлгэдэг болгоод мөнгө төлдгөө ч болилоо. Эзэмшлийн цэрэг ч үүнийг эсэргүүцсэнгүй. Тэр үед яг л хүйтэн дайны амьсгал хурцдаж байсан болохоор колонийн хүүхдүүдээр жорлон цэвэрлүүлж буй эсэхийг анзаарахтай манатай байжээ. Одоо бодоход сонины газар луу тэгж их бичиж байсан маань надад тус болжээ, юу гэвэл намайг ном унших хорхойтой, юманд махран зүтгэх зантай болгосон байна. Өөрөөр хэлбэл, би одоо Токиогийн их сургуульд улс төрийн шинжлэх ухааныг судалж байхдаа чухамхүү энэ колонид байхдаа л анх удаа тийнхүү амьдрахын төлөө зүтгэж эхэлснээ ойлгосон. Одоо ч гэсэн би төрсөн тосгоныхоо томчуулын шал худалчийг илчлэн захидал бичих хүсэл дүүрэн байдаг юм!..

	Эргэж харвал колонийн дарга хүмүүжүүлэгч нар одоо л дотор нь амрах шиг харагдана. Надад ч бахархан баярлах сэтгэл төрөөд явчихлаа. Үгийг минь амьсгаа даран чагнан сууж буй тэр гурван зуун буруу ишилсэн сүх шиг хүүхдүүдийг харахад бүр ч тааламжтай байв. Би тэднийг зэвүүцдэг байсан боловч одоо тэгж эгдүүцэх юмгүй болсон байлаа. Миний хатуурсан сэтгэлд, төрсөн дүүгээ ах нь өрөвдөх шиг тийм өрөвдөх сэтгэлийн зөөлөн дулаан үүсэж байв. Надад хязгааргүй итгэх гурван зуун хонь л гэсэн үг. Би тэдний үхэр шиг мангууг нь, номхон хүлцэнгүй, овсгоо самбаагүйг нь яана гэх вэ хөөрхий гэж бодон уучилдаг байлаа «Нэг цагт би лав улс төрийн бодлогоч болох биз ээ. Тэгээд сонгогчдыгоо хонь туух адилаар залан тэлхүүлж дураараа аашлах болно. Бас нэг цагт бүх японыг хонь шиг гилж дураараа аашлан санаа зоволгүй зэвүүцэн үзэж байх хүн болно», би улс төрийн шинжлэх ухаан судалж байлаа. Өмнө нь би улс төрийн бодлоготон болно гэж боддоггүй байв. Улс төрийн бодлоготон гэдгийг чинь би хувийн чанараараа надаас эрс өөр тийм л улс гэж дотроо бодно. Улс төрийн бодлоготон гэж түүний сонгодог жишээ нь миний франц хэлнийх нь багш болж байсан оюутан эмэгтэй Икуко Савадагийн эцэг Тоёхико Савада гэж боддог байжээ. Эргэж харахад колонийн дарга, хүмүүжүүлэгч нар дотор нь онгойсон бололтой байхыг мэдээд миний дотор улс төрийн бодлоготон болох хүсэл оргилсон юм. «Улс төрийн л бодлоготон болъё. Чухам тийм л хүн болдог хэрэг ээ! Тоёхико Савадатай уулзах бүрдээ уур хүрч зэвүүцдэг маань атаархсанаас л болдог юм байж. Тэр бол улс төрийн бодлоготон!» миний урам сэргэж ирлээ. Икуко Савада багшийнхаа сэтгэлийг татаад би ичиж тарчилдаг байсан гэж бодож байсан маань үнэн хэрэг дээрээ бол тийм биш, харин түүний эцгийн дүр, Тоёхико Савадагийн бодлого надад бараг хорсол гэмээр өрсөлдөх сэтгэл төрүүлж байсан ажээ. Тиймээс юм бүхний үндэс маань түүнтэй харьцах харьцаа болж бүх зүйл хялбар ойлгогдох болов.

	Икуко Савадад би дурласандаа шатаж орхих гээд байна гэж бодохоос ичдэг байлаа. Тэгж хайр сэтгэлдээ хөтлөгдөж байж өөрийнхөө бие-оюун санааныхаа боломжид итгэхээ больчхуузай гэж айна. Тэгж айснаасаа болоод нөгөө талаас, тэр охинд улам ч их сэтгэлтэй болж өөрийнхөө өчүүхэн мөхөс биеийг голсон арчаагүй залуу, хий дэмий л санаа алдахаас цаашгүй болхи амьтан болж хувирч байсан юм. «Би нутагтаа очоод буцаж Токиод ирнэ, улс төрийн бодлоготон болох анхныхаа алхам болгож улсын их хурлын доод танхимын депутат Тоёхико Савадаг гартаа оруулж авдаг хэрэг, үүний төлөө би бүхнийг хийнэ, энэ бол миний гол зорилго, тэр гол зорилгоо биелүүлэхийн төлөө охиных нь хайртай хүн болох юм хуна» гэж дотроо шуналтайяа тавлан бодлоо. Надад юм бүхэн туйлын тодорхой болж билээ. Би яагаад тийшээ явсан гэвэл нийслэлийн их зантай биеэ тоосон бүсгүй Икуко Савадагийн ааш занд тарчилж гүйцээд буй хөдөөгийн ядуу оюутан дэмий л санаа алдан хайр сэтгэлдээ дарагдаж байсан биеэ жаал амраах, өөрийгөө аврах гэсэн шууд шалтгаантай билээ. Харин одоо болоход миний эрх ашиг хүүхний эцэгт шилжиж хүүхэн над ямар ч сонирхолгүй болсон гэж би ухаарах болов.

	Нэг талаас би, нөгөө талаас сонсогчдын хооронд аливаа зааг арилав гэсэн сэтгэгдэл төрүүлэхийн тулд бие, сэтгэл хоёулыг хүчилж тэр гурван зуун хүмүүжигчдэд байдгаараа сайхан аашлан малилзан инээмсэглэж гарлаа. Тоёхико Савада үг хэлж байхдаа тэгдэг байсан юм даг. Тэгээд үгийнхээ төгсгөлд баахан үг хэлсэн юм:

	— Би энэ колонийн хүүхдүүдийн дотроос хамгийн хорсолтой нь байсан санагддаг. Дарга, зааварлагч бүгдийг нь алах юм сан гэж мөрөөддөг байсан. Ер нь энэ колонийн гадуур чөлөөтэй явж байдаг хүн толгойтой бүхнийг, муур нохойтой нь хамт алах сан гэж мөрөөддөг байв. Колонийн хананаас цаагуур орших ертөнц тэр аяараа атомын бөмбөгөнд сүйдэхийн тулд манай колони юутай хүйтэйгээ агаарт гарчхаасай ч гэж мөрөөднө. Би үнэхээр устгах үзэлтэн байжээ. Эгэл жаал биш жинхэнэ чөтгөр байжээ. Гэтэл одоо Токио хотод суралцан чөлөөтэй яваа надад энэ колонийн хашаанд өнгөрүүлсэн маань диваажинд очсон юм шиг сайхан санагдах болов. Колонийн хаалгаар гараад чөлөөт ертөнц гэхэд ороход колонийг муу үзэн хорсон занахгүй, тэр ч байтугай гомдсон санаа ч төрөхгүй. Ер нь сайн бодоод үзвэл та нар чинь эрх ямба эдэлж байгаа улс шүү. Япон бол чухамхүү цэвэр ариун хорсолгүйгээс, эрх чөлөөгүй, дарлал, доромжлолоос л болж зовж буй орон, тэгэхлээр эндээс гараад ийм байдлыг бүр ч сайтар мэдэрдэг юм байна лээ. Үүнийг бүрэн ашиглах хэрэгтэй. Хорсох чадлынхаа хэрээр хорсогтун, уурлах чадлынхаа хэрээр уурлагтун, үзэн ядах чадлынхаа хэрээр үзэн яд, зэвүүцэж чадахынхаа хэрээр зэвүүцэж байгтун! Нэг сайхан өдөр та нар эндээс гараад энэ ертөнц гэгч минь хэчнээн хоосон чанартай, хэчнээн түүхийгээрээ байгааг өөрснөө ухаарна. Колониос нэг сайхан өдөр гарахдаа та нар хорсголон гэдэг мэдэрцийг хэзээ ч амсаагүйгээрээ амсах вий. Та нар тэр ертөнцөд очоод миний найз лугаа адилаар хүч чадлаа дураар нь тавивал дүүжлүүрт очиход бэлэн байх ёстой. Тэнд ажлын уйтгартай өдрүүдээс өөр юу ч байхгүй. Та нар энэ хашаанаас гарлаа гэхэд бүх япон хүн хоригдож байгаа бас нэг шинэ хашаанд л орно. Тэр хашааг өдөр хоногоор үхэн үхтлээ л үзэхээс өөр аргагүй болно. Намайг та нарын найдвар горьдлогын амьд гэрч гэж байна. Харин би бол ингэж хэлэх сэн. «Сугиока дахь колонийн хүмүүжигч та нар хэчнээн жаргалтай байгаагаа мэдэх ч үгүй байна шүү!»

	Нижигнэтэл алга ташицгаах байх гэж бодоод амаа жимийн инээдээ барин суулаа. Гэтэл муу совин татаж юу гэгч болох нь вэ гэж биеэ барив. Тэр гурван зуун буруу ишилсэн сүх шиг амьтдын ганц нь ч алга ташихгүй байна. Арван тав зургаа орчим насны нэг жаал босоод яарамгүй ойртож байхыг би хармагцаа сандарч эхлэв. Надаас юм асуух даалгавар авсан юм бол уу ч гэж бодлоо. Тэгснээ хамаг бие сулрах шиг болоод дэмий л инээмсэглэн хүлээлээ. Ойртон ирж буй тэр жаалын царайг ажвал нэг л биш, сүрхий гомдож хорссон байдалтай харагдана. Ер нь надтай яасан төстэй юм гэсэн бодол гэнэт орж ирэв. Энэ колонид байсан би л байна шүү дээ ч гэж нэг бодогдлоо. Индэрт хоёр метр хэртэй ойртон зогтусмагц баруун гараа гадуур хүрмийнхээ халаасанд хийж миний зүг зүүн талаараа хөндөлдөсхийснээ толгойгоо дээш болгон нүүр лүү нулимав. «Нээрэн, тэр үеийн л би байна даа!» гэж би дотроо бархирах шахам хэлэв. Нөгөө жаал ч:

	— Урвагч! Ийм юм ярьдаг яасан нүнжиггүй новш вэ! Бид хэчнээн жаргалтай байдгийг одоо би чамд үзүүлээд өгье! гэж хашхирав.

	Хүрмийнхээ баруун халааснаас нэг гялалзсан хар могой шиг юм аваад над руу шидлээ. Тэр юмыг нь айсандаа бушуухан л хажуу тийш нь гараараа зайлууллаа. Тэгэхгүй бол гэдэс рүү шаагаад орж мэднэ гэж бодсоных. Гар минь жигтэйхэн хорсож байна. Индэр дээр лоолийн шүүсэнд дүрсэн мэт цус болсон тонгорог тар нярхийн унахыг харлаа. Эсгэсэн дунд хуруунаас минь цус гоожиж байна. Цусаа харсан биш, чих хангинаж байна. Над руу хутга шидчихээд хөдлөх ч үгүй харин ч өөдөөс ямар нэг хэмжээгээр балмагдсан байдалтай харан зогсож буй тэр жаалыг надтай яг адил юм гэж би мэдлээ. Үнэхээр би л юм даа гэмээр байлаа. Би гэдэг маань доромжлуулж хүний хүний хөлд дэвслүүлж, хүний амны идэш болж явсан жаал.

	Хүмүүжүүлэгч миний араас огло харайн босож нүд ирмэхийн зуургүй хамаг юмыг асар том биеэрээ харанхуйлан хаалаа. Дараачийн агшинд нь миний өрөөсөн дугуй болсон нөгөө жаал намалдаглуулан цусандаа нүүр амгүй бялдан унасан байв. Цусандаа бялдсан нүүр лүү нь хүмүүжүүлэгч хүрэн савхин шаахайгаараа хоёр ч дахин өшиглөж харагдав. Миний өрөөсөн хамаг биеэ хураан атгын чинээ болоод ямар ч эсэргүүцэл үзүүлэлгүй шархтай араатнаас ч номхон хэвтэнэ. Гүн үрчлээт, ууртай нүүрээрээ над руу харж нэг муу инээмсэглэсэн хүмүүжүүлэгч тэгсхийгээд хажуу тийш зайлав. Харин би гэнэт тэсэлгүй уйлчих нь тэр. Саа тусаад огт хөдөлгөөнгүй мэт хэвтэх тэр жаалыг бөхийн тэврэхдээ нулимсаа ч татаж чадсангүй. Уйлж байгаа намайг харах нөгөө гурван зуун жаал нэгэн зэрэг:

	— Эндээс зайл! Эндээс зайл! Тонил, тонил, эндээс зайл! Чи бидний найдвар биш байна. Чи бидний ахмад нөхөр биш байна. Чи муу нохой! гэлцэн хашхиралдав.

	Тийнхүү нэгэн зэрэг зэвүүцэн хашхиралдаж буй тэдний өмнөөс би эгц харан зогсохдоо энэ гурван зуун шүүгчид ингэж яллуулдаг ч таарч байна гэж бодоод цурхиран уйлж хутганд эсгэсэн гарынхаа цусанд холилдов.

	 

	 

	Албан хаагчдын жорлонгийн толинд нүүрээ харахад нулимсандаа улайсан нүд маань ерийнхөө хэв маягийг алдаж арчаагүй уур хилэнд шатах дөхөж буй дотоод сэтгэлийг минь тольдож авай. Гомдох, уурлах, өөрийгөө зүхэн зэвүүцсэнээс нүүр барайн харлажээ. Толинд харагдаж буй өөр лүүгээ нулимаад шүдээ заналтайяа хавирав.

	Баас. Би ёстой баас юм. Сувилагчийн боож өгсөн боолттой гараа цээжиндээ болгож байснаа толинд тусах хамрынхаа дүрсийг дэлсэж гар янгинатал өвдсөн учир өөрийн эрхгүй уйлж гарлаа. Нус нулимсандаа муухай цэлхэрсэн нүүр царай маань хагарсан толины тоогүй олон хэсэгт үржигдэн харагдлаа. Тэнэг, утга учиргүй уур хилэн бадрав. Гар ч тэсэхүйеэ бэрх өвдөнө. Энэ колонид ирэх шалтгаан болсон нөгөө автоматаараа толгой руугаа буудуулсан ч ингэтлээ айхавтар өвдөхгүй байсан биз ээ...

	Бие чичрэн: «Чи дахиад хүний дэргэд уйлбал чамайг ална шүү. Хатуурсан сэтгэлтэй хүнд таарах юм тэдэнд юу байв гэж. Гагцхүү үзэн ядаж зэвүүцэх л хэрэгтэй биш үү? Хүний инээдэм доог л болно» гэж би өөртөө андгайлав. Толгой өвдөж, ойн хүчтэй шуурганд мод хоорондоо хавиралдан шуугилдах мэт байна. Солиорох юм сан гэж ч хүслээ. Ухаан солиоруулах ундаанаас ганц дуслыг болтугай ч бал бурам мэтээр олж хүртэх юм сан гэж тэсгэлгүй хүслээ. Ухаан солиорвол солиотой, балиар аашилснаа ухаангүй байсандаа л тэр гэж тайлбарлахгүй юу... Гэсэн ч би яагаад тэр гурван зуун жаалын нүүрэн дээр тэгж уйлаа вэ? Би ер нь хүний нүүрэн дээр тэгж гонгинон уйлах хүн гэж үү? Гэтэл хэний өмнө байгаагаа ч мартчихаад ичиж зоволгүй уйлсан байна. Үүнийг зөвтгөж болох уу? Намайг долгион мэтээр эзэмдэн урссан нулимс бол миний дотор эрдэнэс мэт хадгалагдан агсан бузар чанараа мэдэрснээс гарсан бус. Эх ундарга нь надаас гадна, надаас огт хамаарахгүй бодит байдлаар оршиж байсан юм. Би энэ мэтээр доромж маягаар уйлж байдгаа үүнээс хойш нэгмөсөн болих ёстой!

	Хүлээн авах өрөө рүү нь шагайлаа. Колонийн дарга эргэж ирээгүй л байв. Бодвол миний хувийн хэргийг архивд эрж байгаа биз. Дахиад л харангуй гудмаар нь явж албан хаагчдын жорлонд орлоо. Тэгж уйлсныхаа шалтгаан учрыг олох хэрэгтэй юм. Ингэж их ичиж зовдог байвал би Токиод очоод хүмүүстэйгээ урьдын адил харьцаж чадахаа больчихно. Анагаах аргаа олохгүй бол би уур, ичгүүр хоёртоо дарагдан хүлээн авах өрөө, албан хаагчдын жорлон хоёрын хооронд харанхуй чийгтэй өмхий гудмаар үхэн үхтлээ хөлхсөөр л байхаас өөр домгүй болно. Гудамжны ялзарсан гэдэг нь танаггүй учир шалан дээр нь хөл тавихад хяхнах дуу ч гарахгүй болсон бөгөөд тийнхүү миний тарчлах тамын орон болж хувирах юм шүү дээ. Хүний дэргэд гонгинон уйлахаа байж чадахгүй хүн Токиогийн их сургуульд бүү хэл эмэгтэй оюутныхаа ч нүдэнд үзэгдэх эрхгүй болно. Ичгүүрээсээ болоод би буулгад орно доо...

	Яагаад би хар элгийн хүмүүсийн дэргэд уйлсан бэ? Гэнэт миний ой тойнд Стендалийн «Улааныхан ба харынхны» 22 дугаар бүлэг орлоо шүү. «1830 онд тэгдэг байж». Асрах газрын захирлын өгсөн будаалга дээр Жюльен Сорель яагаад уйлсан тухай өгүүлнэ. Үдийн хоол идэж байхад тэнд хоригдогсод дуу дуулах ёсгүй. Эднүүс надаас л болж дахин зовж тарчилж байна гэж Жюльен бодоод хоолой нь зангирч байснаа тэсэлгүй уйлчихжээ. Наполеоны үед хүмүүс дайн тулалдааны талбар дээр гавьяа байгуулан эрх дарх олж байсныг санаж атаархаад өөрөө болохоор хөөрхий амьтдыг тэртэй тэргүй зузаан зовлонг бузар аргаар улам нэт болголоо гэсэндээ уйлсан байж.

	Тэр золгүй амьтныг надаас л болж үхтлээ зодуулав гэж бодохоос надад тэсэхүйеэ бэрх санагдана. Уйлсны буруу нь надад л тохогдоно. Улс төрийн бодлогоч болъё гэж шийдсэнээс л миний бүх үйл ажил шалтгаалсан. Би улс төрийн бодлоготны албан тушаал, түүний гишгүүрт шатаар улам улам өгсөн дэвших мөрөөдөлд унасан байлаа. Тэгээд тийнхүү өгсөхдөө би муугийн үр заавал цацаж түүний улмаас тоо тоймгүй олон хөөрхий амьтан цус нөждөө хутгалдан ухаан сэхээ алдан ундуй сундуй унана гэж муу ёрын юм бодогдсоноос тэсэлгүй уйлжээ...

	Жюльен Сорельтой өөрийгөө зүйрлэж бодоод дотор ялимгүй уужирч тайвширсхийв. «Үнэхээр, би Сугиокийн засан хүмүүжүүлэх сургуулиас гараад ёс суртахуунгүй эрин үеийн Жюльен Сорель болохгүй, Жюльен цаазаар авуулсан, харин би насныхаа эцэст эд хөрөнгөтэй, хүндлүүлэх нэр төртэй улс төрийн бодлогоч болно. Жюльен нус нулимснаасаа амархан эдгэрчээ. Би ч бас уйлж байсан ичгүүрт зууныхаа тухай дуртгалыг манай он тооллын өмнөх олон зуун жилийн тэртээх өнгөрсөн үеийн балар харанхуйд цөлнө. Би одоо тэгж андгайлна».

	Хүлээн авах өрөөнд эргэж ороод ийш тийш харснаа миний дууг хүн бүү сонсог гэж бодоод үүдийг нь сайтар хааж чангаар ингэж тангараглав:

	 

	Гаднын хүний дэргэд хэзээ ч би энэ насандаа уйлахгүй!

	Энэ тангаргаа эвдвэл амиа хорлосугай!

	 

	Би энэ тангаргаа хоёр дахин давтаж хэлээд колонийн захирал гудмаар ирж буй хөлийнх нь чимээг сонсоод тангаргаа дотроо гурав дахь удаагаа давтлаа.

	Намайг тангаргаа хэлж дөнгөж дуусав уу үгүй юү колонийн дарга сугандаа хавтастай бичиг хавчуулчихсан орж ирлээ. Хавтастай бичгээ ширээн дээр дэлгэн тавьж дээр нь тохойлдсоноо над руу харж ажил хэргийн талаар асуухын оронд толгой чинь өвдөж байна уу? гэж асуулаа.

	Эмнэлгийнхэн тун сайхан боож өгсөн, одоо бараг өвдөхгүй байна.

	— Солиотой галзуу амьтад шүү! гэж колонийн дарга зэвүүцэн эгдүүцэх байдлаа далдалж чадахгүй нүүр улайлган хэлээд, боолттой гарыг минь харж байснаа уйлж цэлхэрсэн царай руу минь харж гэнэт зөөлөн эелдэгдүү хоолойгоор: — Таны хүсэлтийн талаар. Би уг нь байя гэж бодож байсан юм. Гэвч саяын болсон явдлаас таныг өрөвдөөд бодлоо өөрчиллөө л дөө. Тэгээд таны хүссэнийг чинь биелүүлэхээр шийдсэн юм. Өөрт чинь таатай санагдана гэж би найдаж байна. Миний дотор онгойж:

	— Их баярлалаа гэж хэлэв.

	Бодохоос дотор шатчих гээд байх шиг санагдаж байсан ичгүүрээ давлаа. «Үнэндээ ч урвагч л даа. Хүүхэд ахуй насаа мартахыг хүсэж байна. Өөрөө өөрөөсөө урваж буй хүн. Гэвч араас хэн ч шавдуулахгүй, хэн ч татаж чангаагаад байхгүйн тулд ингэх маань чухал».

	— Таны хүссэнийг бид харгалзан колонийн хүмүүжигсдийн нэрсийн жагсаалтаас нэрийг тань хаслаа. Энд тантай холбогдох бичиг баримтууд байна. Өөрт тань өгчихье. Яадаг сан өөрөө л мэдээрэй. Цаашид таны талаар асууж лавлахаар ирсэн аливаа зүйлд манай колонид тийм хүн ерөөс байгаагүй гэсэн хариу өгч байх болно. Тэгэхдээ Токиогийн их сургуульд тус колонид байсан залуусаас орж чадсан гэдэг уг баримт нь энд хүмүүжигчдийн хойшдын хүмүүжилд урам зориг оруулах түлхэц болно гэдгийг огт анхааралгүй орхиж болохгүй л дээ.

	Олхиогүй муу үг хэлснийхээ дараа яая даа, ийе дээ гэлгэн сэтгэлийг зовоож байсан дарамт одоо нэгэнт үгүй болов. Өнгөрсөн бүтэлгүй хүмүүсийн нэрсээс нэрээ хасуулахыг оролдогч урвагч, алба тушаал хөөцөлдөгч, ердийн л гахай. Тэр гурван зуун хүүхэд өөрсдийнхөө ирээдүйн найдварыг надаас огтхон ч олохгүй байна. Харин ч удам угсаагаа бузарлагч этгээдийн өмнөөс нүүр халуун оргин ичиж буй биз ээ гэмээр...

	— Насанд хүрээд алба ажил, гэр бүлийнхээ асуудлыг шийдсэн цагт, амьдрал тань хөдөлшгүй бат суурьтай болсон цагт биднийг дурсаж манай хүмүүжигчдийн өмнө үг хэлээрэй. За тохироо биз? Харин хоёр дахь удаагийн чинь хэлэх үг нэлээд хөгжөөнтэй байх болтугай.

	Колонийн дарга хамар сарталзуулан жигтэйхэн чанга инээлээ. Ширээний тавцанг зурж сийчсэн, тоогүй олон сэлтэрснийг би дуугүй ажиглалаа. Тэрийг дагаад инээх нь над шиг хүнд дэндүү яаруу хэрэг болно гэж ойлгож байв. Гөжүүд залууст дасаж хэр баргийн юм тоохоо больсон колонийн дарга инээдээ бариад завьжаа гарынхаа алгаар нэг арчсанаа ширээн дээр байгаа хавтаст хэргийг над руу түлхэн ойртуулав.

	— Зууханд хийгээд шатаачхаж болох уу, дарга аа? гэж би асуухад тэр хүн:

	— Танд хэрэггүй юм бол яах вэ дээ гэж нэлээд дургүй, хүйтэвтэр байдалтай хэлэв.

	— Тэгвэл түллээ гэж би мөн нэлээд хүйтэвтэр жишимгүй байдалтай түргэн хэлээд хавтастай бичгийг шүүрч аван босов.

	Хүлээн авах өрөөний буланд улайстлаа халсан ширмэн пийшин байсан юм. Хоккайдогийн тариачид тийм пийшинд дуртай байдаг юм. Түүнд түлэх түлээг колонийнхон тэртээ уулын арын модноос авчирчээ. Колонид байсан хэдэн жилд хамгийн их дуртай хийдэг байсан ажил бол конторт жижүүр хийх (хэдийгээр миний зүрхнийхээ угаас үзэн яддаг хүмүүжүүлэгчид намайг шохоорхон үзэн ядан хүйтнээр харахад нь би хэчнээн ичиж зовдог байсан ч гэсэн, тэр бол тун дуртай хийдэг ажил байсан юм) ажил байсныг саналаа, яагаад гэвэл тэнд л пийшин байдаг байлаа. Пийшингийн амыг нээж гал засдаг урт хямсааг «шилээгүүр» гэж нэрлэдэг байсан (тэр үед би энэ үгийг ойлгохгүй гадаад үг гэж боддог байж) бөгөөд одоо би түүнийг хаа байгааг нь нүдээрээ эрж олоод пийшингийн амыг нээлээ. Барихад эвтэйхэн, гарт хавтайхан оргих нь яана. Аварга араатны ангайсан ам шиг гал харлан төөнөрч байна. Пийшингийн дотор ноцож буй гал дандаа хар харагддагт нь би гайхдаг байсан, тэгээд гайхаж байснаа гаднаас нь харахад гал улалзаж байдаг тамын орон бас л дотроо хав харанхуй байдаг байж таарна гэж бодохоос түгшин айдаг байж. Одоо ч гэсэн тэр шаргалдуу өнгөтэй манан маягийн галын халуун хүрээлэнд хавтаст бичгийг хоёр хоёроор нь хийхдээ тамаас айдаг маань бас ч ул мөргүй арилсан биш байна гэдгээ ойлголоо. Баргар улаан галд хөх утаа нэмэгдэн савсаж эхлэв. Амыг нь хаагаад савсахыг нь болиуллаа. Гарт ганцхан нимгэн хавтастай бичиг үлдлээ. Түүнийг нэг их сонирхож шохоорхсон юмгүйгээр задлан үзвэл хүүхдийн будгийн харандаагаар зурсан нэг зураг шалан дээр гулсан унав. Тэр үед би зураг зурдаг байсан гэж үү? Өөрөө өөрийгөө зурсан зураг юм бол уу?

	Тэр зургийг үзээд явган сууж байснаа юутай холбоотой байсныг гэнэт санаж давхийн цочих шиг болов. Канын н л хөрөг байна шүү дээ! Түймрийн галд автсан Солонгосын уулс, хотуудын дэвсгэр дээр зэвсэг барьсан Канын г зурсан хөрөг юм. Би Канын н тухай дандаа боддог байлаа. Кан цагдаагийн гараас мултран гараасай гэж залбирдаг байсан, тэгээд Кан үнэхээр оргон гараад Солонгос нутагтаа очиж байна гэж мөрөөдөл зохиогоод байлдаж буй Канын н хөргийг зурахаар шийдэж байсан бөгөөд түүнийг зурах гэж цөөнгүй өдөр зарснаа санав. Зургаа зурж дуусгаад орныхоо толгойд ханан дээр шалзан хадаасаар тогтоосныг хүмүүжүүлэгч үзээд хуу татсан юм даг. Наран шингэж тэнгэрийн хаяа улайран байсан нэг орой бид нар дайтаж тоглож байснаа дүрслэн зурсан гэж би худал хэлтэл хүмүүжүүлэгч миний зургийн учир утгыг зөв ойлгосон юм... Кан! Кан! Энд зураг чинь байна! Чи одоо хаана байна вэ? Солонгосын дайны үеэр амь насаа алдав уу? Тэр бузар дайныг өдсөн америкчуудтай эрэлхэг зоригтой тэмцсэн эр цэргийн ёсоор алагдав уу? Аль эсхүл өөртэйгөө адил солонгос хүний гарт үрэгдэв үү? Тэр хөрөг хувь тавиланг чинь зөгнөн мэдсэн шиг, Канаас үүрд салахын тэмдэг болгосон шиг санагдлаа.

	Кан бид хоёрыг холбож буй цорын ганц холбоос нь будгийн харандаагаар зурсан энэ зураг л байлаа. Би Канын н нүүр царай, дуу хоолой ямрыг ч мартжээ. Хүүхэд цагтаа зурсан энэ зурагт дүрсэлснээр л одоо би Канын г тийм хүн байж дээ гэж төсөөлөхөөс илүү мэдэх юм алга болжээ. Би Канын н зургийг хараад энэ чинь Кан биеэрээ байгаа нь энэ дээ гэж бодлоо. Үнэндээ ямаршуу залуу байсныг нь үнэхээр санасан бол будгийн харандаагаар зурсан энэ гайхмаар түүхий зурагт засвар хийх болж энэ зураг маань ч өөрийнхөө гуа чанарыг алдах байсан нь эргэлзээгүй. Гэтэл Канын н дүр миний ой тойнд өчүүхэн төдий ч санагдахгүй байсан болохоор тэр хөрөг бол Кан биеэрээ миний нүдний өмнө байгаа нь тэр. Одоо нэгэнт Кан амьд байхгүй үхсэн гэж бодоод зүйрлэлээ ч гэсэн энэ зураг бол энэ хорвоод Кантай холбогдох хамгийн бодит үнэн зүйл гэж үзэхээс гарцаагүй билээ. Танихгүй хүнтэй танилцуулахад зүрх дэлсэж шинэ хүнээ сонирхон хардаг шиг би Канын г тэгж харлаа. «Кан, чиний нүүрийг харвал шударга шийдмэг эрс хатуу мөртөө тайван ээлтэй өлзийтэй ердийн солонгос жаалын царай юм даа» гэж би дотроо бодов. Хар харандаагаар дугариг дүрсийг нь гаргаад шар ягаан өнгөөр хамаа намаагүй нялж бусад хэсгээ бодвол нүдийг нь нэлээд чамбай хичээнгүйлэн зурсан байлаа. Ер бишийн гайхалтай хоёр нүдийг нь эхэлж зураад ядарсан атал зүгээр байж чаддаггүй зөрүүд хуруунууд маань нүдийг нь тойруулан арьсыг нь зураад хамгийн сүүлд нь хар харандаагаар нүүрнийх нь ерөнхий дүрсийг татчихсан юм уу даа гэмээр харагдана. Замагтай намгийн доторх шанаган хорхойн том, дүрлийсэн гялалзсан нүд шиг болжээ. Эрдэнийн хар өнгийн чулуугаар шигтгэн хийсэн мэт тас хар нулимс гүйлгэнэсэн жижигхэн хүүхэн харааг тойруулан постимпрессионистууд2 шиг шар хар цэгээр солонгорсон хальс зурсан нь улам ч тод болгожээ. Нүднийх нь цагааныг балиар улаанаар зурсан болохоор нүд нь уйлсандаа улайсан хүнийх шиг болсон байв. Нүдний бусад хэсгийн бүхий л өнгө зүсийг дарсан тэр улаан будаг нь яг л хятадын шийний будмал жүжигчин шиг болгожээ. Тэр бол уур хилэн, бачимдан хорссон хүний нүд ажээ. Би бас Кан шиг тийм хүүхэд байсан гэж үү? Найз минь тийм догшин ширүүн нүдтэй гэж үү? Миний нүд ч тийм байсан байж магадгүй яа?..

	Муу цаасан дээр зурсан тэр хөргийг өрөвдмөөр санагдахлаар гал руу хийх гэснээ болиод дөрөв нугалан эвхэж цамцныхаа халаасанд хийлээ. «Энэ бол миний насандаа зурах хамгийн дөнгүүр зураг болох байх. Яагаад гэвэл би бол зураач болохынхоо эсрэг чиглэлийн шатаар өгссөн юм, би зураач болох бодолгүй. Гэхдээ уран зураач буюу зохиолчийн нэр алдрын замаар өгсөн явлаа ч гэсэн хүүхэд ахуй цагтаа сэтгэлийн гүнээсээ зурсан тийм нүд надад нэр алдар, өв хөрөнгийг заяах биз ээ. Үнэхээр миний бие уран зураач буюу зохиолч болохыг хүсвээс тэр нүдэнд хүйтэн зэвүүн муухай өдрүүдийн харанхуйд өөрийгөө тушаан авслахын оронд хүүхэд ахуй цагийнхаа гаслант хар амьдралын цоноох гал цогийг малтан гаргаж тэрнээсээ л алсаа бодох байсан билээ». Гэтэл миний улс төрийн бодлогоч болох хүсэл гэдэг маань уран зураач буюу зохиолч хүний хийдгээс өдөр шөнө шиг өөр юм хийдэг хүн болно гэсэн үг шүү дээ.

	Шилээврээ пийшинд налуулж тавьчхаад эргэн харахад колонийн дарга намайг яах аргагүй их сонирхон ажиглаж байв. Өөрийнхөө зурж байсан зургийг гүн бодол болон харж харж сүүлд нь сэмхэн өвөрлөж байхыг тэр хүн яриангүй хар аа шүү дээ...

	— Энэ зургийг л авъя гэж бодлоо гэж би хэлээд ширээний зүг эргэсэн боловч суусангүй.

	— Танд хэрэгтэй зураг шиг байна гэж колонийн захирал, намайг засан хүмүүжүүлэх сургуульд байснаа батлах цор ганц баримт гаргасанд буюу нэг их шийдэмгий үгүйсгээгүй явдалд баярлан хэлээд босож, — Үнэтэй чухал зураг байж таарна, харин та манай энд үдийн хоол идэхгүй юү? гэхэд нь:

	— Дөрвөн цагийн галт тэргээр би тосгон руугаа буцна, би танай энд зам таарснаас л ирсэн юм шүү дээ... гэв.

	Гол байрны цамхаг дээрх цаг руу колонийн дарга бид хоёул нэг зэрэг харав. Гурван цаг хагас болж байлаа. Бид хоёр гар барихдаа хэзээний сайн танилууд шиг боловч бие биеэ сүрхий шимтэн харлаа. Колонийн даргын толгой шохоорхлоор пиг дүүрч эгээ л заадсаараа зад тавьчихгүй байгаа мэт. Колонийн даргаас өөр юу ч хийж чадах чадалгүй тэр боловсрол багатай бүдүүлэг хүн, намайг хачин их сонирхохын эрхэнд тэнтийсэн тарган биеэ дааж ядан мэхийн хэлэх нь:

	— Асуух хэрэггүй байж ч магадгүй юм, гэхдээ л та яагаад тэгтлээ их уйлав аа гэв.

	— Өвдсөн, айсан хоёроосоо болоод л гэж би худал хэлэхдээ жигтэйхэн бах тав минь ханах шиг болж пальтогоо өмсөж эхлэв. Колонийн даргын бөөрөнхий махлаг хацар, хүүхний царай шиг улайж, харцаа буулгав. Тэгж их сонирхож шохоорхсондоо өөрөө ичив бололтой. Намайг колонид байхад түүнийг өмхий Баавгай гэж хочилдог байсан, харин одоо бүр ч инээдтэй муухайгаар хочилдог биз ээ. Гурван зуун жаалд үргэлж доромжлуулан зэвүү нь хүрч байдаг болохоор биеэ өрөвдөн уйлдаг биз. Өөрөө үр хүүхэдтэй болдог юм бол тэгж доромжлуулаад тэсэхгүй үхэх биз.

	— Яг одоохон гарвал үүдэн дээр хүмүүжигчдээс нэг нь ч байхгүй байгаа. Саяхан болсон явдлын дараа тэдэнтэй учрах танд эвгүй юм болж мэднэ гэж бодож байна хэмээн тэр гэнэт эсрэг довтолгоонд оров. Өмхий ханхлах харанхуй гудмаар гарахаар явлаа.

	— Таны мэргэшил чинь нийгэм судлал байх аа? гэж нэг маягийн урхи тавив.

	— Тийм ээ, яг үнэн.

	— Одоо та энэ салбартаа бас л судалгаа шинжилгээ хийсээр байгаа юу?

	Жаахан дуугай байснаа биеэ зэмлэсэн маягтайгаар:

	— Үгүй шүү, алс зэлүүд газар засан хүмүүжүүлэх газрын дарга хийж хажуугаар нь эрдэм шинжилгээний ажил яаж хийж чадах билээ гэв.

	— За эндээс салах уу даа, уучлаарай. Та пальтогүй, салхинд цохиулчхаж ч магадгүй гэж даарч байгаа түүнд хэлэв.

	Бид хоёр салхи үлээгээд байгаа нээлттэй хаалганы дэргэд зогсож байсан бөгөөд би түүнтэй гар барихгүйн тулд цэргийн хүний маягаар гараа ташаандаа наан авч мэхэсхийн, — Миний төлөө хийсэн бүхэнд тань их баярлалаа. Танд сайн сайхныг ерөөе гэлээ.

	— Юу гэсэн үг вэ, юу гэсэн үг вэ, манай колонид хүмүүжиж байсан хүмүүс ирэхэд бид баярладаг юм. Манайхаар ирэхийг мэдээрэй. Та ч ирэхгүй байх аа даа.

	Хүйтэнд дааран хавчганах тэр хүн үнэхээр арчаагүй харагдана. Эрин үеийнхээ хэмжээнд байх гэсэн эрмэлзэл нь түүний гол дутагдал бөгөөд чухамхүү тэр талаар нь л баахан хатгууштай хүн байгаа юм.

	— Баяртай.

	— Баяртай.

	Би үүд рүү гав ганцаараа биеийн тамирын талбай дундуур явлаа. Өвөл болж байсан цаг. Өнөөдөр дулаан өдөр, гэхдээ л далайн зүгээс үлээх салхинд хүйтний амьсгал ойртсон нь мэдэгдэнэ. Далайн салхи намайг засан хүмүүжүүлэх колонитой холбогдсон бүхнээс бушуухан холд гэсэн сэтгэгдэл бас төрүүллээ. «Үнэхээр, би колониос, түүнтэй холбоотой бүхнээс зайлан одож байна. Энд байсан тухай бүхий л нотолгоо ул мөргүй арилав. Би эрх чөлөөгөө олж авлаа. Би одоо улс төрийн бодлоготны алба тушаалын шатаар авирах залуу болов. Засан хүмүүжүүлэх газрын хүнд туухай ийм залууд чангаах тээр болохоо нэгэнт болив. Улс төрийн бодлоготон болох гэж мөрөөдөгч бүх японы залуус та нарын эгнээнд бас нэг Жюльен Сорель орж ирлээ шүү. Одоо өрсөлдөөд байдаг хэрэг!».

	Сугиока дахь засан хүмүүжүүлэх газрын хаалгаар толгойгоо хүчтэй сэгсчсэн нэг залуу гарч ирэв. Хүрмийнх нь босоо зах дээр Токиогийн их сургууль, улс төрийн шинжлэх ухааны ангийн тэмдэг харагдана. Будгийн харандаагаар зурсан зураг халааснаасаа байн байн гаргаж ирж харна. Тэр залуу урт бэл даган ердөө ч эргэж харахгүй хол хол алхсаар буух бөгөөд их л баяртай яваа бололтой. Тэр бол би байжээ.

	Автобус тойрог замаар явсаар хоёр талаасаа ууланд бахь шиг хавчигдсан хөндийд үдшийн бүрий болох дөхөж байхад хүрч ирэв. Би жолоочийн арын захын суудал дээр суугаад таван жил барааг нь үзээгүй төрсөн нутгийнхаа өвлийн үдэш болж байгааг ихэд сонирхон ажиглалаа. Зорчигчдын дотор, хорин дөрөв таван настай хот газрын нэг охин байв. Тэр хүүхэн Сугиокийнх биш нь тодорхой, манай тосгоныхон Сугиокийн хүнийг «хотын» хүн гэж хэлдэг. Харин энэ хүүхэн бол Токио хотын галт тэргэнд олон хүн бужигнадаг цагаар надтай чихэлдэж явсан олон хүүхний л нэг байлаа. Би бүр автобусанд орж суухдаа л бие цогцос, арьсных нь өнгө зүсээр түүнийг хөдөөгийн хүүхэн биш гэж бодов. Тэр хүүхэн намайг хармагцаа сонирхов. Арын суудал дээр манай саахалт тосгоны бололтой таван эр нойрмоглож намайг огтхон ч анзаарахгүй байв. «Энэ хүүхэн миний цамцны зах дээрх тэмдгийг хараад надтай ярьдаг ч болоосой» гэж би бодлоо. Үнэхээр тэгж бодсон гэж үнэнээ хэлэхэд тэнэг мэт санагдсан билээ. Би Токиогийн хүн болсноос хойш биеэ тоох, их зан гаргах, өөрийгөө бусдаас дээгүүр үзэх болсон маань миний амьдралын онцлог болсон юм. Баахан дасаж, бас эсэргүүцэлтэй тулгараад л тийм зангаасаа алгуурхан ангижирлаа. Гэтэл одоо Токиогоос холдох тусам нөгөө салдаггүй бодол маань толгойгоо өндийлгөж эхлэв. Тэр дорхноо л шийдэшгүй асуудалтай тулгарав. «Би хайр сэтгэлд автамхай хүн юм. Энэ маань алба тушаалд ямраар нөлөөлөх бол? Улс төрийн бодлогоч болох гэж эрмэлзэж буй залуу хүнд хайр сэтгэл гэгч юу вэ? Энэ бол юуны өмнө баян чинээлэг айлын аятайхан хүүхэнтэй танилцан суугаад дараа нь... Ямар ч хүүхэнтэй, эгэл харцынхтай ч хамаагүй жаргал хөөж болно». Тэгээд ч би Икуко Савадаг эргүүлж бусад хүүхэнтэй хараахан ойртохгүй байлаа. Гагцхүү боловсролтой хүүхэнд ч сэтгэлтэй болж болох байлаа. Тэгэхлээр нүүр засагчдын дотроос тачаал бүхий хөөрхнийг нь биш харин загас шиг цэл хүйтэн нүднээсээ шил салгадаггүй тийм л хүүхэн олох хэрэгтэй юм. Цай ундааны газрын доод зэргийн наана хэлэхэд гурван хүүхэнтэй холбоо бүхий болж өөрийнхөө инээдэмтэй хүүхэмсэг байдлаас ангижрах хэрэгтэй байв. Туршлага болгож тариачны буюу ажилчин залуугийн баг хэрэглэж болох л юм.

	Нэг автобусанд хамт яваа тэр хотын хүүхнийг хуял тачаалдаа шатаж явсан миний бие нүднийхээ булангаар харахгүй явж яахин чадах билээ. Тэр хүүхэн ч гэсэн намайг сонирхож байгаа санагдлаа. Хоёулаа л адил юм шиг байв. Тэгээд сэтгэл өегших мэт болоод таван жилийн турш барааг нь хараагүй төрсөн нутгийнхаа уул, гол мөрөн, тал хөндий, үдшийн бор тэнгэрийн нарийхан зурвас, байшин, тариалангийн талбайг тайван ажиглаж явлаа. Донслох автобусны цонхоор сонирхон шохоорхох, дотор бүлээцүүлэм хүч чадал орж ирж байх шиг санагднам.

	Автобус маань хүнд ачаатай тэргэнд зүтгэж буй шарын адил хамаг биеэ чичрүүлэн хүчлэн зүтгүүлсээр уул өгсөв. Тураалдаа хүрсэн хүний нүцгэн бие шиг хамаг навч шалдран унаж хөөрхийлмөөр болсон манай тосгоны ойн хязгаарт шөнийг таг дуугүй хүлээх чулуун хөшөө харлан бүртгэнэх нь өнөөх гай зовлон, өвчний бурхан болой. Тосгоны ой, тариачдын тариалангийн талбай тэр хөндийг яг л усны урсгал мэт дагасан харагдана. Тэртээ дор байшингууд нэг дор багшран амгалан тайван байдалтай үзэгдэх нь яг л тэр хөндийг амар тайван байдлын шилэн малгай тэр аяар нь нөмөрсөн мэт...

	Тэр зуны сүүлчийн нэг өдрийн үүрээр Кан бид хоёр автомат буугаа шуудайд хийж нуугаад энэ хөндийг орхин явж байхад миний цээжнээс аяндаа гарсан үгийг би саналаа. Одоо ч гэсэн миний дуу хоолой ойн савдаг болж хувираад тэр зоригтой халуун үгийг минь энэ хөндийн дээгүүр давтан хашхиран эргэлдсээр байгаа байж мэдэх юм. «Сайхан нутаг минь! Сайхан тэнгэр минь! Сайхан ой тайга, сайхан гол мөрөн, зам харгуй минь, сайхан бид бүхэн минь!» Гэнэхэн цагаан сэтгэлтэй дүрсхийсэн түргэн зантай залуу агсан тэр үеийг бодох нь ээ одоо би дотроо элдэв мууг тунгаан боддог нас ахимаг эр болжээ. Одоо би яавч «Сайхан бид бүхэн минь!» гэж хашхирахгүй дээ. Засан хүмүүжүүлэх сургуулиас ирээд тосгондоо хоёр жил болохдоо би хэчнээн хорлонтой, хэчнээн зэвүүн сэтгэлтэй байснаа бас нэхэн саналаа. Тэр үед намайг байцаахад нь би ууртаа: «Миний тосгоны ой хөвч гол мөрөн бүгд ой гутмаар муухай» гэж хашхичиж байсан. Засан хүмүүжүүлэх сургуульд бусдаас адайр ааштай өнгөрүүлэхдээ тэгж хашхирч байсан маань төрсөн нутгаа аргагүй л зөв хэлсэн гэж бодсон байжээ. Бүрхэг харанхуй өдөр байсан ч би нүднийхээ хар шилийг зүүгээд орой хүртэл явахдаа намайг тойрсон тэр муухай зэвүүн уул, муухай хөндий, муухай тэнгэрийг ажигладаг байжээ. Манай нутаг одоо ч гэсэн над сайхан санагдахгүй байна, гэхдээ тэр үеийнх шиг тийм үзэн ядах сэтгэл над алга. Өвлийн үдшийн баруй бүрийд живсэн тэр хөндий маань халуун хүйтний эрс ялгаа гардаггүй Сикоку районд байх агаад тэнд, ер нь Японы дотоод далайн бүх эрэг хавийн нутаг бол зөөлөн уур амьсгалтай байдаг билээ.

	Тэр хөндий, хүний сэтгэлийг оволзуулан хөдөлгөх тийм их сайхан биш ч, үзэн ядмаар тийм их муухай биш ажээ. Түргэн зантай жаал, цоролзох зантай залуу — энэ хоёр сүүдэр маань намайг сэжигтэйгээр хараад ингэж хэлэх мэт: «Чи чин үнэнээсээ хайрлах, үнэн голоосоо үзэн ядахын алиныг ч чадахаа больжээ. Чи юутай буцаж ирэв ээ? Эрдэм номын элтэрхий тасархайтай, уушгины өвчтэй, хот газраа амь зогоохын эрхэнд бүхнийг хүлцэх зан сураад л ирээ шив дээ? «Тийм биш ээ. Миний сэтгэл зүрхэнд цоролзон эсэргүүцэх санаа амьсгалаа хураагаагүй, урьдын адил шулуухан биш, харин нэлдээ гаж одой нарсны үндэс шиг зориуд орооцолдуулсан мэт болжээ. Тэгэхлээр түргэн зан маань хэзээ нэгэн цагт надад эргэж ирнэ. Үүний төлөөнөө л би улс төрийн бодлогчийн албан тушаалд хүрэх шатаар өгсөх гэж мацаж байгаа юм...

	— Гал харагдаж эхэллээ, энэ чинь автобусны сүүлчийн буудал уу, та хэлж өгөөч! гэж асуув.

	Би толгойгоо сүрхий догь өлийлгөн мөн инээмсэглэн байж хүүхэнд хариу хэлэв. Миний инээмсэглэл, дуу хоолой эршүүд зоригтой байв. Надаас юм асуусан тэр хүүхэнд инээмсэглэн үг хэлэхдээ миний эршүүд зоримог байдал зуун хувийн чадалтай байлаа.

	— Биш ээ, сүүлчийн буудал хүртэл бас гурван цаг явна. Та нэлээд ядарсан байх чинь юу бил ээ?

	— Маргааш өдөржин гүйнэ, би тариачдын гэр бүлийн талаар санал асуулга, судалгаа хийх ёстой хүн, манайхан эн ажлыг хээрийн судалгаа гэдэг юм. Би Отяномизугийн их сургуулийн хүүхдийн сэтгэл зүйн лабораторид томилолтоор яваа хүн. Хоёрдугаар сард илтгэл тавих ёстой.

	— Яасан айхтар хэрэг вэ гэж би худлаа баргар царайлаад үнэн хэрэг дээрээ тэр хүүхнийг судалж байлаа. «Дух намхан, царай гонзгойвтор, арьс нь хөгшин хүүхнийх шиг олхиогүй. «Би тэгэх ингэх ёстой» гэж хэлж сурсан заншсан бололтой. Хэзээ нэг цагт найздаа «Би танд өөрийгөө тушаах ёстой болж байх шив дээ?» гэж хэлээд яах ч ухаанаа олохгүй болгож мэдэх л байх.

	— Та бас хээрийн шинжилгээгээр яваа юу? Та энэ нутгийн хүмүүсээс огт өмнөө хүн юм гэж тэр хүүхэн ялдамхан хэлэв. Хүүхдийн сэтгэл зүйн судлалын лабораторид томилолтоо дуусгасны дараа хүүхдийн нэг цэцэрлэгийн хүмүүжүүлэгч болох юм байна гэдгийг нь ганц хараад л мэдэж болох байлаа.

	Би нэг зүйлийг хармагцаа давхийлээ. Манай автобус дэргэдүүр нь бараг шүргэн явж байсан байшингуудын дээврийн хаяанд араас нь цахилгаан дэнлүүгээр гэрэлтүүлсэн эрээн шилэн пайз хадаж түүн дээр уг байшингийн эзний нэр ус, ажил төрлийг бичсэн байна. Хямд муу хоол цайтай дэн буудлын хаяг шиг харагдана. Тийм шилэн пайзнуудыг хармагцаа (тэр бол дайсагнагч этгээдүүдийн дургүйцлийг намдаах гэж манай тосгоныг хот газартай засаг захиргааны талаар нэгтгэх гэж зүтгэж байсан тийм хүмүүсийн сийлсэн ухаан, шинээр сонгогдсон хотын захиргааны бэлэг юм санж) би энэ тосгоны хүн гэж бодохоос ичсэн юм Автобус зогсоход босож тээшээ өлгүүр торноос авангаа ингэж хэллээ:

	— Би энд анх удаа ирж байгаа хүн. Миний сэдэв хөдөөгийн залуучуудын улс төрийн байгууллага. Орон нутгийн залуучуудын байгууллагын ажлын талаар л бага сага юм хийх санаатай. Үр дүнтэй болох эсэхийг одоохондоо мэдэхгүй.

	Арын суудал дээр үргэлж үүрэглэн явсан өнөөх таван эр бидний дэргэдүүр өнгөрөхдөө уурласан могой адил амандаа нэг юм үглэцгээн эгдүүрхэн байв. Сайтар харвал манай тосгоны бараг л садан төрлийн гэмээр сайн танил хүмүүс байхыг мэдлээ. Тэд намайг огт танихгүй улс шиг дуугүй гараад явчихлаа. Би ч гэсэн нүүрээ улайлгахгүйг хичээн бас огт харийн хүн шиг царайлав.

	— Ихээхэн үр тариа хураах болтугай гэж хоёр биедээ ерөөе гэж нөгөө хүүхэнд хэнэггүй янзтай харагдахыг хичээн хэлж байна.

	— Баяртай, сайн сайхан бүхнийг ерөөе.

	Би чемоданаа барьсаар тосгоныхоо хав харанхуй гудамжинд гарлаа. Хүүхний суусан автобус ч хөдлөв. «Миний худал хэлснийг тосгоныхон өнөөдөртөө л мэдчихнэ. Дахиад хэзээ ч уулзахгүй, замд тааралдсан хүүхэнд дэмий худал хэлжээ. Яах гэж тэглээ?» Автобуснаас миний түрүүн буусан таван эр шагай шиг бөөгнөрөөд намайг харж байна. Эвгүй юм бодогдож байна. Би худал хэлсэндээ улайж ичгүүртэй боловч ичгүүргүй мэт тэр хүмүүсийг зэвүүцэж үзлээ. «Малууд чинь насаараа л энэ тосгондоо ингэж новш оргино доо. Энэ чинь миний оюун санааны эх орон болох газар биш юм байна. Үүнтэй нийцэх таарах юм над юу байна? Надад худал хэлсэн зүйл огт алга, би чин үнэнийг л хэлсэн» гэж бодлоо.

	Чемоданаа мөрлөөд тэдний дэргэдүүр толгой дээгүүр өнгөрлөө. Тэд намайг цохичихъё гэвэл дурынх л байлаа. Гэсэн ч тэднийг зүрхэлсэн бол би сэтгэлээ ханатал хариугаа хоёр дахин авахаас нааш санаа амрахгүй байсан л даа. Нэгэнт шарх суусан миний сэтгэл санааг сумаар шархдуулсан хэн боловч өөдлөхгүй. Зүрх муутай дорой хүмүүсийг биеэ хамгаалах хамгаалалт хэтрүүлэхийг зөвшөөрсөн байдаг.

	Хөндийд хөглөрөх хүйтэн манан дотроос эхийнхээ нэртэй пайз байгааг танилаа. Тэгээд зантайгаар гэрийн зүг алхах нь тэр. Энэ бол ялалт байгуулсны дараа эх нутагтаа анх удаа хүрэлцэн ирж байгаа минь. Дунд сургууль төгсөж тосгоноосоо яваад эргэж ирэхээсээ өмнө нь засан хүмүүжүүлэх сургуульд хэдэн жил суусан залуу маань одоо Токиогийн их сургуулийн оюутны тэмдэгтэй болоод тосгондоо буцаж ирж байгаа нь энэ. Тосгоныхоо өмнөөс ичих боловч ялалт байгуулчхаад л ирж буй хүн шүү дээ. Санаа сэтгэл дарагдмал, зүрхэнд гуниг хоргодоод гишгэх хөл маань ч захирагдаж өгөхгүй байлаа.

	 

	 

	Байшин харанхуйд дүнсийнэ. Ээж айлдаа орсон юм бол уу? Би чемоданаа мөрлөсөн хэвээр байшингийнхаа урт саравч доогуур орж модны зөөлөн үртэс дээгүүр гишгэлэн явахдаа ялагчийн адил толгой дээгүүр биш харин тотго бүрийн дэргэдүүр зовлонд дарагдаж гүйцсэн хүн лүгээ адил бөгтийн явлаа. Засан хүмүүжүүлэхээс буцаж ирээд том болсноо мэдэхгүй хуучин маягаараа эгц явж байж тотго мөргөж байснаа саналаа. Тэр үед би засангийн хэрмээс гармагц бүрэн эрх чөлөө байдаг гэж итгэж байсан байх, тэгээд ч толгойгоо юунд ч цохихгүй гэж бодож байлаа. Энэ маань тэнэг залуу амьтны өсөж байсан үеийнх нь болхи явдал л байж мэднэ. Ямар ч гэсэн тэр үед надад эмгэнэлтэй зүйл болсон юм даг. Инээдтэй явдал ч бас байсан. Харин энэ удаа би тотгонд толгойгоо цохисонгүй, толгойгоороо юм мөргөхгүй явж сурчээ. Арын хаалганы завсраар гудамжны шөнийн гэгээ чийглэг чичрэнгэ тэмтрүүл мэтээр байшинд нэвтрэн оржээ. Энэ бол намайг хүлээж буй хүмүүсийн суудаг шөнийн байшинд миний тухай хорлонтой цуу үгээр дүүрэн, шөнийн гудамжийг нэвтрэн орж байгаа нь ч энэ байж мэднэ.

	Харанхуйн дотор миний араас нэг жижигхэн хүн гайхсан маягтай ажиглан байгааг би гэнэт мэдлээ.

	— Ээж, ээж.

	Би ингэж шивгэнэхдээ сэтгэл ихэд хөдлөхийн зэрэгцээ миний өөдөөс одоо шанааных нь яс ёрдойж, царай нь тостой шаргал цаас шиг болсон цал буурал чавганц болсон ээж минь амьд биеэрээ биш сүнс нь байгаа мэт санагдан арзасхийж бие чичрэв. Над руу дөхөх боловч хоёр гараа урдаа барьсан нь надтай тулгарахгүй гэсэн мэт харагдав.

	— Аа-а чи юу, аа-а эргээд ирэх нь энэ үү?

	Урсдаг шатаар олны дотор дээш гүйхдээ би ийм арчаагүй авгайн дэргэдүүр ажиг ч үгүй өнгөрөхдөө дуртай цагтаа хажуу тийш нь түлхэж болох л байсан. Ингэж бодмогц дотор шатах шиг болж өр өвдөж зүрх шимшрэв...

	— Дөнгөж сая л чамайг ирэх юм гэж мэдлээ. Икуко Савада гэж таних уу? Тийм эмэгтэй утсаар ярилаа. Ээ, хөөрхий ингээд нэг юм ирдэг байж.

	Эхийг өрөвдөх сэтгэл алгуур намдаж, бие цогцсын доторх сэтгэл өег чанар оргилж эхлэв. Утсаар ярьж гэнэ!

	Арын хаалганы цаанаас шуугилдан инээлдэх сонсогдоно. Нээгээд харвал чулуу дэвссэн зам голын зүг явсан нь харанхуйд зурайна. Тэр замаар миний эгч дүү нар голын усанд угаагаад авч яваа том сагстай ногоогоо дамнасаар хоорондоо чанга чанга хөгжөөнтэй ярилцсаар ирж байв. Араасаа хоцорсхийн исгэрэн яваа дүүг өдөж тоглож яваа бололтой. Эрхэлж тоглоцгоож байх нь тэдэнд сайхан байлгүй яах вэ.

	Харанхуйд миний нүүр тэднийх лүгээ адил амгалан инээмсэглэлээр дүүрч байв.

	— Хүүе гэж ээж намайг дуудахад нь би инээмсэглэсэн хэвээр эргэж харав.

	Ээжийн нүд муурын нүд шиг гялалзана. Намайг засан хүмүүжүүлэх сургуулиас буцаж ирэхэд тийм нүдээрээ намайг айлгаж байсан. Урьд тийм нүдтэй байгаагүй хүн юм сан.

	— Юу гэнэ ээ? гэж би сандарсхийн асуулаа.

	— Чамд мэс засал хийгээ юу? Нүд чинь хялраа больсон байх чинь.

	 

	 

	Манай гэрийнхэн бүгд чалчаагийн халдварт өвчинд автах шиг болов. Миний их зантай болсон тухай үг байшинг маань нэвтлэн далавч дэвэн аль хэдийн одсон биз. Гэвч хорвоогийн бүх юмыг мартчихаад тосгоныхны элдэв хов живийг огт мартчихаад ганц миний тухай л яриа боллоо. Би л ганцаараа яриад байлаа.

	Шөнө орой болтол би тэр чалчаагийн голыг эрчгэнүүр мэт эргэлдүүлсээр байхад манай гэрийнхэн аядан дагах үгсээрээ тосолж өгөөд байх шиг байлаа. Тэдний сонирхлыг дагуулан би хэрхэн амжилттай суралцаад улс төрийн ангид шилжиж орсон, улс төрийн нэг зүтгэлтний охины гэрийн багш болсон гэх мэт өөрийнхөө амжилт ололтын тухай урамтай цувуулж байлаа.

	Сэтгэлийнхээ угт бол би тэгж гоё үгээр сайрхан чалчиж байгаадаа ичиж өөрөө зэвүү хүрч суув. Яагаад гэхэд тэгж ярьж байгаагаараа би хөдөө тосгоны жижиг наймаачны хүү гэсэн мөн чанараа илэн далангүй харуулж, өөрийнхөө өөдгүй хоёр нүүрт чанараа илчлэв. Сайрхан чалчих үгэндээ сүүлд нь бүр ядарч өөрийгөө ингэж дооглон бодлоо: «Би үнэхээр боол юм. Ийм гэдгээ хэзээ ч мартах хэрэггүй. Үүнийгээ хүн амьтанд мэдэгдэхгүйг л хичээж явъя. Хамгийн эгзэгтэй шийдвэрлэх цагт миний боол чанар маань биедээ дараа болохгүй байх ёстой. Хөдөөгийн хүмүүс буурь суурьтай жиндүүхэн байдаг байтал миний бие жижиг наймаачин аятай чалчаа байна. Би гэрийнхэндээ өөр юу юу ярьж чадах байсан бэ? Шөнө болгон арчаагүй байдлаа мэдэрдэг тухайгаа буюу өвчин хатгах мэтээр зовоодог сэтгэлийнхээ түгшээгийн тухай ярих уу? Урсдаг шат нисэх адил доошоо хурдан унаж байна гэж шөнө болгон хар дарж зүүдэлдэг тухайгаа ярих уу? Үгүй, яалаа гэж би тийм юм ярьж ээжийнхээ голыг харлуулах билээ. Миний ирээдүйн сайн сайханд амархан итгэсэн тэр нүд, уруулынх нь татваганах нь намайг улам хүчтэй түгшээд орууллаа ч гэсэн би ярихгүй».

	Миний бодсоноос хамаагүй том болж торнисон дүү маань миний дотоод бодлыг гадарлав бололтой.

	— Чиний ярьж байгаа юм чинь манай их ах дайнд явж ирээд ярьж байсантай тун адил байна. Омог бардам, эсэн мэнд, аз хийморь нь гарч өгсөн тийм л байсан гэж насанд хүрэх дөхөж буй залуугийн бүдүүрч буй хоолойгоор хэлж байгаагаас нь үзэхэд ч томорсон нь илт.

	Сэтгэл нь баахан зовсон ээж хажуугаас:

	— Эрэлхэг зоригтой, бодь сэтгэлтэй, дарга нь сайн байсан гэсэн. Тийм биз дээ? Дарга нь дайны дараа хоёул хамтран худалдааны нэгдэл нээе гэж байсан гэнэлээ, би худлаа хэлээгүй, тийм биз дээ? Тэгээд одоо үхсэн хүний... Тэрний тухай дэмий юм ярих хэрэг юу байна? гэв.

	— Тэрний тухай би ер ярих гээгүй. Үнэн ярьсан уу, худал ярьсан уу гэдэг нь над падгүй, би яаж мэдэх вэ. Ахыг дайн дуусахаас өмнө үхсэн гэдгийг л мэдэж байна. Тэгэхлээр ярих юмаа өнөөгийн амьдралд тааруулах бололцоо түүнд гараагүй л дээ. Би ингэж л хэлэх гэсэн юм. Ямар ч гэсэн сүйрэлд орж цөхрөхийг үзээгүй хүн шүү дээ гэж дүү сүрхий жинтэй хэлэв.

	— Чи өөрөө шалгалтад сүйрэхээс айдаг болохоор үхсэн хүний тухай ингэж хэлж байна гэж ээж хэллээ.

	Дүү хөмхийгөө зуугаад ээж рүү хялайн харав. Тэгснээ гэнэт яралзтал инээмсэглэн босоод өрөөнөөс гарлаа.

	— Цаад талын өрөөнд цахилгаан гэрэл оруулаад хичээлээ хийж байгаа, этгээд зантай хүн шүү гэж охин дүү хэлэв.

	Ээж дүүг зөрүүд зантай гэж гоморхох боловч эхийн хайрын халуун сэтгэл үгэнд нь илэрхий байлаа.

	Би ээжийн үгийг сонсож буй царай гаргавч дүү маань ингэтлээ их өөр болсныг нь гайхаж суулаа. Хэлж байгааг нь харахад хүний үгэнд амархан итгэдэг хүүхэд зангүй болжээ. Энэ тухай нь л би бодлоо. Үнэхээр, дайнд амь үрэгдсэн ах маань эгэл амьдралын сүйрэл үзсэнгүй. Гэтэл би их сургууль төгссөн хойноо жинхэнэ амьдрал гэдэг юу болохыг биеэрээ туулах боллоо доо. Тэгэхлээр надад дайнд амь үрэгдэн замын хагасаас гараад ирээдүйнхээ гэгээн сайхан төлөвлөгөөг аливаа муу юм үзэж хөндөлгүй үлдээх завшаан үгүй болжээ. Одоо үе бол тайван цаг, тэгэхлээр ямар нэгэн япон хүний төлөөнөө шинэ дайн дэгдээх гэж хэн ч явахгүй. Ингэж бодохлоор би гэр орныхныхоо горьдлогыг биелүүлж чадалгүй муугаа дуудуулж ад болох нь уу гэхээс айж нэгэнт л өөр буцах замгүй болсноос хойш дуртай ч дургүй ч ахих санаатай л тэмүүлэх ёстой болжээ. Аяа, дайны жилүүдэд хэчнээн олон, хамгийн эгэл залуус баатар эрсийн амьдрал үхлээр төгсөж хайртай хүмүүсийнхээ сэтгэл зүрхэнд жаргалтай агуу их ирээдүйтэй золгоно гэсэн дурсгал үлдээгээд, үхлийнхээ ачаар ч эгэл амьдралд зайлшгүй амсах байсан шившигт сүйрлээс мултарсан гээч!

	— Бугенвилийн цэргийн эмнэлэгт нас бараагүй сэн бол одоо хэчнээн их юм хийж бүтээх байсан бол гэж ээж санаа алдаж, бидний хоовонгоо тойрон суугаа өрөөний тахилын ширээн дээрх хананаас өлгөөстэй байгаа залуу байлдагчийн гэрэл зургийг харна.

	Үнэндээ юу болох байсан бэ? Амьд мэнд байсан сан бол бүтээе гэж оролдсон ерэн есөн зүйл нь бүтэлгүй болж зуугийн ганцыгаа эцэст нь хүргэлгүй орхих л байсан. Эзэн нь тэр зуу дахь зүйлд нь бас л уурлаж дайнд амь үрэгдсэн өөр нэгийг өргөмжлөн магтах байсан даа: «Ээ дээ, тэр гайхалтай сайн залуу Сайпанд алагдаагүй бол уу хаанаас чам шиг ийм балай юм хийх вэ!» Гэтэл би ч тэр, дүү ч тэр, ер нь дайны дараа өсөж өндийсөн японы хэн нь ч тэр, нас барагсдыг өргөмжлөх чинь дэмий ажил гэж эзэндээ шууд хэлж чадахгүй. Дайнд нас барагсдыг өргөмжлөх шиг хамгийн дэмий юм байхгүй нь худал гэж үү? Ахын үе тэнгийнхэн юу ч хийх чадалгүй хамгийн шившигтэйгээр итгэл алдан тэрсэлсэн биш үү?

	Дүү яагаад тийнхүү их зэвүүцэн, багтрах нь уу гэмээр уурлан гарч одсон учрыг би ухаарлаа. Миний ч дотор бачимдан хоолой багалзуур боогдох гэж байгаа юм шиг санагдлаа. Тайван цагт аж төрөх дайнтай үеийнхээс хэцүү гэж би дотроо итгэж байлаа. Гэвч энэ тухай ярихын хэрэг алга. Дуугүй л туулах хэрэгтэй юм. Гэлээ ч уур хүрээд байх юм! Тогтворгүй санагдах, дандаа л бэрхшээл төвөг учрах, ядарч туйлдах байдал амтагдах, тодорхой шалтгаангүй боловч уур хорсол төрөх, нийт олноороо сэтгэл санааны талаар гутрах, өтгөн ургамал дотор бачимдсан арслан хяраад ч байгаа юм шиг санагдах, бас яаж ч чармайгаад цусанд дуртай зэрлэг араатны хоол болчих юм шиг санагдах энэ бүхэнтэй манай үеийн залуус тулгарч ийм их хүчирхэг эрин үед, нийтээрээ цэнгэн жаргавал зохих үед бид эрсдэж буй учраас тийм л юмыг дайснаа гэж үзээд тэмцэх ёстой юм. Улс төрийн албан тушаалд биеэ бэлтгэж байгаа, урьд засан хүмүүжүүлэх газар байсан, хөдөөгийн жижиг худалдаачны нэр төрд дуртай... хүүд ийм ирээдүйн төлөв дэндүү уйтгар гунигтай биш үү?

	— Энэ жаал төгөлдөр хөгжмийг нүдэндээ ганц ч удаа үзээгүй мөртөө хөгжимчин болох хүсэлтэй гэнэ. Тэгсэн атлаа хөгжимчин болох хүсэлтэй гэж зүтгээд байх юм. Чи ярилцаж энэ санааг нь орхиулмаар юм гэж ээж хэлэв.

	— Бүтэлгүй яриа болно гэж итгэх ч үгүй л байна шүү. Багаасаа ер нь хөгжимчин болно гэдэг байсан шүү дээ гэж хорслоо барьж ядан хэлэв.

	— Өвөө гурван удаа эхнэр авахыг оролдоод хөгжимчид гурван удаа мөр дээр нь тээр болсон. Миний хүүг хөгжимчин болох гэж байна гэдгийг мэдвэл лав уурлах байсан даа.

	Дүү нар жиг жуг инээлдэв. Гэнэт тэгж их чалчсаныхаа шагнал хүртэх шиг би жигтэйхэн хоосон зэлмүүн байдалтай болж бушуухан нойрсох минь гээд эрүүгээ заагдтал эвшээмээр санагдав.

	— Одоо унтацгаая гэж би нойрмог, нулимс гүйлгэнэсэн ядарсан нүдээрээ охин дүүгээ харж хэлэв.

	Миний үгийг эзэн хааны хэлсэн үг шиг тэр дор нь дагаж ор дэвсгэр заслаа. Өөд болсон эцэг минь манай гэрт хэзээнээсээ эмэгтэйчүүд нь эрчүүлийнхээ боол юм гэж хэлдэг байсан.

	Чимээ анир тасарч, харанхуй байшингийн дотор унтаж буй хүмүүсийн нойрон дундаа амьсгалах нь яг л ялаа дүнгэнэж жингэнэх мэт сонстох агаад бас ой модны ширдхийх, голын усны шоржигнох, тосгоныг доргиох газар дорын лүпхийх чимээ сонсогдоно. Тэр бүх чимээ анир миний орчин тойронд тасралтгүй дуулдах ажээ. Толгой маань гэнэт нэг зөөлхөн нойтон юманд орчих шиг болсонд цочоод хашхирчхав. Тэгж хашхирсандаа ичсэн гэдэг тоймгүй. Тэгээд босож чемоданаасаа нойрны эм авч сэмхэн гал тогоо руу явлаа.

	— Хэн бэ? гэж харанхуйгаас дүү асуухад би хөнөгтэй хүйтэн усаар цацуулах шиг болов.

	Дүү өөрийнхөө жижигхэн өрөөнд гэрлээ асаалгүй сууж байсан байна.

	— Нойрны эм ууя. Сэтгэл засах ганц жаргал байгаа юм гэж хэлэхэд бие зарсхийв.

	— Чи чинь ядуу хүн биз дээ? Ядуу хүмүүс үнэ ихтэй нойрны эм уудаг гэж үү? гэж дүү харанхуйдаа шигдсэн хэвээр асуув.

	— Ядуу нь ядуу. Би ядуу оюутан. Харин хотын ядуу оюутан гэдэг чинь хөдөөгийн ядуу оюутнаас тэнгэр газар шиг ялгаатай юм байхгүй юу. Нийслэл хотын оюутан хүн ядуугаараа бахархаж тэрээрээ гайхуулах дуртай, харин хөдөөгийн оюутан хүн ядуугаасаа ичиж үхэх дөхдөг юм. Бидний ядуу гэдэг маань уг нь ичвэл зохих нэг муу зан болох шахаад байгаа зүйл. Энийгээ нуух гэхдээ бид маргааш нь идэх хоолны мөнгөгүй болж байсан ч мөнгөө хамаагүй юманд үрчихдэг улс. Би өөрийнхөө ядуу амьдралыг гудиггүй давж яваа хүн. Даяанч ламын маягаар явна. Тэгээд миний цорын ганц баярлах юм маань, гудиггүй эрийн бөх хуяг дуулганы доторх ганц эмзэг газар маань нойрны эм юм.

	— Би нойрны эм уудаггүй. Нойр хүрч өгөхгүй бол надад нойр хэрэггүй байгаа хэрэг шүү дээ, гэсээр дүү харанхуйгаасаа гарч ирлээ. Түүний гялалзах нүдийг хариулж байгаад би нойрныхоо эмийг уув. Хүйтэн ус хоолой зүсэх шиг болж, ходоод ч хүйт оргилоо. Хэл гашуу оргиж, ичгэвтэр санагдлаа.

	— Нойрны эм нойргүйдэх аюул зовлонгоос салгадаг. Халамцах төдий нанчид зооглож байгаа юм шиг тун сайхан байдаг. Гэхдээ хүүхдийн амгалан тайван нойр биш л дээ. Учир нь тэндээ л байдаг юм. Чи тийм юмнаас ангижирлаа гэж санаж эхлэх шиг байна. Өөрийгөө аймхай байна гэж зэмлэх ч хэрэггүй, яагаад гэвэл өглөө босоход чинь аманд гашуу оргиж, ходоод өвдөн, толгой хагарчих гээд байна. Ер нь хамаг юм сэрсний хойно л болдог хойно яана гэх вэ. Чамд ийм яриа эвгүй санагдаж байна уу гэж би биеэ зөвтгөн хэлэв.

	— Үнэнээ хэлэхэд хэр зэрэг эвгүй байгааг би мэдэхгүй байна. Нойрны эмээр биеэ алж ч болно гэж дүү хэлэхэд би анх удаа амьдралдаа түүний хэлсэн үгэнд доромжлон дайрах өнгө гарахыг гадарлав.

	— Хүн амиа хорлоё гэж шийдвэл маргааш сэрэхдээ итгэх найдвараа алдаад шийдээгүй асуудлуудыг шийдэх явдлаас бүр ухарсан хэрэг болно гэж би хэлэхдээ бид хоёрын яриа хуучны нэг тэнэг ах, цэцэн дүү хоёрын тухай хүүхдийн үлгэрт гардаг шиг юм болж байх шив гэж бодов. Тийм дээрээ хүрэх юм бол тэрүүн шиг ичгүүртэй юм хаана байх билээ гэж би боддог.

	Дүү бид хоёр тийнхүү шөнийн хав харанхуйд, голын зүгээс чих дэлдэх оньсого тааврын мэт чимээ анирт, нясуун үнэр ханхлан пад харлах худгийн дэргэд, байшингийн саравчнаа нэг хэсэг дуугүй зогслоо. Японыг дайнд дийлдсэний дараа хар даран зүүдэлдэг байсан тийм аймшигт шөнийн нэг нь эргэж ирсэн шиг санагдав. Үдшийн харанхуй бүрийд дүү бид хоёр эзэмшлийн цэргээс айж халуу оргих толгойгоо голын усанд дүрэх гэж явж байсан билээ...

	Тэр ахархан хугацаанаас миний амьдралын хамгийн их явдалтай үе эхэлсэн байна. Хүүхэд байхдаа би даанч балчир учраас л дайнд явж чадахгүй хоцорлоо гэж уйлдаг байж. Харин энэ бол миний амьдралыг хамгийн их явдалтай байсан гэж хэлэхэд хэцүү зүйл байлаа. Дөчин таван оны зун муухан радио хүлээн авагчаар манай халуун хөндийд эзэн хааны дуу хоолой хадсан тэр цагаас эхлэн миний амьдралын хамгийн их явдалтай үе эхэлсэн бөгөөд өнгөрсөн бүх үе маань ямар нэг тодорхой биш, тогтвор тойм нь үл мэдэгдэх тийм юм санагдан хав харанхуй хүйтэн цээлийн ёроолд шингэх шиг болж билээ. Тэгээд л тэр үеэс эхлэн миний амьдралын соронзонгийн талбай өнгөрсөн үеийнхээ эсрэг хүчээр цэнэглэгдсэн юм. Хуучин нь диваажин болж хувирах нь тэр. Хүчирхэг, сайхан, гялалзсан дайнд оргилж байсан хүүхэд ахуй цаг... Гар хөндөөгүй үлдсэн диваажин.

	Тэр цагийн хэдэн долоо хоногт дүү минь миний цус махны тасархай байлаа. Миний сургуультай жижигхэн араатан шиг байлаа. Тэр ч бүү хэл надгүй бол энэ хүүхэд доройтон доройтсоор хуурай ганц ширхэг өвс шиг үрэгдэх биз ээ гэж боддог байж. Гэтэл эдүгээ намайг огт хэрэгсэхээ болиод харин ч их зан гарган хүйтнээр дооглох болсон байна. Бид хоёр тийнхүү нэг хэсэг дуугүй зогсох маань бүр даргилсаар ууршаад ёроолд нь өнгөр үлдэхийн адил юм болов.

	— Чи Таказёгийнхнийг санаж байна уу? гэж дүү тэр ёроолын өнгөрийг зүсэх шиг асуулаа.

	— Саналгүй яах вэ?

	— Америкийн цэргийг тосгонд орж ирсний маргааш Таказё эл хуль болсон. Юу болсныг би тэр үед мэдээгүй. Бүгдийг толгой дараалан алчихсан юм уу? Нэг нь америкийн нэг цэргийг шархдуулсан болохоор өшөөгөө авсан юм болов уу даа? Дургүйцэж байгааг нь мэдээд ялт хэрэг гэж үзээд нэг тийш албадлагын ажилд хөөчихсөн юм бол уу? Тосгондоо үзэгдэхгүй их удсан, юу болсон юм бүү мэд дээ.

	— Хэр их удсан бэ?

	— Ноднин хавар л хориод хүн эргэж ирсэн. Эзэмшлийн цэргээс айгаад Хоккайдо руу оргон тэнд цыган нар шиг байсан байх юм. Тэр солиотой амьтад Америктай найрамдлын гэрээ байгуулсныг мэдээгүй байж. Ёстой инээдтэй явдал болжээ. Ноднин хавар тэд анх оргосон шигээ бас л ямар ч шалтгаангүйгээр буцаад ирсэн байна. Хоккайдо хүртэл зугтаад цаашаа зугтах газар байхгүй юм байна гэж ойлгосон байж мэднэ. Тэгээд л эргээд ирсэн байх.

	— Одоо гацаандаа сууж байгаа юу? гэж би гайхсандаа асуулаа.

	— Таказё гацааг устгаад сэндчилүүрээр газрын хөрстэй тэгшилчихсэн. Ором дээр нь сайхан сургууль барьсан даа. Тэдэнд биш бидэнд зориулсан сургууль шүү. Тэд манай газар гэж нэхэл дагал болсон боловч манай тосгоны язгууртан нар тэр шаардлагыг нь эрс няцаасан. Таказёгийнхан гэж дэлхий дээр тийм хүмүүс ердөө ч байхгүй гээд л дууссан. Тэгээд арга буюу тэд эндээс явсан. Арваад нь Сугиокад өдрийн ажил хийж амь улжсан, бусад нь алга болсон. Хориод жил болоход Сикокугийн анхны оршин суугчид эртний Азийн үеэс эхэлсэн түүхээ бүрмөсөн дугуйлах нь байна шүү дээ! Итгэхийн аргагүй. Өөр тосгоны хүмүүс газрыг нь авчихлаа гээд л хүмүүсийг нь хөөчихдөг хачин шүү. Таказёгийнхан өөрснөө хариулдаг ямаанаасаа ч тэнэгтэж олигтойхон эсэргүүцэл зохион байгуулж чадаагүй байна. Хүн тусалъя гэсэн шийдэмгий санаа өвөрлөөгүй цагт тэд чадах ч үгүй л дээ.

	Дүү намайг зэмлэсэн байдалтай харж нүднээс нь оч бутрах мэт байна. Миний хацар, чих халуу оргиж, чамархайн судасны цус хүчтэй лугшиж, ичимхий эмэгтэй оюутан шиг нүүр улайлаа.

	— Айн, гиляк, ойрот нар ч гэсэн үндэсний цөөнх боловч бас л япон хүмүүс шүү дээ. Харин айн нар тэр хэвээрээ байгаа учраас бараг л музейн ховор үзмэр шиг болж, гиляк, ойрот нар нь японтой цус холилдон эрлийзжээ. Ямар нь дээр юм дээ? Ийм асуудалд хариулах амар биш ээ. Таказёгийнхан жишээ нь гиляк шиг тийм ястан болж чадах уу, үгүй юу бүү мэд. Тэднийг япончуудтай холиод Сугиокад өдрийн хөлстэй ажил хийлгэж байгаа бол миний бодоход нэг их муу юм болоогүй байх гэж би хэлэв.

	Би тэгж ярихдаа засан хүмүүжүүлэх газар байх үед Таказёгийнхны талаар захидал бичиж байснаа санаж биеэ тун их үнэлж байсан боловч дараа нь тэр санаагаа орхисондоо зэвүү хүрч байлаа.

	Дүү намайг үзэн ядсан харцаар ширтээд байхад нь дуугай л гал тогооны өрөөгөөр дамжин өрөөндөө очлоо. Хүйтэн устай аяга барьсан гар маань чичирч ус нь цалгин цээж, өвдөг, өлмий дээр дуслав. Нойрны эм бас нэгийг ууж хэвтээд гэрлээ унтрааж нүдээ анилаа. Хөө шиг хав харлан уурсаж хорссон дүүгийн царай, миний бачимдан ичиж зовсон — энэ бүхэн нойрны эмтэй холилдоод ямар нэг догшролын байдлыг бий болгож байв. «Ичгүүртэй ч гэсэн таказёгийнхныг март. Хорин жил болоход нэгэнт үгүй болох хойно хэний өмнө ичих вэ. Хөөрхий өчүүхэн тэр тосгон, хөөрхий тэр хүмүүсийг мартахаас биш. Би үл мэдэгдэх гайхам нэг газраас гэнэт ид шидтэй үл таних хүн болон гарч ирдэг ч болоосой, оньсого таавар шиг хачин амьтан болж үймүүлэх сэн гэж хүснэ. Уулын жижигхэн тосгоны худалдаачны хүүгээс өөр ямар ч идгүй байх юм бол би бусдыг дийлж чадахгүй, бусдын л нүд хорсгох амьтан болно. Ойр хавийнхаа хүн амьтныг нуга дарж байя гэвэл тэдэнд төрсөн нутаг орноо ч мэдэгдэхгүй, ид шидтэй увдистай хүн гэж бодуулдаг байх хэрэгтэй юм.

	Бусдыг нуга дарна гэдэг бол улс төрийн алба тушаалын шатаар өгсөх үндсэн арга мөн. Ойр хавийнхаа хүмүүст худал хэлдэг болно. Үүний тулд юуны өмнө өөрийнхөө худал хэлэх үгэнд итгэдэг байх хэрэгтэй. "Би энэ муу тосгонд төрөөгүй!" гэх мэт элдвийг бодсоор унтаад ойн савдаг зүүдлэв. Савдаг нь тосгоны галзуурсан сүнс байх юм. Намайг: «Чи тосгоноосоо урвасан, тосгоныхноосоо урвасан байна. Урвасан төдийгүй, нутгийнхаа хүмүүсээс ичиж, тосгоноосоо ичдэг болсон байна» гэж давшлан байх юм. Хожим, намайг сайд болсон хойно өнөөх ойн савдаг дахин над дээр ирээд: «Чамайг сайд боллоо ч гэсэн манай тосгоныхноос чамаар бахархах хүн ганц ч алга. Бүгдийн зэвүү хүрсэн байна» гэнэ. Тэгснээ үй түмэн ойн савдаг хөндий талаар дүүрэн бүдүүн нарийн хоолойгоор их л сүрлэгээр: «Чи амжилтын шатаар өгсөж байлаа ч гэсэн амар тайвныг тэртэй тэргүй үзэхгүй!» хэмээн ая нийлүүлэн дуулав.

	Сэрмэгцээ егөөтэй нь аргагүй инээд алдан баахан хөхөрлөө. Инээдтэй ч хэрэг юм даа. Ёстой л оньсого таавар. Амар тайван гэнэ шүү мөн инээдтэй еэ. Би амар тайван тухай санаа ч сэдээгүй байсан. Гэхдээ тэр бол миний толгойд усны уур адил манаран бужигнаж байсан зүүд дээ. Тэгэхлээр ухамсрын харанхуй буланд «амар тайван» гэсэн үг нуугдаж байсан байх нь жуумалзах байтугай төдхөн инэвхийлэх ч сөгөөгүй боллоо.

	— Чи юу бодоод инээв ээ? Харанхуйгаар юу болоод чанга чанга инээв? гэж ээж нөгөө өрөөнөөс асуулаа. Би унтаач болж дуугарсангүй. Маргааш л Токио руугаа явъя гэж бодлоо. Икуко Савадатай л уулздаг хэрэг. Энэ тосгонд ирнэ гэхээс айдаг болох нь ээ.

	
ХОЁРДУГААР БҮЛЭГ

	Токио. Уйлсаар сэрэхэд хамаг бие чичирч байлаа. Токио хот өглөөний шүүдэрт нэвт норсон газар мэт орог саарал бүүдгэр тэнгэрт дарагдан, шөнийн үлдэгдлийг өргөст хэлээрээ долоолох шиг, юм юм нь таараагүй, асар том хийсвэр, идшээ барьчхаад тэрийн хэвтэх хүчин түрэмгийлэгч мэт нэвсийнэ. Галт тэрэг чимээ анир нь намдсан Токиод ороод дохиогоо уянгалуулан дуугаргалаа. Токиогийн өглөөний тэнгэрийн шархнаас захаараа шингэлсэн цусаар будсан мэт ягаавтар эмжээртэй үүл бороо болон гоожно. Үүр цайв. Тийнхүү үүр манхайж буй Токиод цагт зуун километрийн хурдтай давхидаг манай галт тэрэг уур утаа савсуулсаар аахилан уухилан оров. Шөнийн гоо хүүхнээс авхуулаад аварга том хот хүртэл эрэмдэг бүхэн эрэмдгээрээ нүднээ тусдаг цаг, үүлтэй, хурын үнэр ханхийсэн үүр цайх үе байлаа. Нүд гялбам үүрийн туяанд эрэмдэг юм хүч мөхөстөн замхралгүй хаачих вэ...

	Токио. Биеэ дааж ядсан юм шиг гудамжнуудыг би сэтгэл хөдлөн, үзэн ядан харна. Токио миний толгойг эргүүлж, сэтгэлийг хөгжөөж, сэргээх эм адил нөлөөлнө. Сэтгэл хөөргөж, харшил үүтгэн, зүрх шимшрээн, хөлс цутгуулан, нулимс гоожуулан, амьсгаа давчдуулна. Бээжин, Нью-Йорк, Берлин, Парис, Стокгольм, Москва, Шинэ-Дели, Лондон, Ванкувер - эдгээр асар том хотод хэзээ нэгэн цагт би очлоо гэхэд замын хувцасны цаана шар арьсан дор байгаа миний хэнхдэг цээжинд Токиог халуун дотноор санагалзах тийм сэтгэл дүүрэхгүй дээ. Токио намайг тачаангуй хатуу сэтгэлтэй, нэр хичээсэн, шуналтай болгосон, хүссэндээ хүрэлгүй үхнэ гэж бодохоос харамсдаг болгосон хот билээ. Токио. Би чиний хүслэн болдог. Токио, ядах нь ээ зургийг чинь харж жаргал цэнгэл болгох сон гэж хүснэм, Токио, Токио. Чи эмэгтэй хүний дүртэй байсан бол би чамайг Сикстиний дагина3 шиг үзэх сэн!

	Токио. Дотроос судас цохилон лугшихын адил галт тэрэг галзуу хурдлан нүднээ үл үзэгдэх салхин шуурга тавиулсаар хотын дүүргийн цахилгаан галт тэрэгнүүдийн хажуугаар давхилаа. Тэр шуурганы дунд жижигхэн толгойтой, бадируу булчинтай эр хөдөлгөөнгүй зогсоно. Тэр хүн дэндүү эрт босох албатай, тэгээд нойр дутуугаас аяншсан цонхигор царайд нь хорсол, маанаг шинж хоёрыг загасны хайрсаар пялсан мэт ажээ. Юун хүн юм бол, жижиг албан хаагч уу, ажилчин уу? Заяа муутай төрсөн тэр хүн үхэн үхтлээ үүр цүүрээр нүд аниастай босох болно. Токиогийн оршин суугч шороон түмэн хүн бол амь зуудаг, хайр сэтгэл хэлэлцдэг, өнгөрсөн ба ирээдүйтэй хүмүүс, та нарыг би эрхэндээ авах ёстой! Засан хүмүүжүүлэх газар байхад хүмүүжүүлэгч намайг зодоход нь хар элгийн хүн дайсан гэдэг чинь үнэн юм байна гэж бүр тэр үед ухаарсан. Харийн шороон түмэн хүн Токиод толгой хоргодон буг болсоор түүнийг асар том шоргоолжны үүр болгожээ. Тэгээд би чимх нойрыг маань сорон авах хар элгийн хүмүүсийн тэр шороон түмэн амьтны дотор түр түр хэмээн зүсэн орох галт тэргээр ирлээ. Хар элгийн хүмүүсийн цайз болсон Токиог эзэгнэж, шороон түмэн хар элэгтийн дотор цор ганцаараа болсон би Токиод өөрийгөө эзэгнэсүгэй.

	Токио. Хар элгийн хүмүүсийн дуу сонсогдоно. Хатуу хүнд чемодан мөр цохин өвтгөнө. Эргээд харвал их юм үүрсэндээ давжаа сам хорхой шиг болсон залуухан хүү нарийн гарцаар арай чарай зүтгэж явна. Намайг хараад хань хамаатнаа олж үзлээ гэсэн мэт зовсон байдалтай инээмсэглэхэд нь би түүнийг туйлын их хорсолтойгоор харлаа. Токиод ирэх болгондоо төгс эрх чөлөөтэй болов, хар элгийн хүмүүсийн дотор ороод ирэх маань энэ шүү гэж бодох дуртай. Энэ бол жуулчлал дуусаж, жинхэнэ амьдралдаа буцаж орлоо гэсэн сэтгэгдэл төрдөг тийм хором билээ. Эцэстээ тултал тийнхүү хүчлэн бодохоос болж хөөрөн урамшдаг маань бие махбодын талаар сэргэн дэврэх лүгээ адил санагдана. Тийм сэрэл намайг тэр аяар минь эргэлдүүлэн сониуч зан хөдөлгөж, зүрх улам дэлсүүлсэн, дуу чангатган чивчрүүлнэ. Тулалдах талбарын соньхон нь тэр буюу. Байлдааны газар хэзээд соньхон байдаг.

	Токио. Сүүлчийн буудал. Мөн ч олон жил чи зогсоо зайгүй хөдөлмөрлөн зүтгэж байна, чамдаа гялайлаа. Оройн нэвтрүүлгээр сонссон нэг дуугаа би мартаагүй л явна. Урт удаан хугацаагаар залхтал үргэлжилсэн жуулчлал, хөдөлмөрт чинь гялайлаа. Чи өвөл цагийн Калифорнийд ирсэн биш ээ. Чи нүүдлийн шувуу нь буцсан өвлийн ойд иржээ... гэсэн үгтэй байсан юм.

	 

	 

	Тэр өвлийн нэгэн өглөө би далайчин шиг чемоданаа мөрөн дээрээ тавьчихсан бууж билээ. Долоо хоног аялаад хүрч ирэхэд Токио өвлийн хар чийгт нэвт харвуулсан байв. Өглөөний жалхгүй нар нэлээд дээр гарсан боловч хотын тэр чийгийг дартлаа гурван цаг хүртэл шарах ёстой. Удалгүй хүн, машинд бохирдсон агаар, тэнгэрийг манантуулан бүрхэх болно. Тэгэхэд шавар чийг, бусад новшиндоо дарагдаж байсан Токио хот тэсэхийн аргагүй муухай аагим халуун зуны байдалд автана.

	Галт тэрэгнээс буумагц л, гарахад билет хураан авдаг шиг сэтгэл санааны хөхиүн байдал ч алга болов. Тэгээд би гэдэг хүн толгойгоо хүнд чемодан хуягаар хааж галт тэрэгний зогсоолын дундуур зай гарган цааш мөлхөж ганц бие уур бадарч, баргар царайтай аглагч хавч-хорхой шиг л юм болж хувирлаа.

	— Замдаа жаахан бодоорой. Хөргүүр дэх майонез гэдэг чинь юу гэсэн үг вэ?

	Саарал илгэн хүрэмтэй, хар хүрэн илгэн өмдтэй, хүйтэнд даарч бас баахан тэвдсэндээ царай нь хөхөлзсөн Дэви Крокеттай ихрийн өрөөсөн шиг адилхан Икуко Савада телевизийн нэвтрүүлэгчийн маягийг дуурайн миний мөр дээр гараа тавин надтай тоглох янзтай мэндлэв. Нулимсандаа бөлцийж гөлийсөн Икуко Савадагийн нүдэнд сахал самбайндаа баригдаж, хорсол гашуудалдаа нүд маань улайсан миний царай тусна. Би бодолдоо дарагдсан хүн шиг толгой гудайлган алхаж байлаа. Икуко Савада миний цээжинд түгшүүр, эргэлзлийн үр цацаж соёолон цухуйх үрийг нь усалж, өтгөн навчаа дэлгэх болгож буйг нь би шууд ухаарлаа. Ер нь Икуко Савада яах гэж намайг угтаж ирээ вэ? Энэ тааврыг бодох нь ээ түүний майонезын тухай алиалж хэлсэн үг нь юу ч биш юм аа. Надтай зэрэгцэн алхаж яваа Икуко Савада бохио хичээнгүйлэн зажилна. Түүний майонезтай холбож хэлсэн алиа үг нь виски архи ханхлах америк бохины ороолт цаасан дээрх олон тааврын нэг байлаа. Тэгэхлээр би ч тэдгээрийг уншсан байж. Хөргүүр дэх майонез гэдэг нь юу гэсэн үг юм бол? Close, fhe door, I'm dressing4.

	— Инээх хүсэл алга уу?

	— Аан?

	— Та цаг л хожих гээд байгааг чинь би ойлгож байна. Энэ бол одоо ердийн алиа марзан үг биш, харин надтай шууд холбоотой юм. Би танаас тийм алиа үг сонсохдоо инээгээгүй гэж үү? Икуко Савада миний мөрөн дээр угаалгүй удсан толгойгоо тавьж алиалах маягтай хэлэв. Хэлж буй үгийнх нь аяс үнэхээр зүрх шимшрэм чин үнэн мэт санагдлаа.

	— Хоёр дахь удаагаа бол инээд хүрдэггүй.

	— Гэвч энэ бол надад хамаатай, таавар нь үгийн эхний «С»-д байгаа юм. Би тантай зөвлөхийг хүсэж байна.

	— Энэ үсгээс эхний үг нь эхэлдэг юм бол... гэж би хоолойгоо муухай дуугарсанд ичиж зориг муутай хэлэв.

	— Би яваад машин аваад ирье, харин та «С»-үсгээр эхэлсэн тэр үгээ олохыг бодож байгаарай гэж Икуко Савада илт тэсэж ядсан байдалтай хэлээд олон хүний дотуур жаал хүү мэтээр мөрлөн зүтгэлээ.

	«Саама» юм бол уу? «С» үсгийн дараа хос «а» ордог миний мэдэх үг одоохондоо энэ л байна. Ямар ч гэсэн энэ үгээс л эхэлье. Саама гэдэг маань Өмнөд Африкт байдаг гөрөөс буюу ямаа. Икуко Савада зэрлэг ан араатан агнадаг байж ч мэдэх юм даа? Өчигдөр үдэш харанхуйгаар янгир ямаанд мөргүүлсэн юм биш байгаа даа? Аль эсхүл comrade — нөхөр гэсэн үг юм бол уу? Аа энэ ямар найз нөхдийн асуудал гэж үү? Тэгсэн чинь Икуко Савада гэнэт эцгийгээ маллаад эв хамт намд орох гэсэн биш биз дээ? Carrot — лууван, Cauliflower — өнгөт байцаа. Салат яаж бэлдэх вэ гэж надаас зөвлөгөө авах гэж өглөөний зургаан цагт намайг угтаж ирэв л гэж, үгүй байлгүй!

	Миний инээд хүрэв. Зорчигчид ганцаараа инээж буй хөгжөөнтэй залууг нүднийхээ булангаар хараад зарим нь бүр шогшров. Тэгсэн чинь надад бас нэг шинэ үг Conception — үр хөвөрхүй гэсэн үг орж ирлээ. Гэвч би тийм үг байх ёсгүй, энэ лав биш, олон ч утгатай үг, гол утга нь энэ биш гэж бодлоо. Арай жирэмсэн юм биш биз дээ? Үгүй. Тэгвэл condamné à mort, corruption5 гэсэн үг байж магадгүй юм?

	Миний сэтгэл догдолсон үед толгойд хамгийн гайтай, хамгийн өөдгүй муухай үг орж ирэхийг нь яана. «Цаазлуулах ял авсан», «завхайрал» гэсэн ийм үгс «үр хөврөхүй» гэсэн үгийн язгуур дээр сагсайтал ургаж байгаа юм шиг л элдэв хангайн үг цувран орж ирнэ. Тэгэхлээр нь үг эрэхээ больчихлоо. Дараа нь чемоданаа мөрөн дээрээ тавиад гүйлээ. Хяналтын шугам өнгөртөл Икуко Савадагийн машины салхины шил өглөөний нарны туяанд гялсхийн миний зүг эргэж байхыг нь харлаа. Шавар шавхай болсон нохой шиг саарал «фольксваген». Салхиных нь шил улам улам тодрон цаана нь хэзээний дорой царайтай Икуко Савада улам ч муухай, улам ч арчаагүй байдалтай харагдах нь яг л голын ёроол руу өнгийхөд тиймэрхүү байдаг даа. Машин жолоодон хичээж яваа, бас зүрхэнд нь шимшрэн зовох юм байгаагаас тийм болсныг нь би ойлголоо. Миний цээжинд ч гэсэн зүрх ёгхийх мэт болов. Ичгүүр сонжуураа алдаж, нэр төрөө бодон ухаангүй болсон тэр арван найман настай охины нүд рүү харах зориг надад дутах нь гэж би ойлголоо. Би дэндүү нялуун зантай болж дээ.

	Нүүр лүү нь харалгүй, чемоданаа арынх нь суудал дээр тавиад өөрөө Икукогийн хажууд хөлөө жомбойтол нугалан суугаад хаалга хаах гэтэл ханцуйн дээрээ таксины компанийн тэмдэгтэй балтгар биетэй урвайсан эр үргэсэн шувуу адил гүйж ирээд хаалганы бариулаас барин нэг юм сануулж хэлэхийг завдав бололтой амаа ангайв. Тэгэнгүүт Икуко Савада машинаа огцом ухраан өнөөх хүнийг хажуу тийш савж ойчтол ухасхийгээд цагт тавин километрийн хурдтай давхин олон машины дотор орчихлоо. Би ч хаалгыг нь хаав.

	Икуко трамвай явдаг гудамжаар орж зүүн гар тийш эргэв. Би өнөөх хажуу тийш хаягдсан хүний тухай бодож өөрийгөө, Икуког дотроо зэмлэн явлаа. Тийм урвагар өчүүхэн хүнийг тэгж чадах нь зүрхнийхээ шархыг анагаахад тус болно гэж бодсон байж мэднэ. Гэхдээ хэдий удаа аж дээ. Ер нь хар элгийн хүнийг тэгж болохгүй. Юм бүхнийг нулимаад тийм юм хийж яаж болох билээ. Бачимдаж гүйцсэн арван найман настай охины хийж буй ажил байлаа ч болохгүй л дээ.

	— Би өчигдрөөс хойш машинаас гараагүй л явна. Гэвч намайг зовоож буй асуудал бол car6 биш л дээ. Би биеэ барьж чадалгүй тэнэг юм хийсэн гэж Икуко гунигтай хэлэв. Тэр хүүхэн үнэхээр зовлонтой яваа ажээ.

	Сууж яваа машин маань ажилчин оюутан пиг дүүрэн суулгасан трамвайнуудын хажуугаар өнгөрч Нихонбаси районд оров. Өглөөний наранд гэрэлтэх байшингууд тийм ч олиггүй биш харагдана. Бидний зэрэгцээ давхилдах машинууд ч бас чиг чигтээ нэлээд догь, өглөөний наранд өнгө зүстэй харагдана.

	— Эхлээд би Иокогама, дараа нь Камакура, тэгээд тэнгисийн захаар Фузисава хүртэл яваад тэндээсээ Токио буцаж, Косгогийн их замаар давхиснаа дахин Токиод ирсэн. Намайг явж байхад машин улам цөөрч зам улам өргөн болсоор үүрээр төмөр замын буудал дээр санаандгүй хүрч ирээд таныг өнөөдөр яг ирэх ёстойг санаад тавцан дээр гарсан юм.

	Икуко Савада зурагт радиогийн нэвтрүүлэгчийн маягаар ярихыг нэгэнт байсан байлаа. Бага зэрэг архи ханхлуулсан байна. Хөл доогуураа ажиглаж үзэхэд шотланд вискиний шил байв. Гуравны нэг хэртэй архи үлдсэн байлаа.

	— Архи уух уу? гэж Икуко Савада асуухад би

	— За гэв.

	Би амсах төдий болоод Икуко Савадад өгвөл мань хүн шилээр нь тонгойлгон дараагаар хэд балгалаа. Атираанд нь хир харагдах нарийнхан цагаан хүзүүнийх нь байдлаар балгаж буйг нь мэдсэн. Үнэнийг хэлэхэд Икуко Савада бид хоёр хэзээ ч энэ удаа шиг тийнхүү дотно байж үзээгүй билээ. Ногоон гэрэл асав. Арын машинууд чагнаалдлаа. Би Икукогаас шилтэй архийг нь авлаа. Бөглөөг нь их гоё хийсэн байв. Төмөрлөг эдийг гайхамшигтай уран чадамгай хэрэглэдгийг нэг жишээ мөн.

	Ходоод аятанхан халуу оргиж тийнхүү ийм юм бодож явлаа. Гэвч нөгөө л золигийн «с» үсгээр эхэлсэн ямар үг юм бол гэж бодохоос өөр юм толгойд орохгүй байв. Икуко Савада надад сүрхий бодлого өгч чадсан байна. Ингэж бодохоос олигтой санагдсангүй. Шотландын шил виски гэдэг чинь миний гурван долоо хоног гэрийн багш хийж байж олдог мөнгөтэй тэнцэх үнэтэй учраас бүр ч олигтой санагдахгүй байлаа. Тэр виски «Блэк энд Вайн», «Жони Вокер», «Оулд па» гэдэг вискинүүдээс хямд нь хямд. Гэлээ ч гэсэн уусны дараа жаахан байзнасхийхэд сайхан үнэр ханхална. Харин би тэр сайхан үнэрт нь шунах хэрэггүй байв. Хөлийнхөө дор хөглөрөх шилтэйгээсээ тэр хүүхэн байн байн балгаж байлаа ч гэсэн...

	— «С» үсгээр эхэлсэн ямар үг байх нь вэ? Би ийм үсгээр эхэлсэн зохих үгийг мэдэж байна гэхдээ та жирэмслээгүй...

	Би тэгж хэлмэгцээ харамссан юм. Шуудхан тэгж хэлэх хэрэггүй банж. Икуко Савада хараал хүртэх шиг хамаг бие нь чичрэн дуугүй байв. Харамсан гашуудсандаа тийм хорлонтой үг хэлснээ больж болдог ч болоосой гэж бодлоо. Гэтэл Икуко Савада намайг барьц алдан ичиж царай улайлган харамсан гэмшиж буйг огт анзааралгүй, тайван байдалтайгаар ингэж хэлэв:

	— Нээрэн, би жирэмсэн болсон шиг байна. Чадуулчихлаа даа.

	Миний бөөлжис цутгаж байлаа. Виски ууснаас юм бол уу? Виски уухдаа ядахнаа усаар ч гэсэн шингэлж уух нь зүйтэй юм. Тэгсэнгүй, тэгээд л дотор эвгүй оргино...

	— Энэ явдлаас мултрахад та л тус болох байх, таныг гуйх байна гэж Икуко Савада хэлэв.

	Би бодож бодож:

	— Тэгэлгүй яах вэ гэв.

	— Баярлалаа. Одоо дотор онгойлоо.

	Икуко, бид хоёрын сэтгэл санаа өдөр шөнө шиг ялгаатайг бодоод миний инээд хүрэх шиг боллоо. Миний дотор онгойж сэтгэлийн дарамтгүй болов. Уг явдлын цаашдын явцад хэн ч бүү саад хийх болтугай хэмээн дотроо залбирсаар вискинээс нь нэг балгалаа. Хоолой түлэгдэх шиг халуу оргиж нүдний нулимс гарч байсан хэр нь дахиад л балгамаар санагдана. Бие махбод яваандаа бүр хуурай болчих мэт санагдлаа. Тэгж санагдаад ердөө ч болдоггүй шүү.

	— Гэвч надаар туслуулахаар тийм сүрхий ноцтой юм болоогүй байж ч мэдэх юм даа гэж би маанаг жулдрай хүүхдийн байдалтай хэлэв. Ингэж хэлсэн үгийнхээ учир утгагүйг би сайн мэдэж байлаа.

	— Хаанаас, таны тус надад заавал хэрэгтэй.

	Икуко Савада зам дээр саад болж буй нэг ачааны машиныг чагнаалдсанаа төдхөн баруун гар тийш жолоогоо мушгин тэр машины хажуугаар орж өмнө нь гарлаа. Болзоотой газраа цагаас хожимдолгүй хүрэх гэж яарч яваа хүн шиг л байлаа. Хурд заадаг зүү нь галзуу юм шиг л гозолзож байна гэж би дотроо бодож явлаа. Заримдаа хурд нь 100-гаас хэтэрнэ.

	— Миний найз хархүү арван зургаатай, Жери Лиус шиг тэнэг амьтан, бас түүн шиг омогтой амьтан. Хүүхдээ авуулъя гэхэд галзууртлаа уурлаж намайг ална гэсэн. Юуны өмнө та тэр Жери Лиусийг ятгаж өгөөрэй.

	— За, оролдоод үзье.

	— Харин битгий л зодоорой. Тэрүүнд буруугүй юм шүү, би өөрөө тэрийг завхруулсан хүн.

	— Чи чинь өмнө нь бат охин байгаа биз дээ? гэж би асуув. Тийнхүү дэмий сониучлах зан гаргасандаа би баахан ичиж хоолой сөөнгөдүү болж, эвгүй муухай чичирхийлж буй маань чихнээ тодхон байлаа.

	Икуко Савада хариу дуугарсангүй. Би зориуд зэвүүг нь хүргэх гэж эгдүүтэй инээлээ. Бас өөртөө эгдүүцэх, хардах, бачимдахын улмаас бие рүү хар тугалга цутгах шиг болов. Өд сөд нь ургаж гүйцээгүй тэр хоёр дэгдээхэйн тэгж явсныг төсөөлөн бодохоос булай муухай санагдаж хүүхнийг цохиод авмаар санагдав.

	— Хоёрдугаарт, үр хөндүүлэх мөнгийг та ааваас аваарай гэж Икуко Савада ганцаараа ярьж буй мэт ядарсан дуугаар хэлэхдээ эгдүүцэж буйгаа нуухгүй байна.

	— Хоёр зуун мянган иен. Дараа нь бид хамаг үнэнээ хэлнэ. Хамгийн сайн эмнэлгийн газар хүүхдээ авхуулах сан гэж би хүсэж байгаа юм. Би ийм дэмий юмнаас болоод эрт өтлөхийг хүсэхгүй. Өвлийнхөө амралтаар Кансайгаар явж хагалгаа хийлгэснийхээ дараа нэгдүгээр зэргийн зочид буудал Кобэд амрах бодолтой байгаа. Та надтай хамт явахад дургүйлхэхгүй биз дээ? Зардлыг таны тэр авах мөнгөнд багтаана.

	— Аа, тэгэхлээр Кансайгаар жуулчилна гэдэг чинь миний чамд тус болсны шан болох нь ээ? Нэгдүгээр зэргийн зочид буудал гэнэ ээ? Хагалгааны дараа гэрийнхэндээ нүүрээ харуулахгүй гэж тэр юм биз дээ. Амраад дахин арван наймтай цэвэр охин болчхоод Токиод эргэж ирнэ гэсэн үг юм биз дээ гэж би ууртайгаар хэлэхэд Икуко Савада балмагдан нэг хэсэг үг дуугарч чадсангүй.

	Франц үйл үг ялгуулж байхдаа би муухай аашилж жигтэйхэн уурлаж дүрсхийдэг занг минь мэддэг болохоор өнөөх зан нь хөдөлж байна гэж бодсон байх. Гэвч төдхөн балмагдахаа больж үг хэлэхтэй болов. Уг нь овоо сайн хүмүүжилтэй хүүхэн дээ, өөлөөд байх юмгүй.

	— Жирэмслэх, зулбах гэдэг бол нөхөргүй хүүхэнд адгуусны, үнэхээр адгуусны ямар нэгэн чанар байгаа юм. Гэхдээ адгуус амьтан тэглээ гээд гуньдаггүй. Тэгэхлээр адгуусны маягийн юм хийж буй бүсгүй хүн өөрийгөө азгүй золгүй амьтан гэж үзэх ёсгүй.

	Икуко Савадагийн ингэж зүйрлэн цэцэрхэхэд миний уур тэсгэлгүй хүрлээ. Үзэн ядах сэтгэл бие шатаах шиг болно. Улс төрийн бодлогоч болохыг мөрөөдөж, энэ хэрэгтээ Тоёхико Савадаг ашиглана гэж бодож байсан маань харин биелээгүй хүслэнгээсээ, Икуко Савадад дурлах сэтгэлээсээ ангижирч буйг анх удаа мэдрэв. Нэгэнт ингэтлээ үзэн ядах сэтгэл үүссэн болохоор түүнээс бүр зэвүүцэн хөндийрөх хэрэгтэй болов. Миний хажууд хамгийн булай, миний мэдэх охидын дотроос хамгийн маанаг хүүхэн байна гэдгийг ухааран үхтэл нь доромжлох, энэ жирэмсэн муухай эмийг уландаа гишгэж доромжлох сон гэсэн эзтэй бодол шуналтай төрлөө.

	— Үнэхээр чи адгуус шиг юм хийжээ. Хамгийн булай юм гэж ийм л юмыг хэлнэ. Чам шиг охин ялимгүй ичих зовох нүүртэй байсан бол дур хүслээ барих ёстой, хүн ер нь тийм байх ёстой. Гэтэл чи тэгж чадах нь бүү хэл бас өөр жаалыг ч завхруулсан байна. Чиний үйлдсэн ажил чинь завхруулахаас ч дор, сармагчин л тийм ажил хийх байх. Тэгсэн мөртөө бас надтай зөвлөнө гэж хээвнэг ичих нүүргүй загнаж байх! Чи аягүй бол намайг ч сармагчин гэж бодож байгаа байх шүү. Чи намайг тэр арван зургаатай нусгай жаалтайгаа адил амьтан гэж бодоогүй биз? Тариачны бүсгүй жирэмсэн болчихсон бол амиа хорлох байсан яагаад гэхэд тийм нь чамаас мянга дахин хүн чанартай. Чи бол эцэг шигээ л ичгүүр сонжуургүй амьтан.

	Тэрийг загнаад л байхаас өөр арга надад байсангүй. Гэтэл цагт жаран км хурдтай давхиж байсан Икуко Савада гэнэт жолоогоо тавиад арын суудал дамналдан годройтов. Би хөлийг нь хажуу тийш түлхчхээд тоормосыг нь дарлаа... (илгэн өмд нь чанга барьсан түүний махлаг шилбэ тэрхэн зуур тун их эгдүүтэй мэт санагдсан, гэхдээ тиймэрхүү санаа сэтгэлийн аймшигтай нөхцөлд үнэхээр тийм байсныг нь би мэдэх учиргүй баймаар. Машин дотор харанхуйдуухан байснаас юм уу эсхүл хөлөө атийлгаснаас тэгж санагдсан байж болно. Хожим би түүнтэй дотно болсон үедээ чухам яахлаараа тийм байдалтай байсан юм бол гэдгийг эрж хайгаад ч тэр амь насанд тун халгаатай байсан агшинд ханаж цангаа гарамгүй хүслийг төрүүлсэн байдал ганц ч удаа тааралдаагүй билээ. Тийм сэрэхүй түр зуурд буй болоод л алга болсон, тэр тухай би урт удаан хугацаанд ер нэхэн санаагүй. Чухамхүү тийм явдал болохоос секундийн өмнө би Икуког туйлын их үзэн ядах болж байсан болохоор тийм сэрэхүй үүснэ гэдэг бол бүр гайхалтай бөгөөд тайлагдашгүй зүйл байлаа)... тоормос хий хоёрын аль нь байсныг бүү мэд Икуко бид хоёрын аз болоход би зөвийг нь олоод дарчихсан байж билээ. «Фольксваген» сүүлэн дээрээ гишгүүлсэн муур шиг муухай дуугаран хотын цахилгаан галт тэрэгний шугамыг хаасан саадыг мөргөж (баруун талын гэрлийн шил бут үсэрсэн!) замд жаран градус өнцгийн харьцаатайгаар зогтусан зогсох нь гэр. Би заагуурын хэрэгслийн самбарт цээжээрээ, салхины шилэнд духаараа мөргөөд ёолж байхад Икуко дагз, нуруугаараа жолоог түгхийн цохиж нэг юм үглэн хашхирав. Салхины шил бут үсрэн бид хоёрыг цасан шуурга булах шиг болов.

	Энэ явдал Кандагийн районы Зимбомати гудамжинд цагдаагийн хэсгийн хажууд болжээ. Төдхөн дөч эргэм насны жижигхэн муухай хамартай атигар эр гүйж ирэв. Бид хоёрын хэн нь ч ухаан алдаагүй байв. «Фольксваген» орчин тойрныхонд тийм их сэтгэгдэл төрүүлээгүй сэн бол цааш нь зуун километр давхисан ч дажгүй явчих л байсан байх. Бид ч гэсэн сэтгэл төрүүлэхсээд байх юмгүй байлаа л даа. Өглөө эрт босох албатай хүмүүс нэг их сониуч зангүй байдаг юм. Сониуч зантай хүмүүс шөнө нь гүйлдсээр тамир тэнхээгээ барчхаад үүрээр хүйтэн хучлагадаа ордог. Сониуч зантай хүмүүст эртлэн босох хүч дутдаг. Тийм учраас бидний дэргэд дэмий сониучлан харах амьтан бараг байхгүй байлаа. Өглөөний явган хүний зам дээр унасан модны навч, цаасны өөдөс л жишим ч үгүй шард шардхийнэ. Цахилгаан тэрэг зогссоноо дахиад л хэнэггүй замаа хөөлөө.

	Икуко Савада хувцасныхаа муухай болсон хэсгийг цэвэрлэж байхдаа ч баян хүний охин гэсэн нэрээ алдахгүй эцгийнхээ нэрийг хэлж байна. Тэгээд л юм бүхэн болох нь тэр дээ.

	Бага сага гэмтсэн «фольксваген» Отяномизугийн их сургууль чиглэн уул өгсөж эхлэв. Икуко, бид хоёр жигтэйхэн ядарснаа гэнэт мэдэрч огт юу ч ярилцахгүй явж байлаа. Би машины хагархай цонхоор өглөөний жишимгүй гудамжийг ажиглан харж байхдаа энэ ертөнцөд миний бие ухаан жолоогүй хайрлаж дурлах, намайг ч бас тэгж хайрлах нэг эмэгтэй нэг л газар яваа даа гэж бодож байснаа одоо санаж байна. Тэр эмэгтэй хязгааргүй бодь сэтгэлтэй хэр нь өөрийгөө ч хохироолгүй надад бүрэн жаргал эдлүүлж явах болно. Тэр хүн (надаас ялимгүй ахмад байж мэднэ) миний төлөө амьдарна, намайг хүлээж байгаа даа гэж бодож байсан билээ. Тэр эмэгтэй бол Икуко Савадагаас эрс тэс ялгаатай. Би тэр алт шиг хүүхнийг олохын төлөө бүх амь насаа зориулах ёстой, хэрэг болж гэм түүний төлөө Африк руу явсан ч явах л байна. Гэтэл чингэхийн оронд энэ муухай, бачимдсан хүүхэнтэй хамт явж байж арай л машины ослоор амь үрэгдсэнгүй. Бид хоёр тэр ослоор үхсэн бол шүүх эмч нар намайг тэр гэдсэнд байгаа хүүхдийн эцэг гэж тодорхойлох байсан биз.

	Тиймэрхүү дэмий байдлаар амь наснаасаа хагацаж мэдэх юм байна гэж бодохоос маш их зэвүү хүрч байлаа. «Фольксвагенд» бөөлжисний үнэр ханхалж шил нь хагарсан хаалгаар салхи орж ирэвч муухай үнэрийг дарж үл чадна.

	Дараа өдрөөс нь эхлэн би ажиллаж эхэлсэн. Тэгэхдээ алт шиг эхнэр олж авах гэж сонинд зарлал бичээгүй, орон нутгийн радиогоор мэдэгдэх гэж гучин секундийн нэвтрүүлэг ч худалдаж авсангүй. Тиймэрхүү юм хийхийн оронд огт эсрэг юм хийж эхэлсэн буюу өөрөөр хэлбэл Икуко Савадагийн явдлыг нэг тийш болгохын тулд шуурхай ажилласан юм. Энэ нь хүн төрөлхтнийг хүйс тэмтрэхээр Ангарагаас ирсэн этгээдийн ажилтай бараг адил юм байлаа. Үнэхээр их чармайж байсан болохоор анагаахын ангид орж хайч, хавтгай хямсаа олж аваад Икуко Савадагийн судалтай хүрэн боровтор банзлын доогуур шургахаас ч буцахааргүй байлаа.

	Яагаад би тэр бузар ажлын төлөө тийнхүү мэрийсэн бэ? (Би үр хөндөхийг бузар ажил гэж үздэг. Энэ бол шашны итгэл бишрэлтэй огт холбоогүй, эхнээсээ аваад эцсээ хүртэл хурьцлын ажилтай холбогдсон бузар явдал, түүнийг цэвэршүүлэх ганц арга бол хүүхэд төрүүлэх явдал юм. Төрөөгүй хүүхдэд тэнэгийн малгай нэхэж суудаг жирэмсэн эмэгтэй хүн угаасаа ичгүүртэй юм хийснээ харуулж буй бөгөөд түүнээс огтхон ч ичихийн хэрэг байхгүй юм. Гэвч тэд хурьцлыг аймшигтай ялт хэрэг мэт үзэж хамгийн их айж үр хөндүүлэх гэж эмнэлэгт очдог байна). Би яах гэж тэр ажил хөөцөлдсөн бэ? Икуко Савадаг хамаагүй харааж доромжилсон буруугаа цагаатгах гэж л тэгсэн байх.

	Тэр үед эцэс төгсгөлгүйгээр хараан зүхэж байсан маань бие сэтгэлийг ариутган угаасан, шунал тачаалыг угаасан. Икуко Савадаг хайрлах, хорсон занах явдлыг угаасан, тодорхойгүй хардлагыг угааж цэвэрлэсэн халуун усан шүршүүр болж хувирсан юм. Хачирхалтай мэт санагдавч би ер нь Икуко Савадаг өөрийн нууц амраг болгоё гэж бодоогүй, тэр ч бүү хэл энэ бол миний үүрэг байж ч болох юм гэж бодоогүй. Би тэр ажлыг хөөцөлдөхдөө золгүй юманд орсон эмэгтэй дүүгийнхээ төлөө л явж буй мэт санаж байжээ.

	Хүнийг их занаж зүхвэл сүүлдээ түүнтэйгээ цусан төрлийн барилдлагаа шиг холбоотой болчихдог бололтой. Дайснаа дараад уландаа гишгэсэн цагт бид эргээд түүндээ тусламжийнхаа гарыг сунгамаар санагддаг. Энэ бол сэтгэл мэдрэлийн тэнцвэржих хууль бололтой. Би Икуко Савадаг есөн шидийн бэлэнч муу үгээр хараан доромжилсон. Тэгээд ч сүүлдээ түүний төлөө байдаг хүч чадлаа зориулахаас өөр замгүй болсон юм.

	Харин Икуко Савада намайг тэгж харааж доромжилсон хойно л туслах хүн юм байна гэж надад гүнээ итгэх шиг болж билээ. Икуко надад харааж зүхүүлээд хоёул осолд орох дөхөж байсан тухайг бид хоёр хожим хойно ер нэхэн санаж ярьж байгаагүй. Тэгээд бид хоёр тэр бузар хэргээ хэрхэн гүйцэтгэх тухай тайван ажил хэрэгч байдлаар ярилцсан юм. Би Икуко Савадаг ихэмсэг хүүхэн гэж бодоод гэрийнх нь багш хийж байхдаа зовдог байсан бол одоо бүр мартаад харин ч дэмий хоосон хуудуутай муу хүүхэн юм даа гэж боддог болов. Бид хоёрыг их сургуулийн дэргэдэх нэг зуушны газар хамт ороод уг хэргээ ярилцаж суухыг үзсэн манай их сургуулийн нөхөд бид хоёрыг нууц амраг гэж бодсон нь гайхалтай шүү. Икуко Савада завхайруулж өгсний нь хариуд энэ бүхий л эвгүй байдлыг буй болгосон арван зургаан настай хуурамч Жери Луисийг ятган үнэмшүүлэх гэдэг Икукогийн хэлж байснаар үнэхээр амаргүй хэрэг байв. Ядах нь ээ тийм ажлын бузар булай залхуутайг яана. Асуудлыг нэг тийш болгон шийдсэн тэрхэн хоромд энэ замаа алдсан жаалыг завхруулж орхилоо гэсэн хачин уйтгарт бодол миний толгойд орж ирсэн билээ.

	Бид хоёр Асакуса дахь жааз хөгжимтэй зуушны газар уулзсан юм. Арван хоёрдугаар сарын эхний долоо хоногийн ням гарагийн өглөө анхны цас хаялж байсан цаг билээ. Уулзахаар болзсон тэр нэг бүрхэг хүйтэн үдэш мань залуу хүзүүгээ улаан өнгийн ороолтоор ороочихсон шалиг завхай явдал хэвлэдэг оройн сониныг ичиж зовохгүй уншиж байлаа. Кассын дэргэдэх инжрийн модны цаанаас би түүнийг нэг хэсэг ажиглав. Зуушны газар чийглэг бөгөөд бүгчим. Байшингийн бүдэг харанхуйд хана нь хөлөрч чийглэг агаарын хамт гуйвж дайвж буй мэт санагдана. Миний пальто норж хүндрэн мөр дарж байна. Хуурамч-Жери Луис ганцаараа уйтгарлана. Хөгжилдөн буй тав зургаан залуу доёгор урт хөлөө жийн автомат хөгжмийн өмнө толгой гудайлган суухдаа зарим нь нойрмоглож зарим нь автомат хөгжмийн аятай огт нийлэхгүй ая исгэрнэ. Би цэнэж болгоомжлохоо болиод бас Жери Луисийг өөр зуушны газар аваачъя гэж бодож байснаа ч болив. Тэрнээс гадна тэр хуурамч Жери Луис бол санаснаас залуухан бөгөөд нуруу намтай харагдав. Тэр залуу америкийн алиалан тоглогчтой төстэйгөөсөө японы жааз хөгжмийн дуучинтай илүү төстэй - хацар дээрээ хонхорхойтой, бумбагар уруултай, сайхан шүдтэй, жирвийсэн хөмсөгтэй ердийн л арван зургаатай жаал харагдлаа. Нүд нь лав гоё бөгөөд айсан шувууны нүд шиг байх гэж бодсоор өөдөөс нь харан суулаа. Тэр намайг үнэхээр сайхан хар нүдээрээ ёоз муутай харж байна.

	— Сонин юм ихтэй сонин уу? Чи тун их шохоорхсон бололтой уншиж харагдсан. Хуял тачаалын тухай бичсэн өгүүллэгүүдээс нь эхлэн ярилцах уу, тэгвэл бид хоёрын холбоо харилцаа ойртож магадгүй юү? гэж би хэлэв.

	— Миний уншиж байгаа юм чамд падгүй. Толгой битгий эргүүл, надаар яах гээ вэ? гэж хуурамч-Жери Луис намайг чонон нүдээр харж, нойт даасан ягаан гялтгар уруулаа татвагануулан жимийж настай хүний бүдэх дуу хоолойгоор хэлэв.

	Засан хүмүүжүүлэх сургуульд миний өмөөрч өмгөөлж байсан нэг муу уйлаа жаал байсан, тэрэнтэй л энэ жаал их төстэй харагдлаа.

	— Икуко Савада надад бүгдийг ярьсан. Хүүхдээ авуулах хүсэлтэй юм байна. Чи гоомойтож байж саад хийх хэрэггүй гэж би бодож байна.

	— Хөндлөнгөөс хөлөө гэгч болох нь ээ.

	— Хаанаас, арван зургаатайдаа эцэг хүн болох гэж буй хүний хэрэгт хөндлөнгөөс оролцохоос өөр домгүй. Яагаад гэхэд чиний хүүхэд чинь чиний өөдөөс үг хэлэх нь байтугай ертөнцөд мэндлэх учиртай гэдгээ ч мэдэхгүй байгаа шүү дээ.

	— Хутганы амт үзэх гээгүй биз? Өвдөх байх шүү!

	— Икуко Савада чамайг битгий зодоорой гэж гуйсан. Чи бид хоёрын хэн маань хүчтэйг зүйрлээд үз. Чи нэг л юмаар, эцэг хүн гэж тооцогдож болох ганц зүйлээр л надаас давуу байж мэднэ.

	Автомат хөгжмийн дэргэд байсан залуус чанга чанга хөхрөлдөв. Хуурамч Жери Луис ганцаардаж уур хилэндээ багтран ядаж байв. Тэгснээ тэсэлгүй нулимсаа залгин толгой унжуулав. Тун их хулчгар хүн болохыг нь мэдлээ. Олигтойхон шиг дэлсээд авсан ч дээр байж мэднэ. Гэвч эсэргүүцэх чадалгүй амьтан чинь түүнээсээ болоод хэл нь татчихсан юм шиг болчихвол гай. Яаж ч болохгүй юм болчихвол төвөг. Айсандаа цөхрөнгөө барсан амьтан чинь шилээ татчихаж мэднэ.

	— Чи тэр хүүхнийг жирэмсэн болгосон байна. Чи үнэхээр хүүхэдтэй байхыг хүсээ юу? Чи өөрөө хүүхэд шүү дээ. Тэр хүүхэн чамайг ойчсон намгаас чинь гаргаж өгье хэмээн гар сунгаж байхад чи юуг нь чангаалдаад байгаа юм? Чи яах гэж Икуко Савадаг энэ байдлаас гаргахад нь саад болж байгаа юм? Чи яахаараа ямар ч утга учиргүй юманд дөргүй бух шиг зүтгэнэ вэ?

	— Хүүхэд авхуулахыг хэрхэвч зөвшөөрөхгүй. Тэр хүүхнийг хүүхдээ авуулдаг юм бол би сонин, долоо хоногийн сэтгүүлүүдэд сайхан материал худалдана шүү. Эцэгт нь овоо сайн төвөг удах байх шүү, хэн шахаж шаардаж байгаад хүүхдийг нь авуулсан гэдгийг ч бичнэ.

	— Яасан бузар санаатай этгээд вэ! Энэ бодлоо тэнэг толгойноосоо авч зайлуул. Бузар новш вэ. Икуко Савада чамайг хаявал таарах юм байна. Ер нь та хоёр тэртэй тэргүй салсан байгаа л даа. Аль болох хурдан чамаас холдвол тэр тусмаа сайн болох юм байна.

	— Бид хоёр салаагүй. Өчигдөр надтай унтсан шүү дээ.

	Бид хоёрыг сонирхон харж байсан нөгөө хэдэн залуу ёстой элгээ хөштөл инээлдэв. Хуурамч Жери Луис тэвчээр алдан тэдэн рүү эргэж:

	— За яагаа вэ, солиороо юу, та нар чинь? Юу ч гэж хэлэх бил ээ, найз нар минь, яагаа вэ? Та нарт падгүй, за яах вэ би нэг үзүүлээд өгөмз, сайхан мэдээрэй, нөхөд минь.

	— Битгий уйл, битгий уйл, аав гуай гэж нэг нь хэлэв.

	— Явцгаах уу? Аавыг энд орхиод явцгаах уу даа? Энэ чинь одоо бидэнтэй дүйцэхгүй гэж бас нэг нь хэлэв.

	— Бүр галзуурцгаах нь, гайгүй, та нарт үзүүлээд өгөмз.

	— Бидний бурхан бидэндээ үзүүлээд өгөх л дөө.

	— Аав гуай, битгий уйл! Аав гуай минь битгий уйл, бүү уйл, бид бас чамтай унтамз гэж бүгд дуу нийлүүлэн хашхиралдав.

	— Бид нар чинь найз биш бил үү? За яах вэ, тэгвэл дуусаа, намайг царайдхаа л болино биз. Та нарт амаа барих цаг ирнэ, гайгүй. Муусайн өөдгүй новш. Би бас та нарт хэчнээн итгэж байв. Муусайн өөдгүй новш оо. За яах вэ тэгж л бай, амаа барих цаг та нарт ирнэ ээ, гайгүй.

	Залуус босож пальтогоо өмсөн хүзүүгээ ороогоод ширээ сандал тар нярхийлгэн ийш тийш болгов. Тэгснээ хий дайсантай зодолдож буй байдлаар өлмий дээрээ ондгонолдсоор кинотеатрын гудамжинд бөөнөөрөө хашхиралдаж гууглалдан гарахад нэгэнт шөнө болсон байв.

	Хань нөхдөдөө хаягдаж буй хуурамч-Жери Луисийн тийнхүү шившгээ тарин зэвүүцэж байгааг нь ажиглахад инээд хүрч байлаа. Өмнөхөн нь би түүнийг өрөвдөн нулимс унагах шахаж байсан бол гэнэт өчигдөрхөн Икуко Савадатай ойртож байснаа сайрхан үнэнээ хэлмэгц нь эгдүү хүрэвч үүнээ мэдэгдэхгүйн тулд хөгжилтэйгөөр инээх аядлаа.

	— Найз нөхдөдөө хаягдаж хайртай байсан хүүхнийхээ сэтгэлийг хөргөсөн арван зургаахан настай эцэг болсон чи энэ зовлонт хорвоод орь ганцаардана шүү. Орь ганцаардахаасаа ч долоон дор юм болж нуруун дээр чинь дуу хамхихгүй мөнхийн орилоо, өмхий өтгөн шингэндээ холилдсон жаал үлдэнэ шүү дээ.

	— Тонил! Надад хүүхэд л хэрэгтэй. Тэр хүүхэн өөрөө муухай амьтан. Хүүхэд авуулахыг би яагаад ч зөвшөөрөхгүй. Тонил! Хүний хэрэгт хөндлөнгөөс бүү оролц. Тонил! Эндээс зайлаад чамайг тэжээж байдаг тэр эцэг дээр нь очиж охины чинь би хүчээр гэдэстэй болгоогүй шүү гэж хэлээдэх! Өөрөө л галзуу юм шиг байдаг, хамт хэвтлээ дуусаа! Ямар ч банзлаас цаадах чинь гарамгай хийнэ! Би унтсан, бөөлжис цутгаж байсан. Гэхдээ би таван мянгыг авсан. Өчигдөр ч гэсэн өвөрт нь орохын өмнө таван мянгыг авсан. Өвөрт нь орохоос өмнө шүү! Тэгэхлээр дуугай эндээс тонил!

	Хуурамч-Жери Луис санаандгүй гэнэт ул суурьтай боллоо. Хуял нь хөдөлж, бахархах сэтгэл төрсөн тэр жаал гэнэт инээд алдлаа. Нүдэнд нь нулимс цийлгэнэж, солонгорхог хар хүрээтэй тод шаргалдуу хүүхэн хараа гялалзана. Хөлс нь бурзайн уруул нь өмгөнөж, хацар нь улайна.

	Миний эгдүү, хорсол дарагдаж харин доромж санагдлаа. Жигтэйхэн хардах лугаа төстэй атаархах сэтгэл төрж байлаа. Хуурамч Жери Луис самсаагаа тачаангуйгаар сартайлган бумбагар амаа нээхэд нь шүлсэндээ нойтогнох сайхан шүд, ягаан буйл харагдана. Би бүр галзуурмаар болж эхлэв. Засан хүмүүжүүлэх газар байхын садист зан хөдөлдөг шиг тийм зан маань хөдөлж дээрэмчин шиг өөдгүй хорон санаа төрлөө. Эргэн тойрноо хурдан нүд хэсүүлэн харав. Өнөөх хэдэн залуугийн шуугианаас болж тэнд байсан хүмүүс тараад алга болсон байлаа. Хоол зөөгчид, зоогийн газрын эзэн кассынхаа тэнд цуглан бид хоёрыг харахгүй царайлавч хамаг анхаарлаа бид хоёрын яриаг сонсоход чиглүүлсэн байлаа.

	— Эндээс тонил! Тэр хуялт завхай эмийг хүүхдээ авуулахыг би хэрхэвч зөвшөөрөхгүй! Тоёхико Савада дараачийн сонгуульд ялах хүсэлтэй байгаа бол надтай бүү муудаг! Дуугай амаа татаад эндээс тонилж эзэндээ ингэж л хэл! Чамд хүний нүнжиг гэдэг юм байна уу, үгүй юу?

	Би ширээний доогуур хөлөө жийж байгаад хуурамч Жери Луисийн хөлийг хар хүчээрээ хавчлаа. Дараа нь ширээг ялимгүй дээш болгосхийн нэг хөлийг нь түүний хөл дээр тааруулан ширээгээ тохойлдон биеийнхээ бүх жингээр дарлаа. Ингэхийг кассын тэнд зогсох хүмүүс олж харахгүй байсан юм. Гэнэт дуугүй болмогц л тэндээс сэжиг авч болох байлаа л даа. Гэтэл тэр хуурамч-Жери Луис хэр баргийн өвдөхийг тэсэж сурсан бололтой.

	Хашхирвал яана гэж л би их айж байлаа. Орилж эхэлбэл надад зугтахаас өөр замгүй болох байв. Би цагдаагийн газар хүргүүлэх буюу Асакусагийнхны гарт орохыг юунд хүсэх билээ. Гуанз зуушны газруудын эзэд угаасаа нэр муутай газар болохоор хэр баргийн юманд дажгүй байх боловч хэмжээнээс хэтэрвэл цагдаад мэдэгдэнэ. Хэрэв тэр жаал орилж хашхирвал намайг хэр хэмжээнээс хэтрүүллээ гэж зуушны газрын эзэн үзэх байсан биз...

	Гэтэл нөгөөх чинь өвдөвч дуугаралгүй тэсэж байлаа. Би хорсолтойгоор бах таваа ханасан маягтай харахад тэр жаалын хацрын улаан өнгө нь зэвхий цагаан болон хувирч нүүр нь аливаа төрх шинжээ алдаж, хөлс нь дусал дуслаар бурзайн ирэхэд би ширээгээ улам чанга дарж хөлийг нь улам хүчтэй нухлав. Хуурамч-Жери Луис итгэхийн аргагүй удаан тэвчиж байлаа. Миний сэтгэл жигтэйхэн догдолж хамаг бие чичрэн байна. Жаалын тарчлан, нүд нь цагаанаар эргэлдэн хүүхэн хараа нь томсохыг харахад би нүдээ ирмэх ч чадалгүй байлаа. Дотор муухай харанхуйлан ирэхэд одоо гучин секунд ч тэсэхээ болив гэж бодов. Тэгтэл яг тэр агшинд хуурамч-Жери Луис амраг хайртай хүүхнээ тэврээд янаглан сэмхэн үглэх адил нам дуугаар нэг юм энхрий зөөлөн хэлээд ухаан алдан ширээн дээр нүүрээрээ падхийв.

	Зуушны газрын эзэн хоол зөөгч нэг хүүхнээ цагдаа буюу журам сахиулагч дуудуулахаар явуулав уу гэж зөнгөөрөө гадарлаад би босож кассад нь очиж мянган иений дэвсгэрт өгөөд л түргэхэн гарч олны дотор ороод алга болох нь тэр. Засан хүмүүжүүлэх газраас гараад олон жил болсон хойноо тэгж хүнийг дээрэлхэн дарласнаа олны дундуур зүсэн зугтаж явахдаа бодож өөртөө зэвүү хүрч эгдүүцэж явж билээ. Тэгснээ бүр бачимдах байдалтай болсон юм даг.

	Тийнхүү харгис хэрцгий юм хийсэндээ бүхэл долоо хоног гонсгор бачимдуу явж билээ. Икуко Савадатай ч уулзахгүй, хичээлдээ ч очилгүй бүхэл долоо хоногийн турш өглөөнөөс орой хүртэл сахал самбайгаа ч хусалгүй өрөөндөө хөлбөрч улс төрийн түүхийн холбогдолтой бичиг баримтын зарим нэг эмхэтгэл, сэтгүүл хөршөөсөө авч уншсан болж байсан бөгөөд толгой маань хөвөн чихчихсэн юм шиг хачин санагдаж байж билээ. Юу ч хийгээгүй мөртөө үхтлээ ядарсан долоо хоног байв.

	Сүүлдээ тэр жаал яагаад Икуко Савадад хайр сэтгэлгүй гэж хэлж байгаа мөртөө хүүхэд авуулахгүйн тулд хов жив дэгдээнэ гэж байгаа юм бол гэсэн бодол толгойд эргэлдээд болдоггүй. Найз нөхөд нь ч гэсэн яагаа ч үгүй эрт хаячих шиг. Үнэхээр тэр арван зургаатай залуу хөөрхөн залуу, тэр өөрөө ч тиймийгээ мэдэж байна. Түүнд төрсөн биеийнх нь гоо үзэмжээс гадна мах цусанд нь шингэсэн өөр гүн гүнзгий нууцгай ямар нэг чанар бас байж таарна.

	Долоо хоногийн дараа би дахин Асакусад очихоор явлаа. Үрэвссэн тархинд минь үүрлэсэн өт шиг зовоогоод байсан сэжгээсээ ангижрах санаатай л тийшээ очсон юм. Долоо хоногийн дотор нэлээд хүйтэрч орой тийшхэнээ болоход Асакусад осгож үхмээр хүйтэн өвөл болсон байв. Хар хаалганых нь дэргэд очоод л энэ зуушны газар «Алтан хундага» гэдэг нэртэйг нь гэнэт саналаа. Үүдийг нь мөрлөсхийн орж очвол өнөөх л ширээнийхээ ард өнөөх хуурамч-Жери Луис долоо хоногийн өмнө сууж байсан шигээ сууж байхыг олж харлаа. Миний араас ууртайгаар түлхэн шахаж буй нэг залууд зам тавьж өглөө. Тэр залуу Жери Луис шиг нарийхан хүзүүтэй, өтгөн үстэй, унжуу мөртэй, туяхан гуятай юм. Майга хөлөө чирэн гэлдэрсээр хажуугаар гарахдаа намайг их л анхааралтай ажиглаж байх юм. Яагаад ч юм тэр бол эмэгтэй хүн, би бол түүнийг отон биедээ татах гэж буй Дон Жуан юм уу даа гэсэн бодол толгойд орж ирлээ...

	Би «Алтан хундаганаас» гарахдаа энд чинь долоо хоногийн өмнөхтэй адил хоол зөөгч хүүхнүүдээс гадна дандаа л эрэгтэйчүүд байна гэж бодлоо. «Алтан хундага цэцэг!» Нүүр царай хачин болж, улайгаад уруул амыг шүлстэй ягаан дотроор нь гадагш эргүүлэх мэт чичивгэнэн татваганаж, бие агзасхийн, гудамжнаа чихэлдэж олны дотор орохдоо биеийнхээ амьд халууныг пальто дотроо аль болох нуун хадгалахыг хичээлээ. Хөгжөөнтэй инээмээр санагдаж багалзуур шахах адил дуугарлаа. «Алтан хундага? Тийм л учиртай байх даа, аа?» гэж бодоод атиралдан жиг жиг инээлээ.

	— Яасан марзан юм. Сармагчин шиг маяглаад гэж ажлаасаа яарч яваа нэг хүүхэн намайг загнаад арай л дайрчихсангүй.

	Би бичгийн хэрэгслийн дэлгүүрийн хажуу дахь энгэрийн үзэгтэй зарлалын самбарын хажууд очоод «Алтан хундагыг» ажиглан зогсов. Тэгж байх маань тэвчээр шаардах, уйтгартай ажил юм. Гэнэт агаар хуурай оргин, салхи босов. Элс хайрга шиг ширүүн цасан шамарга орж эхлэв. Цасан ширхэг явган хүний засмал зам дээр унаад дахин хөөрч байх юм. Оройн долоон цаг сан. Би дороо хөшсөн мэт зогсоод сонирхож сониучлах, муу санаалах алинд нь ч дургүй болж эхлэв. «Гучаад минут ажиглаад орхиё» гэж дотроо бодов.

	Хуурамч-Жери Луис долоон цаг хорин минутад гучин тав эргэм насны туранхайвтар өндөр хүний хамт «Алтан хундаганаас» гарч цасан шуурганаар явлаа. Хуурамч-Жери Луис үл мэдэг сүүтгэнэж явна. Би л хөлийг нь гэмтээсэн байх. Тэгж бодохоос дахиад л өөртөө зэвүү хүрч эхэллээ. Нөгөө эр нь хүрхгэр, хувхай цонхигор гонзгой царайтай, хацар нь унжуу, ер нь холын хараа нь муудсан хүн нүднийхээ шилийг авчихсан юм шиг тун арчаагүй өрөвдөлтэй харагдана. Хүнд танигдахгүй гэж нүднийхээ шилийг авсан бололтой. Дунд сургуулийн багш, тэгээд буй байдлаасаа тун их ичиж зовж яваа хүн шиг санагдана. Эхнэр нь урвагар хар хүнийхээ бэлтгэл ангид зааж олсон авсан мөнгөө тиймэрхүү жулдрай жаалуудтай үрж үгүй хийдгийг үхэн үхтлээ мэдэхгүй аж. Би бие хураан жихүүцсэнээ бүдэг гэрэлтэй гудамжаар тэднийг даган эргэлээ. Хоорондоо сэм сэм ярилцах нь сонстож байв. Нөгөө хүн хүсэл тачаалдаа автсан сөөнгөдүү давчуу хоолойгоор болгоомжлохдоо шивнэсхийн ярина:

	— Миний дүү баймаар тэр жаал уушгины өвчнөөр үхсэн. Ёстой их эрх жаал байсан. Бодохоос гуних юм.

	— Зочид буудалд ороод та намайг тэр дүү чинь баймаар санагдсан хүнийхээ нэрээр дуудаарай.

	— Тун эрх хөөрхөн ааштай жаал байсан юм. Энэ тухай би танд ярих хэрэггүй байсан ч байж мэднэ, гэхдээ тэрийг нас барснаас хойш надад түүнийг орлуулах хүн олдоогүй юм шүү. Гунигтай. Яасан их гунигтай вэ.

	— Танд үнэхээр тийм гунигтай байдаг бол намайг нэрээр нь дуудаж болно шүү дээ. Болно, үнэхээр л та чин сэтгэлээсээ тэгж боддог бол бололгүй яах вэ.

	Залуу эрэмгий алхах боловч хазганасхийгээд нөгөө хүнээс хоцорчхоод байв. Үе үе алхаагаа эвгүй гэгч нь хурдасган гүйцэж очоод чихэнд нь тэнэг энхрий үг хэлнэ.

	Би гараа сунгаад мөрөн дээр нь тавилаа. Залуу цочин эргэж харахад цаад хүн нь ум хумгүй зугтчихлаа.

	Бид хоёр бие биеэ харан харан цааш явлаа. Цасанд хучигдсан гэрэл муутай догол гудамж. Диваажин мэт үздэг зочид буудлын газар хүртэл нь бас ч хол. Бид хоёр нүцгэн хүүхний зурагтай зуушны газрын хаалган дээр очоод зогсов.

	— Икукод би юу ч хэлэхгүй. Чи ч март. Ойлгов уу?

	— Би... гэснээ минут хэртэй дуугүй байж байгаад нүдэндээ нулимс гүйлгэнүүлэн их л хичээнгүйгээр: Би... би их айсан. Тэр зүйлээр цааш нь оролдох юм бол аажимдаа ёроолгүй нүхэнд орж үхэх нь гэж бодсон. Харин надад бүсгүй хүн л байх юм бол хамаг юм болно. Энэ бол яг тийм биш ч гэсэн айх юм алга, ямар ч там заналхийлэхгүй юм. Тэрийг хүүхдээ авуулчихвал би энэ заншсанаасаа үхэн үхтлээ салахгүй нь гэж бодоод айж байсан юм.

	Дараа өдөр нь би асар том зочид буудлын хамгийн дээд давхар дахь люкс өрөөнд Тоёхико Савадатай сууж байлаа. Цонхны цаадах их зайд нарны гэрэл налайж, зочид буудлын өрөө бөөн утаагаар манарч байлаа. Хөлрөх бол ердийн л хэрэг. Эгэл хүмүүс оруулдаггүй, баян тарган хээнцэр ганган тэр зочид буудалд орохоо би эрх мэдэл гэгч юу болохыг мэдэрсэн юм. Хүн амьтан нь язганасан, дуу чимээ нь нижигнэсэн Токио тэртээ холын ямар нэгэн муу усны сувагт живээд шавар шавхайд шигдсэн таван сая хүн нь энд дуу чимээ багатай, нүд чилээгүй зөөлөн сайхан гэрэлтэй байлгахыг оролдоно.

	Тоёхико Савада, Икукогийн зөвлөмж захидлыг уншиж үзээд эр үхрийн толгой шиг том хэрцгий бөгөөд зочид буудлын люкс өрөө шиг гоёхон толгойгоо өргөв. Люкс-японы агуу ихэмсэг боловч үхмэл хааны атга шавартай наалдсан мэт нүдтэй царай өөдөөс харна. Тоёхикогийн нүд хувь хүний хувьд байж байгаа намайг харах биш харин миний хударгад байгаа ямар нэг цэгийг онилж эзэмдэн авбал зохих гаднын этгээдийг олж харах ажээ.

	— Та надад хэрэгтэй ирэв үү?

	— Надад та хоёр зуун мянган иен зээлдүүлэхгүй юу? гэж би хэлэхдээ энэ хэдэн үгэндээ хамаг учрыг багтаан илэрхийлээд миний гуйлт энэ мэтийн зочид буудалд хэчнээн инээдэмтэй, эзэн этгээдийн хувьд нь бол хэчнээн өчүүхэн төдий мөнгө болохыг би тун сайн ойлгож байлаа. Бас тэр мөнгө над олдохгүй байж ч болохыг ойлгож л байлаа.

	Тоёхико миний дээрмийг ердийн тойрог замаар явдаг зуршил болсон эд биш гэдгийг шууд ухаарчээ. Сониучилснаасаа болоод наалдсан шавар шиг байсан өнөөх нүд нь үхсэн загасных шиг болон хувирч ирснээ төдхөн урсгал усанд угаагдах адил цэвэршихлээрээ амьд нүд болох нь мэдэгдсэн билээ. Түүний нүдэнд амьдрал сэргэн тодрох нь яг л нойтон цаасан дээр дүрс бичгийг бичихэд ар талд нь дүрс бичиг хэрхэн аажмаар тодрон тодрон ирдэг шиг л харагдлаа.

	— Гаднын хүнээс мөнгө зээлдэнэ гэдэг чинь муур өдөхтэй адил ажил. Та яаж эхэлье гэж бодож байна, цавь руу нь гижигдэх үү, сүүлнээс нь чангааж эхлэх үү?

	— Та чинь муур биш шүү дээ. Ингэж зүйрлэхийн хэрэг юу байна? гэж би инээмсэглэн асуулаа.

	Ухаан нь аргиж яваа настай хүн зүйрлэж ярихдаа адгуус амьтан дурдаж байвал би тийм хүнийг муу хүн гэж боддоггүй. Ямар ч гэсэн тийм хүн бол хүн хэвээрээ үлдэхийг хүсэж байгаа нь тэр.

	— Икукотой холбоотой ажил уу? гэж өвгөн анхныхаа оролдлогыг эхлэв. Улс төрийн бодлогоч маань ойлгохдоо миний хүссэн зүйлийн шалтгааныг сорихоор оролдов.

	— Үгүй гэж би хэлсэн. Ингэж хэлсэн маань ч худал хэлж буй биш мэт санагдсан. Яагаад гэвэл би өөрийнхөө эрх ашгийн төлөө л Икукод тус болох гэж оролдож буй мэт санагдаж эхэлсэн юм. Би өөрийгөө хуучин хэвээр хүндлүүлж байхын тулд чингэх нь чухал байв.

	— Айлган сүрдүүлэх ажил уу? Нэр төрийг муутгах баримт сэлт цуглуулаа юу?

	— Үгүй ээ.

	— Та чинь арай Оюутны холбоонд надаас мөнгө гаргуулах гэж бодоогүй биз?

	— Үгүй ээ.

	— За тийм байдаг байж, харин яагаад намайг заавал мөнгөө өгнө гэж бод оо вэ?

	Тоёхико инээд алдлаа. Би ч инээлээ. Хар амиа бодсон, зовлогоо даахгүй болж байгаа, харахад аятайхан, хувиа хичээгч гэж би дотроо үнэлэв. Мөнгө авахаа болъё гэж бодлоо. Икуко Савадад өөрийнхөө чадлаар тусалъя гэж би шийдлээ. Би Икукод хайр сэтгэлгүй, Тоёхикогоор түрүү барьж байгаад алба тушаал ахихаар хүсэж байснаа бүр мартжээ. «Икуког зовлонгоос нь салгаад өгье, сэтгэл санаагаар л аль болох бага тарчлаах юм шүү. Энэ ажлыг тэр хүүхний албадлагаар биш, Тоёхико Савадагийн нэр алдрын гэрэлт туяанд мансуурсандаа ч биш, өөрийнхөө л санал, зоргоор хийнэ. Би ер нь чөлөөт хүн мөн үү, биш үү гэдгээ сорьж үзэх бололцоо боллоо гэж л шийдлээ.

	Зочид буудлын үүдээр нарийн бичгийнх нь дарга орж ирэн Тоёхико Савадагийн чихэнд нэг юм шивнэв. Гуч дөнгөж гарч яваа тун овжин, царайлаг хүн. Би яагаад ч юм тэр хүнийг нэг нүдээрээ үзэж чаддаггүй юм. Тэр хүн нэг маш чухал юмны тухай илтгэж буйгаа бүхий л байдлаараа харуулахыг хичээх бөгөөд харин миний чихэнд л хүрчих вий дээ гэж тун их хичээж буй мэт харагдана. Гэвч ээлжит тоглоомоо төдий л итгэлтэй гүйцэтгэж байгаа биш шиг санагдлаа. Тоёхико Савада түүний үгийг бараг анзаарахгүй атлаа над руу л байн байн гайхсан янзтай хараад байна.

	— Цаг болохгүй болж байна шүү. Аль хэдийн дуусгаад явах ёстой байсан байхад яасан балай юм болж байна даа гэж нарийн бичгийн дарга довтолгоонд оров.

	Би амьдралдаа анх удаа сууж үзсэн тэр тун эвтэйхэн сандлаасаа бослоо.

	— Тантай ярилцсан ярианаас миний бие олон жилийн турш олж сонсоогүй тун сайхан зүйл сонслоо. Анх удаагаа л асуусан юманд огт өөрөөр хариулдаг тийм залуутай уулзаж үзлээ. Залуу хүмүүстэй байнга уулзаж ярилцаж байх хэрэгтэй юм байна шүү! Заримдаа зөв юм ярьдаг улс гэж улс төрийн бодлогоч надаас салж явахдаа зөвшөөрөн хүлээлээ.

	Засан хүмүүжүүлэхээс гарсан цагаасаа хойш анх удаа би тийнхүү эрх чөлөөтэй хүн шиг байж үзлээ. Нарийн бичгийн даргынх нь зэмлэн цэхэлзэх харцыг би огт тоолгүй, зочид буудлын люкс өрөөнөөс толгой дээгүүр гарч одлоо. Икукогийн төлөө хэнээс ч туслалцаа авалгүй хийнэ. Ингэж л өөрийнхөөрөө шийдье.

	
ГУРАВДУГААР БҮЛЭГ

	Намайг их сургуулийн том хаалгаар ороход жинхэнэ өвлийн догшин салхи жижигхэн элс хайргаар нүүр лүү балбав. Нүдээ дутуу аниад алхтал сүрдхийх хүчтэй салхинд дийлдэн зогслоо. Асар том Токио хот харанхуйд нэг тийш замхран алга болох шиг болж би гэдэг хүн манай он тооллын өмнөх олон мянган жилийн тэртээх анхны хүй нэгдлийн хүн болон хувирах шиг болов. Тэгээд өнөөдөр эдгээр нохой над руу аймшигтай муухай улин боорлодгоороо дайрдаг ч болоосой гэж хүслээ.

	Салхинд гайхалтай сонин хээ угалзны дүрс гарсан элсэн дээгүүр гүйсээр их сургуулийн эмнэлгийн түүгээр өнцөг тойрон нохойн харуулд ойрттол тоо тоймгүй олон нохойн улих хуцах дуу чимээ толгойн чанх дээрээс дуулдан салхины шүнгэнэх чимээг дарлаа. «Нохойн харуул». Яагаад ч юм бүү мэд, манай ангийн юугаараа ч гойдгүй, дуу цөөнтэй нэг оюутан амиа хорлох гэж байгаад сургуулийн эмнэлэгт хэвтсэн тэр үед эмнэлэг, лекцийн том тэнхим хоёрын хоорондох чулуу дэвсмэл замыг тэгж гэнэтхэн нэрлэцгээх болсон юм даг. Тэнд зогсоод толгойгоо өлийлгөн чагнатал тэртээ тэнгэрийн дээд давхаргаас гэмээр холоос нохой хуцах чимээ үргэлжлэн сонсогдоно.

	Туршлагад зориулсан хоёр зуун золбин нохойг тус бүр торонд хийсэн байх бөгөөд тэндээс эмнэлэг, хог шатаах газар хоёрын хооронд дөрвөлжин талбайд нэг хана босгосон нь миллиметрийн хуваарьтай асар том хуудас мэт харагдана. Ноход хоншоороо өлийж гэв гэнэт зэрэг зэрэг хуцаж эхлэв. Хоёр цагийн турш зогсоо зайгүй хуцалдав. Нохойн хуцах дуу онцгой сонстох тэр газрыг «нохойн харуул» гэжээ. Аймаар зугтмаар юм байдаг шүү дээ.

	Нохойны л хуцах чимээ сонсоод зогсоход өвлийн ялимгүй шаравтар тэнгэрийн дор хачин сонстох нохдын дуу чимээ л гагцхүү бодитой байгаа зүйл шиг санагдах ажээ. Тэр өдөр би тэнд очихдоо нэг л айгаад, муу ёрын юм бодогдоод сэтгэл дэгдэлзээд байж билээ. Харанхуйгаас айж зугтсан хүүхэд шиг лекцийн тэнхимийн хажуугаар дээш гарахдаа гүйж билээ. «Нохойн харуулын тэнд хүний хувь заяаг шийддэг юм гэнэ лээ гэж бодож байснаа одоо санаж байна. Улиануудын галзуу мэт хуцалдсаныг яана.

	Гүн ухааны ангийн оюутны захиргааны хороон дээр очоод Есио Китадаг дуудуулав. Бид хоёр ерөнхий боловсролын ангид байхдаа хамт сурдаг байсан юм. Одоо тэр оюутны захиргааны хорооны нарийн бичгийн дарга бөгөөд захиргааны хороодын эвлэлийн төв гүйцэтгэх хорооны гишүүн юм. Ерөнхий боловсролын ангид хоёр жил хамт суралцахдаа Китада бол оюутан бид нар бусад нууц янз бүрийн байгууллагын хоорондын дамжуулах хоолой болдог байсан юм. Тэр дамжуулах хоолой руу оюутан бид мөнгө зоос хуримтлуулна. Тэгээд тэр хоолойн ёроолд төмрийн жингэнэх дуу гарна. Тэр дуу нь бидэнд гагцхүү Китадагаар л дамжин сонсогдоно. Улс төрийн бодлого хөөцөлддөг оюутан, бусад оюутан хоорондоо болгоомжтой харилцан хоорондоо дан хүний ёсны харилцаа тогтоохоос эмээдэг байлаа. Аль аль нь нөхөрсөг ёсоор ярилцахыг утга учиргүй мэт үзнэ. Ганц Есио Китада л өөр байдалтай байна. Тэр бол надад бусдаас түрүү боловсорсон, эрх чөлөөтэй хувиа бодохоосоо санаачилга гаргах нь илүү хүн байсан учраас ч би түүнтэй их дотно болсон байж болох юм.

	Аливаа юманд эрс тэс ханддаг нь надад сайхан санагддаг байсан: заримдаа Есиварагийн нэг янхан хүүхэнтэй сууж шинэ амьдралд эргүүлж оруулах сан гэнэ, заримдаа наян сая иен бадар барьж цуглуулан улс төрийн зурагт сэтгүүл гаргана гэнэ, заримдаа хувийн их сургуулиудын оюутан нарын талцаанд үхтлээ зодуулна. Тийм ч учраас сониуч Китадаг захиргааны хорооны эвлэл, түүний төв гүйцэтгэх хорооны гишүүн болсон болохоор тэр байгууллагууд тун их өрөвдөлтэй болсон мэт над санагдана.

	Сургуульд байхдаа хөл бөмбөг тоглож бие бялдраа сайтар хатуужуулсан, бүдүүн хүзүүтэй, Алжирын барууны удирдагчид шиг налуу магнайтай, хүч тэнхээ нь биедээ багтаж ядан оргилж байгаа юм шиг байдаг хүн билээ. Китада Токиогийн хонгил мэт муусайн орон сууцыг тун сайн мэддэг, хотын бараг л хорооллын амьдралын тухай сэтгэл хөдөлгөн үнэн ярьж чадна. Нууц амрагийн тухайд хүмүүс Китадагаас зөвлөгөө авдаггүй байсан бөгөөд хэрэв уг асуудал нэг их гүнзгий биш аваас Китада толгой хоргодох гол газар болдог байсан юм...

	Тэгээд л би Икуко Савадаг ичгүүр, балмагдал, үү мэт муухай улхаас хэрхэн ангижруулах талаар зөвлөгөө авах гэж Есио Китада дээр очлоо. Китадагаас илүү сайн зөвлөгч байдгийг мэдэхгүй. Ямар ч асуудлаар зөвлөгөө өгч чаддаг хүн.

	Явган хүн замд нийлсэн цонхоор нь өвлийн жалхгүй нарны бүдэг гэрэл нэвтрэх зоорь дахь зуушны газрын өрөөнд аяга кофе ууж суух зуураа Есио Китадад өөрийнхөө хэрэг явдлын тухай ярьж танилцууллаа. Китада юм бодохдоо зөвхөн кофег л их үнэлдэг учраас би түүнийг кофегоор дайлав. Нүүрэнд нь харамсах өрөвдөх шинж илэрнэ. Нас нь ахиж байргашиж эхлэхийн цагт Сустелийнх шиг царай нь Фарука хааны царай болж хувирна даа. Китада миний яриаг анхааралтай сонсохдоо айсан шувуу ус уух шиг кофегоо үе үе яаруухан балгаж байлаа. Ер нь тэгдэг зантай хүн.

	— Тэр хүүхэн чамаас хүүхэдтэй болсон юм уу? Хэний охин, хэнээс хүүхэдтэй болчихсоныг нь би ер ойлгосонгүй.

	— Үгүй, надаас хүүхэдтэй болсон юм биш. Хэнээс хүүхэдтэй болсныг нь би өөрөө ч мэдэхгүй байгаа.

	Би ингэж худлаа хэллээ. Буруутан нь өнөөх муу өөдгүй хуурамч-Жери Луис гэдгийг мэдлээ гэхэд хэтэрхий түргэн ууртай Китадагийн агсам толгой нэг их сүйдтэй загнахгүй гэдгийг би мэдэж байсан хэр нь хэлсэнгүй.

	— Чи тэр хүүхэнд сэтгэлтэй болсон юм уу?

	— Үгүй шүү.

	Есио Китадагийн царайд дургүйцэн гуниглах шинж тодорсхийгээд зовхи нь атираатав.

	— Ер нь би бол хөндлөнгийн хүн шүү.

	— Хөндлөнгийн?

	— Тэр хүүхэн надад ямар ч хамаагүй.

	— Хүнд дуртай нэг амьтан гараад иржээ гэж Китада сэргэж хэлснээ цааш нь залгуулан: — За яах вэ, би чамайг нэг эмчтэй уулзуулж өгье. Тэр хийх ёстой бүхнийг хийгээд бага хөлс авна. Чи бодвол зардлаа даах юм байгаа биз. Харин чам шиг хүнд дуртай нэг залуу бас тэр эмчээс нэг хүүхний талаар хөөцөлдөж байгаад юу болсныг чи дуулсан уу? Хүүхдийг нь авч өгөөд ер нь эцэг хүний холбогдох бүх ул мөрийг нь устгасны дараа нөгөө хүүхэн нь энэ залуу чинь миний хүүхдийн эцэг нь гэж жигтэйхэн аймаар шуугиан дэгдээгээд нөгөө залуу маань тэгж их мэрийн хөөцөлдөж байсныхаа гайгаар яаж ч чадалгүй тэр хүүхэнтэй суух болсон. Өөрөө нээрэн ч хүүхдийн эцэг нь байсан юм бил үү, яаж мэдэх вэ? Чи тэр залууг мэдэх байх л даа, хөдөө аж ахуйн ангид сурдаг, яагаа вэ, лууван шиг улаан үстэй.

	— Зохиож ярьж байгаа юм биш биз? Үнэн байлаа гэхэд тийм юм хоёр дахь удаагаа тохиолдохгүй гэж мэд!

	— Харин тийм учраас л улайлгах баримт сэлттэй бай. Цусныхаа шинжилгээг ч хийлгэсэн болох байх шүү гэж Есио Китада инээмсэглэж хэлэв.

	— Баярлалаа, хэлснээр чинь хийе.

	— За тэгвэл хэзээ хэрэг болох юм бол?

	— Өвлийнхөө амралтаар гэж байгаа.

	— Ө—ө, Тэр үед чинь би Египет явах юм байна.

	— Египетэд үү? гэж би дуу алдан хэлэхэд зэрэгцэн сууцгааж байсан оюутнууд бид хоёр луу сониучлан эргэж харлаа.

	— Тийм ээ, Египетэд явна. Тэнд шавар байшин барьж аваад дөрвөн хананд нь цайзад суух адил бүгээд, хир буртагтаа дарагдан тэр халуун цөлд надад халдан ирэх дайснуудыг винтовоор устгаж гарна даа. Би сайн дурын цэрэгт саналаа өгсөн. Тэнд очоод лавтайяа хурандаа болох байх.

	Есио Китада ихэмсгээр цээжээ түнхийлгэн инээж толгойгоо гэдийлгэж, оюутан хүрмийнхээ зах дээр бүдүүн богинохон хуруугаараа цэргийн даргын ялгах тэмдэг зурав.

	Есио Китада хурандаа болоод ямаршуу хүн байх бол гэж бодоход үнэхээр цол хэргэм нь тохирох байх гэж санагдлаа.

	Китадагийн үгийг сонсмогцоо би баахан балмагдаад дараа нь инээд алдчихсан юм. Яагаад ч юм Есио Китада ч дагаад инээж билээ. Ингэж хэлэхдээ би Китадаг тийм амархан хүн гэх гэж байгаа юм биш ээ. Харин ч яггүй хэцүү явдалтай хүн байсан юм. Ганцаараа үлдсэн цагт уйтгарлаж үхчих гээд байдаг тийм залуусын л нэг түргэн уур омгоо заавал гүйцэтгэж байх алба шиг үздэг тийм залуусын нэг, өөрийгөө эгэл даруу хүн гэж харуулахыг хичээнэ, тэгж мэрийснийхээ шанд өөрийгөө тэр даруу байдлынхаа хөлд үрнэ. Сүүл сүүлдээ тэрнийхээ улмаас амь насаа алдана даа.

	— Үнэхээр, бид захиргааныхаа даргаар аймшигтай хүн сонгожээ. Ингэхлээр одоо Японы оюутны хөдөлгөөнийг тоохгүй орхиод харийн хэрцгий дарангуйлагчийн цэрэгт явах юм биз дээ.

	Есио Китада түрүүчийнхээ маягаар инээмсэглэж:

	— Тэнд ердөө ч хэрцгий дарангуйлагч байхгүй. Би хуванцар хүлтэг тээсэн японы шинэ усан онгоцоор Африк орох гэж байгаа юм. Хариутай бол дариутай гэдэг. Хөрөнгө хуримтлуулах ажилд чи оролцсон бол өөрөө яах вэ? Буун сум худалдаж авахад мөнгө хэрэгтэй шүү дээ гэж хэлэв.

	Миний бие ядарснаас хүндэрч нозоорон ёо гэмээр санагдан хамаг тэнхээ барагдаж ухаан бодол ч мохох шиг болов. Гавал доторх тархины усан санд армана гөрөөс шумбаж байх шиг. Ер нь хүний уур омог юу юм бэ? Өөрийнхөө амьдралыг миний хараанд л оруулж байна шүү дээ.

	— Би чамд бас нэг даалгавар өгөх байна. Чи яг таарах хүн. Чам шиг оюутны хөдөлгөөнд толгой нь эргээгүй, ийм тайван бодолтой хүн яг хэрэгтэй байгаа юм гэж Китада дахин ярилаа.

	Ингэж хэлэхдээ өөдөөс нь юу ч гэж мэтгэх аргагүй байдалтай хэллээ. Хэрэгтэй гээд л дуусах нь тэр. Би ядарсандаа эсэргүүцэх чадалгүй болсон байв.

	— Би оюутны хөдөлгөөнөөс гарна. Бид хорин хүн бүхий нэг нийгэмлэгтэй. Намайг гарахлаар тэнд Токиогийн их сургуулийн хэл бичгийн ангиас ганц ч хүн үлдэхгүй нь. Чи миний оронд орох юм биш биз? Дайсанд сэжиг авуулаагүй хүн оюутны хөдөлгөөний идэвхтэн байх нь маш чухал.

	— Чи намайг тэр эмчтэйгээ уулзуулж өг, тэгвэл би нийгэмлэгт чинь оръё, тэгэх үү?

	Есио Китада ширээн дээр очиж хоёр зөвлөмж захидлыг дүрс бичгээр нямбайлан бичиж гарлаа. Намайг хүч хүрэхгүй юм албадан чирүүлэх гэж буй мэт санагдаж, жигтэйхэн ядарч тэндээс зугтах сан, дөрвөн хөллөн мөлхөөд ч болсон «нохойн харуул» дээр очиж нохдын хамт хуцмаар санагдаж билээ. Гэвч би биеэ бариад өнгөрлөө. Нэгэнт хөөцөлдөх болсон ажлынхаа тухай бодож эхлэв. Тэр үед биеэ барьсан маань зөв болсон гэж би итгэнэ.

	Есио Китада өвлийн амралт эхлэхээс ч өмнө Египет рүү явах ачааны галт онгоцонд суугаад нэг буудал дээр зодоонд оролцож алагдсан сурагтай. Энэ үнэн эсэхийг мэдэхгүй, гэхдээ л заримдаа үнэн биш мэт зүйл аливаа үнэн зүйлээс ч илүүгээр бачимдуулдаг (буюу өрөвдөх сэтгэл төрүүлдэг) билээ.

	Есио Китадагийн зөвлөмжөөр тэр нийгэмлэгт орсныхоо дараа би гишүүдийг нь үнэн голоосоо үзэн ядаж бүгдийг нь алахад ч бэлэн байсан боловч Есио Китадаг огтхон ч тэгж үзэн ядаагүй юм даг. Нээрэн л Африкийн тулалдааны талбарт очиж байлдахаар явсан байх гэж бодно.

	Юу болохыг нь үл мэдэх аюултай юманд амь насаа зориулдаг хүн манай үе тэнгийнхэнд цөөнгүй байх болжээ. Миний ахын үе тэнгийнхэн бүгдээрээ дайн тулалдааны газар өөд нэг хүн шиг явж байжээ. Есио Китада бас явсан байна. Ганц үүгээрээ ч гэсэн тэр хүнд над мэтийн хаашаа ч явж байгаагүй хүний аливаа шүүмжлэлийг тоохгүй байх эрхтэй болжээ.

	Есио Китадагийн үхсэн тухай би хожим нь мэдсэн билээ. Тэр хооронд би их юм үзэж огт өөр хүн боллоо. Шавар цайзад бүгж байгаад байлдах гээд чадалгүй өнгөрсөн тэр түргэн зантай залууг санах бүрдээ өөрийгөө тун өөдгүй амьтан шиг санадаг байлаа. Нойр ч хүрэхээ болилоо. Нэг шөнө цурам хийлгүй өнгөрөөд өглөө нь дугхийснээ хашхичин сэрж байснаа санаж байна. Чухам юун тухай хар даран зүүдэлснээ мэддэггүй юм, зүүд нойрондоо ертөнцөд гагцхүү тэгж хачин айхтар муухай хар дардаг байсан маань сүүлдээ жинхэнэ үнэн байдал дээр тиймэрхүү болсон юм даг. Хожим нь Канибид хоёр Сугиокад урхинд орж байсан тэрхэн хоромд хэчнээн ганьхарч байснаа зүрх шимшрүүлэн нэхэн санадаг байжээ. Тэр үед хорвоо бүхлээрээ хэврэг шил мэт бут үсрэн хагараад тэр гансрал маань арилж өгөхгүй байгааг санахаас их тарчилдаг байжээ.

	 

	 

	Икуко Савада айгаад хамаг бие нь чичирч байлаа.

	— Би тэр эмнэлэгт чинь очлоо. Тэнд ерөнхийдөө сэлбэх мэс засал хийдэг юм байна. Тэгэхдээ гагцхүү ядуу хүмүүст шүү гэж эмээнгүй ярьж эхлэв. «Тэртэй тэргүй айгаад чичирч байгаа энэ хүүхнийг нэмээд айлгачихвал ухарч эхэлнэ. Би бүх зүйлийг тоглоом наадам шиг болгож ярих ёстой».

	Икуко Савада өвлийн их үдийн нарны гэрэлд жаргалаа эдлэх муур мэт (бид хоёрын суусан ширээ зоогийн газрын цонхон талд байсан юм) хурууныхаа өндгийг мэрэн миний үгийг сонсон сууна. Юунаас ч айгаагүй, юу ч сонирхоогүй мэт их л тайван байдалтай сонсож байлаа. Би нэг л юмнаас төвөгшөөгөөд байтал бас миний өөдөөс эгц харж өгөхгүй нүдээ нуугаад байлаа. Гэсэн ч энэ нь миний ярихад бас хөнгөвчлөлтэй байсан юм.

	— Ядууст гэдгийг ойлгож байгаа биз? Жишээ нь, хамрынхаа нахиуг арван градус өөрчлөх гэж гуанзны хоол зөөгч хагалгаа хийлгэдэг эмнэлэг. Тэгэхлээр чамд юу хийх хэрэгтэйг чамд ч мэдэгдэхээргүй сайхан хийчихнэ.

	Икуко Савада нэг л сөөнгөдүү дуугарлаа.

	— Би өөрөө эмчтэй нь ярилцаад тохиролцчихно. Чи эмч нарын өрөөгөөр оролгүй шууд хагалгааныхад нь орно шүү мэдэв үү? Дараа нь тэгээд хоёрдугаар давхарт хэвтэнэ, бусадтай л адил байгаарай, харин хацраа хутгалуулсан юм уу эрүүгээ хуга цохиулсан тиймэрхүү омогтой хүүхнүүдтэй тааралдах байх шүү.

	— Нээрэн үү?

	— Хамгийн гол нь хүлээн авах өрөөгөөр оролгүй л өнгөрөх. Гоо сайхны эмнэлгийн газрын хүлээн авах л тамтай хамгийн төстэй байдаг юм. Тэр бол эмнэлгийн хамгийн харанхуй газар. Тэндхийн харанхуй булангуудад айсан залуу хүмүүс сууж байх нь адгуусан амьтны хүрээлэнгийн мич хүйтэн өдөр юу гэж бодож байдгийг тэдэнд бас бодогдуулдаг байж мэднэ. Тэдний нүүр царайг хараад хараад аль нь хагалгаа хийлгэх гэж буй, аль нь хийлгэчихсэн болохыг нь ялгаж чадаагүй. Нэг залуу ярихдаа найз нь базаахгүй юм хийчхээд нүүрээ өөрчлүүлэх гэж байна. Өөртөө хагалгаа хийлгэнэ гэдэг чинь ёс суртахуунгүй явдал болох байх, хамаг юмыг эргэлзээтэй болгох байх хорвоод ийм нэг хүн байдаг маань ч биш болно, энэ хорвоо ч хорвоо биш болно байх гээд байгаа гэнэ. Намайг хариуд нь юу гэж хэлсэн гэж чи бодож байна?

	— Чи ерөөсөө дуугараагүй. Хэнтэй ч ярилцаагүй.

	— Тийм, магадгүй дээ гэж цөхөрсөн байдалтай хэлэв.

	— Хагалгаа хийлгэх эмнэлэгт хэвтэхэд хэчнээн мөнгө орох вэ?

	— Таван мянган иен орно гэж эмч нь хэлсэн.

	Икуко Савада тэнгэрт ниргүүлэх шиг болоод явчихлаа. Тийм жаахан мөнгө гэж бодоод л тэр шүү дээ. Ичсэндээ миний дуу гарч өгөхгүй байх гэж айгаад нүүр улайн дуугай л байлаа.

	— Даанч дээ, даан ч дээ, ө-ө!

	Икуко Савада тэр дороо савж унах дөхөн хамаг бие нь чичрэн царай нь цайхад би гэнэт ичиж зовохоо болиод уур хилэн бадарч түүнийг хорсголонт нүдээр харлаа, «Даанч дээ, даан ч дээ, өө!» байдаг нь юу вэ, болдоггүйдээ яадаг юм? Налчгар хамраа хоёр сантиметр уртасган, байгалийн шударга биш явдлыг эрэлхгээр эсэргүүцэхдээ ямар ч зовлонгоос хулчийхгүй тийм хүүхнүүдээр дүүрэн байдаг эмнэлгийн газар шүү дээ. Гэтэл энэ хүүхнээс хоёр зуун мянга биш ердөө л таван мянган иен авна гэхлээр даанч дээ гэж өгөх мөнгөө чамлана гэнэ. «Даанч дээ, —ө—ө—ө!» Энэ үгийг нь бодохоос хараал тарнийн ёрын муу үг мэт санагдан тэр хүүхэнд голоосоо уурласан болохоос царай нь цонхийн цайхлаар нь тэгсэн юм биш ээ. Надад ичгүүртэй санагдсан бас нэг зүйлийг шударгаар хэлэхэд: миний мэтийн хүнд бүхэл бүтэн сан хөмрөг болох мөнгийг тэр хүүхэн сохор зоосны хэртэй үзэж байв. Гуйлгачны хэдэн цаасаар өөрийгөө үнэлэхээр болж байна хэмээн биеэ өрөвдөх нь, түүнийг аврах санаатай зориг зүрхтэй хөөцөлдөн бахдаж явсан над дээр хөнөгтэй хүйтэн ус асгах шиг болсон юм.

	— Жаахан бодъё. Жаахан бодоодохъё гэж айж сандарсан, шийдэж ядан дунших Икуко Савада дуу тавин хэлэв.

	Дууг нь сонсоод л давхийсэн билээ. Би өөрийгөө өрөвч сэтгэлгүй араатан гэж бодлоо. Тэгээд өөрийнхөө авласан амьтан Икуко Савадаг орхин зугтмаар, бүр хол, Мадагасгар луу ч хамаагүй оргоод арилах сан гэж бодов. «Энэ хүүхнийг ихэмсэг гэж зэмлэх санаатай, би чинь нүнжиггүй араатан юм, намайг бодох нь ээ дайтагч Японы Троцкист Нийгэмлэгийн гишүүд чинь хүн чанартайгаа байгаа улс юм!» гэж бодлоо. Есио Китадагийн зөвлөснөөр нэг удаа би тэр нийгэмлэгийн хуралд очтол тун аятайхан санагдаж байсан.

	— Тэг, тэг, бод, чиний л мэдэх асуудал гэж би дуугаа ширүүн чанга болгохыг оролдон хэлэв.

	Айсан тэр бүсгүй өрөвдөлтэйгөөр: ө-ө-ө, ө-ө-ө гээд л байлаа.

	Тэгж тэгж бөөлжсөө арай чарай барьж байх шиг байв. Жирэмсэн бүсгүй хүн тэгдгийг би мэддэг байсан. Амныхаа алчуурыг гарган ирж үйлээ эдэлж буйг нь илтгэх мэт цонхигор, туранхай нүүрэндээ турьгүй гараа наахад алчуур нь зөөлөн ягаан хунираагаараа чичирхийлнэ. Икуко амаа жимийн, суусан сандлаа унагаад босон харайж ариун цэврийн өрөө рүү харайлгав.

	Оюутнууд над руу муухай харж байна. Би гав ганцаараа өвлийн үдээс хойших нарны гэрэлд цонхоор гадагш харан сууж байлаа. Нүдний өмнө эмнэлгийн байшингийн хүлээн авахын өрөөний нэг цонхны эсрэг ядуу айлын байшингийн нэг өрөөний цонх таарчээ. Савада Икуко тэр айлын амьдралыг харсан бол аймшигт хий үзэгдэл үзэх шиг болоод зайлах байсан биз ээ. Хар нялхаасаа тусгай өсөж торнисон хүн болохоор айл амьтны орон байр огт үзээгүй хүн билээ. Гэтэл хатуу сорилтод орохоор өрөвдөж нэр нүүрээ барсныг хэлэх үү, бас өөр хүний нэрээр хэвтэх гэж байгаа тэр өрөөнөөсөө тийм амьдралыг харлаа. Энэ л жинхэнэ ганцаардал гэгч байх даа...

	Огиулж байх нь дуулдсан. Хажуугийн ширээнд сууж байсан оюутнуудын нүдэнд дайсагнах шинж арилж харин ч сонирхон сониучилж эхлэв. Тэд юу ч ойлгоогүй байна. Толгойд нь ягаан манан эргэлдэнэ. Би Икуко Савадагийн тухай бодохдоо өөрийгөө баахан өрөвдөж байлаа, хачин инээдтэй хэрэг шүү.

	«Би ширүүнээр харьцаж ухаан солиотой болгоход хүргэсэн гэлээ ч над буруу байхгүй, өөрөө л буруу. Би хохирч яваа хүн. Икуко Савада намайг огтхон ч тоогоогүй атал бачимдаж гүйцсэн хуурамч-Жери Луис үнэнээ хүлээсэн нь миний голыг горойлгосон билээ. Ө-ө, өнөөх алт шиг хүүхэн маань хаана явдаг бол? Хүчирхэг бие бялдартай боловч усгал зөөлөн тийм эмэгтэй, алт шиг эмэгтэй элэг зүрхэндээ нааж гэм намайг хэн ч гонсойлгож чадахгүй сэн! Тэгвэл би энэ муу завхай хүүхний төлөө ингэж явахын хэрэг юун! Байлдаж буй Японы Нийгэмлэг хүртэл намайг үг дуугүй эгнээндээ авсан байхад би тэр нийгэмлэгт энэ муу хүүхэнд хэрэгтэйгээсээ илүү хэрэгтэй байна».

	Гэтэл нэлээд удсаны хойно Икуко Савада гайхмаар зоримог янзтай эргэж ирлээ. Энэ бол бэрх зовлон, ичгүүртэй хийх тэмцэлд тохиолдсон түр зуурын амьсгал юм шүү гэсэн байдлаа бүхий л талаар харуулах гэж зүрх шимширмээр өрөвдөлтэйеэ инээмсэглэн орж ирэв. Тэгэхэд л би түүнд хайртай юм гэдгээ ухаарсан билээ.

	Би юм хэлсэнгүй дуугүй байхад Икуко Савада дөнгөж саяхан эхээсээ гарсан муужгай мэт өрөвдмөөр чичирч ганцаардсан байдалтайгаар

	— За яах вэ, би чиний тэр гуа сайхны чинь эмнэлгээр орохыг зөвшөөрье. Хажуугийн өрөөнүүдэд ядуу охид нүдээ ялимгүй том болгохоор зовлонгоо эдэлж байгаа гэж бодоход нээрэн ч зовлон маань нимгэрч болох юм. Мэдээ алдсанаас сэрснийхээ дараа одоо миний гэдсэнд хүүхэд байхгүй болсон гэж л ганцхан юм бодоод байх хуна.

	Би, үр хөндөхийг зөвшөөрсөн эмчтэйгээ уулзаж хагалгааны талаар ярьж тохиролцохоор эмнэлэг рүү явлаа. Нэгдүгээр сарын арванд хийлгэе гэж жин тан болов. Яг тэр өдөр Токио хотыг шив шинэхэн цас дараасай гэж би жинхэнэ хүслэн болж байлаа. Бүр үнэнээ хэлэхэд тэр ч байтугай залбирч байсан юм шүү.

	 

	 

	Арван хоёрдугаар сарын сүүлчээр оюутны өвлийн амралт эхэлж би ч байлдаж буй Японы Нийгэмлэгийн хуралд бараг өдөр бүр очдог байлаа. Есио Китадагийн зөвлөмжөөр очсон анхны өдрөөс эхлэн тэд намайг өөрийн хүн шиг угтав. Оюутны хөдөлгөөний удирдагчид бол тусгай бүлэг хүмүүс, явцуу бүлгийн чанараа бодож маш нууцгай байдалтай байх ёстой гэж бодож байсан болохоор намайг тийнхүү дотноор хүлээн авсан явдалд эхлээд урам хугарах шиг болсон юм.

	Тэр үед Есио Китада Египет рүү нэгэнт явчихсан байж билээ. Замдаа нэг боомтод алагдсаныг нь хараахан мэдээгүй байсан юм. Яагаад намайг ингэж дотно хүлээн авсан юм бол, энэ хэний ач вэ гэдгийг би Есио Китада эзэндээ их нэр хүндтэй байж тэрний л ач гэж ойлгосон.

	Намайг тэр нийгэмлэгийн хуралд анх удаа оролцоод цахилгаан галт тэрэгний өртөө рүү явж байхад нийгэмлэгийн удирдагч, хуулийн ангийн оюутан Наоси Омори том гараараа намайг даллаад Есио Китадагийн тухай ингэж ярилаа:

	— Есио Китада оюутны хөдөлгөөний жинхэнэ удирдагч нь байгаагүй. Чи гадарласан биз дээ? Китада дэндүү омогтой хүн. Гэтэл оюутны хөдөлгөөний толгойлогч омогтой байж болохгүй, даруу номхон байх ёстой. Ямар ч орны хувьсгалыг аваад үзэхэд шартай хүмүүс ялагдаж оронд нь жинхэнэ хувьсган өөрчлөгчид гарч ирээд ажил хэрэгчээр тэнцвэрийг буй болгодог. Есио Китада түүдэг шиг үсчин дүрэлзэж хамаг бүхнийг хар аянд нь орхиод дуртай зүгтээ давхиад алга болдог байсан... Бид Есио Китадаг алдлаа гээд ердөө ч харамсдаггүй.

	— Эндхийн оюутны хөдөлгөөнөөс Египетийн дайн илүү чухал санагдсан байлгүй гэж би түүнийг өмөөрлөө. Наоси Оморид миний хэлсэн анхны үг энэ болой.

	Ерөнхий боловсролын ангид хоёр жил суралцахдаа би Наоси Оморийг сайтар ажиглалаа. Америкийн цэргийн баазыг эсэргүүцсэн жагсаалд намайг анх удаа орж байхад оюутны захиргааны эвлэлийн хорооны дарга нь Наоси Омори байв. Синто хийдийн хашааны дэргэд цог жавхлантай үг хэлж байсан юм даг. Зуун далан таван сантиметр өндөр нуруутай, зоримог маягийн, хэнэггүйхэн царайтай залуу байсан билээ. Маргаанд оролцон олон удаа үг хэлж сөөсөн бүдүүн дуугаараа марксист утга зохиолоос өдий төдий эш татна, харин эгнээнээс нь хөөгдсөн эв хамт намын сэдвээс л эш татахгүй. Эш татсан зүйлээ өөрийнхөө нотолгоотой овжиноор холбож жигд нэг хэмийн дуугаар ярих учраас бэлэн бичсэн юм уншаад байгаа мэт санагдаад сөрөгчдийгөө ухрахад хүргэдэг байж билээ. Түүний нэгэн хэмийн урт яриаг тасалдуулж бараг болдоггүй, мань хүн ч сонсогчдын анхаарлыг дагуулж чаддаг байлаа. Анх Наоси Омори хүнийг ятган итгүүлэх чадвартай мэт санагдаж би түүнийг хүндэтгэдэг болсон юм. Сүүлдээ түүний итгүүлэх чадвар нь сэтгэх чадвар мөхөс хүмүүст л нөлөөтэй юм байна гэж дүгнэсэн. Наоси Омори өөрийнхөө хэлж буй үг, бодсондоо гуйвшгүй итгэдэг, огтхон ч эргэлздэггүй хүн юм. Энэ бол биеэ даан сэтгэх чадваргүйгээ харуулж байгаа хэрэг гэж бодох болов.

	Байлдаж буй Японы нийгэмлэгээс гадна бас өөр нэг ажилчны байгууллагыг Наоси Омори эмхлэн байгуулсан учраас хэрэгтэй цагтаа гурван зуугаад сүрхий булиа залуусыг дайчилж чаддаг байсан байна. Тийм ч учраас сүрт жагсаал хийж байх үеэр манай их сургуулийн оюутныг гурван зуун ажилчин хаацайлж байгаа гэж бодоод сэтгэл тайван байдаг байлаа. Наоси Омори хорин наймтай, эхнэртэй байсан. Нэг удаа надад эхнэрийнхээ тухай ярьснаас нь бодоход эхнэртээ ийм их халамжтай хүн байх гэж хэмээн тун их сайхан санагдаж билээ.

	Гэлээ ч байлдаж буй Японы нийгэмлэгийн гишүүдийн дотроос хорин гурван настай, Киотогийн их сургуулийн хуулийн ангийг төлөөлж байсан Митихико Фукасэ л хамгийн сонирхол татдаг хүн байв. Бага зэрэг Киото нутгийн аялгатай ярьдаг Митихико Фукасэ ч гэсэн сюнгийн7 зургийн нэг залуу шиг санагдаж байлаа. Митихико Фукасэ сэтгэл хөөрсөн үедээ өөрийгөө гайхуулж, засгийн эрхийн төлөө хэмжээ хязгааргүй өвчтэй юм шиг хорхойтож, ямар ч хүч мугуйдан хэрэглэхэд бэлэн байдгаа илэрхийлдэг байв. Энэнд нь миний дургүй хүрч эсэргүүцэх нь зүйтэй гэсэн зөн үүсдэг байлаа. Чухамхүү Митихико Фукасэ л байлдаж буй Японы нийгэмлэгийн жинхэнэ гүн дотор намайг оруулсан пүрш болсон юм.

	Митихико Фукасэ ч намайг их шохоорхох болсныг нь би төдхөн ойлгосон. Энэ байдалд нь би хэсэгхэн зуур ялимгүй овойсон. Отяномизу өртөөнөөс холгүй орших хувийн их сургуулийн нэгнийх нь байшингийн шинэ барилгын сүүлчийн давхарт болсон захиргааны хурал дээр ширүүн маргасны дараа надтай ярилцаж эхэлсэн юм даг. Бид бүхэл өдөржин маргаад тарах боллоо. Өлсгөлөн зарлаж хичээл хаясан оройн ангийн олон оюутан бужигнаж байхыг би цонхоор харж байхад (суралцах төлбөрийн нэмэгдүүлсэн явдлыг эсэргүүцсэн хичээл хаялт болж байхад нийгэмлэгийн гишүүд огтхон ч сонирхохгүй байв). Митихико Фукасэ миний дэргэд хүрч ирээд өөрөө яриа үүсгэв.

	— Гадаа бүр харанхуй болчихжээ, хараач, ходоод хөөрхийдлөө, өөрснөө бантагнуулсан болохоор хэнд буруу өгөх вэ дээ гэлээ.

	— Уухай.

	— Чи яагаад ганц ч удаа манайд үг хэлдэггүй юм бэ? Яагаад, аа?

	— Танай нийгэмлэг чухам ямар нийгэмлэг болохыг би одоо хүртэл ойлгож чадаагүй л байна шүү.

	— Ажиглаж байгаа юм уу, тагнаж байгаа юм уу?

	— Та нар хүч хэрэглэх ямар нэг нууц төлөвлөгөө л эцэс төгсгөлгүй хэлэлцээд байна, тэгсэн мөртөө тагнуулаас айхгүй байна гэж би гайхдаг. Танай нийгэмлэгийн гишүүд чинь сансраас Дэлхий рүү нисдэг таваг дээр хүрч ирсэн амьтад юм уу гэмээр цагдаагийн газар гэгч юу болохыг мэдэхгүй, огт тоохгүй байх юм. Яагаад тэгдэг юм бэ?

	— Үнэн, чи зөв ажигласан байна гэж Митихико Фукасэ хэлээд над руу тоосон янзтай харав. Нүд нь ялимгүй манан бүүдгэр юм шиг мөртөө хараа хурц байна.

	Икуко Савада жирэмсэн болсноосоо хойш тийм нүдтэй болсныг саналаа.

	— Чинийхээр бол бид хүч хэрэглэхээс хулчийж тэр өлсгөлөн зарласан улс шиг баймаар юм гэж бод оо юу? гэж дооглосон байдалтай хэлэхдээ намайг нүд салгалгүй ширтсээр байлаа.

	— Болгоомжгүй, санаа амарлингуй байснаар бидний хүч хэрэглэхээр төлөвлөж буй ажиллагаа бодит байдалд нийцэхгүй гэсэн сэжиг төрүүлэх ёстой гэж үү? Тийм үү? Бид өөрсдийгөө дэмий зовоохыг хүсэхгүй. Тагнуулаас айх өвчинд автаж шившгээ бид тарихгүй, тэгэх явдал бол хулчгар улсын л зан.

	— Та нар амарлингуй байдлыг тусгайлан зориуд бий болгодог учраас л би танайд шургалчихсан байх нь уу? Эрүүл саруул ухаанд харш ийм санаа бодол байдаггүй сэн бол та бид хэдэн сарын дотор л бие биедээ дасах сан. Харин одоогийн байдлаар би нийгэмлэгийн бусад гишүүдийн хамт нэг нохойн чарганд орчхоод юу ч бодолгүй давхиж байгаа юм байна.

	— Аан, чи их сонин юм бодож байна гэж Митихико Фукасэ надаас мөн л нүд салгалгүй ширтсээр хэлэв. Тэрний нүдэнд сэжиг төрж байх шиг санагдлаа. Гэвч надад сэжиглэх юм юу байх бил ээ?

	— Тааралдсан хүн болгоноо л ямар ч эсэргүүцэлгүйгээр нийгэмлэгийнхээ хаалгаар оруулж байгаа явдал өөрөө сонин байна, тэгээд ч би оюутны хөдөлгөөний яг дотор нь орчхоод байна. Оюутны дотор бие биеэ сэжиглэх, итгэхгүй, зожиг явах, хорсож занах явдал ноёлж байна. Бие биедээ жинхэнэ ёсоор итгэн дотно болсон ганц ч хүн алга. Эв санаа, найрамдал нөхөрлөл гэж франц хэлний ангийнхны дотроос бурах дуртай боловч их сургуулийн дотор ерөнхийдөө тийм юм газар авахгүй байгаа. Оюутан бүхэн дор дороо амиа хөөсөн тархай бутархай байдалтайгаараа л их сургууль онцлог байна. Эмэгтэй оюутны их сургуулийн донгио хүүхнүүд роман бичиж эр хүнтэй орондоо хамт орсон цагт л хайр дурлалд итгэж эхэлдэг гэж бичихлээр хуялтай хүүхнүүд нь дуу алдан хашхиралддаг байна. Их сургуульд байхдаа хүний ерийн харилцаа тогтоох бололцоогүй байхад хэн тэднийг нөхөрлөлд итгүүлэх вэ? Би танай нийгэмлэгт ирж та нар намайг өөрийн хүн шиг хүлээж авсан цагаас л би нэг шинэ юм мэдэж авсан, юу гэвэл чамд заналхийлж буй аюулыг бүгдээрээ тэнцүүхнээр хуваалцах боломжтойг мэдэж авсан, тэгээд ч оюутны хөдөлгөөнийг жинхэнэ ёсоор сонирхох болсон юм.

	— Тэгвэл чи бидний дотор ороод эв нэгдэл, нөхөрлөлийн эрмэлзэл бидэнд байгааг мэдэж аваа юу? Миний хувьд гэвэл оюутны хөдөлгөөнд орсноосоо хойш аливаа зуурдын эрмэлзлийг орхихоор шийдсэн дом. Эв санааны нэгдэл, нөхөрлөл гэдэг бол зуурдын зүйл, ямар ч болтугай залуус бидэнд зуурдын зүйл мөн. Тийм учраас тийм зүйлээс би татгалзсан юм аа. Би жинхэнэ мэргэшлийн хувьсгалч болох ёстой. Миний бодоход энэ хорвоогийн дур татах болгоноос зуурдын эрмэлзэл бүхнээс ангижирч эс чадвал аливаа хөдөлгөөний идэвхтэй хүч болж чадахгүй. Би бүхнээс татгалзах хэрэгтэй. Энэ хорвоо, энэ хүмүүсийг үзэн яддаг байх хэрэгтэй. Тэгсэн цагт л жинхэнэ хувьсгалч хүний ёсоор амьдарч чадна гэж би бодож байна. Намайг хүн булангаас буудаад алчихдаг юм гэхэд би үүнийг цэвдэг үнэн бодит байдлаас өөр ертөнцөд аялах таатай аялал гэж үзээд алуурчныхаа цустай гарыг талархан атгах билээ. Би ийм хүн. Нөхөрлөл, эв санааны нэгдэл гэдэг чинь баас. Ялангуяа нөхөрлөл гэдэг бол оюутны хөдөлгөөний гол аюул. Эв санааны нэгдэл гэдэг бол бас ч гайгүй, яагаад гэхэд, тэр бол бодит бус салбарт одоохондоо хамаарч байгаа зүйл. Чи ч үүнийг манай нийгэмлэгт ажиж амжсан байх л даа.

	Гэнэт гэрэл унтрав. Митихико сандчин хашхирч миний дотрыг ширдхийлгэлээ. Одоо ч гэсэн би нүдээ аниад бодоход л түнэр харанхуйд, чихэнд маань ухаан алдталаа айсан хүний хашхирдаг тийм орилоо муухай дуу сонстох шиг болдог юм. Гэвч Митихико Фукасэ юунаас тэгтлээ айсан юм бол? Би тэр дор нь учрыг нь ойлгоогүй ч гэсэн бүх юм тодроод ирдэг юм даг.

	— Та нар чинь энд л байгаад байгаа юм уу? гэж Наоси Омори сөөнгө дуугаар асуулаа, өрөөний гэрэл ч дахин аслаа.

	— Айдаг чанараа ч гэсэн хаявал таарах юм шиг байна даа гэж би зориглон хэлэв.

	— Айх гэдэг бол хувьсгалч хүний дээр үеэс баримталж ирсэн зэвсэг. Чи бид хоёр маргалддаг маань сайн боллоо, би чамайг сонин залуу гэж бүр сайн мэдлээ гэж Митихико Фукасэ өөрөө тэгж орилон хашхирснаасаа огтхон ч зоволгүй хэлэв.

	— Хүүе, та нар чинь явах улс уу үгүй юу? гэхэд Наоси Омори биднийг дуудаж дуу нь хоосон өрөөнд цуурайтаж байлаа.

	— Омори чамайг дуртайгаараа л захирч байна. Ээлжит ажиллагааны талаар шийд гаргах үед мэдээтэй байгаарай. Чамд хамаг юмны хариуцлагыг үүрүүлэхээсээ сийхгүй хүн шүү. Эртээдхэн Осакагийн өмнө хэсэгт нэг жаал хүү тосгоноосоо дөнгөж гарч явахдаа дээрэмч бүлгийн толгойлогчийг алчихсан. Манайхан тэр явдлыг «зүүн хувилбар» гэж нэрлэсэн. Уг явдал ийм байж: тэд зургуулаа дайснуудынхаа толгойлогчийг барьж аваад гар бууны ам тулган зогсоожээ. Буудаад гэсэн команд өгч. Таван дээрэмчин нь бага зэрэг тээнэгэлзэсхийн байтал нөгөө жаалын гар буу писхийдэг байна. Тэгсэн чинь нөгөө тав нь тэр жаалд: «Чи гэмт хэрэг хийлээ» гэжээ. Оморид «зүүн хувилбар» таатай санагджээ. Тосгоны тэр жаал шиг болуузай, мэдэлтэй л байгаарай.

	Наоси Омори, Митихико Фукасэ, бид гурав шатаар бууж явлаа. Наоси Омори тэр өгүүлбэрийн сүүлчийг сонссон боловч инээмсэглээд чихнийхээ хажуугаар гаргав.

	— Митихико Фукасэ эв санааны нэгдэлд итгэдэггүй учраас тэгж байгаа юм гэж нэлээд хугацаа өнгөрсөн хойно Наоси Омори хэлэв.

	— Тэгээд ч тэр үү аюултай юм байхгүй юм шиг санагддаг. Жишээ нь чиний хийсэн шиг зүрх өвчтэй хүүхэн сүрт жагсаалын үеэр бусадтай хамт гүйж байх хэрэгтэй гэж би хэзээ ч бодохгүй.

	— Тийм байлгүй хаачих вэ!

	— Тэр эмэгтэй оюутныг үхэхэд миний нүднээс нулимс гарахгүй байхад чи уйлж байсан. Эв санааны нэгдэлд итгэдэг болоод д тэр биз ээ.

	Митихико Фукасэ, Наоси Оморитой нялуурч буйг нь би гадарласан. Митихико Фукасэ ерөөс нэг л бүсгүй хүний шинжтэй нь мэдэгдэж байсан юм. Тэр чанарыг нь Наоси Омори андахгүй юм шиг байв.

	— Фукасэ, уушги чинь зүгээр үү, яасан бэ?

	— Дараа намайг баривчлахад нь л миний уушгины зургийг ав гэж шаардъя.

	— Чи тэр зуурдынхаа эрмэлзлүүдийн хамт бас баатарлаг чанараа хаямаар юм даа. Оюутны хөдөлгөөнөөс өвчнөөр шалтгаалан гарах гэж оролддог хулчгар санаагаа ч орхимоор юм.

	Энэ удаа Митихико Фукасэ дуугүй өнгөрлөө.

	— Манай нийгэмлэгийг сонирхож байгаа гэл үү гэж Наоси Омори над руу хандаж асуулаа.

	— Тийм ээ.

	— Би ч тэгж бодож байсан. Яваа яваандаа манай хөдөлгөөний гүнд орж сүүл сүүлдээ тасаршгүй холбоотой болно доо.

	— Бас нэг амьтан гэж Митихико Фукасэ эгдүүцэн хэлснээ, — За би явлаа. Ийм харанхуй шөнө, хүн-урхитай хамт байх тун аймшигтай. Баяртай гэв.

	— Баяртай, баяртай.

	— Маргааш уулзъя.

	Би харанхуй гудамжаар яг л негр хүн дэвхцээ бүжиг хийж байгаа юм шиг дэгэнцэн догонцон явлаа. Зүрх минь хэтэрхий халчихсан мэт санагдана. Би хүлээсээр сүүлчийн автобусанд суух үед тэнгэрээс цасан ширхэг гялтганан унахдаа дэнлүүний гэрэлд эргэлдэн хуйларна. Эмнэлгийн ар талд торонд хоригдох тэр хөөрхий муусайн ноход энэ хүйтэнд хөлдүүзэй хэмээн өрөвдлөө. Энэ бол аль язгуураас миний сэтгэлд төрөөгүй нигүүлсэнгүй чанар билээ.

	Байлдан буй Японы нийгэмлэгт албан ёсоор элсэн ор гэж Наоси Омори надад нэг удаа хэлсэн юм. Тэгэхэд нь би эд намайг хажуугийн ажиглагч л гэж үзэж байдаг байна шүү гэж ойлголоо. Наоси Омори, түүний нөхдийн хэтэрхий өргөн үзэл бодол нь хэтэрхий болгоомжилдогтой нь зохицож байгаад нэгэнт дассан учраас урьд их гайхдаг байсан маань одоо нэлээд саарч эхэллээ.

	Эхний сорилт болгон надад зул сарын үдэшлэг зохиох ажлыг даалгасан бөгөөд хөрөнгө нь нийгэмлэгийн фондод орж байв. Тэр ажлыг Митихико Фукасэ бид хоёр эмэгтэйчүүдийн их сургуулийн нийтийн байранд зохиолоо. Киноны хэсэгт нь оюутны хөдөлгөөний тухай баримтат зураг, бас «Исикава Такубоку8» гэсэн хуучны, чухам юун тухай нь үл ойлгогдох, тийм нэг кино үзүүлэв. Митихико Фукасэ бид хоёр учиргүй их тачигнасан дуутай кино аппаратын дэргэд ярилцаж суухдаа тэр Японы хувьсгал ямаршуу болох тухайг надад тайлбарлах гэж оролдоно.

	— Эхлээд эдийн засгийн хямрал үүснэ. Дарлуулсан ажилчид босно. Одоо үед хувь нийлүүлсэн тэмдэгтэд оролцохгүй хүн гэж байхгүй. Хувь нийлүүлсэн тэмдэгтийн ханш сүйрэлтэйгээр унаж эхлэхэд олон түмэн, ялангуяа жижиг хөрөнгөтнүүдэд нөлөөлж зарим нь баяжиж зарим нь хоосорно. Тэгээд дажин үүснэ. Өөрийгөө хамгаалахын цэрэг винтов, танк хэрэглэн тулалдаж байгаад Гинзад ямар нэг хүн алагдана.. Тэгэхэд ард түмний уур хилэн зүй ёсоор хөдөлж өөрөө хамгаалахын цэрэг дарга нарынхаа тушаалыг биелүүлэхээ болино. Бослого гарна. Бидний дайчин хүч болох ажилчны хүүхэд, тариачны хүүхэд өөрөө хамгаалах цэргийн эгнээнд шууд нийлнэ. Бид шатахуун холимогтой лонхоор байлдахгүй, харин байнгын арми бий болгоно.

	«Хоосон санаархагч, манай их сургуульд иймэрхүү төлөвлөгөө зохиогч захаасаа аван олон бий. Тэд ямагт хүсэл мөрөөдөлд автсан байдаг. Ирээдүйд итгэнэ. Гэтэл эцсийн бүлэгт тэдний амьдарч буй бодит ертөнц, миний амьдарч буй бодит ертөнц маань адил шүү дээ. Хүсэн зөгнөгчид л мөрөөдлийг нь сорж байхад, зохистой ашиглагчид нь ирээдүйн тухай бодолгүй, өдөр тутмын хар бор амьдралд өөрсдийгөө оршуулж байгаа юм. Гэвч аль аль нь орчин үеийнхээ үнэн бодит байдалтай тулгармагц аль нь ч, хүсэн мөрөөдөгч байх нь дээр үү, зохистой ашиглагч байх нь зүйтэй юу гэдгээ ойлгож мэддэггүй юм. Би өөрийгөө одоо ч гэсэн хамт ярилцан суугаа хүнийхээ адил хүсэн мөрөөдөгч гэж нэрлэх байна. Гэтэл надад нэг л муу юм ёрлож, тэгж нэрлэх ч яах вэ нэрлэе, харин өөрийгөө хүчилж яавч чадахгүй, хөдөлгөөн ч нойрон дунд хөдөлж болдоггүй шиг хачин сулбагар хэцүү байдалтай болно. Гэлээ ч би бодит үнэн байдлаас ангижирч байгаа бололтой. Энэ аймшигтай кино үзэж байгаа оюутан нар намайг лав хоосон төлөвлөгөө зохиогч хуягтаа баригдсан этгээд гэж үзэж байгаа биз. Тэдний бодлоор би мөрөөдлөөр амьдарч байгаа хүн» гэж түүний чалчих үгийг заримдаа сонирхон бодож байлаа.

	Митихико Фукасэ дуугаа хураасныг гэнэт мэдэв. Надад гагцхүү кино аппаратын тарчигнах чимээ сонсогдоно, зуны наранд буурцгийн уутан хальс л хагарахдаа ингэж дуугардаг, бас олон залуу биеийн үнэр хаyхална. Гэнэт Митихико Фукасэ тэртээ холын цэнхэр дэлгэцэн дээр гарчхаад оюутнуудад үг хэлж буй мэт санагдав. Энэ бол ганц агшин төдийд болсон бодол л доо. Хэдэн секундийн хугацаанд л сургуулийн хүүхдийн цагаан цамцтай, зах нь задгай, ямар нэг зүйлийн талаар сэтгэл их хөгжсөн янзтайгаар урт гараа хаялан хашхичин ярьж буй тиймэрхүү дүр миний бодолд гялсхийх шиг болов.

	Тэгээд би, харанхуйд хажуудаа сууж байсан Митихико Фукасэ руу харлаа. Нүдэнд нэг хэсэгхэн тод ягаан оч гялалзаад (харанхуйд нүд ялимгүй аргана) дараа нь харанхуйгаас дөнгөж түрүүхэн өөрийнхөө зурсан зургийг бахархах Митихико Фукасэгийн хүүхэд шиг зөрүүд маягийн ширүүн мөртөө аз жаргал дүүрэн нүүр харагдав. Миний дотор онгойх шиг болж инээд алдав.

	— Чи чинь яаж байна?

	— Цаадуул чинь юу гэж хашхиралдаад байгаа юм?

	— Бүү мэд. Нэг л юм хашхиралдаад байна. Үг янз бүр ч гэсэн санаа нь адил. Бидний санаа.

	— Ямар?

	— Бид-хүч! Бид-Хүч!

	Би одоо л Митихико Фукасэг ойлгох шиг болов. «Бид-хүч, бид-хүч» гэж Митихико Фукасэ өөртөө итгэн, өөртөө хайртайгаар сэтгэл хөдлөн шивнэн хэлж байлаа.

	Митихико Фукасэгийн сэтгэл хөдлөхлөөр миний ч сэтгэл хөдөлжээ. Би ч гэсэн «бид-хүч! бид-хүч!» гээд л хашхирмаар санагдав. Би тэр нийгэмлэгт Есио Китадагийн өгсөн тэнэг амлалтаар орсон боловч чухам тэр үед л тэдний үйл ажиллагаанд өөрийнхөө саналаар идэвхтэй оролцох гэсэн анхны бодол төрсөн байж болох юм. Бас нэг хэсэг хугацаанд хүсэн мөрөөдөгч болох хэрэгтэй ч юм бил үү? Зохистойгоор ашиглагчийн хальсанд хоргодоод байх ямар ч үндэс байхгүй.

	Дэлгэцэн дээр Исикава Такубокуд тоглосон залуу жүжигчний бүдүүн тоймын нялуун царай байн байн гарч үзэгдэнэ. Уруул аманд: «Бид, Японы залуучууд засгийн эрх баригчдын эсрэг тэмцэхдээ одоо хүртэл шаргуу үзэлцэж чадахгүй байна... Залуучууд бидний эргэн тойрны агаар одоо огт хөдөлгөөнгүй байна... Маргаашийнхаа тухай бодоцгооё! Энэ бол би өнөөдөр хийх ёстой, гагцхүү бодитой зүйл. Чухам л өнөөдөр... Яагаад? Яагаад гэвэл манай залуучуудын сэтгэл зүрхийг «маргааш» эзэмдсэн цагт, чухам тэр үед «өнөөдөр» гэж тооцогдох бүхэн маань анх удаагаа шударга шүүмжлэлд өртөх болно».

	— «Өнөөдөр» энэ бол тавин жилийн өмнөх Японы залуу сэхээтэн юу ч хийлгүй, засгийн эрх баригчдын эсрэг тэмцэх оролдлого ч хийлгүй үхсэн юм. Бид тийм улс биш ээ. Байгууллагаа хөгжүүлээд засгийг бут ниргэхийн тулд тавин жилд хуримтлуулсан хүч байна.

	Митихико Фукасэ босон харайгаад танхим дүүрэн хашхирлаа. Жүжгийн урлагт сайн хүн ажээ.

	— Ирээдүйг ирээдүйн хүмүүс бидэнд даалгагтун! Такубокугийн үе өнгөрсөн. Бүжгээ эхэлцгээе!

	Бүжиглэж эхэлцгээв. Пянз тоглуулагчийн дэргэд сууж пянз солих зуураа би: «Залуу Такубоку одоо бидэнтэй хамт байсан сан бол намайг бодвол бүжигт жаргалаа эдэлдэг Митихико Фукасэтэй сэтгэл санааны хувьд мянга дахин ойр дотно байх биз ээ». Митихико Фукасэг би залуу үеийн нэг шинэ маяг гэж үздэг байв. Наоси Омори түүний дэргэд юу ч биш гэж боддог байлаа. Би ч гэсэн Митихико Фукасэ мэтийн нөлөөнд орсон олон залуусын нэг болох нь гэсэн нүсэр юм бодогддог болсон билээ. Тэгэхдээ би бас л түүнд хардах маягийн нэг бодолтой байсаар байв. Би Сугиокагийн засан хүмүүжүүлэхэд орохоосоо өмнө нэг толгой дээр гарч зогсоод: «Улс төрийн бодлогоч болохыг шамдан байгаа Японы залуус аа, та нартай хамт бас нэг хүн гараан дээр ирээд байна шүү» гэж шивнэж байж билээ. Митихико Фукасэ мэтийнх нь аль хэдийн давхиад алга болжээ. Би тэгж байсан үнэнээ хүлээхээс гарцаагүй болов. Тэр үед би Митихико, түүнтэй адилхан хүмүүсээс өөр замаар гүйх юм гэж зүүдлээ ч үгүй билээ.

	Зул сараас шинэ жил хүртэл жаргалаа эдэлж байлаа. Байлдан буй Японы нийгэмлэг үйл ажиллагааныхаа тодорхой төлөвлөгөө боловсруулах ажилтай байсан цаг. Митихико Фукасэгийн урьдчилан хэлж байсанчлан Наоси Омори үнэхээр надаар түүнийг хэрэгжүүлэн биелүүлэх ажлыг тохох санаатай байсан мэт. Митихико Фукасэтэй өрсөлдөх бодлын үүднээс би тэгье гэхээр шийдэв.

	Байлдан буй Японы нийгэмлэг, хотын захиргааны хороодын эвлэлийн цохицтой бүлгийн үүрэг гүйцэтгэгч болохыг санаархаж байжээ. Хотын эвлэлээс нэгдүгээр сарын сүүлчээр өвлийн амралтын дараа анх удаа зохиох сүрт жагсаалыг америкийн элчин сайдын яамны дэргэд хийх бодов.

	Манай нийгэмлэгээс төлөвлөсөн хүчин хэрэглэх гэсэн явдлыг тэр сүрт жагсаал дээр ашиглацгаасан юм. Нийгэмлэгийн гишүүд сүрт жагсаалын хамгийн замбараагүй хэсэгт ороод тэдэнтэй хамт явна гэж төлөвлөв. Америкийн элчний дэргэд очоод хашлага хаалтаар нь нэвтрэн орж тэнд цуглаан хийе гэсэн ухуулга явуулах ёстой байжээ. Оюутнууд онгиролдон бидний өдөөн хатгалгад орох юм бол жагсаалд оролцогсод бүгд бидэнтэй нийлэх байлаа. Тэгээд эсэн мэнд өнгөргөх юм бол энэ маань дажин болох байв. Цагдаа, сонин сурвалжлагчид, жагсаал удирдаж толгойлсон хүмүүсийг эрж сураглана л даа. Гэхдээ тэд эмх замбараагүй байдал буй болсон бурууг оюутны холбоонд тохох үндэс үгүй байх байв. Тэгэхлээр тэд гарцаагүй, байлдан буй Японы нийгэмлэг рүү дайрах болно. Хэчнээн ч удаа тиймэрхүү явдал боллоо гэхэд холбооны удирдлага өртөхгүй байх байсан нь уг хөдөлгөөний хүчтэй тал болж байв. Гэтэл байлдан буй Японы нийгэмлэг мэт байгууллагуудыг тоо тоймгүй олноор байгуулж болох байлаа.

	Шинэ жилийн өмнөхөн зохиосон хурал оройн таван цагт дуусав. Наоси Омори намайг, битгий яваарай хүлээж байгаарай гэсэн. Митихико Фукасэ өглөөний хуралдаан дээр ирсэн, харин оройнхоос нь хаашаа ч юм яваад өгсөн байлаа. Би манай хурал болж байсан ажилчны клубийн танхимын нэг буланд итгэл дүүрэн сууж хүлээлээ. Хожим нь юу болсныг одоо санахдаа Наоси Омори, Митихико Фукасэ, тэдний хамсаатан нарыг үзэн ядахгүй байж чадахгүй байна...

	Тав хагаст Наоси Омори, Митихико Фукасэ хоёр танхимд орж ирэв. Тэр хоёр ихээхэн догдолж байгааг нь би шууд мэдсэн. Намайг зугтаад явчих болов уу гэж айсан юм шиг дундаа хийж суулаа. «Юу болчих оо вэ? Намайг баривчлах гэж байгаа юм биш биз?» гэж тоглоомоор асуумаар санагдав. Аз болоход дуугүй өнгөрсөн юм.

	— Фукасэ бид хоёр мөрдөн байцаах комиссын гишүүний хувьд энэ ямар учиртайг чамаар тайлбарлуулмаар байна.

	Наоси Омори миний өмнө ширээн дээр хуудас цаас гаргаж тавилаа. Харвал Тоёхико Савадагийн гарын үсэгтэй хоёр зуун мянган иений чек байлаа. Энэ ямар учиртай юм чи бидэнд хэлж өгөхгүй юу?

	Би урхинд орсон туулай шиг л байлаа. Тун муухай санагдаж нүүр улайж байх шиг байна. Сүүрс алдлаа.

	— Фукасэ чамд ерөөс итгэж өгөхгүй байсан юм. Өнөөдөр чиний өрөөг нэгжиж үзсэн байна. Тэгээд баталгаатай захидалтай энэ чекийг олжээ. Хуучныг баримтлагсдын парламентын депутат чамд хоёр зуун мянган иен төлжээ. Чи бидэнд энэнийхээ учрыг тайлбарлаж аль.

	Митихико Фукасэйн царай цайж, жимийсэн уруул нь чичрэгнэсхийж, намайг нүд салгалгүй цоргих мэт ширтэнэ. Уур хилэн дайсагнал дүүрэн хоёр нүдэнд нь цус хурж уйлж уйлчихсан хүнийх шиг гялалзаж харагдана. Тийм болсон нүдээрээ намайг хэсүүлэн ширтэхэд нь миний эгдүү хүрэв.

	— Тоёхико Савада миний шавийн эцэг. Би Савадагаас мөнгө зээлдье гэсэн юм. Тэгээд өнөөдөр ирүүлсэн байх нь. Ийм л учиртай юм даа. Фукасэ миний өрөөг нэгжих ямар ч эрхгүй байх шүү. Нэг нийгэмлэгийн гишүүн улс ингэх ёсгүй гэж би хэлэв.

	Өөртөө эгдүүцсэнээс болж хоолой минь баахан сөөнгөдүү болж чичирч байлаа. Хоолой тийм болчихсон байхад дахиад ганц ч үг хэлэмгүй санагдав.

	— Чи хуучныг баримтлагчдын депутатад мэдээ худалддаг хүн байна. Америкийн элчин, цагдаагийн газар бидний зохиох гэсэн сүрт жагсаалд бэлтгэж байгаа. Гэвч бид нэгэнт төлөвлөсөн зүйлээ явуулахаа л явуулна! Хэчнээн их цус асгарсан ч хариуцлагыг нь манай дайснууд үүрэх болно. Одоо байдлыг үнэлэн үзээд давуу тал нь дайсных байгаа учраас бид давууг нь өөрийнхөө тал руу татах чадал байна гэж үзсэн юм. Нэг нийгэмлэгийн гишүүн хүмүүс үнэхээр чам шиг юм хийсэнгүй ээ. Нэг улс оронд сууж байгаа нөхөд ч ийм юм хийхгүй гэж Наоси Омори хэлэв.

	— Би тагнуул болж байна уу?

	— Тэгэлгүй яах вэ, тийм биш бол яалаа гэж Тоёхико Савада чамд гэнэт хоёр зуун мянган иен ирүүлэх бил ээ?

	Би дуугүй өнгөрлөө. Тоёхико Савада, янз нь Икуко жирэмсэн болж, хүүхдийн эцэг нь намайг гэж бодоод тэр мөнгийг надад зээлдүүлэхээр шийдэж дээ гэж би бодлоо. Гэвч Икуко Савада бид хоёрын төлөвлөгөөний талаар бусад хүнд ярьж болохгүй байлаа. Ярьчих юм бол тэр хүүхнийг ч, би ч өөрийгөө доромжилсон хэрэг болно. Ялангуяа иймэрхүү хүмүүст би үнэнээ яавч ярьж болохгүй. Хэрхэвч чадахгүй.

	— Бид чамаас үнэмшмээр л юм дуулмаар байна. Чи манай нийгэмлэгт бишгүй гүнзгий нэвтэрсэн хүн гэж Наоси Омбри хэлэв.

	— Би та нарт тэр хоёр зуун тавин мянган иений талаар үнэмшмээр тайлбар өгч чадах л даа. Гэвч би тэгэхгүй. Та нар намайг сэжиглэх нь зүйтэй. Харин би та нарын сэжгийг үндэсгүй гэж үзнэ. Энэ бол миний эрх.

	— Чи бидэнд итгэхээр юм хэлэхгүй, өөрийнхөө урван тэрсэлсэн ажиллагааныхаа талаар үнэнээ хүлээхгүй бол бид чамайг баривчлахаас өөр замгүй болно, чиний байдаг газрынханд чинь хөдөөгийн баярт оролцоно гээд шөнийн галт тэргээр явсан гээд хэлнэ гэж Наоси Омори хэлэв.

	— Баривчилна гэнэ ээ? гэж би асуулаа. Митихико Фукасэ анх удаа хачин янзын чахарсан хоолойгоор ярьж эхлэв. Баривчилна. Чамайг баривчлаад хамаг үнэнийг чинь хүлээлгэнэ. Үнэнээ хэлэхгүй бол тамлана. Урван тэрслэгч этгээдэд тохирох тамлагаа хийнэ дээ. Хүчлэх явдал миний мэргэжил гэдгийг чи лавтай мэдэх биз. Тагнуулуудыг тамлах ч миний мэргэжил. Энэ хорвоод хамгийн шившигтэй тамлалаар чамайг тамлана даа. Тэгж тамласан гэдгийг чи ичээд насан туршаа хэнд ч ярьж чадахгүй. Харин бид нар бол тамласан тухайгаа хэнд ч ярьж чадна чамайг айлган хамаг юмыг чинь хэлүүлнэ. Чи бидний тамлагааны боол болно. Ай, муу урвагч, ичгүүр сонжуургүй чөтгөрийн муу тагнуул!

	Би өндийгөөд Митихикогийн эрүүг дэлстэл сандлуудын хоорондох муухай шалан дээр өнхрөн унаж, уруулаас нь цус дусав. Намайг хачин тэнэгдүү инээх маягтай харна. Толгой руу нь цохьё гээд сандал авч далайлаа. Миний үзэн ядах хорсол оргилох шиг болж байв. Гэтэл хатуу, маш хүнд юмаар миний дагз, баруун мөр лүү цохисон тул мэдээ алдраад явчихлаа. Нүднийхээ булангаар харвал царай нь барайсан Наоси Омори гуйвж дайвсаар над руу дайрлаа. Оргилуураар дэлсэх шиг миний хамаг бие жигтэйхэн өвдөж, би уйлан өвдөг дээрээ сөхрөн унав. Харин ухаан алдсангүй. «Одоо юу болохыг нь үзье» гэж бодож байна. Митихико босож миний өмнө хүрч ирээд ууртаа миний эрүү рүү өшиглөв. Заваан шалан дээр элэг түрүүлгэн ойчсон боловч ухаан алдаагүй болохоор юм бүхнийг харсаар л байлаа.

	Танхимд нийгэмлэгийн олон гишүүн гүйлдэн орж ирэх нь муухай шалан дээр унаад хэвтэж байгаа надад том биетнүүд шиг намайг анх зовохын тамд оруулахын тулд цугласан бүлэг дээрэмчин шиг санагдав. Би үхтлээ айж байна. Нэг нь:

	— Машин аваад ир. Энэ тагнуулыг оюутны байранд аваачаад цоожилчихъё гэж инээн хашхирав.

	Намайг битүү жижигхэн ачааны машины бүхээгтэй торонд хорьж байгаа юм шиг хийгээд нийтийн байранд аваачив. Харанхуй хүйтэнд бүх талаасаа шахуулан хөл гараа хүлүүлэн хатуу банзан дээр мал шиг хаягдсан би, түчигнэн тачигнан яваа ачааны машины бүхээгийн цаана асар том хот үдшийн харанхуйд умбаж улам түнэр харанхуй болж, шинэ жилийн уур амьсгал хотод халдварт өвчин тахал шиг тарж буйг мэдэрч байлаа. Би тэр бүхнийг пуужинд суугаад сансрын хязгааргүй уудамд нарны аймгийн хязгаар луу хурдалж буй ганц амьд үлдсэн сүүлчийн хүн мэт тун тодорхой төсөөлөн байв. Мөн тэр дорхноо би чинь юун хүн болохыгоо, хулчгар аймхай хүн болохыгоо ч ойлголоо. Өөрийгөө үнэн голоосоо үзэн ядлаа.

	Ачааны жижигхэн машин таг харанхуйд өгсүүр газраар донслон явж байтал би толгойгоо нэг юманд өвдтөл цохилоо. Тээр дороос арай л газраас биш байгаа даа гэмээр ёолох сонсогдов. Минийх биш байх аа, биш ээ биш.

	— Яваад бай, зүгээр яадаг юм, амьд байна, яваад бай! гэж чих дөжрөм хашхирч байгаа чинь арай ч миний тухай биш байгаа даа гэж бодлоо. Тэгснээ намайг авч яваа машин нэг хүн дайрчхаад одоо зугтаж байгаа юм байх гэж бодов. Ачааны машин хурдаа нэмж хүчлэн зүтгэхдээ чичиргэнэн харанхуй бэлээр чигээрээ л өгсөн давхисаар байна.

	Машин зогслоо. Зөвхөн хөлийн хүлээсийг тайлаад бүхээгээс намайг чирэн гаргалаа. Би чулуунд хөлөөр тулгуурлан тэд миний хоёр гараас чанга зуурч явна. Хөөрцөглөн шахалдан шуугилдсан тэр хүмүүсийн толгой дээгүүр харвал харанхуй цамхаг, төгөл үзэгдэнэ. Би анх их сургуулийн байшингийн барааг хараад сэтгэл ихэд хөдлөн туйлын бахархан хөөрч, биеэ ихэд энхрийлэн бодож: «Агуу их эрх чөлөөний цайз энд байна, засан хүмүүжүүлэх газраас мултарч гараад би ийм газар ирлээ шүү дээ!» гэж дотроо дуу алдаж байснаа саналаа. Гэтэл одоо намайг энд тарчлаах гэж байна. Засан хүмүүжүүлэхийн хашаан дотор хүмүүжүүлэгчдийн цавчрахгүй нүдний хараанд байсан үе, одоо намайг тойроод надаас чанга зууралдан буй хүмүүсийн хараанд өртөөд байгаа байдлыг бодоход энэ хоёр туйлын дунд орсон энэнээс өмнө чөлөөтэй асан амьдрал маань улам бүр бодит байдлаа алдаж тэртээх гар бөмбөгийн талбайг хаасан дөнгөж сүүмэлзэх тор мэтээр харанхуйд алга болж байх шиг байна гэж бодохоос зүрх шимширч байв. «Цагханы өмнө миний нөхөд байсан энэ залуус намайг андуугаар барилаа. Гэсэн ч эрт орой алин боловч учир нь тодорно доо. Тэр үед эд нар надтай эвлэрэхийг оролдон эндүүрлээр тийм юм боллоо гэж ятгах байх. Харин би эдэнтэй хэрхэвч эвлэрэхгүй гэж бодож байлаа. Яагаад гэхэд чухамхүү энэ хоромд би гагцхүү тэдний хүний үнэргүй, надад эс ойлгогдох ичгүүр сонжуургүй чанар бузар булай чөтгөр шиг дур зоргын улмаас л дөрвөн хананы дотор тамлуулах болж байгаа юм. Эдгээр чөтгөр ч намайг харгалзах болно. Намайг өөрийнхөө дур хүслээр амьдралаа зохиож, өөрийнхөө мөнгөөр хувийнхаа тооцоог төлж барагдуулах гэж байхад хэрцгий эдгээр эзэд миний хүзүүнд бугуйл хаялаа. Эд намайг өөрсдөдөө олзлогдсон хүн гэж хүлээлгэхийг хичээж байна. А—а, дайн дуусаж, хожимджээ гэдгийг мэдсэн яг тэр хормоос эхлэн миний бие чөтгөрт олзлуулсан маань яг үнэн юм. Түүнээс хойш би чөлөөт амьдралгүй явна. Харин та нар бол бүгдээрээ чөтгөрт ацаглагдсан, татвар түр хураагчид. Миний дотоод чөтгөр, чөтгөр болсон та нараас аймшигтай зүйл».

	Ачааны машин харанхуйгаар хулсны өтгөн ширэнгийг даран эргэв. Хугарсан хулсны мод эл баримтын нэг нотолгоо болно. Машин дотор Наоси Омори, жолооч хоёр л сууж байв.

	— Өглөө хүртэл би хэн хэрэгтэй хүнтэй холбоо бариад үүний урвагч мөн болохын нотолгоо олно. Харин Фукасэ чи энэнээс нүд салгаж болохгүй шүү, чамд хариуцууллаа гээд Наоси Омори бүхээгээс үхэр толгойгоо гарган хэлэв.

	Жолооч хаалгаа нээгээд үсрэн гарах гэв.

	— Хүүе, чи хаачих нь вэ гэж Наоси Омори хэлээд гараас нь угз татан оруулав. Их сургуулийн байшингуудын дундах харанхуй хашаанд шавааралдах олны дотроос жолоочийн царай л бүхээгийн бүдэг шар гэрэлд тод харагдана. Гучаад настай жижигхэн, өрөвдөлтэй царайтай, хамрын нь самсаа тусгайлан бэлдэж хийсэн юм шиг цайж зуувайна. Нүүрэнд нь сандарсан, зэвүүцсэн, гунигласан шинж зэрэгцэнэ. Хулганынх шиг нүдэнд нь одоохондоо учрыг нь сайн ухаараагүй байгаа гэмт хэргээс айсан шинж тод. Нүдээ анивчих бөгөөд уруулаа жимийвч чичирхийлнэ.

	Тэд уйлах дөхөж буй тэр хүний нүүр лүү нэг хэсэг ширтэв. Түүнийг харахаас айв. Тэгж тэгж өнөөх жолооч морины шүд шиг том муухай арзгар шүдээ гарган гэрэлд хуйрагнах хүйтэн агаарыг хазлах мэтээр ярьж эхлэв.

	Түүний хэлж байгаа үг нь мэдэгдэхгүй хачин дуугарахад тэнд болж буй бүх явдал угаасаа инээдтэй зүйл болохыг би гэнэт мэдлээ. Тэр явдлыг би надад хамаагүй юм шиг хөндлөнгөөс харж чадав.

	— Шаврынхаа хаалтыг шалгаад үзье. Хомийж уу үгүй юу үзээдэхье. Хаалтаараа л шүргэсэн. Шалгаадахъя. Шаврын хаалт хомийж уу, үгүй юү үзээдэхье. Тэр чавганцыг шаврын хаалт л шүргэсэн. Алив би үзээдэхье.

	Би: «Чавганц гэнэ үү? Эр хүн хашхирах дуулдаагүй бил үү?» гэж бодож байлаа.

	— За чи боль дэмий юмаар оролдох гэж! гэж Наоси Омори эрс хэлэв.

	— Чамд дэмий юм байж, хариуцлагыг нь би үүрэх үү? Шаврын хаалт эвдэрсэн бол надаар төлүүлнэ. Цалин авахгүй шүү дээ. Тэр чавганцын толгойг дайрчихсан байх шүү. Ямар ч гэсэн би шалгаж үзнэ ээ. Шаврын чинь хаалт хомийсон байна, чи дайрчээ гээд барина... Зогссонгүй гэж бас нэмж торгоно. Шоронд хийнэ. Алив тавиадах!

	— Мянган иенээр явна гэж машин хэн авчирсан? Чи. Чи мөнгө олох гэж гараашнаасаа олон удаа машин авч байгаа хүн гэж Митихико Фукасэ хэлэв.

	— Муусайн чөтгөрийн оюутнууд! гэж жолооч газар нулимаад спортын уралдааны машин мэтээр огло харайлган огцом хөдлөхөд хамраар хар утаа нь хага ташлаа.

	Митихико Фукасэ түүнд:

	— Харуулд баригдуузай! гэж хашхирлаа.

	Намайг голдоо хийж бөөгнөсөн тэд шөнийн хав харанхуйд шагай шиг бөөмнөрсөн сүрэг адилаар, цастай хашаан дотуур явна.

	Намайг хавчин яваа хүмүүс хав харанхуйд хайрган дээгүүр чахруулан алхана. Тэгснээ дөтийг харж хайргатай замаасаа гарч хөлдүү шавартай нарийхан замаар явлаа.

	— Оргоно гэж бүү бодоорой гэж Митихико Фукасэ араас хоолойдоо мөнгөн ус хийчихсэн юм шиг хачин амьсгаа давхацсан дуугаар шүд зуун хэлж байна.

	— Оргохгүй, битгий ай. Би тагнуул биш, надад оргох шалтгаан байхгүй.

	— Чи биш гэдгээ бидэнд нотолж чадахгүй шүү дээ.

	Би айлаа. Нээрэн би чинь тагнуул биш гэдгээ юугаар нотлох бил ээ? Занганд аргагүй л оржээ гэж бодов. Тагнуул биш гэдгээ нотлох юм шүү гэж хэн тийм юм бэлтгэе гэж санах бил ээ? Очиж очиж ийм үхлийн гунигтай тайван цагт.

	— Чи яах гэж манай нийгэмлэгт тийм их яаруу дотно болох гэсэн бэ? Чи юунд нь «зүүнийхний», тэр балмад хөдөлгөөнд талтай байв аа? Хариулахгүй дээ. Хариу хэлэх л гэвэл би тэр бүгдэд чинь тал өгмөөр юм нээрэн байхгүй юм байна, гагцхүү үзэн ядвал зохих юм байж хэмээн хашхирах байлаа. Урьд ч гэсэн нэг их тал өгөөд баймаар юм байгаагүй л дээ. Гэхдээ би аливаа зүй зохистой юм бол яваандаа талтай санагддаг болохоор тийм болох биз гэж найдаж явсан л даа. Гудиггүй нугаршгүй хүмүүсийн тухай дэмий хоосон чалчаа л байж! Практик үйл ажиллагаагаар өөрийгөө өөрчлөх гэнэ! Баас! Гэнэт хацар даган нулимс урсав. Гар хүлээстэй байсан болохоор нулимсаа арчиж болохгүй, бүр ч доромж байв. Бид дуугүй л явж байв. «Чи тагнуул биш гэдгээ бидэнд нотолж чадах уу?» гэсэн энэ заналтай асуулт биднийг дуугүй явах зуур тулалдааны талбарын дээгүүр үхлийн бурхан мэтээр агаар хийг зүсэн хэрцгийгээр сонстох шиг болж байлаа. Намайг хүчлэн барьж авсан хүмүүс ч гэсэн өөрснөө үйлдэж буй хэргээрээ шавар шавхайд унаж бас л айдас нь хүрсэн байна. Би бүр тэгж айж буй тухай нь Митихико Фукасэтэй яримаар санагдаж билээ. Хатуу виски сархад хоолойг түлэхийн адил үзэн ядах үзэл оргилоогүй сэн бол би ярих байсан байх шүү. Нялуун өрөвч зангаа дарах шиг хэцүү юм байдаг бол уу!

	Гэвч Митихико Фукасэ нялуун өрөвч зантай хүн биш, тэр бол нялуун өрөвч зантай байхаас ичдэг тийм хүмүүст багтах этгээд. Оюутны байрны хаалган дээр хөдөөгийн жаалын ичимхий инээмсэглэл мэт шөнийн гэрэлтэй яг шатан дээр нь биднийг очиход хэн нэгний гар алхаа гишгээний аяар ямар нэгэн хатуу юмаар миний ар шил руу дэлсэв. Ойчихоосоо өмнө би ухаан алджээ. Яаж намайг дээш авч гарсныг нь ч мэдээгүй. Өвдсөндөө хамгийн хүйтэн тэнгисийн ёроолд живэх шиг болсон...

	Тэр аймшигт шөнийн тухай тодорхой санах зүйл ингээд л дуусна. Өглөө болтол ухаан ээдий бүүдий, хамаг бие дээр доор орж, яг л эрүүл саруул ухаан нь алдагдсан хүн шиг байлаа. Зүүдэлж байна. Сүүл сүүлдээ би нээрэн ч тагнуул болохоо тодорхой ухаараад тарган улаан царайтай үсгүй хүн болон хувирч уйлсаар эрхэнд нь дагаар орохоор шийдэж Наоси Оморигоос ичиж зоволгүй чармаа нүцгэн болтлоо шалдагнан хүлцэнгүй хэвтэж: «Өршөөгөөрэй, өршөөж хайрла! Би та нарт боол мэт гар хумхилгүй ажиллахыг хүссэн. Би та нарт итгэж байсан, та нарт хайртай байсан. Ингэж битгий хатуурх, дахин миний сайн нөхөд болооч. О—о, яасан хэцүү юм» гэж хашхирах шиг санагдана. Нэг «би» тийм аймшигтай юм зүүдэлж байхад нөгөө «би» үхэх биеэ үзэн ядан хар хөлсөө асгаруулж байлаа...

	Дараа нь (энэ бол жинхэнэ үнэн зүйл) Митихико Фукасэ цэргийнхээ тахтай урагдаж элэгдсэн муухай шаахайгаараа нүүр лүү өшиглөн чарланги жингэнэх дуугаар орилох нь: «Чөтгөрийн муу тагнуул. Май. Хог шаар. Чи урвагч яг мөн. Одоо худал хэлэх хэрэг алга. Чи биднээс урвасан. Өөрийнхөө бахархал, ирээдүйгээс ч урвасан. Ажилчин, оюутан ард түмнээсээ урвасан. Ай, муу хар гай. Бузар тагнуул. Булай этгээд. Булай бодолт. Өөдгүй бузар Тоёхико Савадагийн бузар дэвсгэр. Адгуус. Май, ингээд чи урва! Оюутны хөдөлгөөний гүн гүнзгийд нь шургалсан гэж сагсуурч байл уу? Бодвол чи биднийг элэг барин дооглож байсан байх даа, тийм үү? Чиний өөдгүй булай нүд чинь хоёр зуун мянгаас өөр юм үзээгүй байх л даа!»

	Элий балайдуу болсон тархинд өглөөний хүйт орж ирлээ. Тархи сэргэхээс ухамсаргүйгээр татгалзаж байв. Уур хорсол, ичгүүрийн тэр өглөө сэрэхээс татгалзаж байв. Би «Бөөлжих нь бөөлжих нь!» гээд сэрж байх шиг санагдсан. Гэтэл би юу ч гэж хашхираагүй харин амнаас цус гоожиж байлаа.

	Шинэ жилийн мэнд хүргэе!

	Би нүдээ нээх гэж оролдовч бөлцийтөл хавдсан зовхи хөндүүрлээд бухын нүд шиг том болсон нүдний ухархайгаар хатгах учраас огтхон ч хөдөлж чадсангүй. Тархи минь бас л хатуу мөсөн бүрхүүлтэй мэт байв. Нүүр нүдгүй айдас намайг улайсгасан төмрөөр хайрах адил болж шалдарч хавчганасан ухамсар минь гэнэт: «А-а-а, О-о-о, Би энэ занганд сохрох ёсгүй!» хэмээн орил оо вэ. Бурхан байна уу, буг байна уу, хамаагүй сохрох л аюулаас аврах болтугай, дараа нь би өөрийнхөө гарын хуруугаар нүдээ сохолъё, тангараглан андгайлъя!» гэж хашхирлаа.

	Уур хорсол дахин хамаг биеийг минь эзэмдлээ. Өндөр хүчдэлийн гүйдэл биеэр гүйх шиг болов. Цусанд үзэн ядахуйн хязгааргүй олон цахилгаан оч гялалзаж байх шиг хамаг бие чичирч хашхичин хараал тавилаа би.

	Миний араас хурдан боссон хүн хөлөө шалан дээгүүр чирсээр хоёр алхав. Нүд юу ч олж харахгүй байгаа хэр нь тэр хүн миний хажууд ихэмсгээр аварга биетэн адил зогсож буйг нь би бүхий л сүвээрээ мэдэрч байв.

	— Өөрийгөө шүүмжилж, урвагч тагнуул гэдгээ хэл.

	— Өөдгүй муусайн новш!

	Түр зуур чимээгүй болов. Хөлөө хойш нь болгож байгаад шаахайныхаа хоншоороор намайг өшиглөх гэж л түр зуур чимээгүй байжээ. Муйхардан дарлагчийн хамгийн их дурладаг арга нь нь хүний шанаа руу огцом хүчтэй өшиглөх байлаа. Аманд цус урсан орж ирээд толгой дүүрлээ. Ухаан алдах дөхөж байхдаа цус шүлсээ нулимахыг оролдлоо. Нэг хүн хашхирч байна. Миний өөрийн дуу ч байж мэднэ. Лийрийн ялзарсан голорхуу үлдсэн ухааныхаа хэсгээр дотроо харааж аажмаар хав харанхуй, номхрохын далайд живлээ...

	Сүүлд нь биеэ болгоомжтойгоор хамгаалсаар сэргэв. Ямаршуу занганд ямаршуу дайснуудын дунд орсон гэдгийгээ таамаглаж тарчилсан биедээ захиж сануулсаар сэрэв. Тэр муусайн үл бүтэх этгээдүүд намайг тойрон ам булаалдан их л шуугилдана, бас ч ядарсан шинжтэй, урьдхыгаа бодвол итгэл суларсан байдалтай өөр хоорондоо хуцалдана. Гэвч миний гүйцэд сэрээгүй тархинд тэдний утга санаагаар холбогдсон үг биш, харин харилцан дуу чимээ солилцох л сонсогдоно.

	— Омори үүнийг бүх үнэнээ хүлээж юу юу байсныг нь бичүүлж аваад мөнгөний чекийнх нь хамт «Асахид» явуулж тэр ичгүүрээ барсан Тоёхико Савадаг огцроход хүргэнэ гэж тушаасан. Дараачийн сонгуульд тэр ялагдана... Чекийг нь сонины газар явуулчихвал биднийг хулгайлсан гэнэ... Тэгэхлээр энэ этгээдийг Савадатай утсаар яриулах хэрэгтэй... Чекээ алдчихсан, тэгээд хүчингүй болгог, тэгвэл хэрэг бүтнэ... Тийм үү? Тэгвэл хэрэг бүтэх нь тэр... Ха-ха-ха.

	Хоёр гарыг минь царвуугаар нь хүлээд шалан дээр бэхэлсэн байв. Хоёр хөлийг шагайгаар нь хүлж өсгийгөөр нь шаланд барьж хүлжээ. Толгойтой үсийг гантели мэтийн хүнд юмаар дарчихсан байсан учраас би толгойгоо огтхон ч хөдөлгөж чадахгүй байна. Намайг яг л хүний амины хэрэг гарсан газар зурдаг хар хүүхэлдэй шиг дээш харуулан гар хөлийг цовдолсон мэт хэвтүүлж хүлсэн байна. Оюутны байрны хатуу, хүйтэн нүцгэн шалан дээр миний ууц, нуруу, ар шил, бөгс, өсгий шагайг чангын чанга дангинатал хүлсэн байв. Гар мухар, тэгэх мөртөө хараагүй болсон байлаа. Бие өвдөж зовохыг мэдэрч, сэтгэл зүрх айж чичрэхээс өөр чадалгүй байдалд ороод хамгийн цөхрөнг үхэл амсан уур хорсолдоо галзуурах шахсан үхээр болчхоод л байлаа....

	Хүлээстэй галзуу хүүр болон хэвтэх миний дээгүүр цаг хугацаа, муу усны шуудуугаар урсах өмхий шингэн шиг урсана. Шээс хүрэхийн зэрэгцээ ам цангана. Гэвч хэмх нүдүүлж мэдээ алдсан бие минь тэр хэрэгцээг өөр хүний хэрэгцээ шиг мэдрэх учраас тэвчихэд зовлонгүй байв.

	Тэгж тэгж миний дээгүүр өдөр хөвөн айлчлах болов. Намайг харгалзагчид хоол ундныхаа оронцгийг сав суулгаа хангинуулан үмхэлж байна. Нэг нь надад талх сүү өгөх гэлээ. Тас зуурсан ам руу талх чихэж, хамрын нүхээр сүү цутгаж хэнхдэг норголоо. Урам нь хугаран шогшроод нөхдийнхөө сууж байсан хананы дэргэдэх ширээ рүү явлаа.

	Үүд нээгдэж хаагдана. Би хачин их даарч мөсөнд хучигдаж буй мэт санагдана. Утасны харилцуур авч тавих дуулдана. Утас нь шалан дээр унаж могой гулгах шиг чимээ сонсогдоно. Миний дэргэд утас авчирч намайг Тоёхико Савадатай яриулан өөрсдөдөө хэрэгтэй нотолгоо авах гэж байгаа бололтой. Хонгилоос Митихико Фукасэгийн тушаал заавар буулгах дуулдана.

	Үүд нээгдэж онгорхой хэвээр үлдэхэд Наоси Оморийн сандран бачимдаж эгдүүцэн дургүйцсэн дуу гарч байна.

	— Хүүе, юу болж байгаа нь энэ вэ? Та нар чинь хүн алахад хүрсэн байх чинь...

	— Чи бол оргуулчихсан нь дээр гэх нь үү? За яамай, утасны аппарат руу харж байсан чинь дээр болно байх шүү. Магнитофонд залгаастай байгаа. Энэ бүгдийг бид жижүүрийн өрөөнөөс чирч авчирсан, буцааж аваачна гэхээс үстэй толгой арзасхийж байна.

	— Та нар ингээд яах гэж байгаа юм? гэж Наоси Омори гайхмаар хүйтэн ёозгүй асуув.

	— Яах гэж гэнэ ээ!? Чи өглөө бидэнд утсаар ингэ гээгүй юү?

	— Ийм болтол нь яах гэж та нар зодсон юм? Би та нараас асууж байна? гэж Наоси Омори галзуу мэтээр зандран асуув.

	— Чи өөрөө л бидэнд магадтай баримт хэрэгтэй гэсэн. Яаралгүй юу хэрэгтэйгээ бид олж авах болно. Байрны албан хаагчид баяраар төрөл саднаараа явна гээд арилсан. Сандчаад байх юм алга. Энд энийг хэдий хүртэл байлгасан ч бидний дур. Битгий уурлаж дөвчигнөөд бай.

	— Тийм ч амархан юм биш байна даа.

	— Юун амархан юм биш! гэж Митихико Фукасэ одоо л сэрдхийсэн янзтай асуув.

	— Нөгөө мангуу мал шиг жолооч чинь өглөө машинаа засварын газар аваад очдог байна, тэгсэн чинь цагдаа нар асууж шалгаахлаар нь айсандаа хүн дайрснаа, бас хэлэх хэлэхгүй юм донгосчихжээ. Мал чинь.

	— Ай муу баас! Биднийг хэлчих нь тэр үү? гэж Митихико Фукасэ мэгдэн шүд зуун асууж байна.

	— Хэлжээ. За энэ золигийг яах вэ? Оюутны холбоог тагнадаг нь энэ шаарны мэргэшил болох нь ч тодорхой. Оюутны хэлтсийн эрхлэгчийг олж тэрүүнтэй л ярьж тохиролцох хэрэгтэй байна. Орой хүртэл ямар ч болтугай цагдаа нар энд ирэхгүй байх. Тэрнээс өмнө л янзыг нь олох хэрэгтэй болоод байна.

	— Алаад булчихвал яасан юм? гэж нэг нь санал тавьж байна.

	— Тархигүй алаачин тэнэг минь энийг эндээс авч явах ч амаргүй болоод байхад. Нэгдүгээрт, бидэнд машин алга. Хоёрдугаарт, гэгээн цагаан өдрөөр, тэр мөртөө бас шинэ жилээр авч явах уу? Гуравдугаарт, их сургуулийн эргэн тойрон бүх гудамжийг цагдаа бүсэлчхээд байгаа байх шүү.

	— Ай, чөтгөр! гэж Митихико Фукасэ агсран уурлаж байна.

	— Тавиад явуулахаас биш өөр домгүй болжээ.

	— Тавиад явуулах ий!

	— Тийм ээ, өөрөө явж чадахуйц болсон цагт нь. Цагдаагийн газар өөд л битгий очоосой гэж залбирах байна. Ямар ч болтугай цагдаа ирэхээс өмнө явуулчихсан нь дээр. Бидэнд мөнгөнийх нь чекийн зураг үлдэнэ. Энэ бол шууд биш ч гэлээ гэсэн ноттой баримт болж өгнө. Хамаг юмыг нь дэлгээд хаячхаад үүсэх улс төрийн нөлөө ямар болох вэ гэдэгт л хамаг учир байгаа шүү дээ, тийм биз дээ? Дэвшилт зүтгэлтнүүд тэр зургийг үзээд зүгээр байхгүй шүү дээ, тийм ээ?

	— Цагдаад очуулахгүй байх арга чарга бодох уу? гэж Митихико Фукасэ өөрийнхөө киот аялгыг онцгойлон цохож хэлэх нь тун ч тайван байдалтай буй мэт өнгийг бий болгоно. Тэрний дуу хоолойд тийм өнгө илрэхэд нь миний бие юу юугүй чичирч мууг ёрлов.

	— Юу гэнэ ээ? Чухам яах вэ? гэж харгалзагчид нэгэн зэрэг асууж байна.

	— Ухаан оруулъя гэвэл хүйтэн ус асга, одоохон гэж Митихико Фукасэ гэнэт хөөрч хэлэв.

	Наоси Омори зугтахаар санаа шийдсэн бололтой яг зөв гэж айж төвөгшөөсөн бололтой хэлэв. Наоси Омори тэгтлээ айж сандарсан нь надад бүр шинэ зүйл мэдэх шиг санагдаж билээ. Тэрний айсан чинээ итгэл надад төрж байна. «Надад оргох шалтгаан байхгүй. Тэд намайг хорьж тарчлаах үндэсгүй учраас би оргохгүй. Тэдний бэлдэж намайг оруулсан энэ занганд нь байсаар байж өөрсдийг нь муу усны нүхний хамгийн ёроолд оруулна. Би амь насыг нь авч одох эдгэршгүй өвчин нь болог».

	Гэтэл хоёр цагийн дараа Митихико Фукасэ, Наоси Омори хоёр нэг шаарны амьтан дагуулж ирээд намайг үхтэл зодож, доромжлохоор нь би галзуурч амиа хорлохын оронд ухамсартай амьдралаас няцаж зугтлаа. Миний бие сэтгэл үзэн ядах үзлээр шатах мэт болж тэр үзэн ядах хорслоо дотроо хадгалан, хамаг бүхний шатаж хорсох занал болгон хувиргаад зугтсан юм. Нийтийн байрнаас гүйн гарахад юм үзэх болсон нүд маань цахилгаан гялбаанд цохиулах шиг жигтэйхэн гялбалаа. Гадаа цас орж, сургуулийн хашаа нэлдээ цасанд дарагдсан байна. Цасан дээр хорших туулайн дуу шиг уйлагнах дууг сонсон хүнтэй тааралдах вий гэж айсан би их сургуулийн хашааг тойрон хар хурдаараа гүйлээ. Засан хүмүүжүүлэхэд хоригдож байсан хүүхэд ахуй цагийн маань гөжүүдлэн цоролзох зан хөдлөв.

	Тийнхүү зугтан явахдаа «Ална! Устгана! Няцаана! Урвана! Бүгдийг, хүн толгойтой бүхнийг!» гэж андгайлж байлаа. «Хүн толгойтой бүхнийг Алаад бай! Устгаад бай! Няцаагаад бай! Урваад бай!» Энэ бол дуулах дуу, шинэхэн орсон цасан дээгүүр зугтан гүйж буй залуу хүүгийн яс маханд шингэсэн, үзэн ядахуйн дуу байлаа. Алаад бай! Устгаад бай! Няцаагаад бай! Урваад бай! Гэтэл энэ үзэн ядахуйн дуу, тэр үзэн ядахуйг шингээсэн миний тангараг намайг цасан дээр шургачиж унаад бөөлжис цутгах тэр хоромд шидэт хүчээ алдах нь тэр... Тэр муу бузар өгөр шаарыг би...

	Яаж тамласан гэж санана? Одоо надад үнэнийг хэлэх зүрх бас л хүрэхгүй байна.

	
ДӨТГӨӨР БҮЛЭГ

	Тэднээс оргож зугтаад миний бие тавин цагийн турш орондоо галзуу нохой шиг зогсоо зайгүй орилон ульж байжээ. Үзэн ядахуй, ичгүүр хоёр миний дотор зэрэг ульж байна. Орны толгойд ханан дээр өлгөөстэй байдаг Канын н зургийн гал мэт тачаалт нүд хав харанхуй шөнө ч гэрэлт нар гийгүүлэх мэт санагдав. Би энэ тухайгаа нэхэн санаж байна. Өөрийнхөө бүүдгэр харанхуй оронд дээш харж, тавин цаг хэвтээд нэг өглөө болоход Икуко Савада ирлээ. Би өнөөх чекийг нь таг мартсан байв.

	Бид хоёр банкнаас чекээрээ мөнгө аваад мөн тэр өдрөө Кобе руу галт тэргээр гарав. Тэгж явахдаа хүртэл би бас л зугтаж яваа юм шиг санагдаж байж билээ. Өглөө нь бид хоёр далайн эргийн жижигхэн хотод ирээд зочид буудлын газар өрөө хөлслөн авав. Өдөр нь Икуко Савада хагалгаа хийлгэв. Анхны өдөр нь зочид буудлынхаа өрөөнд өдөржин гадагш гаралгүй үзэн ядах, ичих хоёртоо хамаг бие чичрэн суулаа. Намайг зочид буудлын зарц, хар тамхигүй ядарч яваа хүн юм гэж яагаад ч юм боджээ. Тэр хүн надад хар тамхи шахуургын хамт олж өглөө. Анхны тарилга хийлгээд халуун усны шүршүүр дор хувцастайгаа явган сууж үргэлж бөөлжис цутган зургаан цаг болов. Ходоодонд дусал ч шингэнгүй болоход нь шүршүүлийн уснаас уувал дахиад л бөөлжүүлж гарав. Ус уугаад бөөлжихөд амнаас нэг амт ерөөс салж өгөхгүй байв. Учир нь эс ойлгогдох юм амтагдана. Ямар ч гэсэн тийнхүү бөөлжиж зовж байхдаа түрүү доромжлуулан шившиг болж байснаа санаж тарчлах зовлонг мартаж байсан болохоор зочид буудлын тэр зарц, тэр хүнд би талархалтай л байлаа. Доромжлуулж шившиг болж байснаа санахад үзэн ядахаас ч илүү зовуурьтай ажээ. Икуко Савада тусгай өрөөнд хэвтэж байсан тэр хугацаанд би зовлонгоо мартагнах бололцоотой болсон юм.

	Икуко Савадагийн бие сайжирч өгөхгүй ужиглаж байлаа. Бүхэл долоо хоног өнгөрч байхад зочид буудалдаа шилжин ирж чадаагүй л байв. Би овоо тэнхээжиж дахин хар тамхи хэрэглэсэн боловч тэр удаа огтхон ч таатай санагдаагүй юм. Толгой хагачмаар өвдөж байв. Засан хүмүүжүүлэхэд нэг жаалтай найзалж байсан минь илжигтэй төстэй, арай ч илүү тэнэг амьтан байжээ. Тэр жаал хар тамхичин. Эх болж таарах хөгшин банзал хүүхэнтэй нөхцөж байснаа л ганц санана, өөр юу ч санахгүй. «Ням гарагийн өглөө болгон хоёулаа бие биедээ тариа хийгээд л орой хүртэл суудаг сан. Миний чихний хулхийг цэвэрлэж, өгнө, хулхиа цэвэрлүүлэх сайхан шүү» гэж л ярина. Ер өвддөггүй байсан боловч гэнэт нэг их турж эцээд нэг удаа хашаанд хашхирч унаад тэр чигээрээ үхчихсэн юм даг. Зочид буудлын зарц надад лав героин9 олж өгсөн байх. Цагаан даавуун дээр бутарсан талст ширхгүүд нь хэдэн өдрийн дараа ягаавтар өнгөтэй болж муухай нясуун үнэртэж долоогоод үзвэл амт муухай учир ус руу хаячихад дороо уусаад ер нь тийм юм байл уу? энэ чинь юу билээ? гэж аймаар хурдан алга болж билээ.

	Доромжлуулж шившиг болж байсан тэр явдлыг санах бүрдээ булчин шөрмөс таталдах мэт болж маргааш болоход би чинь өнөөх илжиг шиг тэнэг залуугийн адил хар тамхичин болж хөсөр унаад үхэх юм биш байгаа даа гэж боддог сон. Энэ бол нэг аймшигтай зүйлийг нөгөөгөөр нь зайлуулах, гэсэн зохиомол бодол байлаа. Нөгөө доромжлуулж шившиг болсноо аль дивангарын юм гээд мартах санаатай тийнхүү шинэ аймшигт зүйл бодож байсан хэрэг. Гэтэл тэр аймшиг, героины талст шиг уусаж нойтон дунд сүйдлэх гээд байв. Яг л нууц байж байгаад таатай нөхцөл бүрдсэн үед гэнэт дахин гарч ирдэг спирохет нян шиг байлаа.

	Зочид буудлын долоон давхрын өрөөний цонхоор доош гудамж руу харлаа. Хүмүүс шахцалдан наалдаад царцчихсан мэт харагдана. Эд надтай адил доромжлуулж шившиг болж байсан биш дээ гэж нэг бодлоо. Тэр агшинд зүрх маань ичгүүр хорсол, үзэн ядахуйн улмаас пол пол булгилж эхлэв. Бачимдахдаа хамаг бие чичрэн орон дээрээ хөглөрөн ойчлоо. Иймэрхүү юм бодохоос зэрлэг араатан шиг санагдаж өөрийн доторх тэр зэрлэг араатныг алаагүй цагт би амар заяа үзэхгүй. Үүнийг өс хонзонгийн зэвсгээр гүйцэтгэх ёстой гэж бодогдоно. «Гэвч би тэр зэрлэг араатныг тэдэн рүү яаж тухирах бил ээ, би түүнийг тэгж гаршуулаагүй шүү дээ!»

	Намайг Кобед ирснээс хойш арав дахь өдөр нь болсон хэрэг билээ. Үдээс хойш хүнгүй шахам танхимд ороод орон нутгийн сонины үдээстэй дугаарын хуудас эргүүлэн сууж байлаа. Далайн боомтод орж ирсэн усан хөлгүүдийн тухай өгүүлдэг байсан юм. Мукоямад, ноднин зун мотоциклтэй хүн осолдсон газар, савхин цамцтай нүдэндээ хар шилтэй өндөр залуугийн сүнс, дуу намсгагчгүй мотоциклтэй байн байн үзэгдэх болсон гэдэг үнэн бол уу? Цагт хоёр зуун километр хурдтайгаар хадан халил руу давхин утаанаас шингэн өнгөтэй болон замхардаг хорьдугаар зууны үеийн тийм сүнсийг яаж зургийг нь авах бил ээ? гэсэн үг уншлаа.

	Гэнэт, сонины хуудсан дээр том үсгээр өрсөн КАН гэсэн үсэг нүдэнд туслаа. Зүрх ч ёгхийв. Кан Мён Чхи. Хорин дөрвөн настай үлээвэр хөгжимчин. Асия төмөр замын өртөөнөөс холгүй зөрлөг дээр зогсож Осакагийн буухиа галт тэргийг зогсоосон хэргээр баривчлагдав. Урьд өдөр нь тэр зөрлөг дээр охин нь дайруулж үхсэн учраас эсэргүүцэл илэрхийлж тийнхүү буухиа галт тэргийг зогсоосон ажээ. Сэтгэл санааных нь байдал ямар байсныг шалган үзэх гэж байна.

	— Кан Мён Чхи мөн гэж үү? гэж би ганцаараа ярилаа.

	Хоолой ч хатах шиг. Зүрх ч түг түг цохилно. Дахиад л «Кан Мён Чхи гэж үү?» гэж нохойн дуугаар сөөнгөдүү хэлэв. Солонгост тийм нэртэй хүн олон, харин буухиа тэрэг зогсоосон тэр хүн бол миний мэдэх Кан мөн байв. Шуурганы үед түнэр харагдах тайга шиг хурц ширүүн догшин харцтай билээ. Уурлаж, омог шар нь хөдөлж, бачимдаж тэвдсэн үед нүд нь бууны ам шиг харлан харагддаг билээ. Засан хүмүүжүүлэх колонид байхдаа миний зурсан зураг шиг тийм хүн байсан. Галзуу мэт хурдлан давхих буухиа тэргийг тэр гайхалтай нүдээ гялалзуулан байж зогсоогоо доо. Амь алдсан хүүхдийнхээ мөр дээрээс л тэг ээ, яг тэг ээ, бас миний сүнсийг аврах гэж тэгсэн байж ч мэднэ, сүнс маань, шившгийн долгионд арилан алга болох дөхөж байсан мэт. Одоо надад хамгийн хэрэгтэй хүн гэвэл чухам л Кан мөн, Кан ч өөрөө хүслийг минь сэтгэл зүрхээрээ совиндож мэдээд аминд минь орохоор Кобегийн нэг газар ирсэн хэрэг биз. Бие агзасхийн шүдээ тас зуугаад ёолов. Кан Кан Мён Чхи нээрэн миний аминд орохоор ирэв үү...

	Зочид буудлын эрхлэгчийн дэргэд гадаадын эр эм хоёр, эрхлэгч гурвуул намайг шимтэн харж байв. Би Кан Мён Чхийн тухай бичсэн хэсгийг нь сониноос урж аваад өрөөндөө орлоо. Хувцсаа тайчиж, зочид буудлын тэмдэгтэй аяганд нунтгаа уусган зүүн гартаа тарьж онгоцонд халуун ус дүүргэн орж хэвтээд Канын н тухай дахин уншлаа. Тэр товчхон мэдээг баярлан инээж уншина. Зарим үе бие гэнэт агзайхад одоо л зүрх саатах нь гэж айгаад хөдөлж ч чадахаа болино. Хар тамхи анх удаа надад зовлонгүй согтууруулан нөлөөлөхдөө намайг хоёр хүн болгон хуваалаа. Сонинд мэдээлсэн тэр Кан Мён Чхи миний таньдаг Кан биш гэж болгоомжлон айж байгаа нь нэгдүгээр «би», харин Кан Мён Чхи гэдэг чинь миний мэдэх Кан мөн гэж уужуу сэтгэлээр найдах нь хоёр дахь «би» байлаа. Тэгтэл нэгдүгээр «би» унтаж далайн ус халин урсаж жалгайгаа авах шиг намайг нойроор дүүргэж эхлэхэд хоёрдугаар «би» нь...

	Ягааран харагдах газраар дохионыхоо гэрэл гялалзуулсан буухиа тэрэг галзуу мэт хурдлан давхина. Миний зогсож буй газраас Канын н нуруу л харлан харагдана. Нуруу нь уулгалах хурдан хөдөлгөөн дагуу зүтгэлж байснаа гэнэт пүрш шиг атийчихлаа. Сугиокад харгалзагчаа цагдаагийн газрын үүдэн дээр түлхчхээд харанхуйгаар зугтаж зайлахад нуруу нь тэгж харагдаж байсан санагдав. Тэр үед намайг дайрахад би түрүүлгээ хараад ойчиж байсан бол одоо төмөр замын зөрлөг дээр амь алдсан охин болон хувирч нар шиг гялалзсан асар том буухиа давхин ирж буй зам дээр нь зогсож байна. Няц даруулаад цус, хэсэг махнаас өөр юу ч үлдээгүй золгүй тэр охин нь би бөгөөд Кан намайг өмөөрөн түнэр хар гялалзах нүдээрээ эсэргүүцэл илэрхийлж байна... Буухиа тэргэн дотор сургуулийн багш засан хүмүүжүүлэхийн дарга, Митихико Фукасэ, Наоси Омори, бас нөгөөх архичин шаар явна. Дайруулсан охин буюу бүлээвтэр усанд хөвөх цус махны тасархай нь би ажээ. Уурсан хорсож ичиж зовохдоо О-о, о-о! хэмээн хоолой мэдэн хашхирч уйлна. О-о, о-о! Кан буухиа тэрэгнээс арав дахин том болчхоод хараан зүхэж хашхирсаар буухиа тэргийг арагш нь түлхэж байгаа мэт...

	Зүрх ширдхийлгэх хашхирах дуугаар нь цус дуслуулсан хэрчим мах бүр маань давхийн цочирхийлэх мэт санагдана. Тэр бол Канын  хашхирах дуу, миний хашхирах дуу, буухиа тэрэгний хүнгэнэх дуу, хадан халил мөргөсөн мотоциклчийн сүүлчийн ёолох дуу ажээ. Алаад бай! Устгаад бай! Няцаагаад бай! Урваад бай! Хүчлэн муйхардаад бай!

	Нүд сохлом, тэсэхүйеэ бэрх хурц гэрэл туссаар л...

	Бие агзасхийн толгой сэргэлэн сэрсэн нэгдүгээр «би»-гийн чих хангинуур төмрөөр хийсэн телефон дуугарахыг сонсов. Усаа үсчүүлсээр онгоцноос нүцгэн нойтон гараад ширүүн хивсэн дэвсгэрт хөлөө арчин орныхоо толгой дахь утас руу явлаа.

	— Таныг Токио дуудаж байна. Утсаа барьж байгаарай гэхэд нь би харилцуурыг нойтон чихэндээ наагаад хүлээлээ.

	— Яриарай, яриарай! Таныг парламентын депутаттай холболоо!

	— Тоёхико Савада байна аа, гэсэн дуу нь Токиогоос сонстож байна. — Хагалгаа амжилттай болсон биз дээ? Намайг зөв ойлгоорой. Би таныг ерөөсөө зэмлээгүй шүү.

	Өөрт нь тэрсэлснийг мэдэхгүй байгаа эцэг хүн хот хоорондын утсаар буруу юм ойлгочхоод ярьж байлаа. Хар тамхины хүчээр тодорхой, уялдаатай, түргэн ухаарахын бөөмнөрөл болж хамаг биеэр тархсан машины том болж хувирсан сүнс буюу электрон тооцоолон бодох машин дахь транзистор шиг эгэл, бодитой болсон миний нэгдүгээр «би» бүгдийг ойлголоо. Харин миний хоёрдугаар «би» усанд орсон хэвээр өөр лүүгээ давхин ирж буй мангасын зам дээр Геракл шиг зогссон Канын  бөгтөрдүү нуруунаас өөр юм харалгүй сэтгэл нь дэвэрсэн, жижигхэн охин шиг «О-о, о-о!» хэмээн уйлах ажээ.

	— Хагалгаа эсэн мэнд өнгөрсөн, хөнгөн л боллоо гэж хэлье дээ. Өнөөдөр Икуко Савада, Роккозан уулан дээр гарахаар шийдсэн. Би жаахан ханиад хүрээд гарч чадаагүй...

	Миний нэгдүгээр «би» төвөггүй чалчиж байлаа. Би худал хэллээ ч гэсэн хэлж болохооргүй байсан, яагаад гэвэл үгийн туслалцаатайгаар бодит үнэн байдлыг дураараа яаж ч, өнгөрсөн буюу ирээдүй болгон өөрчилж болно гэж санагдсан. Би. Икуко Савадатай хагалгаа хийлгэснээс нь хойш уулзаагүй хүн шүү. Эмнэлэгт аваачиж өгчхөөд л орхисон. Намайг утсаар ярихад сувилагч нь цус их алдаж бие нь доройтож амь нь тэмцэж байгаа нохой шиг л байна гэж, яг ингэж хэлсэн юм даг. «Би хуурамч-Жери Луис шиг байсан бол ч орох газраа олохгүй байх байсан. Энэ надад падгүй учраас» гэж бодоод өөрийнхөө зовлон зүдүүрийн тухай бодол эхэлсэн болохоор тэр дор нь бүгдийг мартаж орхисон маань тэр. Уг нь худал хэлье гэж бодоогүй юм. Икукогийн хагалгаа эсэн мэнд өнгөрсөн гэж яагаад хэлсэн гэвэл цаст Рокказан уулын орой дээр жаргалтай, баяр баясгалантай Икуко Савада байх шиг, хацар нь өвлийн нарны гэрэлд улайрсан байх шиг санагдсан. Түүний хацар улайж байхыг би хэзээ ч үзээгүй атал тийм шиг л санагдсан.

	— Тэгэхлээр хууль ёсоор гэрлэн, азгүй одонд төрсөн тэр хүүхдийн эрэгтэй ч юм уу, эмэгтэй дүүтэй болох гэж байгаа юм биз дээ? Юу ч болсон энэ талаар бодох нь дээр шүү. Би таныг хаанаас албадах вэ, тэр бол мэдээж хэрэг. Түүгээр ч барахгүй, би чингэхийг туйлын их хүсэж байна гэж ч хэлж чадсангүй, тэгэхлээр та илэн далангүй хариу өгөөрэй. Аль эсхүл энэ маань танд хов живийн зүйл болох уу?

	— Икуко надтай суух санаатай гэж би бодож байна. Азгүй одонд төрсөндөө олон дүү төрүүлж өгөх нь түүнд аятай байх гэж би бодож байна. Сэтгэл санаа, бие бялдрын согог бэртлээс анагаагдах өөр арга түүнд байгаа гэж үү?

	Надад ч гэсэн өөрцгүй. Одоо тэр хүүхэнд ямар ч бэртэл байгаагүй, байх ч үгүй гэж хөнгөмсгөөр итгэж байвч ухаан бодлынх нь угт цус садарч тун ч их хэмжээтэй гоожоод пүрштэй матраасыг  нь нэвтлэх дөхөж байгаа ажээ.

	Буцалсан ус хүйтэн ус болон хувирч одоо тэр хүүхний бие хатаж, үс нь л чийгтэй хэвээрээ гялтганаж харагдана. «Үр-утгагүй зүйл» гэж миний нэгдүгээр «би» батлав. Хоёрдугаар «би» Канын г эрж олох минь гэж гадагш тэмүүлэн, буухиа тэрэгний хий үзэгдэлд тарчлан бас уйлсаар ажээ. Чин сэтгэлээсээ тийнхүү дэврэн догдолсных уу би гэдэг чинь хүрэл мэт гялалзаж байх шиг. Би өөрийгөө холоос харж чаддаг сан бол ярьдаг утасны бүрээсээр нүцгэн биеэ ороож хувцас болгочхоод, хамгийн нялуун хоолойгоороо хүчлэн,

	— Бид хоёрыг суухыг та зөвшөөрөөрэй гэж шивнэж байгаа амьтан харагдах биз ээ.

	Хажуугаас нэг хүн яриан дундуур саад болсон мэтээр хэсэгхэн дуугүй болж байснаа өвгөн гуншаадуу дуугаар:

	— Эхийг нь ятгана гэдэг тийм ч амаргүй дээ. Ер нь юу болдог бол хэлж мэдэх юм алга. Би анх тантай уулзсан цагаасаа л таныг хардаг болсон юм шүү. Улс төрийн бодлогоор хөөцөлддөг хүн гэдэг чинь баахан мэхэлж молиго үмхүүлж үмхүүлж орхисны хожим, нас өтөлсөн цагтаа л хүсэж шимтсэн төр засгийн эрхэнд хүрдэг юм шүү дээ. Хүнд молигодуулах уу, хүнийг молигодож дийлэх үү гэдэгт л хамаг учир байдаг юм. Заримдаа хэн маань хэнийгээ ялсан нь мэдэгддэггүй. За ямар ч гэсэн, би бол хүргэндээ онцгой найддаг хүн биш л дээ... Ямар ч болтугай авгайгаа ятгахыг хичээе.

	Тэр хоромд би Икуко Савадад ч, эцэгт нь огт ч сонирхолгүй байв. Харин санаа тайвшрав. Гэтэл өөрийнхөө чалчиж байхыг гэнэт мэдлээ. Ингээд нүднээс нулимс аяндаа асгарч гэдэс дээр дуслан гуя дамжин урслаа.

	— Би ч гэсэн хадам эцгээсээ их горьдох хүн биш, та үүнийг бас ойлгож байгаа биз. Түүндээ хүрвэл би дэндүү бардам хүн гэж чалчив.

	Тоёхико Савада цахилгаан мэт хурднаар, яг л муур үсэрч байгаа аятай ярианыхаа чиглэлийг өөр тийш залав. Тэр хүн сэтгэл санааны улам эмзэг болж буй асуудлыг баахан сонирхдог болсон бололтой. Би ч бас нялуундуу сэтгэл төрсөнд тэвдэн эхэлсэн. Улс төрч ярианыхаа сэдвийг өөр тийш залахад нь дотор амрав.

	— Мартсан, хэдэн оюутан намайг баахан занаж, зүхсэн үгтэй захидал ирүүлсэн байх юм гэж мань хүн тун ажиг жишимгүй яг л лекц уншиж байгаа хүн шиг их сонирхсон өнгөтэй ямар ч буруушаасан байдалгүй хэлээд: — Надаас таныг чек авсан гэж мэдсэн байх юм. Таныг тагнуулаа болгож байна уу? гэнэ. Оюутны хөдөлгөөний гүн дунд орохыг даалгасан уу? ч гэх шиг. Боловсролын талаар шинэ чиг баримтлах тухай би улсын их хуралд асуудал тавьж хөөцөлдөнө гэж бодлоо. Оюутны хөдөлгөөнд улс төрийн бодлогыг олигтой ухаарах тийм улс байхгүй, тэгэхдээ би тэр хөдөлгөөнийг ихээхэн сонирхдог учраас тийшээ өөрийнхөө мэдээлэгчийг явуулахаас буцахааргүй л дээ. Энэний хувьд бол тэд яг л оносон байна. Тэд таныг баривчилж асууж шалгаагаад юу ч сонсож чадаагүй юм шив дээ, үнэн юм уу? Та ч тэр чектэй холбогдсон зүйлийн талаар юу ч хэлээгүй байна. Танд би итгэж болох юм байна л даа.

	Миний увайгүй зан, героин салхинд нэгмөсөн хийсэн замхрах мэт болж нийтийн байранд доромжлуулж шившгийн юм болж байсан маань аймаар санагдав. Амьсгаа давчдан харилцуурыг нүцгэн гэдэс дээрээ барив.

	Айж байна гэдэг жигтэйхэн.

	— Та улсын их хуралд мэдүүлэг өгч үг хэлэх юм бол «зүүн» оюутны зүгээс гаргаж буй муйхардан хүчлэх явдлыг занганд оруулж дуулиантай шиг юм болно доо! Надад өөрсдийнхөө гараар эд мөрийн баримт ирүүлж байдаг яасан тэнэг оюутнууд байдаг юм. Тэд яагаад ч юм таныг хариугаа авах гэж хөөцөлдөхгүй гэж итгэсэн улс байх юм. Тэр чек миний улс төрийн алба тушаалд нөлөөлнө гэж бодоцгоож байгаа юм бол уу? За яах вэ, таныг Токио ирэхэд чинь энэ бүгдийн тухай уулзаж ярилцаад давшилт хийе л дээ.

	Миний аюулхай дор ёгхийлээ.

	— А—а!

	— Та юм хэлэв үү?

	— Би тэднээс хариугаа авахаа л авна. Харин улсын их хуралд мэдүүлэг өгч үг хэлж чадахгүй. Яагаад ч үг хэлж чадахгүй шүү.

	— Бололгүй яах вэ! гэж улс төрийн бодлогоч миний хэлсэн хариу үгийг огтхон ч анхааралгүй хөхиүн хөөрүү, яг л дур булаагч шулам шиг дуу алдав.

	— Улсын их хуралд мэдүүлэг өгч үг хэлнэ гэдэг чинь миний хувьд...

	— Сэтгэлээр битгий уна. Зоригтой л бай! Токиод ирмэгцээ над руу утасдаарай.

	Би «үгүй» гэж хэлж чадалгүй «за» гэж шивнээд чихэнд торхийх чимээ тод сонсогдлоо. Тоёхико Савада утсаа тавьсан нь тэр ажээ.

	Би ч харилцуураа тавилаа. Гэрчийн этгээдүүдийн өмнө, танихгүй хүмүүсийн өмнө бүх Япон улсын иргэдийг харсаар байхад яаж би нэг муу доожоогүй доромжлуулсан амьтан тэгж шившигтэйгээр үнэнээ тоочин зогсоно гэж бодохоос айлаа.

	Тэгэхдээ би тэгж дарлуулж доромжлуулсныхаа хариуг авалгүй өнгөрье гэж бодсонгүй. Хэдэр зантай хүүхэд шиг гонгинон уйлсаар гэдрэгээ харж уналаа. Толгойгоороо хана мөргөхөд нүднээс гал бутардаг шиг нулимс цутгав. Утас дахин дуугарлаа.

	— Би байна аа, эрхэм минь, гэж Икуко Савада уриалаг зөөлөн дуугаар хэлэв. Миний өөрийн дуу шивгэнэх шиг санагдлаа. Хэн ч гэсэн, харанхуйд нохой дайрвал, сүг шиг эелдэгхэн хоолойгоор: «Би байна аа» гэж шивнэнэ дээ.

	— Ө, уучлаарай, би чам дээр одоо хүртэл очиж чадсангүй гэж гэмшингүйгээр хэллээ. Икуко Савадагийн дууны өнгө намайг аргагүй л гэмшихэд хүргэв.

	— Зүгээр. Зүгээр. Хоёулаа урьд нь ярилцсан, тийм биз дээ? гэж Икуко эелдэг наалинхай хэлэв. Тоёхико Савада бид хоёрын гэр бүлийн асуудлын талаар ярилцсаныг мэдсэн юм биш байгаа даа гэж гэнэт санагдаад арай л үсэрсэнгүй.

	— Тийм нь ч тийм ээ, гэхдээ би чамайг тэгээд л орхичих хэрэг юу байх билээ гэж хэлэхдээ би өөртөө зэвүү хүрэв.

	— Өчигдрөөс өмнө би хэн ч ирсэн уулзаж чадахааргүй байсан шүү. Тамд байгаа юм шиг л байлаа. Орны дэргэдүүр хүхэр урсаад байгаа юм шиг санагдаад ер болж өгдөггүй. Надад дуслын чинээ цус үлдсэн, тэр нь тэгээд уснаас өтгөнгүй тийм шингэн гээч. Одоо тэгээд халуун хүхэрт түлэгдсэн хоолой минь сөөнгө болжээ. Нүүр цэлхэрсэн... Чи намайг цэвэрхэн хөөрхөн арван настай охин шиг болж байна гэлээ гэхэд би цаасан малгай өмсгөлөө гэхгүй шүү.

	— Нээрээ тийм болсон байх, би итгэж байна.

	— Би одоо хэн ч гэсэн андуурахаар байна. Намайг арван наймтай байхад хэн ч гэсэн хорьтой, хорь гарсан ч гэх байх.

	Икуко Савада архи уусныг нь гадарлалаа. Эмнэлэгт нэг шил шарзтай орсон юм даг. Архинаас болж гуч ч хүрэлгүй үхэх хүн гэж би боддог.

	— Өнөөдөр ноён Тоёхико Савада надтай утсаар ярьсан гэж хэлэхэд миний нуруу цээжээр зарсхийлээ. Нуруугаар зарсхийдэг нь ширүүн алчуураас болсон байх, цээж зарсхийдэг нь агаараар хөвөх үс хялгаснаас болсон байх.

	— Улс төрийн бодлогоч маань чамтай гэнэт хайр сэтгэлийн үг яриа юу?

	— Чи яах гэж намайг бага хуурамч-Жери Луисийн эцэг гэж улс төрийн бодлогочийг төөрөлдүүлээ вэ? гэж би дууныхаа өнгийг аль болох сайхан зан нь хөдөлсөн муурын цээж хэржигнэдэг шиг эелдэг болгохыг чармайн тэвчээр гарган хэлээд залгуулан: — Би чамайг зэмлэх гэж байгаа юм биш, гэхдээ тэгж хэлэхийн хэрэг байсан гэж үү? гэв.

	— «Фольксвагенд» хамт суугаад явж байхдаа чи намайг доромжилж хэлэх хэлэхгүй элдэв бусын муу үгээр хараахад чинь л би чамаас хүүхэдтэй болсон шүү гэж бодогдсон юм.

	— Чи ч нээрэн арван наймаас нэлээд хэтэрсэн байна гэж санагдаж эхэллээ шүү.

	— Чи тэгээд улс төрийн бодлогчийн амыг дагасан болох гэж ядах нь ээ оролдов уу даа?

	— Үгийг нь дагахаар оролдох нь байтугай чамтай сууя гэсэн. Тэгээд эхийг чинь ятгана гэсэн шүү.

	— Чиний «фольксваген» дотор өдөөсөн хэрүүлээс болж би жирэмсэлсэн боловч одоо нэгэнт хагалгаа хийчихсэн болохоор надад хүнтэй заавал суух шалтгаан алга.

	— Энэ бол чиний л мэдэх хэрэг, больж ч болно. Ялангуяа чамд бүр их таарамжтай хүн хаа мундах вэ. Ингэж шийдвэл шийдье.

	— Хаанаас, чи хайр сэтгэлийн тухай бодохгүй байна. Тэгэхлээр чи улс төрийн бодлогчийн охиныг шохоорхохоосоо эцгийг нь илүү сонирхож байгаа хүн байна гэж Икуко Савада гэнэт хүүхэд мэт дуугаар хэлэв.

	— Улс төрийн бодлогоч ч намайг жич сонирхож байна. Өнөөдрийн утсаар ярьсны хөлсний тэн хагас нь хайр сэтгэлийн тухай ярих гэж төлөгдөөгүй байх шүү.

	Дуугүй болж харилцуур жаахан дүнгэнэсхийхэд бүр ч тийнхүү дуугүй болсны учир утга гүнзгийрэх мэт болж байсан тул дээд ангийн гаралтай тэр баахан чалчаа хүүхний хэлэх үгийг тэвчиж эс чадаад юу юугүй уур хүрлээ. «Би, дахиад л гэмшиж байгаа хэрэг үү?» гэж өөрөөсөө асуув.

	— Чи намайг хайр сэтгэлийн тухай бодохгүй байна гэж хэлэхдээ өөрийгөө хэлсэн бололтой. Тэгэхлээр чи надтай суухгүй гэсэн үг үү? гэж би бараг л ичгүүртэй гэмээр нялуун дуугаар хэлээд,

	— Харин надад шунах дон шүглэчихсэн бол яана? гэж асууснаа «Чамайг нүцгэлээд өрөөнийхөө заваан цийрсэн дээр дарж унах юм сан гэж хэчнээн ч их хүсэж байлаа даа» гэж бодов. Тийм биш, тийм биш, одоо би түүнд үнэн сэтгэлтэй байгаа юм байна.

	Икуко Савада өөрийгөө гижигдэж байгаа аятай инээд алдаж байв. Би ч гэсэн тэсрэх нь үү гэмээр болчхоод ер нь хайр сэтгэлийн талаар нэлээд сайн өдсөн байна гэж ойлголоо.

	— Юундаа инээв?

	— Уучлаарай. Шунах дон шүглэсэн хүний хайр авна аа гэдэг чинь үнэхээр дооглоход хилэнц болох хэрэг.

	— Зочид буудалдаа буцаад ир, тусгай өрөө авах хэрэгцээ одоо алга.

	— Чамд нээрэн л шунах дон тусаагүй, ухаан жолоогүй, тачаадах дур шүглээгүй юм бол жаахан азнаж үзээч.

	Дөнгөж түрүүхэн цовоо сэргэлэн ярьж байсан хүн чинь гэнэт гансарсан байдлаар:

	— Би их эмчтэй ярилаа, тэгсэн чинь жаахан азнаж бай гэсэн... Эмнэлгийн цонхоор... гэснээ түрүүнийх шигээ зүрх шимшрэм бачимдангуй биш харин ч нялуухан дуугаар: чиний байгаа зочид буудал харагдаж байна. Хүр дээр байдаг юм байна, энэ эмнэлгийн газар хүн үхэх бүр газар луу улам гүнзгий шигддэг юм уу даа гэж санагдаж байна. Гэхдээ би Гонконгийн тухай дуртай цагтаа дурсан санаж байна, ноднин зун амралтаараа тэнд очсон юм байхгүй юу. Зочид буудал нь яг наадах шиг чинь хүр дээр гялалзан харагддаг сан гэв.

	Юу ч нэвт үл харагдах зузаан хөшгөө буулгасан юм шиг өвлийн урт шөнө болж, үүр цайж зочид буудлын өвлийн нар халуун орны ямар нэгэн хот шиг байлгадгийг санах надад таатай. Би биеэ барих нь арай гайгүй болж байна.

	— Харин чиний өрөөнөөс юу харагддаг вэ? гэж Икуко Савада сээтгэнэн асуулаа.

	— Үдэш тэнгист цэргийн хөлөг харагдаж байсан. Зуушны газрын хоёрдугаар давхрын жорлон. Тийшээ эрэгтэйчүүд олноороо орж кимоно өмсөөд эмэгтэй хүн болчихсон доошоо бууж байдаг юм. Тэд цонхоо хаалгүй байж хувцсаа сольдог. Зочид буудалд суугаа хүмүүс тэднийг харах нь их таатай хэрэг болдог гэж итгэчихсэн байна.

	— Чи өнөө орой энэ тухайгаа надад тодорхойхон ярьж өгөх юм биш биз гэж Икуко Савада гэнэт асуухад нь би балмагдаж эхлэв. Өнөө юу хийвэл зохих вэ гэдгээ ч бас гэнэт саналаа.

	— Өнөө орой яагаад ч бүтэхгүй, би багынхаа найз Кан Мён Чхийг эрж уулзахаар явна.

	Ер нь би буудлаасаа түрүүнд гараад явчихгүй яав даа? гэж бодлоо.

	— Санаа амар хар хүн юм даа, за яах вэ, баяртай.

	— Баяртай.

	Би харилцуураа бушуухан тавьснаа дахин авч утасны хүүхнийг цагдаагийн газартай залгаад өгөөч гэлээ. Цагдаагийн түшмэл, Кан Мён Чхи суллагдсан гээд ядуусын хороолол дахь нүцгэн хүүхний зурагтай зуушны газрын хаяг хэлж, тэнд хөгжимчнөөр ажиллаж байгаа гэлээ. Кан Мён Чхитэй л бушуухан уулзах сан гэж тэсгэлгүй яарлаа. Тэр Кан Мён Чхи гэдэг миний таньдаг Кан биш байлаа ч гэсэн хамаагүй, охиноо дайруулж алуулсныг эсэргүүцэн буухиа тэрэгний зам хаан зогсож байсан тэр хүнтэй уулзмаар санагдаад байсан юм. Эсэргүүцэн тэмцэх сэтгэл санааны биелэл болсон тэр хүнтэй уулзах нь надад туйлын чухал байлаа.

	Би майк, өмдөө өмсөөд сахлаа хусахаар халуун усны өрөө рүү оров. Өдрийн гэрэлтэй угаагуурын толинд нүүрээ харахад туранхай, цонхигор царай маань нэг л цэлхэрсэн шинжтэй. Нүүрээ сонирхон баахан харж зогслоо. Нүд минь баригдаад явж байгаа тэмцэх дуртай тариачных адил харагдана. Нүд л ... тийм нүдтэй хүнийг ердөө ч үзээгүй, би ч тийм нүдтэй байгаагүй л юм сан. Сүйтгэх нөлөө нь тодоос тод мэдэгдэх болсон хар тамхины улмаас ч тийм харагдаж байгаа юм биш, харин миний бие сэтгэхүйн дотор шившгээ тарьж хашхичихаас хамаагүй чанга дуу хадаах нэг зүйл сэргэн ирснээс л болсон хэрэг. «Надад чухам буухиа тэрэгний зам хааж зогсохоор шийдсэн Кан Мён Чхи маягийн хүний нүд л хэрэгтэй».

	Сахлаа хусах зуур тэр зочид буудлын үнэтэй тонгорог, үнэртэй саван, үнэтэй алчуурын сайхНыг гайхав. Алчуур савангаас нь сайхан үнэр ханхалж тонгорог дээр нь герман пүүсийн тэмдэг дурайна. Зочид буудлын захиргаатай, Тоёхико Савада овогтой Икуко ярилцсан учраас л оюутны муу хүрэмтэй цонхийж гуриатсан царайтай над мэтийн хүнд ч иймэрхүү хүндэтгэл үзүүлсэн хэрэг шүү дээ. Цагдаагийн газраас ч гэсэн тийм учиртай буюу үгүй гэх нь ээ үнэтэй өрөөнөөс утсаар ярьсан болохоор надад тийм уриалагхан хариу өгчээ. Икуко Савадатай суучихвал ч намайг тиймэрхүү буудалд суудаг тийм зиндааны хүн гэж үзээд эелдэг уриалагхан харилцаа бий болно. Ингэж бодохлоор царай засарч инээмсэглээд би нүүрээ гайгүй сайн харлаа. «Үгүй, би чинь Кан Мён Чхитэй уулзана гэж баярлаад л ингэж инээд хүрч байгаа юм шүү дээ» гэж дотроо бодоод сэтгэл хөдлөв.

	Ядуучуудын хорооллын зах зух нь тоймлогдохгүй байшингуудын дундуур явсаар хар хөлс нь цувсан мэт нойтон талбайд гарч очив. Цардмал гадаргуу дээр нь өвлийн тэнгэрийн нар ойно. Талбайн тэртээ өнцөгт зуушны газрын байшингийн тааруухан шавардлагатай хана нь тийм гэх тоймгүй нүцгэн, пингийн хана шиг харагдах учраас талбай нь хөдөө газарархуу үзэгдэнэ.

	Зуушны газрын дээврийн урд талын амаа ангайсан мангас мэт налуу дээр тогтоосон дэгжин хаягийн дээрх шалдан хүүхний зураг, амьтны эмгэнэлт хувь тавилан амссанаа өвлийн тэнгэрт өчиг мэдүүлэх мэт. Тэр нь зах зэлүүд газрын аливаа хотхоны бааз борогдуу газрын байдлыг бодох нь ээ тачаалыг илүү гижигдэх ажээ.

	Зуушны газрын мөнгөний касс нь яг л хар ламын шарилд зориулсан авс мэт модон бүхээг бөгөөд тэг дунд нь жижигхэн тал саран цонх гаргаж дүлий шилээр цонхолжээ. Дүлий шилэн цонхных нь цан хүүргийн цаана намарс шиг салдаггүй гуниг гансралд элж зовсон шавхагдашгүй тачаалдаа зовж гүйцсэн юм уу гэмээр атигар, насжаар хүн хавтгай муухай толгойлон хоовонгийнхоо дэргэд сууж харагдана. Би кассынх нь өмнө жишимгүй очиж зогсоод эргэн тойрноо ажлаа. Зуушны газар орох зүрх хүрэхгүй байна. Хажууд нэг жаахан хүүхэд хөлдсөн хуруу шиг харагдах хавчийг зовоон явган сууж байна. Зуушны газраас цааш тэнгис шууд залгадаг бололтой. Агаар нь ч үнэхээр түрлэг усны өтгөн чийгээр ханхална.

	Өндрөөшөө тэр явган сууж буй жаалын хэртэй ягаан өнгийн модон хайрцгууд бараг л бүх талбайг эзэлжээ. Зуушны газрын харанхуй өрөөнд нуугдсан арчаагүй тачаалтнуудын цусыг нь гэг мэдэхэд мөлхөж ирээд сорчхож магадгүй аймшигт матраас хамгаалж босгосон хориг байж ч мэдэх юм даа. Ариг хөгшин болсон тархины үүсгэх долгио мэт салганан чичрэглэх цөөрөмд туссан өвлийн үдшийн нарны гэрэлд тэр модон хайрцгууд ягаан утаа адил тунарах бөгөөд одоо л юу юугүй живэх нь үү гэмээр харагдана. Дотор нь юу байдаг юм бол гэж сонирхон харахад ялзарч буй өвс байлаа. «Энэ талбайн хүмүүс яах гэж хогийн хайрцгийг ийм сайхан өнгөөр будаа юм бол?» гэж би бодмогцоо биеэ барилаа. Би чинь хүүхэд биш. Хүн бүхний хийж байгаа юм бүхэн учир начиртай гэж бодож явдаг тийм наснаас хэтэрсэн хүн.

	Үнэрийг нь авсан хүн арга буюу ичиж зовмоор тийм муухай үнэр ханхална. Тэр муухай үнэр нь тэнгисийн эрэг дэх хотын дээгүүр агаарт тархах бөгөөд хайрцаг дотроо хархны толгой цухуймагц шумбан дайрахыг зэхэн отогч ууртай элээ тэнгэрт халина.

	Зуушны газар хөгжмийн дуу түр тасарлаа. Нөгөөх хайрцгуудаас хүрэн шүүс урсаж тэнгис ойрхныг мэдэж буй хүний эгдүү хүргэх зорилгоор ялзарсан ногооны шүүсээр хийсэн гол мэт ажээ.

	Зуушны газрын хажуугийн хаалгаар ханхар цээжээ бөгтийлгөсөн залуу эр гарч ирээд шатан дээр зогслоо. Гэвч би өнөөх хүрэн гол цардмал хөрсөнд хэрхэн шингэж буйг нь нүд салгалгүй ажиж байсан болохоор тэр хүний яасан ийсэн тухайг бараг анзаарсангүй. Тэр залуу нарны гэрэлд гялтганах цагаан шүлс мөрөө давуулан нулимснаа гэнэт зогтусан зогсов. Тэгснээ шатаар уруудлаа. Яваа нь нэг л түүртээд буй мэт. Зүүн хөлөө ялимгүй чирэх шиг санагдана, бодвол тахир дутуу юм байлгүй гэж бодлоо. Нөгөө залуу намайг ажиж байгааг мэдлээ. Зүрх түг түг цохиллоо. Хавчаар тоглож байсан хүүхэд дэргэд нь очоод хавчаа өгөхөд тэр хүн уурласан байдалтайгаар гарыг нь ширүүхэн түлхэв.

	— Кан-сан та юу бол оо вэ? гэж жаал цангинасан дуугаар гоморхож байна.

	Би сэрдхийн гайхаж тэр залууг харвал намайг хар нүдээрээ ширтэж байв. Хавчтайгаа цардмал дээр ойчсон өнөөх жаал гонгиносоор байв. Залуугийн ширтсэн харцанд би далдирч яах ч учраа олохгүй байхад цаадах маань бас миний тийнхүү ширтэхэд мөн тийм байдалд орж буйг би гадарлаад энэ хүн чинь миний таньдаг байсан Кан байна гэж хатуу итгэх бодол зурсхийн орж ирлээ. Өөр лүү нь нэг алхам ойртож очоод яриа эхлэхийг завдтал тэр хүний нүүр ам гэнэт татвалзан ингэж хашхирлаа:

	— Хүлээж бай. Тэнгисийн хөвөөн дээр очоод ярилцъя. Би ажлаа дуусмагц тийшээ очъё, хүлээж бай!

	— Кан Мён Чхи, би чамайг мөн гэж таньсан юм! гэж би нарийхан муруй гудамжаар гүйн зайлж буй тэр хүний хойноос чичирсэн чанга дуугаар хашхирлаа.

	Хүний сайхан сэтгэлд итгэж явж байж хамаг найдвараа талхлуулсан хүн дээ. Тэнцвэрээ алдсан тэмээлзгэнэ шиг болчхоод насан туршдаа дээш авирсан боловч доош өнхрөн унасан хүн. Заяаны горьдлого дутсан сүү хөхөж өссөн хүн юм, тийм л хүн дээ.

	Харин би бол баяр жавхлангийн ягаахан зөөлөн өнгөөр будагдсан мэт санамсаргүй явдалд итгэхээ аль хэдийн больчихсон, өөдсийн чинээ, нүдэнд өртөмгүй баазхан элэгдэж үнгэгдсэн санамсаргүй явдал гэдэг болсон тийм хүн. Гэвч санамсаргүй явдал миний горьдлогоос ялимгүй давж байсан болохоор л юманд итгэдэг занг минь нэмэгдүүлж улмаар тэнцвэрээ санаандгүй хадгалж чадлаа. Энэ болсон явдал гайхалтай бөгөөд сайхан хэрэг байсан болохоор өөр хүнд биш надад л ийм юм тохиолдлоо гэдэгтээ итгэж ядан байв. Шөнө болгон муу ёрын зүүд зүүдэлж өглөө болгон гонсойн тарчилдаг байж билээ...

	Кобегийн ядуусын хорооллын тэр талбайн дээр шалдан хүүхний зурагтай зуушны газрын өмнө тийнхүү зогсож байхад миний цээжинд итгэл найдварын цэгээхэн тагтаа өнгө булаалдан орж ирсэн тул сэтгэл ихэд догдлон толгой ч эргэх шиг боллоо, гэвч энэ бол агшин зуур болсон хэрэг ээ. Цардмал талбай дээр уйлж буй тэр жаал, зуушны газраас дахин сонстох хөгжмийн уйтгартай эгшиг аль аль нь миний агсам толгойд орж ирсэн ухаан жолоогүй хоосон бодол мэт санагдаж, касстаа шигдчихээд худалдан авагчдыг уриалан дуудах нөгөө эрийн хэлэх үг ч хоосон санааны зохиол мэт санагдав. («Өдөр нь цагдаа нар ирдэггүй юм шүү. Бүр шалдагначихдаг, нэгдүгээр зэргийн охид доо!» гэж нэг л хачин итгэхүйеэ бэрх хоолойгоор хашхичиж байснаас ч тэгж санагдсан байж болох юм). Би тэсэлгүй инээд алдчихлаа. Кан Мён Чхи хар пиджак өмсөөд гүйх шахам гарч ирлээ. Түүний алхлах хөлийн чимээ миний инээх дуу хоёр элээ эргэлдэх тэртээ дээд тэнгэрт хадаав.

	Зай завсаргүй шахам шахалдуулан барьсан ядуусын орон байрны дундуур Кан Мён Чхи бид хоёр гараад тэнгис тийш явлаа.

	— Би чиний тухай бүгдийг мэдэж байна, дүүгээс чинь дуулсан. Би хөдөө тосгонд очиж солонгос болон Таказё тосгоныг устгасан явдлыг эсэргүүцсэн тэмцэлд оролцсон.

	— Солонгос тосгоныг устгаа юу?

	— Тэгсэн, тэгээд бид Таказёгийнхантай хамтран тэмцэхээр шийдсэн юм. Хамтарч тэмцээд хамтдаа ялагдлаа. Бүгдийг тосгоноос хөөн зайлуулсан. Танай тосгоныхноос чиний дүүгийн чинь удирдаж байсан хүмүүс бидний талд орсон. Тосгоны хуучныг үхтэл баримталдаг тэр муусайн золигтой зодолдоход бидэнд тун сүрхий тус болсон шүү.

	— Миний дүү тэглээ гэж үү?..

	Миний дүүгийн цонхирдуу царай нь надад үзэгдэх шиг болж цээж давчдан амьсгаа давхацлаа.

	— Бид цусаа урсган зодолдсон.

	— Зодооноор хөлөө гэмтээгээ юү? гэж өрөвдсөн янзтай асуухад:

	— Хөлөө юу? Үгүй, Солонгосын дайнд явж байхдаа буудуулчихсан юм. Би чинь америкийн цэрэгт хөлсөөр явж тагнуулын бэлтгэл хийсэн хүн байхгүй юу, тэгээд намайг Хойд солонгос руу явуулсан юм. Энэ тухайгаа санахаас ч айдаг гэлээ.

	Би юу хэлэхээ мэдэхгүй болов. Кан Мён Чхи яриад л байлаа, яриад л байлаа. Их хазганан хурдан явж чанга дуугаар хөгжилтэй ярьж байлаа. Канын н дүрийг санаагаараа зурж бүтээсэн миний урлагийн цорын ганц зураг маань түүний ширүүн зан аашийг зөв тусгасан байлаа.

	— Хойд Солонгосын дайснуудын цэрэгт яах гэж оров? гэж чи гайхаж байгаа биз дээ? Яах юу байх вэ, тун амархан. Тийм замаар л Солонгост очиж дайнд орох цорын ганц арга байсан юм. Би хэрхэн ажиллах тухай төлөвлөгөөгөө балчир толгойдоо боловсруулаад явсан хүн. Нууц баримт бичгийг нь хулгайлж аваад л Хойд Солонгос руу оргочихъё гэж санасан. Тэгээд бодлоо лавтай биелнэ гэж итгэж байсан, харин тэнд очсон хойноо яая даа, цэргийнх нь цолоор хэлдэг юм уу аль эсхүл «нөхөр» гэх үү гэж аль ч учраа сайн олохгүй жаахан зовж байлаа. Бас Солонгосын Ардын хувьсгалт цэргийн талаар, коммунист намынх нь талаар юу ч мэдэхгүй байсандаа амаа барьсан. Үүнийг бол Кюсю дээрх америкийн цэргийн баазад тагнуулын бэлтгэл хийж байх үедээ л ингэж бодож байсан хэрэг шүү дээ. Тэнд байхдаа үүнийг солонгосоор цэвэр хэлж сурсан. Америк хүнээс сурсан гээч. Дараа нь биднийг тийрэлтэт онгоцоор Сөүлд аваачсан. Би Хойд Солонгосын нутагт буугаад сэтгэл маш их хөдөлж баярласандаа нулимс асгарч байсан... Дайн бол дайснаа ч нөхрөө ч мэддэггүй юм байна гэдгийг төдхөн ойлгосон. Дайн л гэж байхаас биш өөр юу ч байдаггүй юм байна. Нэг армиас оргоод хойд солонгосынхны армид орно гэдэг бол утга учиргүй санагдсан. Дайн бол хаана ч өөрцгүй дайн хэвээр л үлдэнэ. Хойд зүгт ч бай, өмнөдөд нь ч бай адилхан, ялгаагүй. Хоёр армийн цэрэг миний байсан нэг давааны зүг хэрхэн зэрэг зэрэг буудаж байсныг би санаж байна. Тэгэхлээр намайг хойд солонгосынхны гарт орвол учрыг нь ололгүй төхөөрч орхино гэдгийг тодорхой ойлгосон юм. Хажуугаар нь бас нэг зүйлийг ойлгож авсан. Би өмнөд солонгосын алан хядагчдын отрядад орчих юм бол америкчуудын нүдэнд зүгээр л нэг солонгос мал болох байв. Тийм учраас л Япондоо буцсан юм.

	— Тэгвэл чамд хойд солонгосчуудын талаар гэмтэй юм байхгүй юм шив дээ. Тэд чиний хөлийг буудчихсан гээ биз дээ?

	— Үгүй. Бөмбөгдөгч онгоцны дарга, хорин гурван настай америк хүн буудсан. Тэр хүн өөрийгөө яруу найрагч гээд «Соул»—Соул»10 гээд л шүлэг уянгалуулан уншина. Их сайхан бодь сэтгэлтэй залуу байж билээ. Би тэрний анхных нь найз байсан, надад жинхэнэ солонгос муур, өөрийнхөө хайртай муурыг хүртэл бэлэглэсэн хүн. Гэтэл нэг удаа нислэгт явж ирээд хачин янзтай болсон байлаа. Хаясан бөмбөгнүүд нь залуу залуу тоорой модыг цуцал болгон хувиргахыг нүдээрээ үзжээ. Тэрнээс хойш нэг л их хачин болсон юм. Тэгснээ яасан гэж санана, ярихад ч эвгүй юм, мань хүн тогооч солонгос хүүхнийг, бидний бүгдэд маань сайн байдаг байсан тэр хүүхнийг жорлонд хүчирхээд намайг бас тэг гэнэ, би үгүй гэсэн чинь уйлж эхэлснээ миний хөл рүү буудаж орхих нь тэр. Би өвдөх уурлахаа ч мэдэхгүй бүр мэл гайхаж орхисон. Дараа нь мань хүн жигтэйхэн гэмшээд намайг Япондоо буцаж ирэхэд бүхий л аргаар тус болсон. Тэгээд би Солонгос орноос гарах нь тэр. Дахин Кюсюд хөл тавихад миний эд хөрөнгө гэвэл ганц солонгос муур байлаа. Омони гэдэг нэртэй муур. Тосгондоо очих билет авах гэж муураа зарчихсан. Дараа нь нэг сонинд муурын уралдаан явуулсан Омони гэдэг муур нэгдүгээр зэргийн шагнал авсан гэж бичсэн байсан. Миний муур байсан байж магадгүй.

	Би хатуу бүлх залгисан мэт дуугүй л байгаад байлаа. Кан Мён Чхи бид хоёр давлагааны хамгаалалт дээгүүр ширүүн салхи сөргөн явсаар усны долгион боох газар очиж суулаа. Тэнгисийн ус хар ногооноор ботгирон эргэлдэж, оройн тэнгэр тусжээ. Роккозан нуруу тэртээ алсад манан дунд цэнхэртэнэ. Чухам тэр нуруу л тэнгисийн төрөлх өнгийг нь булаагаад авсан юм уу даа гэмээр санагдав. Хүйтэн бөгөөд чийглэг байна. Тэнгисийн ус эндхийн муусайн хонгил шиг байшингуудыг авах нь олонтоо тохиолдох ажээ. Харин далайн боомтын тэртээд бол хуурай газар нь усаа дуусаж буй мэт. Бид хоёрын аль алины сэтгэл догдолж, далайн усанд элэгдэж эмтэрсэн эрэг дээр дуугүй суух боловч сэтгэл санаа нэгдэн буй билээ. Боомтын хавийн үймээн шуугиант эрүүл цовоолог хүмүүстэй нийлчихээсээ өмнө л ярьж авах маань чухал гэсэн бодол яагаад ч юм орж ирэв. Хүйтэн тэнгисийн салхины өөдөөс нүүр царайгаа баяртай хандуулж билээ. Сэтгэл хөдөлж бас даарсандаа бид хоёр чичрэх боловч огт тоосонгүй.

	— Тэнд би аймшигтай юм мөн ч их үзсэн дээ, хэчнээн төмөр устгаж, хэчнээн их мах цус сүйдэхийг үзэв дээ. Юуны төлөө? Тэнд үзсэн аймшигт юмыг үгээр хэлэхэд үг дутна. Дайнд явахад хэн бүхний мэдэх сонсох ганц хелп, хелп11 гэдэг үгийг л байнга сонсож байлаа. Тэр үгийг бүгд, цэргээсээ аваад дарга нар нь хүртэл тэгж л хашхирна. Дарга нь Линькольны төрсөн өдрийг тохиолдуулан илтгэл хийж байхад сонсогчид нь: «Линкольны дээд эрмэлзэл — help, help! — цааш нь дамжуул — help, help! — солонгос нөхдөд — help help — энэ бол хүн бүхний дээд эрмэлзэл «Тусал! тусал!» гэсэн утгаар л ойлгож байдаг юм. Энэ бол тулалдааны талбар дээр хашхичих муухай дуу чимээ биш, харин ч тэд бүхний амьд явахын хүслэнг нотлох дуу болдог юм. Үхсэн хүн хараад хоёр сэтгэгдэл төрдөг юм шүү. Чи мэдэх үү үгүй юу? энэ чинь зүрхтэй алуулсан байна, энэ ч тавиландаа буугаад өгчихсөн байжээ л гэж бодно. Ийм л хоёр янзын сэтгэгдэл төрдөг юм. Насжаар эрчүүл (харин чавганц нар тэгж чаддаггүй юм байна лээ) дунд зэргийн насны эмэгтэйчүүд хүүхдүүд зоригтой үхсэн байдаг. Цэргүүд нь тавиландаа буугаад өгсөн байдалтай үхсэн байх юм. Үхэхдээ ч help help! гэж хашхирна гээч. Ялангуяа америк цэрэг. Христос шашных нь ном тэднийг тийнхүү тавиландаа дийлдлээ гэж бодуулдаг бололтой. Хүчиндүүлж, алуулсан хүмүүсийг нүдээрээ үзсэн. Анх нь тийм явдлыг хүчингийн хэрэг л гэж үздэг байлаа. Сүүлдээ хүн ёсны бодлоор сонирхдог болсон. Хүчиндүүлж, сэглүүлж алуулсан хүмүүсийн хүүрийг юу гэж санана. Бас л зоригтой байж амь алдсан, мөн тавиландаа бууж өгсөн тийм л янзтай харагдана. Тавиландаа бууж өгсөн тийм үхээрийг харахаас дотор муухай болдог билээ: Энэ улс чинь хүчиндүүлж алуулж үхэх гэж л хорвоод мэндэлсэн хүмүүс гэж үү? гэж бодогдоод байдаг юм билээ. Тийм хүмүүс надтай цусан төрөл байхаасаа ичиж байгаа мэт харагдана. Зарим нь ч зоригтой үхсэн байх. «Яана» гэх вэ, бид үхэх нь үхлээ» гэж тэр амь алдсан эмэгтэйчүүд, хүүхдүүд хэлж байгаа юм шиг харагддаг сан.

	Кан Мён Чхи ярьж байгаад бараг хашхирах дөхсөнөө дуугүй болчихлоо. Тэнгисийн шаравтар усны туяаг нүдээрээ Канын н салхинд осгортсон хацар, инээх гэж хүчлээд байгаа хөхөрсөн уруулыг нь харж хүүхэд ахуй цагтаа бид хоёр хэрхэн орой болтол гол дээр тоглож, уруул ам маань хөхөрч ганц ч дусал цус үлдээгүй юм шиг байдаг агсан тэр үеийг нэхэн санав... Залуу хулсны навч зажилж байж л амь гардаг сан. Нэг удаа бид хоёр голын эрэг дээр хав харанхуйд чичирсээр хулсны навч чалар чалар зажилж байлаа. Наранд түлэгдэн хүрэнтсэн турьгүй биес маань жаргалаа эдлэн сайхан байвч орой болтол юугаа хийж тэнэдэг юм гээд аав турсагыг минь хуулах байх гэхээс айж навчаа үг дуугүй зажилсаар л байна. Тэр үед Кан цэцэн цэлмэг үгтэй гэж гайхмаар байгаагүй билээ. Харин Канын н суудаг тосгоныхны дуугүй байдаг нь боолчуудын дуугүй байхаас ялгаагүй байв...

	— Амьд хүмүүсийн дотор ч гэсэн хувь тавиландаа буугаад өгсөн буюу аль эсхүл хүн гэсэн чанараа хадгалсан тийм л хоёр янз байдаг юм байна гэж бүр тэр үед бодож байсан юм шүү, аль нэг нь л.

	— Намайг юу гэж?

	Кан Мён Чхи намайг гайхан сонирхсон харцаар харсан боловч юм хэлсэнгүй. Сэтгэл хөдөлж байсан болохоор баахан сөөнгөдүү хоолойгоор асуусандаа ичлээ. Нүүр улайж байгаагаа мэдлээ. Гэвч миний асуусан зүйл зүрхэнд минь дуулдсаар байна; гайхамшигт сайхан уулсаар хүрээлэгдсэн хөндий талын цуурайг буулгаж авсан магнитофоны туузан хальсыг хөврүүлэн дууг нь улам бүр чангалах адил улам улам чанга сонсогдоно.

	— Бид ямар маягийнх нь хүмүүст багтахаа тодорхойлох хэцүү. Яагаад гэвэл өөрснөө шийдэх зүйл гэж Кан миний сэтгэл догдолсныг мэдэж хэлэв.

	Кан Мён Чхи цааш харснаа, харлан харагдах хоосон тэнгисийн сүрд сүрдхийх салхинд бүдэх дуугаар гэнэт:

	— Чиний бие зүрх хоёр чинь нэгэнт л номхорсон болохоор тэр тухай ярих хэцүү, эвгүй ч биз. Ер нь чи юу болоод байгаа юм, хэлээч? Чи яагаад ингэтлээ унжийчхаа вэ? Чиний зориг зүрх чинь хаашаагаа алга бол оо вэ? гэв.

	Би хариу хэлсэнгүй, мань хүн хариу хүлээж байна. Нэг нь гартаа амьд хүний зүрхийг лавтай чанга барьж байхад нөгөө нь зүрхээ хэрхэн шимширч буйг мэдэрч байв. Бид хоёр өндөр хүчдэлийн гүйдэлд цохиулчих шиг таг болоод алс тэртээ тэнгисийн тийш ширтэнэ. Би хариу хэлсэнгүй, мань хүн хүлээсээр. Тийнхүү зовуурьтай хүндээр дуугүй байхад тэнгисийн ус улам ч омогтой хүрхрэх шиг болно. Нэг удаа л Кан нам дуугаар нэг юм хэлсэн нь тэнгисийн мандалд харагдах америк хөлгийг хараад:

	— Хар даа, тэр муухай хөлөг дээр ч хүмүүс байгаа шүү дээ гэсэн билээ.

	— Тэнгис, түүний дээрхэн хүнд зузаан хөшиг татсан мэт харагдах тэнгэр, харанхуйлан хар хүрэн өнгөтэй болжээ. Тэнгис тэнгэр хоёрын нийлсэн тэртээ баруун зүгт улайссан алт шиг зурвас зааг гарган, агшин зуур гялсхийх бөгөөд тэндээс харанхуйлах тэнгис, эх газар дээр улайран гэрэлтэх зурвас долоовор хуруу мэт дурайна. Агшин зуурт буцаж ирсэн өдрийн тасархай тэрхүү харанхуй манангаас асар том цэргийн хөлгийг булаан авч цусан улаан өнгөөр гэрэлтүүлэв. Тэр муухай цэргийн хөлгийг! Хуягийнх нь цаана цөөхөн америк хүн орогносон дайнгүй энэ боомтод хэнд ч хэрэггүй их буунууд бий. Хий үзэгдэл шиг хуруу тийнхүү зааж өгчхөөд алга болоход өнөөх цэргийн хөлөг хар хүрэн өнгөтэй тэнгис, тэнгэр хоёрыг асар том биеэрээ халхалсаар харанхуйд шингэв. Шөнө өдрийн сүүлчийн мэндчилгээ тэнгисийн усны хавтгай гадаргууг дахин үл хөндөх ажээ...

	— Явах уу?

	Бид хоёр босож яваад дахиад л битүү шугуйд оров. Канын н «явах уу» гэж уриалсан үгэнд нь би урамшиж, амсаж үзсэн өнөөх эмгэнэлт явдлынхаа тухай ярьж гарлаа. Ярих тусам сэтгэл хөдөлж үзэн ядах санаа оргилж, бие хольцгүй хатуу талст болор чулуу болох мэт санагдаж байлаа. Энэ бол өөрийгөө хайр гамгүй задлан шинжилж, бие дээрх буглааг өөрөө хуу татлаа. Ингэхдээ хүүхэд цагтаа хамгийн гол, хамгийн ухаантай гэгдэж байсан найзынхаа туслалцаатайгаар үүнийг гүйцэтгэлээ.

	Кан Мён Чхи хүний үгийг хамгийн сайн анхааралтай сонсдог хүн гэдгийг бас хэлэх хэрэгтэй юм. Солонгос хоол, хямд архитай зуушны заваан газар шөнө орой болсон хойно намайг яриад дуусахад Кан надаас ч илүү заналтайгаар:

	— Зөв! Болж! Алаад бай! Устгаад бай! Няцаагаад бай! Урваад бай! Болж! гэж хашхирлаа.

	Үзэн ядахын хүч чадлаар зэвсэглэсэн би өшөөгөө авахын хаавчийг давж байна! Үнэндээ би тэгж хамгийн ичгүүртэй муухай тамлуулснаа бүгдийг нь юутай хээтэй нь уудлан яриагүй. Тэднээс ямар нэг аргаар өшөөгөө авах сан гэсэн хүсэл миний дотроос, хоолойд яс тээглэсэн мэт салж өгөхгүй байлаа. Өс хонзонгоо авах бололцоогүй болох вий гэж айснаас л би тэгж муухай тамлуулсан тухайгаа бүгдийг нь ярих зориг орсон билээ. Чухам тэр үед Тоёхико Савадагийн саналыг хүлээн авах маань зүйтэй юм байна гэж анх удаа бодов.

	Тэр шөнө би мал болтлоо архи уугаад Кан Мён Чхигээр зочид буудалдаа хүргүүлж ирэв ээ. Согтуугаараа Кан Мён Чхитэй юу юу ярьсан тухайгаа алаг цоог л санадаг юм.

	Заримдаа ой той сэргэж ирэхэд яагаад Кан тэр шалдан хүүхний зурагтай зуушны газар саксофонч болсон юм бол гэж бодно. «Би хөгжмийнхөө эгшгээр япончуудад: би солонгос хүн, байж л байна! Миний хөгжим бол эсэргүүцлийн хөгжим. Миний хөгжим-хүчлэхийн хөгжим!» гэдгийг л үзүүлэх гэсэн юм! Канын н эхнэр япон хүүхэн. Охиноо нас барснаас хойш мэдрэл нь муудаж одоо сэтгэл мэдрэлийн эмнэлэгт хэвтэж байгаа ажээ. Канын г Солонгос руу буцаад явах гэж байна, одоо л явахад бэлэн болоод байна гэж хий айж бачимдан сандардаг юм гэнэ. «Асако нас барсан болохоор чи тийшээ явах байлгүй. Гэвч би чамайг явуулахгүй» Хойд Солонгосын засгийн газарт бичсэн захидалдаа Канаас Солонгосын дайны үед үйлдсэн гэмт хэргийг тодорхойлон бичээд тэр захидлаа дандаа биедээ авч явдаг юм гэнэ. Одоо ч гэсэн эхнэр нь санаанаасаа буцахгүй буюу эхнэрээ албал л Кан шинэ Солонгос улсыг байгуулах хэрэгт оролцож чадах аж. «Би ална. Миний хувьд уг асуудал хэрцгий эсэх гэдэгт л байна. Би дайнд явж үзсэн хүн, тэгээд ертөнц дээр шударга ёс ч байхгүй, муу үйл гэж ч байхгүй, сайн, муу үйл хоёр гэдэг бол нэг адил зүйл гэдгийг би ойлгосон. Гэхдээ хүн хүндээ хэрцгий аашилж болохгүй. Асаког алж хэрцгий хэрэг гаргасан учраас л би буухиа тэрэгний зам дээр нь гарч зогссон» гээд Кан мэгшлээ.

	Кан Мён Чхи миний өрөөнд хар тамхи, шприц олж хармагцаа бүгдийг нь цонхоор гарган шидэв. Би хар буусангүй. Үзэн ядахын минь эрч хүчийг хар тамхи орлож байна гэдгийг ч би өөрөө гадарлаж байсан юм. Хоригтой юмны эхний шинж тэмдгийг давах зориг хүрвэл цааш нь зоволтгүй гэж бодлоо. Энэ бол өс хонзонгоо авах гэж бие бэлтгэж буй хүмүүс заавал үйлдэх ёстой гудиггүй явдал байх учиртай. Өрөөнөөс гарч одохынхоо өмнө Кан Мён Чхи:

	— Өшөөгөө авахын тулд чи юу ч хийх эрхтэй хүн! гэж хэлсэн сүүлчийн үгийг нь би санаж байна.

	Кан үүрээр явсан. Цонхоор өнгийвөл тэр дор, явган хүний зам дээр Кан нөгөө шприцийн бутархай хэсгийг нарийвчлан түүж байгааг олж харлаа. Хүүхэд хөлөө эсгэчхэж магадгүй гэж айсан байх л даа. Буухиа тэрэгний замыг хаагаад зогсож байсан тэр хүн хагарч бутарсан юмны хагархай хэлтэрхийг түүн бөхийж буйг нь хараад нүдний нулимс арай л урссангүй. «Би зурсан зургаа явуулах юм шүү» гэж шийдээд орондоо орлоо. Канын г явсан хойно өрөөнд улирал солигдсонтой өөрцгүй хачин өөр болов. Канын н аагтай түргэн зан, эрс дуу хоолой, амьдрал оргилсон бие бялдар нь үгүйлэгдэж байна. Кан огт өөр болсныг би мэтгэж хэрхэвч чадахгүй. Кан бид хоёрын хэн маань ч байлдахын төлөө тосгоноо орхин явсан улс билээ. Бид хоёр тэр гайт өдрөөс тун ч холджээ. Би нойрслоо.

	Зүүдэндээ алтан хүүхэн үздэг юм байна. Миний хөнжилд хамт хэвтээд намайг хөдөлгөх гэж оролдовч надад хөдлөх хүч байдаггүй. Тэгээд намайг дооглолоо. Нүцгэн хүүхнийг хараад инээд хүрч үүний улмаас айх маань багасаж байна. Би муухай шившигтэйгээр тамлуулж байж чадалгүй болсноо ярьж өгөхөд алтан хүүхэн уйлж эхлэв. Би аргагүй бөх унтжээ.

	Өглөө орой сэрсэн боловч алтан хүүхэн зүүдэлснээ санахад хачин байлаа. Үнэнээ тоочсоноос болж үзсэн нөгөө шившигт там холын холд талийгаад, би довтлон давших төлөвлөгөө боловсруулж буй цэргийн залуухан дарга болсноор зүүдлэв. Тэдэнд зохих шанг нь хүртээхээр хэрэгтэй бүхнийг хийнэ гэж бодож байна. Тоёхико Савадатай хамтран ажилласаар тавих бүхий л болзлыг нь хүлээн авна. Амсаж өнгөрүүлсэн шившигт тамлалынхаа талаар чухал шаардлагатай мэдүүлэг өгөхөөс ичихгүй. Гагцхүү тэднээс хариугаа аваад зогсохгүй, тэдэнд талархаж байсан хүмүүсээс ч, их сургуулийнхнаас бүгдээс нь, бүгдээс, бүгдээс хариугаа авна. Барууныхны олон зуун байгууллагын хийж дөнгөөгүй тийм эвдлэн сүйдлэх ажил явуулна. Ёстой хүйсийг нь тэмтэрнэ дээ. Үзэн ядахын тусгалт бай нэмэгдэн өргөжсөөр байлаа. Үзэн ядахын цул чанар миний хорвоо ертөнцийг тун ч хялбархан юм болгож байв. Би огт өөр хүн болжээ.

	Икуко Савада бид хоёр Токиод буцаж ирлээ.


ТАВДУГААР БҮЛЭГ

	— «Фронтын шугам үүгээр өнгөрч байгаа юм»

	Икуко, зөөлөн сандалд суух нь тэнгисийн усанд живэх шиг агаад, Тоёхико Савада бид хоёр луу дооглонгуй харснаа, Английн зохиолчийн номын гарчгийг анхаарамжтайяа уншив.

	— Фронтын шугам ий? хэмээн улс төрийн бодлогоч цухалдсан маягтай хэлснээ буйдангаасаа босон харайж, битүү хивс дэвссэн өрөөн дундуур холхингоо, — Хаанаас, Фронтын шугам биш, харин шударга ёс ялан мандах учиртай шүүгчийн тасалгаа байна. Фронтын шугам гэнэ шүү!? Ялахаа мэдэж байлаа ч гэсэн дайнд орж байгаа хүн заавал айдаг. Энэ бол гарцаагүй зүйл. Харин шүүгчийн тасалгаа бол гэмт хэрэгтэнд уурлаж хорссон, түүнээс давуу хүчтэйн эрхээр бий болсон, тухайлбал, бид бүхний бодож мэдэрч байдгаар бий болсон зүйл юм гэв.

	Олон давхар зочид буудлын байшингийн том цонхоор өвлийн үдшийн Токиогийн төвийг харав. Үүгээрээ би Икукогийн гаслант нүдний харцаас өөрийгөө ангижруулж байлаа. Тоёхико Савадагийн хэлсэн үг надад их сургуулийн эмнэлэг рүү явсан огцом эргэлттэй зам дээр нохой ульж байгаа мэт санагдана. Асар том тэр зочид буудлын хамгийн дээд талын давхрын тусгай халаалгатай тохилог өрөөний цонхоор би тэртээ дор хөглөрөх Токиогийн гудамжийг харсаар байхад тэр дор нэг газар олон нохой зэрэг хуцаж дуу чимээ нь хязгааргүй харанхуй тэнгэр өөд эрчлэн цойлж байгаа мэт санагдав. Түүний хамтаар өрөөний дотор түгшүүр нисэн орж ирэх шиг болов. Өшиглөөд гаргаж хаямаар санагдана. Гэтэл ганцаардах хачин сэтгэгдэл саад боллоо.

	— Миний бодоход, шүүгч нь эцэг та л байна шүү дээ гээд Икуко: — Өөрөө жигтэйхэн зүрхэшсэн байж, юуных нь давуу хүчтэй мантай, бүр санаагаар уначхаад урвайчихсаныг нь хар л даа. Тагнуулын хэрэгт хардагдсан энэ золгүй амьтныг... гэж над руу зааж хэлэв.

	Би Икуко Савадагийн үгийг тоогоогүй хүн болж буруу харж зогссон хэвээр байлаа.

	— Шүүгч биш, яллагч байх нь, мөн дөө! гэж Тоёхико Савада индэр дээр гараад илтгэж буй хүн шиг дуугарч хэлэв. Улс төрийн бодлогоч гуай төрсөн охинтойгоо ярихдаа ч ихэс дээдсийн ёсорхог байдалтай байна. Тэгснээ:

	— Энэ яллаж, би шүүх юм. Хоёр сарын хугацаа ч өнгөрөөгүй байхад, бид нэг фронтод орсон байхад айгаад байхын хэрэг юу байна? гэв.

	Үүд жаахан онгойход завсраар нь могой гүрвэл шиг гулзганасан, нарийн бичгийн даргын мөр цухуйлаа.

	— Хэвлэлийн бага хурал эхлэх цаг боллоо. Таван сонин, арван радио-телевизийн хоршоолол, долоо хоног тутмын хэд хэдэн хэвлэлийн төлөөлөгчид ирээд байна гэж тэр хүн мэдэгдэв.

	Түүний араас хүмүүсийн дүнгэр дүнгэр ярилцах, шалан дээгүүр чирч яваа аппарат хэрэгслийг түржигнэх чимээ агшин зуурт сонстон улам тод болов.

	— Таван минутын дараа эхэлнэ гэж Тоёхико Савада түрүүчийн адил ёоз муутай хэлээд цагаа харлаа.

	Үүд хаагдахад дахин чимээгүй болов. Тусгай хийн сэнсний зөөлөн хүнгэнэх дуунд нойр хүрнэ. Би торниулуурт орсон өндөг шиг санагдаж байв. Тоёхико Савада тусгай аргаар дулаацуулан чийглэсэн агаарыг самсаагаа сарталзуулан хүчтэй амьсгалж цагаа байн байн харна. Улс төрийн бодлогоч ямар ч шалтгаангүйгээр бага хурлыг таван минут хойшлуулсан нь тэсгэл алдам удаан санагдана. Тиймэрхүү жижигхэн, утгагүй юмаар хүмүүст өөрийнхөө эрх дархтайг харуулах их дуртай, угаасаа тийм зантай хүн юм. Зүрх нь гэж чулуу. Хар амиа бодох, ихэмсэг зан, биеэ тоосон онгироо хачин, адайр зантайнхаа улмаас, энэ ёрын муу улс төрийн бодлогоч аян замд харангадсан явуулын хүний ам руу дусалхан төдийгөөр ус хийх мэт хүнд ялимгүй тусалдаг нь л түүний сэтгэлийг агшин зуурхан амраадаг бололтой. Харин «түүний улс төрийн бодлогын» тухай асуудал гарч ирэхэд мань хүн ямар ч эвгүй юмыг тэвчин амсахаас буцахгүй. Хобегоос хойш түүнтэй өнгөрүүлсэн хоёр сарын хугацаанд би тийм зантайг нь мэдэж авлаа.

	— Шударга ёс ялан мандах асуудлыг эцэг огт сонирхохгүй. Хэрүүл маргааны пуужин дэлхий даяарт хөөргөх, «зүүнийхний» дотор хэрүүл маргаан дэгдээх гэсэн ганцхан юмны төлөө л мэрийж байгаа юм.

	— Хэрүүл маргаан чинь нийтийн хүртээл биш юм уу? Хэрүүл маргааныг хуучныг баримтлагч нам эзэгнэж чадахгүй, «зүүнийхэнтэй» зоригтой хуваалцана гэж Тоёхико Савада хэлээд өөрийнхөө хэлсэн үгэнд урамшин инээд алдав. — Энэ яриаг нь би сэтгүүлчдэд хандуулан ашиглана.

	— Хэрүүл маргааны хир буртагт эцэг та буртаглуулахаасаа айхгүй байна уу? Яагаад ийм их сэтгэл хангалуун ярина вэ? Би л яллагч байсан бол энэ таван минутыг хүлээлгүй хаалга хаалттай байгааг далимдуулан шүүгчийг цааш нь харуулчихна. Таван минутын дараа бол нэгэнт хожимдоно.

	Охиндоо хариу үг хэлэхээсээ өмнө, би түүнд нь хариу хэлэхээс өмнө Тоёхико Савада намайг жалх нь буурсан нүдээрээ ширтлээ.

	— Хаанаас, яллагч нь шүүгчээ цааш харуулдаг юм биш, гэж би хэлэв.

	— Хм.

	Икуко Савада дургүйцсэн янзтай хм гээд намхан ширээн дээрээ эцгийнхээ янжуур, асаагуурыг авч тамхи асаан утаанд нь нүдээ онийлгон диваан дээр хажуулдав. Тамхиных нь утаа цонхны улаан торгон хөшиг, бас тийм өнгөтэй модон хэрэгслийн бүрхэвч дамжин гогцоорно.

	Тоёхико бид хоёр тамхи татаж буй хүүхнийг дуугүй харан суулаа. Бид хоёр заримдаа хам этгээдүүд шиг юм уу хоорондынхоо харилцааг ялимгүй засах үгээр илэрхийлбэл эр эм хоёр мэтээр нэгэн адил үйлийг нэгэн адил цагт зэрэг хийж байлаа. Гэвч довтолгооны өмнөхөн агшинд миний ба Тоёхико Савадагийн оюун санааны ертөнцөд үүссэн юм огт адилгүй байсан бололтой. Яагаад гэвэл Тоёхико Савада охиноо гэж, би хайртай хүүхнээ гэж харж байсан хэрэг шүү дээ.

	Икуко Савада хүүхэд авхуулахаасаа болж үхэх дөхсөн тэр ёроолгүй нүхнээсээ бүрэн гарч чадсан байв. Урьд охин хүний цэвэр байсан бие нь одоо адтай адгуусных шиг болжээ. Бид хоёрыг гудамжаар явж байхад залуу хүмүүсийн сониуч харц түүнээс салахаа байв. Урьд тэгдэггүй байсан юм. Өөрт нь ямаршуу зовлонтой байсныг би мэдээгүй, гэхдээ түүний эгэл жирийн, тун илэн далангүй байдал, учир шалтгаангүйгээр сав л хийвэл усан нүдлэх гээд байх болсон энэ бүхэн нь миний бодоход түрүүхэн үрээ хөндүүлснээ санахаас таатай байдаггүйгээс л байх гэж санана. Би тэр хоёр сарын дотор Икуко Савадад ямар ч сэтгэл тэмүүлэлгүйгээр, налуу хавтгай дагаан өнхрөх бөмбөг шиг улам хурдлан өнхөрсөөр байгаад амьдралд орж хайртай хүн нь болчихдог юм байна.

	Хэвтээгээрээ нүдээ аниад тамхи татан жигтэйхэн их бодол болж буй Икуко Савадаг хажуугаас нь хараад тэр нэгэн шөнө Икуко Савадагийн үнэр шингэсэн хуруунуудаа үнэрлэн, өөрийнхөө доожоогүй хайр сэтгэлийн тухай бодол болон нойр хүрч өгөхгүй, тийм арчаагүй байдлыг минь мэдчихээ бол уу хэмээн зовж байснаа саналаа. Икуко Савадаг урьдын айж байсан юмнаасаа салах нь гэж найдаж байтал нь би ширүүн бүдүүлэг хуруугаараа тэрний нь баллаад хаячихсанаа ойлгосон.

	«Бүр хурууныхаа үнэрийг хүртэл нэхэн санаж байх шив дээ, гэвч энэ бол зүгээр л ов болохоос биш чи хаалганы цаана бужигнаж байгаа сэтгүүлчидтэй нүүр учрахаасаа л айж байна. Надтай дотно байснаа сана. Базаахгүй юм бодохоор тэднээс айхаа болиход чинь, махбодод нь нуугдахад тус болж мэднэ. Жинхэнэ хайртай хүн бол ийм юм хэзээ ч хийхгүй» гэж би дотроо бодов. Өөртөө зэвүү хүрч бие чичирч байна. Икуко Савада шиг хүний хайр сэтгэл надад ахдах юм байна гэж бодоод, одоо л нүдээ нээж харахдаа миний хамаг бодлыг уншчихна даа гэж бодоод айлаав шүү. Икуко Савадагийн хуруун дахь янжуур хайлан барагдах шиг үнс нь улам урт болж байхад одоо л нүдээ нээх ёстой доо.

	— Таван минут өнгөрлөө, одоо эхэлье гэж Тоёхико Савада хэлэв.

	Үүд нээгдэхэд мань хүн улангассан бух шиг хүчирхэг том толгойгоо духайлган, намайг цус хурсан нүдээрээ харснаа хол хол алхсаар том тасалгаанд шавааралдах сэтгүүлчид дээр очихоор гарлаа. Би араас нь дагаад гарахад Икуко Савада тамхиа баагиулсаар огт жишимгүй чив чимээгүй үлдэв. Миний хойноос нэг нь хаалга хүчтэй савж хаах сонстов. Эгнээ эгнээ чийдэнгийн гэрэл хурцаар тусахад Америк нутгийн ээрэм талд зуны өдөр явж буй мэт санагдлаа. Нүүрийг гараар илбэх мэт халуун салхи, улайссан хуурай агаар хоолой багалзуур боож, аньсага ч өргүүлэхгүй элсэн хуйгаар нүүр нүдгүй балбах шиг болов. Өтгөн өвс мэт багшрах түшлэгтэй сандлуудад суух индиан мэт сэтгүүлчдийн нүдний харцанд ээл өлзий байтугай зүгээр хүнийг сонирхох төдий ч шинж байхгүй гагцхүү хэрэгт дуртай улсын сониучлан шохоорхсон шунал шатаж байв. Нүүр балбах элсэн ширхгийн дуу чимээ адил гэрэл зургийн олон аппаратын шард-шарр ширд-шарр гэх тасралтгүй дуу чихний хэнгэрэг дүйрүүллээ. «Сэтгүүлчдийн энэ ээрэм талд тун халуун байх нь дээ» гэж бодлоо.

	Тоёхико Савада зөөлөн диваан дээр суув. Түүний яг хоёр талаар хэдэн сэтгүүлч биеэ, микрофоноо бэлэн болгон зэхэв. Би хаана суухаа ч мэдэлгүй хар хөлсөө цувуулан зогслоо.

	— Та нар бодвол товхимлыг аль хэдийн уншаа биз дээ? гэж Тоёхико гэнэт намуухан боловч эршүүд дуугаар асуугаад, — Гэхдээ би эхлээд мэдэгдэл хиймээр байгаа. Бид «зүүн» оюутнуудын тэр дүрэмгүй этгээдүүдийн өдсөн зүй бус ажиллагааных нь хариуд тэднийг одоо ч гэсэн эрүүгийн хариуцлагад татаж чадах л байна. Гэхдээ бид тэгэхгүй ээ. Тэднийг хэвлэлээр шүүх нь дээр гэж үзэж байна. Дүрэмгүй этгээдүүдэд ял тулгаад цагдаагийн гарт өгье гэж байгаа юм биш. Энэ үгээ лавтай амлаж байгааг та нар сайн тогтоож аваарай. Манай зорилго юу вэ? гэвэл «зүүнийхний» энэрэнгүй ёс гэгч юу болохыг нь харуулах гэсэн юм. «Зүүн» оюутны хөдөлгөөн гэгч нь өнгөн дээрээ цэвэр мэт харагдавч үнэн хэрэг дээрээ очихлоор дотроосоо хордож, хүмүүсийг сэжиглэх өвчинд автагдсан, хар амиа хичээсэн, харгис хэрцгий, дураараа аашилдаг, ухаан санааны уялдаа холбоогүй, бүдүүлэг бүрэлгэн сүйтгэх, оюун санааны талаар доройтон унаж буй учраас чанарыг нь нарны хурц гэрэлд гарган харуулах, тэдний үнэн нүүр царайг харуулах хүсэлтэй байна гэв.

	— Та тэднийг баривчлахыг татгалзахгүй юм байгаа биз дээ?

	— Үгүй ээ, эрс татгалзаж байна. Тэднийг баривчлах бидэнд ямар ч хэрэгцээгүй.

	— Тэд эд мөрийн баримтаа аль хэзээний үгүй болгож амжсан гэж айхгүй байна уу?

	— Тэд эд мөрийн баримтыг хэрхэн устгадаг, гэмт хэрэг хийгээд хариуцлагаас хэрхэн бултдаг, хэрхэн зайлсхийн булзаардаг, хуурамч мэдүүлэг хэрхэн өгдгийг нь илчлэх бололцоо бидэнд байгаа юм.

	— Улсын их хурлын боловсролын хороо энэ талаар шууд хөөцөлдөх ёстой юу?

	— Ёстой, чухам л боловсролын хороо энэ асуудлын талаар хөөцөлдөх хэрэгтэй юм шүү. Тэднийг гэрчийн этгээд болгон дуудна, үүгээр л тэдний шууд оролцлоо шувтарна. Тэгэхлээр «зүүнийхэн» биднийг засгаа ашиглан хүч хэрэглэв гэж зэмлэх үндэсгүй болно. Та нар үүнийг бодолцсон уу?

	— Иймэрхүү агуу сэтгэл гаргаснаар та олон нийтийн санаа сэтгэлийг хөөргөн бужигнуулчих юм биш биз тэгж бодогдохгүй байна уу?

	— Олон нийтийн санаа сэтгэлийг хөөргөн бужигнуулах хэрэгцээ бидэнд байхгүй, тэр ч үгүй л дээ. Бид хүмүүсийн жирийн сэтгэл санааг л уриалж байгаа юм. Энэ бол бидний зүгээс гаргаж буй энэрэнгүй үзлийн асуудал. Харин юуны өмнө их сургуулийн захирал гэрчийн этгээд болж үг хэлэх хэрэгтэй юм байна. Ерөнхийдөө би та нарыг уйдааж залхаахгүй дээ.

	— Та чинь шинжлэх ухаанд дургүйгээрээ алдартай байсан Японы эзэн хааны ахлагчийн зөвлөлийн нэг гишүүний ойрын удам биш сэн бил үү? Та өөрөө Токиогийн их сургуулийн захирлыг голоосоо үзэн яддаг хүн шүү дээ. Таны тун дэгжин жүжиг бэлтгэж байгаад тань бид эргэлзэхгүй байна.

	— Та нарын зорилго чухам ийм байдаг биш үү?

	Тоёхико Савада сонин сурвалжлагчийг айлгах санаатай ширүүн харцаараа цоргих мэт ширтэв. Хариу хэлэхийн оронд толгойгоо сэгсэрч сурвалжлагчийг сонирхохоо болилоо гэдгээ мэдэгдэхүйц зангаад алгуурхан цааш эргэв. Дараачийн агшинд нь Тоёхико Савада над руу харав. Би ер нь яахаа мэдэхгүй дороо хөлөө сэлгэн зогсож байсан чинь Тоёхико Савада тус болж мэдэгдэхийн төдий дохио өгөөд над руу сандал түлхэв. Би ичиж зовсон боловч суухаас өөр домгүй болов. Ялаа батгана шиг дүнгэнэлдэж байсан кино аппаратуудын дуран, бүх хүний нүд ганц над дээр тусдаг байна. Тэд над дээр айхавтар наалданхай цавуу асгаад сандалтай минь наалдуулчих шиг, тэгээд ялимгүй хөдөлье ч гэсэн санаанд багтамгүй их хүч гаргамаар санагдлаа. Заримдаа би хамаг юмаа гаргаад чармаа нүцгэн сууж байгаа ч юм шиг санагдаж байлаа.

	— Энэ залуу өөрийгөө доромжилсон этгээдүүдийг хариуцлагад татах хүсэлгүй байгаа, тэгэхдээ тэднийг өршөөн өнгөрөөх бодолгүй байгаа юм гэж Тоёхико Савада хэлэв.

	— Та, улсын их хурлын гишүүн ноёнд ямар ч мэдээ дамжуулаагүй юу? гэж сурвалжлагчдын нэг нүүрэмгий эмэгтэй дээрэлхүү байдлаар асуув.

	Би арай л уурласангүй.

	— Та нарын байж байгааг! гэж би сөөнгөдүү хоолойгоор чанга хэлэв. Уур хүрч хор шар буцалмагц миний өнөөх ичиж зовоод балмагдаж тэвдээд, намайг танихгүй хүмүүс хараад байна гэхээс хүлээстэй юм шиг хөдөлж чадахгүй байсан маань бүгд хар тугалга хайлах адил болов. Уур хилэн тэсрэх цэнэг адил цээжин дотор багтаж ядна. Би хаана байгаагаа ч мартаж, миний өөдөөс харан сууж байсан өнөөх сурвалжлагчид ч тус тусдаа ялгарах юмгүй бүгд нэг адил орог саарал юм болж хувирах шиг болов. Тэгээд би: — Та нар чинь хүн бүр хүнийхээ үнэрийг алдаад тагнуул болж чадах юм гэж бүрэн итгэсэн улс уу? Би тэгж боддог хүн биш гэв.

	— Тэр утгаар хэлсэн юм биш л дээ гэж хэлсэн эцэнхийвтэр залуугийн нүүр улайв.

	Би түүний үгийг нохой хуцсан төдийд ч бодсонгүй. Бүгд түгшсэн юм шиг дуугүй байцгаав.

	— Миний охины гэрийн багш энэ залуу бол бялдууч хүн биш гэдэгт нь бид итгэсэн юм. Ямар ч хахуульд орохооргүй ийм цэвэр тунгалаг нүдтэй хүн ялт хэрэг хийх ёсгүй гэж бидний сөрөг этгээдүүд ярих дуртай байдаг. Тануус энэ хүнийг хар л даа, тагнуул баймаар байна уу, үгүй юу? Энэ залуу өөрийгөө зовоогч этгээдүүдээс өшөөгөө авъя гэж бодсон бол шууд хариуцлагад татаад зохих шанг нь хүртээж болох байсан. Гэвч тэднийг төгсөх шалгалтаа өгөөд ажилд ортол нь хүлээхээр шийджээ. Тэр ч байтугай тэднийг баривчлуулаад хэрэггүй гэж надтай тохиролцсон юм гэж Тоёхико Савада яаран хэлэв.

	— Депутат Савадатай хамтран ажиллаад Боловсролын хороонд мэдүүлэг өгөх гэж байгаа юм уу? Та ямар зорилготой байна? Депутат Савадагийн улс төрийн бодлого түлхэх хүч болж байгаа юм шив дээ? Таны дургүй байгааг царайгаар чинь мэдэж байна. Харин ямар ч тодорхой зорилгогүй бол улс төрийн бодлого хөөцөлдөж байгаа хүн идэвхтэй ажиллагаа явуулдаггүй. Уг ажиллагааг мөдхөн эхэлбэл та улс төрийн үр дүнд хүрнэ гэж бодож байгаа юу? Ер нь та ямар зорилготой байгаа юм? гэж би асууя.

	Тэр сурвалжлагчийн царай нь дугариг, бараан хавагнасан нүд нь дөнгөж саяхан гарсан тугалынх шиг цус хуран улаанаар эргэлдэж харагдана. Уг нь тайван, бодолтой хүн шиг байна. Сэтгүүлчдийн ертөнцөд нэлээд дээгүүр байр эзэлдэг их ч нөлөөтэй хүн шиг санагдсан болохоор би ихээхэн болгоомжтой хариулав.

	— Зүүнийхний хөдөлгөөний мэргэшилтэй болж хувирсан, улс төрийн бодлогоор хөөцөлддөг тийм оюутнуудад л «болохгүй» гэж жир хүний, энгийн оюутны байдлаар хэлэх гэсэн зорилготой юм. Хэт даврагч оюутны удирдлагын зүгээс гаргаж байгаа эзэрхэг явдлыг оюутнууд нийтдээ шийдэмгий биш, хулчгардуу эсэргүүцэж байгаа юм, гэтэл тэрийг нь ч хатуу ширүүнээр дарж, үг дуугаруулахгүй байна. Тэр хуурамч удирдагчдын тун цөөн, хэдхэн хүн оюутан олныг мал нохой мэтээр үзэж байна. Би тэдэнд «хэрхэвч тэгж болохгүй!» гэж л хэлмээр байна. Миний зорилго ердөө энэ, би улс төрийн ямар ч зорилго хөөцөлдөөгүй.

	— Та тийм хүмүүсийн голоосоо үзэн яддаг чинь сайн байна. Гэвч та их сургуулиа орхих гээгүй бол уг болсон явдлыг нийтэд мэдэгдвэл оюутны хөдөлгөөнд туйлын муугаар нөлөөлнө. Боловсролын Хорооны хурлын дараагаар та их сургуульдаа ганцаардаж мэднэ шүү.

	— Та чинь «Акахата12» сонины газраас яваа юм биш биз? Айлгах хэрэг юу байна? Таны мэдэгдэл жинхэнэ сүрдүүлэг мөн гэж хэлээд Тоёхико Савада дугариг царайтай залуугийн үгийг дор нь тас цохилоо.

	Улс төрийн бодлогочийн уур хэчнээн хуурмаг байгааг би харахад ичмээр байлаа.

	— Уучлаарай. Улс төрийн бодлогочтой хамтран ажиллаж буй залуу хүнийг харахад камиказегийн отрядын дарга нар санаанд орох юм. Би өөрөө нисэх онгоцны буудалд байсан цэрэг болохоор тэднийг ажиглах бололцоотой байсан юм шүү. Сүүлийн үед камиказегийн нисэгчдийн ярилцдаг байсан тиймэрхүү үг яриа залуусын амнаас дуулдах болжээ гэж тэр хүн хэлж инээмсэглэх нь юун тухай ярьж байгаагаа мэдэж буй нь нүүрнээс нь тод байлаа. (Тэр хүнээс болгоомжилж өөрийнхөө арчаа муутай байгааг мэдэгдэхгүй байх нь зүйтэй гэж би бодлоо. Тэрнээс бусад нь түүнтэй зүйрлэх юмгүй, гагцхүү дуулиантай юм сонирхож шохоорхож буй энгийн, онцгой юмгүй амьтад харагдана) — Уучлаарай, хэлэхээ мартчихаж, би «Акахатад» ажилладаг хүн биш, «Нихон цусны» сурвалжлагч, Миний нэрийг Киби гэдэг.

	— Их сургуульд цааш суралцах явдал энэ залуугийн амьдралд төдий л сайн юм болохгүй гэж сурвалжлагч тун зөв хэлэв. Тэгэхлээр, ямар нэгэн алагчилсан юмгүй үнэн магадтай өгүүллүүд бичвэл тун хэрэгтэй байна даа. Тэр муухай үнэнийг хүмүүст мэдүүлэх нь чухал. «Зүүн» оюутнуудын өдөөн хатгаж байгаа орилоо этгээдүүдийн зүгээс дэггүй явдал гаргахаас та хаацайлаасай гэж би хүсэж байна. Чухамхүү үнэн магадтай өгүүллүүд л хэрэгтэй. Залуу маань ирээдүйгээ дэнсний таваг дээр тавьж буй хэрэг. Илэн далангүй, шударга тулалдаан хийх гэж осолтой алхам хийж буй хэрэг. Иймэрхүү зоригтой, амь биеэ хайрлахгүй хүн жинхэнэ эх оронч болж чадна гэж би бодож байна.

	Би өөрийгөө улам улам үзэн ядсаар байв. «Энэ ч бүр хэтэрч байна, чөтгөрийн бодлогоч!» гэж бодлоо. Сэтгүүлчид бие бие рүүгээ харж, зургийн аппаратууд ч Савадагаас над руу, надаас Савада руу чиглэсээр байв.

	— «Залуу, юуны төлөө хоёр зуун мянган иен авсан юм бэ!» гэдэг асуудал зүй ёсоор гарах ёстой гэж би бодлоо. Мэдээж явдлын дараа түүний мэдээлсэн, байлдаж буй Японы Нийгэмлэгийн программ нь Японы коммунист намын программаас зарчмын ялгавартай (энэ бол манай товхимлоос ч тодорхой болохыг анхаараарай) бөгөөд миний бодоход бишгүй эвдлэн сүйдлэх хүчтэй зүйл. Нийгэмлэгийн үйл ажиллагааны тухай мэдээлэл хоёр зуу мянган иений үнэтэй болж байгаа юм шиг болж байна. Тийнхүү, тэр чек уг болсон явдлыг тайлах түлхүүр, боловсролын Хорооны ажлыг амжилтад хүргэх түлхүүр болжээ.

	— Хоёр жилийн турш таны охины гэрийн багш хийж байсан оюутанд та жилийн эцсээр гэнэт хоёр зуун мянган иен төлжээ. Гэрийн багшид хоёр зуун мянган иен төлнө гэдэг дэндүү ихдэх мөнгө биз дээ? Иймэрхүү зэмлэлээс та айж байна уу? Давын өмнө энэ ядуу оюутны олигтойхон дэлсээд авах гэсэн тэр хүмүүсийн зүгээс?

	— Таны ярьж байгаатай холбож бодоход төдий чинээн мөнгө төлнө гэдэг чинь эрүүл саруул ухаанд ч нийцэхгүй юм биш үү?

	— Эрүүл саруул ухаан даа!? гэж уур нь шатсан Тоёхико Савада дуу алдан хашхираад, — Та нарын одоо хийж буй ажил чинь байцаал явуулна гэгч болж байна. Та нар намайг «Мэдээ өгсөн энэ залууд мөнгө өгсөн байлаа ч гэсэн муу нь юу байгаа юм?» гэж надаар хэлүүлэх санаатай байна уу? энэ залууг тэгж зодож жанчихаас өмнө би Нийгэмлэг байдаг гэдгийг ч зүүдлээгүй юм шүү, та нар надад итгэж үз.

	— Та тамлуулж олсон шарх сорвио үзүүлэхгүй юу? Би зурагт радиогоос яваа хүн гэж намайг бүчсэн бусад сурвалжлагчдаасаа нэлээд хөндий тайван зогсож байсан телеоператор дуугарав.

	Бид урьд нь бодож боловсруулан жүжигтээ оруулсан байсан учраас тэр асуудал санаандгүй зүйл болоогүй, гэхдээ л тийм асуудал сонсмогц надад ичих, эгдүүцэх сэтгэл агшин зуур төрөв. «Эх эцэг, ах дүүс, хайрт хүмүүс, найз нөхдийн өмнө би доромж харагдах нь гэж бодоод тэр шившигт байдлыг давах санаатай хамаг хүчээ дайчилж

	— Хайртай хүмүүс, төрөл төрөгсдийнхөө өмнө, тэдний бодь сайхан нүдний өмнө тамлуулж харагдана гэдэг чинь ичгэвтэр бөгөөд муухай санагдана. Гэвч би танихгүй эмч нарт нүд халтиран муухай шарх сорвио харуулах юм чинь яадаг юм...

	— Тэг гэж таныг хэн ч албадахгүй байгаа шүү дээ гэж Тоёхико Савада том толгойгоо миний чихэнд ойртуулан урьдаас бэлтгэсэн зөөлөн нам боловч амыг нь хаашаа л бол тийшээ салахгүй дагаж буй микрофонд дуулдахуйц чимээтэй хэлэв.

	— Үзүүлж болно. Одоо хувцсаа тайлъя гэж би хэллээ. Хоёр сар болоход нүүрний хавдар, шалбархай арилж амжсан ч өвлийн хүйтэн шөнөжин гар хүлээстэй шалан дээр хэвтсэнээс хөлийн шагай, өлмий хөлдөөд ором нь арилаагүй байв. Нуруун дээр бүр сүйтгэсэн байна.

	Би сэтгүүлчдэд нуруугаа үзүүлэх гэж бэлхүүсээ хүртэл нүцгэлэв. Хананаас өлгөөтэй шилтэй усан будагт тусах дүрсээ харахгүйн тулд би нүдээ буулган, нуруугаа эгцлэн хөдөлгөөнгүй зогсов. Гэрэл зургийн аппаратуудын шард-шурд хийх, ороогдон буй хальсны шажигнах, хүмүүсийн санаа алдах, шуугилдах, хивсэн дээгүүр алхаж гишгэх тэр бүх дуу чимээ над руу нурууг минь дамжин ирж байлаа. Халуун чийдэнгүүд нуруу халааж, шарх бэрсүү шатах шиг болох бөгөөд танихгүй харь хүмүүсийн сониуч харцыг аргагүй л татаж байлаа. Сэтгүүлчдийн нүд ахар богино хугацаа өнгөрсөн дараа бүх япончуудын нүд болж хувирна л даа. Гэнэт санаа хачин сайхан амраад явчих шиг болов.

	Гэрэл зургийн аппарат, үзэг, харандааны хүчинд миний нурууны хавьд боссон жижигхэн хуй салхи тэгсхийгээд намдлаа. Би цамцаа дээш татсаар дахин сэтгүүлчдийн өөдөөс харлаа. Тэд миний нүцгэн биеийг сонирхон харж байв. Энэ нь бидний хооронд сэтгэлтэй хүмүүсийн маягийн дотно янагийн харьцааг буй болгох мэт. Намайг шархаа үзүүлсэн тэр агшин бол тэр улс төрийн «гурван мөнгөний дуурийн анхны тоглолтын гол хэсэг болов. Тэр хормоос хойш, өөрөөр хэлбэл, сэтгүүлчид рүү эргэж харсан тэр хормоос хойш голлон тоглогч нь Тоёхико Савада биш харин би болж хувирав. Нэг л сурвалжлагч, Киби л янагийн харьцаанаас мултран гарчих шиг нүүр царай нь түгжигдмэл байдлыг илэрхийлж байлаа. Чухам тэр хүн над дээр хувинтай хүйтэн ус, шингэн хүчилтөрөгч цацах шиг болов. Гэвч би тэр мөс шиг хүйтэн усыг тоомжиргүй шилгээгээд, жишимгүйхэн царайлаад сэтгүүлчдэд илэн далангүй үгээ хэлэв. Урагштай болж, анх удаа амьдралдаа би улс төрийн бодлогоч мэтээр хүмүүсийг сэрдхийн хөдөлгөж чадлаа.

	— Та одоо үеийн оюутны хөдөлгөөний тухай юу гэж бодож байна? гэж хамгийн сүүлд нь асуух гэсэн юм гэж сурвалжлагчдын нэг нь гайхмаар итгэл муутай, нарийн дуугаар асуулаа.

	— Энэ бол бидний тухай огт юу ч мэдэхгүй байгаа хариуцлагагүй алга ташигчдаас хүчээ авдаг хөдөлгөөн; Чухам тийм хариуцлагагүй алга ташуулж байх явдалд л тулгуурласан хөдөлгөөн юм. Энэ хөдөлгөөнд хязгааргүй хардах, өрсөлдөх, нэр алдар хөөцөлдөх, эрх дарх олохыг эрмэлзэх явдал тун аргалшгүй их байгаа учраас хөдөлгөөний удирдагчид өвөр хоорондоо итгэж нөхөрлөх тухай санахын ч хэрэггүй.

	Сэтгүүлчид миний үгийг сонсоод инээлдэж байгаа нь таатай санагдсаных биз. Миний дотор зэгсэн уужирч тэдэнтэй хамт инээчихлээ. Нэг л хүн — Киби — тэрүүхэндээ шигдээд байх санаатай, яаж байгаа нь ч мэдэгдэхгүй байснаа эгнээ гэрлийн хурцаар шарахад тэвчээр нь хүрсэнгүй бололтой өрөөнөөс бөмбөрөх мэт гарав. Чингэхэд нь миний уур их хүрлээ.

	— Депутат Савадад бас нэг, сүүлчийн асуудал тавимаар байна. Тухайн явдлыг далимдуулах гэсэн өөр нэг зорилго байгаа шиг санагдаж байна. Токиогийн амбан сайдын ойртож буй сонгуульд олон нийтийн санаа бодлыг өөртөө ашигтайгаар бэлтгэх гэсэн явдлыг би хэлж байгаа юм. Та нэрээ дэвшүүлэх үү? гэж тал алдахгүй байсан нэг сурвалжлагч асуув.

	— Манай намд нэр дэвшсэн хүн байгааг Токиогийн хүн бүр мэдэж байгаа. Та үүнийг надаас дутуугүй мэдэж байгаа. Сонины улс төрийн хэлтэст олон жил хамтран ажиллаа биз дээ.

	Тасалгааны дотор аяндаа биш, зориуд сүрхий чанга инээлдэв. Нарийн бичгийн дарга инээсээр хэвлэлийн бага хурал хаасныг мэдэгдэхэд Тоёхико Савада бид хоёр нийтийн хөгжилдөөн дунд тэднээс гарч Тоёхикогийн өрөөнд очлоо. Икуко Савада өрөөндөө алга байгааг би хамгийн түрүүн мэдлээ. (Түүний гараад явсан нь хожим ихээхэн гай чирсэн билээ. Хуурамч-Жери Луисээс харилцаагаа бүрмөсөн тасал гэж Икуко Савадад хэлснээс хойш мань хүн анх удаа тэр өдөр түүнтэй уулзжээ). Гэтэл Тоёхико Савада энэ талаар юу ч анхаарахгүйгээр хүүхэд шиг баахан хөөрсөн мөртөө яг хүрлээр цутгачихсан юм шиг сүрлэг том царайгаа над руу харуулж:

	— Одоохондоо амжилттай л байна. Байлдаж буй Японы Нийгэмлэгийн хэргийг Боловсролын Хорооны мэдэлд өгье гэсэн санааг хэн ч эсэргүүцээгүй нь хамгийн чухал байгаа юм. Улс төрийн бодлогоч хүнд хэрэгтэй чухам тийм чанар чамд байна.

	Би үүдийг нь дангинатал хаавал, бөөн дайснаас шивээ хашаагаар хамгаалагдах шиг болов. Харин дайснууд энэ үед хоорондоо хөөрөлдөн шуугилдаж телевизийн аппарат хэрэгсэл, гэрэлтүүлэг, ширээ сандлаа түжигнүүлэн тасалгаанаас гарч одоцгоолоо. Тоёхикогийн үг надад аятайхан санагдсан болохоор миний зан байдлыг улс төрийн бодлогочид таарах юм гэсэн үгээ дахин хэлээсэй гэж хүсэж байв. Хуучныг баримтлагч намын зүтгэлтэн миний зан байдлыг улс төрийн бодлогоч хүнд таарна, тэгэхдээ байлдаж буй японы Нийгэмлэгийн гишүүн оюутны хөдөлгөөний удирдагчдынхаас бүр өөр гэсэнд нь би баярлаж байлаа. Ихэмсэг эршүүд тэр хүний санал надад онцгой чухал байсан, яагаад гэвэл улс төрийн бодлогын талаар мань хүн л ихээхэн юм мэддэг...

	— Жаахан юм ууя. Хөргүүрт мөс, рашаан бий биз. Шил виски аваад ирээрэй гэж Тоёхико Савада нөхөрсөг байдалтай хэлэв.

	Би өрөөнийх нь хажуугийн жижигхэн гал зууханд орж хөргүүр, шүүгээг нь онгичлоо. Шүүгээнд нь олон шилтэй юм байна, хөргүүрт нь цагийн улиралд харласан мөнгөн бэсрэгхэн хуйванд дөрвөлжин дөрвөлжин мөс дүүрэн байв. Үнэтэй архийг харахаас бие дулаацах шиг болов. Бамбарууш шиг пагдгар зузаан шилтэй шотланд виски авч тосгуур дээр шилэн аяга, шилтэй рашаан ус, бэсрэгхэн савтай мөсний хамт тавиад явтал сэтгэл сэргээд явчихлаа.

	Хөргүүрийн хаалга чимээгүй пүнхийн хаагдав. Тосгуураа өргөх гэж байсан гараараа би биеэ тас тэвэрч сэтгэл ханаж буйдаа хашхирах дөхлөө. Миний сэтгэл ханасныг илтгэгч хоёр зүйл гялалзан гарч ирээд өнхрөх мэт. Би улс төрийн бодлогочийн хувьд хар элгийн хүмүүсийг хувьдаа ашиглаж байна. Хар элгийн бусад бүх хүний биелэл болсон сэтгүүлчдийг ашиглаж байна. Энэ нэг нь. Хоёр дахь нь: Тоёхико Савада үнэхээр амбан сайдын тушаалд нэрээ дэвшүүлж, түүнд нь би туслах юм бол би гэдэг хүн дайны үед намайг доромжилж байсан цагаачдын хүүхдүүд нь дайсагнан үзэх үзэлдээ шатах дөхөн намайг отож буй их Токиог байлдан дагуулах ажлаа эхлэх юм.

	Би бол тайван цагт хөдөө нутагт цөхөрч бачимдахын дөнгөнд, онцгойрох юмгүй эгэл хүмүүсийн язганалдаж байдаг усан санд бусад олон сая хүний хамт хаягдаж хүмүүжсэн залуу. Гэтэл одоо хэвлэлийн машинууд миний төлөө түжигнэж, радио долгион миний төлөө цахилан нисэж, миний уур хилэн, миний үзэн ядахуй Токиогийн зүрхэнд нэвтэрсэн хойно би улс төрийн бодлогоч болчхоод өнөөх арчаагүй, хэнд ч үл мэдэгдэх амьтдаар пиг дүүрсэн цөөрмөөсөө мултран гарч чадах болно.

	Өөрийнхөө хамаг иж бүрдлээс ангижирсан хүн мэт ялалт зорчлын байдалтай инээмсэглэсээр, шотланд виски, рашаан ус, мөс, шилэн аяга дээр нь тавьсан тосгуураа харжиг таржигхийлгэсээр Тоёхико Савадагийн хүлээн сууж буй өрөөнд эргэж ирлээ. Энэ улс төрийн бодлогочийг би одоо хар элгийн хүмүүсийн дотроос хамгийн чухал хүн гэж, өлзий буяны биелэл гэж үзэж, түүний төлөө хичээнгүй хоол зөөгчийн үүргийг баяртай биелүүлж байгаа нь энэ дээ. Үнэхээр, Тоёхико Савада, хар элгийн хүмүүсийг улс төрийнхөө бодлогын номхон хонь болгон хувиргах дотуур тамиртай хүн.

	Бид хоёр архи уулаа. Тоёхико Савада:

	— Өнөөдрийн дотор манайд нүүж ир, хоёрдугаар давхарт, гараашны дээд талд суу. Бид хоёр нэгэнт довтолгоо эхэлсэн болохоор хамгийн нягт нэгдэл хэрэгтэй. «Зүүнийхэн» шиг л гэж хэлэв.

	Тэднийхээр тэжээлгэн суух болсноо мэдээд үгүй ч гэлтэй нь биш.

	 

	 

	Тоёхико Савадагийн байшингийн төмөр бетон гараашны хоёрдугаар давхарт ороод л би анх удаа радиогоор дуугаа сонсож, телевизорын дэлгэцээс өөрийгөө бүчсэн хүмүүст хэрхэн харьцаж буй нүүр царайгаа олж үзлээ. Дуу маань онцын өөрчлөгдсөн юмгүй дуулдана, харин нүүр маань уур хорсол, хөндий цэвдэг байдал дүүрэн харагдав. Нүүрэнд маань дүлгэнэж шийдэж ядсан шинж огт мэдэгдэхгүй байх нь надад тун сайхан санагдлаа. Дэлгэцэн дээр гарч ирсэн оюун ухаангүй мэт адгуусны нүүртэй огт үл таних залуутай нэгдэх юм сан гэдэг хүсэл хүчтэй төрөв.

	Маргааш өглөө нь өөрийнхөө тухай сониноос уншаад сууж байтал утасны мэргэжилтэн орж ирээд Савадагийн гэрийн утастай зэрэгцээ сэлгэгч бүхий аппарат миний дэргэд тавьж өгөв. Түүнийг дуу хураагууртай залгаж болох байв. Мэргэжилтнийг гармагц утас хангиналаа. Дуу хураагууртай залгаад харилцуураа авлаа.

	— Таньж байна уу?

	— Таньж байна гэж би сэтгэл хөдлөн хэлэв. Дуу хураагуурын ажиллаж буйг харуулах ногоон гэрэл тод асна. Яагаад гэвэл би дэндүү чанга дуугарчээ.

	— Чи нээрэн, Боловсролын Хороонд мэдүүлэг өгөх гэж байгаа юм уу? Айхгүй байна уу? Дараа нь амаа барихгүй юм биз? Сонинд гараагүй гэж бүгдээр мэдвэл яах вэ? Аа? Бид сонины газруудад ч Тоёхико Савадад ч нэргүй захидал явуулна шүү. Тэгээд бас тэр тэнүүлчин гуйлгачны гэрчлэлийг хавсаргаж орхино. Тэр бол эксгибиционист13. Өөрийг чинь хэрхсэн тухайг телевиз, радиогоор улс орон даяар ярьж өгөх болно. Ямар вэ? Аятайхан байгаа биз? Чи мэдүүлэг өгнө гэж бодсоор л байна уу? Чи тэр буулгад нэг л орчихвол Савадагийн бүлэг дээрэмчин, хуучныг баримтлагчдын бүлэг дээрэмчин чиний шүүсийг сорж дуусахаас нааш чамайг тавина - хол хэвтэнэ дээ.

	Урьдын гашуун явдлыг санаж, уур хорсол оволзсон учраас миний хоолой багалзуур, чилдийтэл чихсэн зайдас шиг санагдлаа.

	— Хэлэлцээ хийх үү? Боловсролын Хороонд тийм юм огт болоогүй гэж чи мэдэгд. Сонинууд дэмий шуугиан дэгдээжээ. Хүнийг зүй бусаар барьж занчсан явдал огт гараагүй. Тоёхико Савада л худал юм зохиосон байна, чи өөрөө сайн бодоод ийм мэдүүлэг өгөх хэрэгтэй гэж нөгөө хүн өөрийнхөө зохиосон худал юманд урам нь хөөрч хэлэв. Дуу хураагуурын дохионы гэрэл ногоорон гялалзах нь эгээ л уйлж уйлчихсан хүний нулимстай нүд гялалзах мэт ажээ. Надтай ярьж буй хүний хорлонтой дайсагнагч нүд мэт.

	— Чи өөрөө сайн бодоод мэдүүлэг өгөх хэрэгтэй шүү дээ. Тоёхико Савада чамайг эргэцүүлж бодож ухаараад оюутны хөдөлгөөнөөс салав гэж хашхирч байна. Гэвч чи үнэхээр сайн бодож ухаарсан бол бидэнтэйгээ дахин хамтрахаар эргэж ирэх ёстой биз дээ? Яах гэж чи Тоёхико Савада болон түүний бүлгийн улс төрийн явцуу эрх ашгийн төлөө тэдний салган бутаргах явцуу хэсгийн хийж буй хутган үймүүлэх ажлын төлөө мэдүүлэг өгөх юм уу? Чамд тэглээ гээд ямар ашиг орох юм? Чи чинь арай Тоёхико Савада, түүний бүлгийнхэнтэй нийлэх гэж байгаа юм биш биз дээ? Энэ чинь солиотой явдал болно шүү. Чи өөрөө хаашаа ч үгүй болно гэж мэдээрэй. Тоёхико Савадагийн эрх ашгийн төлөө л мэдүүлэг өгөх юм бол үе тэнгийнхэн чинь чамайг дайснаа гэж үзнэ. Хожим ирээдүйн бүх япончуудын дайсан болно. Ойлгож байна уу? Тоёхико Савада, түүний хань хамсаатан этгээдүүд ирээдүйн Японд ч ноёрхож чадна гэж бодоогүй биз дээ? Чи бүр ганцаардахын аль мууг үзэж өөрийнхөө хамаг шившгийг тарих гэж бодоогүй биз?

	— Чи хүн ганцаардах вий гэж л санаа зовдог хүн биш байна. Чи л бүгдийг нь буталж, хүн бүрийг ганцаар болгоод хүн тус бүрийг ганц ганцаар нь ашиглаж байх бололцоотой болох гэж оролдож байгаагүй юу? Чамд гар хөл бологч тоглоомын хүмүүс л хэрэгтэй. Чиний гол зорилго ийм биш гэх нь үү? Манай нийгэмлэг нэртэй юмны солиотой зарчим нь яг тийм биш гэх нь үү? Хүн болгон ганцаар болоод байхад чи юу боллоо гэж намайг ганцаардах нь гэж санаа зов оо вэ?

	Утасны нөгөө үзүүрт, ингэж нүүр нүдгүй тулгарна гэж огт бодоогүй байсан хүн барьц алдаж байгааг би гадарлав. Миний үзэл бодол хүчтэй байлаа. Гэрч нь гэвэл дуу хураагуурын дохионы дэнлүү над руу загасны нүд шиг анивчилгүй харсаар байсан юм шүү. Нөгөө хүн намайг цааш нь юу хэлэх нь вэ гээд дуугүй байв. Сүрхий үг хэлсний хариуд сүрхий ч дуугүй байв. Тоёхико Савада бид хоёрын явуулсан анхны дайралт амжилттай болов.

	— Чи ийм үзэл санааг мэргэжлийн хувьсгалчдын санаа гэж үзэж байна уу? Биш ээ, энэ бол ичээндээ орсон баавгайн адил хүний л үзэл санаа. Чи хүн бүхнийг, бүх хорвоог кино театрын зураг шиг үздэг хүн. Чиний бодлоор хүмүүс өөрийн гэсэн ямар ч хүсэлгүй, ямар ч баяр хөөргүй байх ёстой гэж би хэлэв. Ер нь эв санааны нэгдэлтэй байх сэтгэл, ганцаардахгүй байя гэсэн сэтгэл, ирээдүйдээ итгэх сэтгэл нь бүр үгүй болсон тийм хүмүүстэй холбоотой байсан байх гэж саналаа. Би бодвол их сургуульд ганцаардмал хүн болох бололтой. Тэндээс бүр гарахаас өөр домгүй болж мэдэх юм даа. Гэсэн ч нэг их аймшигтай юм болно гэж үү?

	— Яах гэж, яах гэж чи улсын их хуралд ичгүүртэй мэдүүлэг өгөө юм бэ? Биднээс өшөөгөө авах гэж тэр үү?

	— Чи яасан сүрхий шулуухан зантай болчих оо вэ? Өшөөгөө авахаар барах уу та нарыг бүр бут ниргэхийн тулд тэгэх гэж байна, чи зөв ухаарсан байна.

	— Чиний иймэрхүү гэм хоргүй ааш занг Тоёхико Савада өөрийнхөө зорилгод ашиглаж чадах юм бол энэ чинь Японы бүх бодлогод нөлөөлж мэднэ шүү. Чи биднийг тийм амархан дураараа нухаж барахгүй гэж мэдээрэй!

	— Японы бодлого надад ямар хамаатай юм? Надад зөвхөн... гээд би хараал тавьснаа, — За ямар ч байлаа гэсэн би та нар шиг этгээдүүдийг хэр зэрэг үзэн ядаж байгаагаа харуулахын тулд юу хийхээс ч буцахгүй! Та нар ч гэсэн байлдаж буй Японы Нийгэмлэг гэдэг тэр солиотой Нийгэмлэгийнхээ төлөө бас тэгдэг л юм байгаа биз.

	— Чи Наоси Оморийн талаар эндүүрч байна. Тэр чинь ажилчны байгууллагуудын нэгэнд нь ажил зохиож байгаа хүн. Гэтэл чи одоо бүгдийг үгүйсгэх санаатай байна. Ажилчдын гэр бүл ч оролцсон гурван зуун хүнийг чи бузарлан гутаах гэж байна гэж тэр хүн бараг чин үнэнээсээ ярих шиг болов.

	— Чи яах гэж ийм юм надад ярьж байгаа юм? Занаж сүрдүүлж байснаа гуйж царайчлах болж байна уу? Айлгах гэснээ ятгахаар шийдэв үү? Чиний үнэн нүүр царай яг л ийм шүү дээ.

	— Чи одоо бүр өнгөрсөн гэж үзэж байгаа юм уу? Бүгдийг дахин эхлээд бүгдийг засаж болохгүй гэж үү? Чи манай нийгэмлэгт эргэж ирэхгүй гэж үү? хэмээн нөгөө хүний дуу миний сэтгэл зүрхийг секундийн төдий хөндөж үнэн санаанаасаа хэлж байгаа янзтай байв.

	— Тагнуулын үйл ажиллагаа нь бүрэн нотлогдсон тийм хүнийг өөртөө эргүүлэн авна гэдэг чинь та нэр агуу сэтгэлээ дэндүү хэтрүүлж байгаа юм биш үү? Аль эсхүл та нар намайг тагнуул биш гэж итгээ юү? Тэгээд миний бичиж гаргасан товхимолд итгэхээр шийдээ юү?

	— Чи тагнуул байгаагүй гэж нөгөө дуу доромж байдалтай сөөнгөтөв.

	— Тагнуул байсан. Гагцхүү тагнуул хийдэг бузар этгээдийг доромжлон тамлаад орхивол тэр этгээд бүх насандаа дуугүй явна гэж жинхэнэ үнэн байдлыг бараг мэддэггүй та нар л ингэж хоосон итгэдэг шүү дээ гэж би хэлэв.

	— Чи тагнуул биш дээ, харин аргагүй байдалтай байсан, тийм биз?

	— Би тагнуул. Та нар намайг баривчилж байж өөрснөө тавьсан урхиндаа орчихсон. Та нар намайг тагнуул гэж хайж мэдээд сүрхий гайхмаар амжилт олсон. Ялангуяа Митихико Фукасэ чи! Тэр ч байтугай та бузар алуурчныг олсон, тэгээд одоо намайг мэдэгдсэн болохоор хоёр зуун мянгаас ч илүүг төлж болно шүү дээ.

	— Чи энэ хүний талаар эндүүрч байна! (Дуу нь миний овонд ороод ирэх нь тэр). Энэ хүн манай байгууллагад ордог юм гэсэн будилаан гаргах гээд байгаа юм уу? Чи баталж чадах юм уу? Тэр чинь ердийн л нэг шаар, бид тэрийг гудамжнаас олж ирсэн юм. Тэрнээс хойш түүнтэй ганц ч удаа уулзаагүй. Өнөөдрийн сонины дугаарыг үзсэн байлаа гэхэд мань хүн ор мөргүй алга л болох хүн, Токиод одоо байхгүй тэр чинь, энд үлдчихсэн байх тийм тэнэг хүн биш л дээ! Чи тэрийг бидэнтэй холбох гээд барахгүй!

	— Хаанаас, тийм биш байх. Митихико Фукасэ чи надтай утсаар сүрдүүлэх гэж яриад дэмий болсноо ойлгоо биз дээ? Та нар тэр шаараа өөрсдийнхөө гараар нэгэнт барих гэхгүйгээс хойш би түүнийг Тоёхико Савадад хов хүргэх, Боловсролын Хороонд мэдүүлэг өгөхөд ашиглаж чадахгүй гэж чи бодсон биз. Энэ чинь зөв, тэгэхдээ би тэрийг өөрөө олоод улсын их хурал дээр чирээд орууламз. Тагнуул хүнд ичих нүүр гэж байдаггүйг чи ойлгомоор юм даа.

	— Ай муу мал, гахай, хамуутай гахай! гэж жигтэйхэн чанга хашхирсан тул дуу хураагуураас дөл бутрах шиг болов.

	— Митихико Фукасэ чи бас аан гэж бай, яах гэж би чиний нэрийг байн байн хэлж байгаа учрыг чи бодож байна уу? Яагаад гэвэл чи бид хоёрын яриа бичигдээд байгаа болохоор энэ шүү дээ. Энэ яриаг би Боловсролын Хороонд сонсгоно доо.

	Дуугүй болов. Тэгснээ харилцуураа тасхийтэл буулгав бололтой, дуу хураагуурын дэнлүү цахилгаан цэнэгийн чадлыг давалгүйгээр мөнгөлөг өнгөөр манасхийв. Митихико Фукасэ өвдтөлөө цохиулчхаад хөдөлж чадахгүй болсон хүн шиг нүдээ анин зогсож байх нь харагдах шиг болов.

	Миний ганцаараа доогтой инээж байгааг дуу хураагуур хүрэн туузан дээрээ бас нэлээд удаан бичив...

	Митихико Фукасэ тийм яаруу сандруу ухаан мунхаг байдлаар бууж өгөөд өөрийгөө бузар шавар намагт яаж ингэж амархан оруулав гэж нэлээд гайхсан байдлаар бодсон юм шүү. Фукасэд хорсон байсан би түүнийг бүр зүхэх болов. «Би өөрийгөө тагнуул гэж нэрлээд л мань хүнийг бүр нам цохичихлоо. Намайг тагнуул гэж мань хүн огтхон ч эргэлзэхгүй байсан хүн» гэж бодоход инээд хүрнэ. Дараа нь худал хэлсэн үгэндээ өөрөө итгэж байх шиг санагдлаа. Тагнуул мөн ч бай, биш ч бай ямар ялгаа байх вэ.

	Митихико Фукасэ би өөрийгөө өөдгүй бузар амьтан гэж нэрлэснээс хойш ухарч эхэлсэн юм. Болсон явдлаас хар хумсын чинээ ч ичихгүй, тэр хогийн шаар хэрхсэн тухайг ярихад бэлэн байна гэж тангараглан хэлэхэд мань эр үхтлээ айжээ. Намайг өөдгүй адгуус, тагнуул, ямар ч арга, ямар ч бузар юм хэрэглэхээс сийхгүй хүн гэж итгэмэгцээ тэр намайг айлгадаг нь биш, харин би айлгадаг нь боллоо. Ерөнхийдөө Митихико Фукасэ ердийн л нэг новш болох нь мэдэгдсэн юм. Одоогийн ертөнцийн хууль дүрэм мөрдөж яваа хүмүүсийг мань эр албадан ажиллуулж өөрийнхөө араас дөртэй үхэр адил дагуулж явах санаатай хүн. Тэгээд ч надад ямар зэвсэг чухал болохыг би мэдэж авсан юм.

	Митихико Фукасэ өглөө сонин олж уншаад намайг тэдний ертөнцөд тогтсон журмыг зөрчсөн ажиллагаа явуулж эхлэв хэмээн бажгадаад над руу утасдсан байж. Тэрний бодлоор би нэгэнт хүн биш харин ичгүүр сонжуургүй адгуус ажээ. Тэр этгээд «манай хамтын нийгэмлэгийн» тэр горим журамдаа бусдыг захируулж, хууль дүрмээрээ ажиллуулж, бас ч тэр журам горимоо үе үе зөрчиж байх эрхийг эдэлж болно гэж бодсоноос улс төрийн үйл ажиллагаа явуулах чадалтай гэж үзэж байжээ. Гэтэл одоо миний бие тэр хууль дүрэм, дэг журмыг нь үгүйсгэн эвдэж байгааг мэдээд мань хүн ухарч эхлэх нь тэр.

	Гэмшээгүй гэмт хэрэгтэн яагаад хүчтэй хүн шиг санагддагийг би ойлгосон юм. Гэмшээгүй гэмт хэрэгтний маягаар явах ёстой юм гэж би бодсон. Дүрэм баримталдаг хүмүүсийг ашиглахын тулд дүрэм горимыг эвдэж чаддаг хүн шиг байх ёстой юм. Ертөнцөд сайн үйлст хүн зөндөө, харин тийм сайн үйлст хүмүүсийг улс төрийнхөө зорилгоор ашигладаг хүмүүс бол гайтай этгээдүүд. Тэгэхлээр би ч гэсэн гэмшээгүй гэмтэн болох ёстой юм байна!

	Би дуу хураагуурын туузыг эргүүлж гүйлгээд Митихико Фукасэтэй ярьсныгаа дахин сонслоо. Миний инээд хүрч дотроо: «Нээрэн энэ тийм сайн үйлт хүн байсан гэж үү? Хүн айлгах тийм залуу биш байсан гэж үү?! Тэд үнэхээр тийм сайн үйлст хүмүүс гэж үү? Тэднийг айлгах, улс төрийнхөө зорилгод ашиглах тийм амархан гэж үү?»

	Бичлэгийг хэд сонссоны дараа би хайч, наалдамхай хальс хоёр олж аваад янзалж гарлаа. Хог шаар гэсэн үгтэй хэсэг, бас өөрийнхөө инээж байсан хэсгийг нь огтолж хаслаа. Хог шаарны учрыг би олчихож чадна гэж лавтай итгэж байлаа л даа.

	Үдийн алдад Икуко «фольксвагенаараа» ирэв. Тоёхикогийн том «мерседесийн» моторынх нь дуу огт өөр байдаг болохоор ялгаж мэдэхэд амархан байв. Царай нь цонхийж хачин эвгүй болсон тэр хүүхэн шууд хоёр давхар өөд гарч над дээр орж ирлээ.

	Икуко асаагаагүй янжуур зуусаар дуу хураагуурын хальсыг сонсоод:

	— Аав та хоёр яах гэж сайн санаатай хөөрхий нэг оюутныг чадах гээд байгаа юм? Шинэ жилээр чамд тохиолдсон тэр явдал одоо ямар ч хэрэг алга гэснээ янжуураа асаахаар чүдэнзээ зурав.

	— Чи энэ дууг сонсож байвч, шөнийг өнгөрөөсөн сайн санаатай хөөрхий хуурамч-Жери Луисийнхээ тухай бодож байна уу?

	Икуко Савада янжуураа шидэж, хайрцагтай чүдэнзээ хэмх базаж, тэг дундаа хүртэл цагаан чий будагтай хурц хумстай таван хуруугаараа багалзуураа базаад дуугүй байснаа дараа нь уйтгартайгаар инээв.

	— Тэр чамаас мөн ч их айх юм даа гэж ялагдсанаа хүлээхийг үл хүсэн хэлэв.

	— Битгий ай гэж хэлж болно шүү. Би ямар ч муу юм түүнд чинь хийхгүй. Тэгээд цааш нь юу гэж?

	— Цааш нь гэнэ ээ?

	— Дахиад л уулзаж байх уу?

	— Чи бид хоёр дахин уулзалдах юм гэж үү?

	— Хуурамч-Жери Луистэйгээ уулзахаа больсон цагт л.

	— Заримдаа би түүнд хэрэгтэй болдог юм байна шүү дээ.

	Би Икуко Савадаг тэврэн үнсэв. Өвлийн хүйтэн өглөө ч түүнээс хөлс үнэртэж байлаа. Миний өвдгийг тэврэн хөдлөхгүй удаан суулаа. Урьд шөнө Икуко Савада, чичирдэг хуурамч-Жери Луис хоёр ойртож яаж л чадав гэж дээ гэж би бодов.

	— Би чамд нээрэн хэрэггүй болсон гэж Икуко Савада зөрүүдлэх янзтай хэлэв.

	Өөрийнх нь хэлдэг зөв байсныг би хэзээ хойно, юм болж өнгөрөхөд л ойлголоо. Икуко гэнэт зовсон байдалтай миний өвдөг дэрлэн суув. Миний хувьд гэвэл би ер нь бусдыг захирч чадах нь уу, үгүй юү гэдгээ л шалгах гэсэн юм, харин захирах маань ямраар илрэх нь хамаагүй. Арчаагүй байдлаасаа ангижирч чадсан эсэхээ аанай мэдэж чадаагүй юм аа.

	— Чи намайг өөртөө огт хэрэггүй гэдгээ хэлсэн гэж улс төрийн бодлогочийн охин бие чичрүүлэн хэлээд миний гараас мултарлаа. Шалан дээрээс даавуун өмдөө өргөсхийн гарч одов. Хаалга гүйцэд хаагаагүй орхисон учир нуруу нь харагдаж байв. Би эвшээлгэв.

	Икуко бид хоёрын харьцаа урьдын адил тодорхойгүй хэвээр, харин Тоёхико Савада бид хоёрынх зузаарсаар байв. Бид хоёр давшилтад бэлтгээд яаж дайрах вэ гэж саналаа сольж байлаа. Сэтгүүлчдийг дайрсан манай дайралт амжилттай болов. Оюутны эвлэлд үүссэн маргаан, бүхний анхаарлыг татах болов. Намайг их сургууль дээр очиход жинхэнэ хөлтэй юм болж зарим нь миний араар шивнэлдэж байхад зарим нь эгдүүцэж буйгаа илэн далангүй илэрхийлж байлаа. Амьд маханд өргөс шаах шиг болж, тэр өргөс нь би болоод жинхэнэ хөлтэй сүйдтэй юм болох нь тэр.

	Оюутан, албан хаагчид, багш нар намайг л өргөс мөн гэж байгааг би мэдлээ. Намайг хоолны талон авах гээд ээлж дугаар хүлээн зогсож байтал оюутны хоршооллын залуучууд хамгийн түрүү миний дэргэд ирж хуудас атгуулав. «Хуучныг баримтлагч намын ноёнд биеэ худалдсан тагнуул оюутны тавьсан урхинаас нөхдөө гаргаж авъя! Оюутны хөдөлгөөнд хөндлөнгөөс хууль бусаар оролцох явдлыг эсэргүүцэх хуралд оролцоцгооё!» Гуанзны нөгөө талд Наоси Омори, Митихико Фукасэг дэмжсэн кампани явуулах тухай нэг нь чанга чанга хашхирч байна. Хуучин найз нар надаас дөлж, лекц дээр миний хажууд суух хүн олдохгүй, багш нар миний зүг харахгүй байв. Үдэш «Нохойн» харуулын хажуугаар явж байсан чинь биеийн тамирын талбайн тэртээгээс над руу чулуу шидэж байна. Чулуу боосон цаасан дээр нь: «Их сургуулийнхаа найз нараас урвагч, хүний үнэргүй этгээд!» гэсэн бичиг байв. Намайг бүгдээрээ үзэн ядаж байгааг мэдэхийн хамт миний бие, сэтгэлийнхээ эрэлхэг зоригийг хэрхэвч нугалж болохгүй гэж тодорхой бодитой байдлаар ухаарлаа. Би гэгч үнэхээр байж байгаагаа мэдэрлээ. Нохойны хуцах ч урьдын муу бодлыг нэхэн сануулж чадсангүй. Би хүчтэй, муу үйл үйлдэгч, тэдний дайсан болжээ. Сэтгэл хангалуун байлаа.

	Тоёхико Савада хүн хөлсөлж аваад намайг зодсон хэрэгт ямар хүмүүс оролцсоныг хайв. Ерөнхий боловсролын хэлтсийн профессор, багш нар, оюутны байрны ажилтан, албан хаагчид уг хэргийг зориуд зохион байгуулсан хуурамч зүйл гэж албан ёсоор мэдэгджээ. Харин хэн тэг ээ вэ? Тоёхико Савада Боловсролын Хорооны хурал дээр өөрийнхөө бүх дайсныг бут ниргэх хүсэлтэй байна. Одоо мань хүн хүмүүсийн тухай худал мэдүүлэг өгөх ажил зохион байгуулж тэднийг ниргэхээр уг маргааныг улам дэврээхийг эрмэлзэж байв...

	
ЗУРГААДУГААР БҮЛЭГ

	Боловсролын асуудал эрхэлсэн хороо ажлаа эхлэв. Нэг л долоо хоногийн дотор дуусгачихна гэж бодоцгоов. Хэрүүлийн хурцаас болж сэтгэл нь ихэд хөдөлсөн Хорооны гишүүд, гэрчийн этгээдүүд, уг хуралдаанд урьсан бүх хүний өмнө улс төрийн бодлогоч бид хоёрын нэг долоо хоногийн дотор хийсэн зүйл маань хожно гэж итгэсэн хөзөрчний тоглооморхуу юм боллоо. Улс төрийн бодлогоч бид хоёр ээлжгүй хожоод л байдаг, сонин хэвлэл ч бид хоёрын амжилтыг хөөрөгдөөд байлаа. Хүн пиг дүүрэн хотод улсын хурлын байшинг тойрон ганц ганцаараа эмээн зогсох шалдарсан модод амьдралд эргэн орж хаврын шүүстэй болж байв. Улс төрийн бодлогоч бид хоёр ялалтдаа маасайж Хорооны хуралдаан болж буй их танхимын цонхны хаврын шавхай болсон шилээр моддыг омог бардам харж байлаа. Бид хоёр (ний нуугүй хэлэхэд улс төрийн бодлогочид л хамаарах юм шүү дээ) чухам л ялалтын шатны гишгүүрээр итгэл төгс өгсөв. Тээр дор харагдах хавцлыг ялалтын өндөр оргил дээрээс хартал толгой минь эргэлээ.

	Гуравдугаар сарын эхээр улс төрийн бодлогочийн охин өнөөх хуурамч Жери Луисээ эвдэрхий «фольксвагендээ» суулгаж өмнө зүгийн Изүд очоод Улсын их хурлын Хорооны хаягаар ил захидал ирүүлэхдээ гадаадын зохиолчдын үгнээс эш татаж: элоүнли соүлжэ ин дъюбс баэтл14 гэж бичсэн байх үзэгдэнэ. Намайг л хэлж байгаа үг юм.

	Сэжигтэй тулалдаанд яваа ганц дайчин гэнэ. Би үнэхээр ганцаар байсан, гэхдээ ялсан ялалтаа бодвол сэжигтэй юм огт алга байлаа. Хэн дайсан, хэн нөхөр гэдэг талаар энэ тулалдаан сэжигтэй зүйл биш байсан юм. Түүнд оролцож байсан хүнийх нь талаар аваад үзсэн ч сэжигтэй зүйл биш байсан. Даваа гарагт Хорооны хуралдаан дээр Тоёхико Савада босож уг болсон явдлын мөн чанарын талаар үг хэлсэн тэр хормоос эхлэн Японы «зүүний» өргөн олон түмэн ба түүний хооронд тулалдаан эхэлсэн бөгөөд хуучныг баримтлагч зүтгэлтний ялах нь урьдаас мэдэгдэж байсан юм.

	Анхны хэвлэлийн бага хурал дээр улс төрийн бодлогоч бид хоёрыг сүрдүүлж байсан нэг сурвалжлагч сониныхоо хамгийн үзэгдэхүйц газар өгүүллэг бичиж түүндээ: Улсын их хурлын Хорооны хуралдаан дээр гэрч нарыг асууж байцаасан нь Мари дагиныг15 дахин доромжилсон, их далайн энэтээ талд үүссэн жижиг маккартизм байлаа гэсэнд нь улс төрийн бодлогоч маань баярлахын зэрэгцээ баахан мэгдэх байдалд оров. Сурвалжлагчийн шүүмжлэл огт ор үндэсгүй байсан гэж хэлж болохгүй л дээ. Улс төрийн бодлогочийн хийж байсан зүйл нь намайг хууль бусаар баривчилж байсан оюутнуудыг шууд буруушаахад зорьж байгаа биш «та нар оюутнуудынхаа иймэрхүү ажиллагааг дэмжиж байна уу?» гэсэн асуудлыг л дэвшилт үзэлтэй гэж нэрлэгдэж байсан профессор, багш нарт тавьснаар өөрийнхөө ажлыг хязгаарлажээ.

	Байлдаж буй Японы нийгэмлэг, залуу багш нарыг урьж хичээл заалгаж заншсан одоо тэр залуу уг нийгэмлэгт талархалтай гэж Хорооны хуралдаанд сууж өөрсдийнхөө итгэн явдаг үзлээ хэлж хуучныг баримтлагч намын парламентын гишүүд, уг хуралдаанд оролцож оюутнуудын хашхиралдан дөвчигнөх үгийг сонсох албатай болжээ. Гэрчийн этгээд хэмээн зохиолч, шүүмжлэгч, соёлын бас бус зүтгэлтнүүдийг дуудуулснаар улс төрийн бодлогоч маань сэтгүүлчдийн бахархлыг төрүүлж тэд, заримдаа зүгээр л сэтгэлийнхээ хөдөлгөөнд хөтлөгдөн «зүүнийхний» хойноос дагаж буйг харуулдаг байлаа. Уг болсон явдлын талаар хэвлэлд үй олноороо гарсан өгүүллүүд, зурагт радиогоор хэлсэн үгсийн дотроос улс төрийн бодлогоч хамгийн ул суурь муутай, хамгийн эмзгийг нь сонсож авчээ. Тэгээд: «Оюутнууд иймэрхүү зэрлэг юм хийж зүрхлэхгүй гэж та телевизээр ярьсан... Одоо ч гэсэн та ингэж бодож байгаа юу? Гэвч та хариулахынхаа өмнө хүнд бэртэл авсан настай эмэгтэйн мэдүүлгийг сонсоорой. Хэлмэгдсэн хүнийг тамладаг газар — Токиогийн их сургуулийн ерөнхий боловсролын ангийн нийтийн байр луу авч явсан ачааны машинд дайруулсан хүн байгаа юм» гэж тэр хүн заавал хэлдэг байв.

	Намайг баривчилж байсан уг явдал ямар ч маргаангүй батлагдсан үед л улс төрийн бодлогоч ийм асуудал тавьдаг болсон болохоос биш түрүүнд нь шууд тавьж байгаагүй. Эхлээд өөрөө ч хууль бусаар хүн баривчилсан явдал гарсан эсэхийг үнэн магадтай мэдэхгүй байгаа мэт царайлж байсан юм. Тийм аргаар хууль цаазын ангийн амархан итгэмтгий, амь биеэ хайрлахыг эс мэдэх залуу багш нарыг урхинд оруулаад авлаа.

	Тийм тактикийг улс төрийн бодлогоч худал гэрчилгээг судлах үндэс гэж нэрлэнэ. Бас энэ бол дэвшилтэд, нүнжигтэй сэхээтнийг Макиавеллийн аргаар сурталчлах арга гэнэ. Хуралдаан дээр хүн олон болгох гэж гэрийн ажилтай гучин авгайг авчирч тэдний ирж очих тээврийн зардал, хоол унд, бас өдөр тутам зохих хөлс төлөх зардлыг өөрөө даагаад лхагва гарагт хэлсэн үгийг нь санаж байна. «Их сургуулийн багш нар ч худал хэлдэг юм, эхлээд харахад хүндэтгүүшэй байдаг соёлын зүтгэлтнүүд ч нэлээд сэжиг бүхий өнгөөр зүсээ хувиргасан байдаг. Тэднийг гагцхүү «улаан» гэсэн үгээр л болиулж болно гэдгийг дунд зэргийн айлын авгай нарт харуулахыг хүсэж байна. Энэ бол олон жилийн турш миний сэтгэл санааг эзэмдэж буй асуудал. Өнөөдөр би түүнийгээ нэг тийш болгох бололтой. Хүүхдүүдээ их сургуульд оруулж чадсангүй гэж зовж байдаг олон хүүхэдтэй эхчүүдэд тэгж зовохын хэрэггүй юм шүү гэдгийг ухааруулна. Их сургуулийн багш нар ч худал хэлдэг. Гэхдээ бидний арга баашинд хүрэхгүй.

	Түүний энэ бодлогыг сэтгүүлчид толгой тоолон зэвүүцэв. Харин Савадагийн эсрэг санаа бодолтой зүйл хэвлэлд гараагүй байсан нь хэдэн шалтгаантай юм. Киби, өгүүллэгээ хэвлэдэг сониноос л бусад нь таг дуугүй байв. Улс төрийн бодлогоч юуны өмнө уг хэрэг явдалд оролцсон оюутнуудыг яллаж тэдэнд шууд асуудал тавихгүй, тэднийг шүүж шийтгэх гэсэн царай огт гаргасангүй. Гэрчийн этгээдүүд гэж голдуу соёлын төдий л их алдаршаагүй залуу зүтгэлтнүүдийг сонгон авч цаадуулаа дооглохыг оролдож нүүрэмгий сэтгүүлчдийн амт дуранд таацуулсхийж байлаа. Харин оюутнууд улс төрийн бодлогочийг галзуу мэт дайрч байв. Тэгэхлээр, сэтгүүлчид Савадагийн эсрэг үг хэлэх юм бол оюуны хөдөлгөөнийг дэмжин хашхиралдагч хүмүүсийн эгнээнд шилжсэн хэрэг болох байлаа...

	Улс төрийн бодлогоч дайснаа талбар дээрээ мэхлэн орж ирүүлээд хиартал нь бут ниргэж хэрхэн тулалдаж буйг нь сэжигтэй тулалдаанд яваа ганц дайчин би хажуугаас нь ажиглах тусам ганцаардлаа улам бүр мэдэрч байв. Яагаад гэвэл би амьдралдаа анх удаа тодорхой чиг баримтлах ёстой байлаа. Би, дайсны лагерийг үзэн ядаж хараад суудаг хүн болж хоцров. Гэхдээ, улс төрийн тодорхой шугам баримтална гэдэг бол өөрийн талынхантайгаа нэгсэхийг хэлдгийг мэднэ. Гэтэл тийм оньс нь надад таарахгүй. Би дайсны лагерийг үзэн ядах харцаар ширтэн буй ганц дайчин байлаа.

	Би заримдаа мэдүүлэг өгдөг байсан. Тэгэхдээ ч өөрийгөө улс төрийн бодлоготой холбоотой гэж санахгүй байсан. Намайг ам булаалдан асууж байцааж байсан «зүүн» намын парламент дахь гишүүдийг би голоосоо үзэн ядаж байсан боловч энэ бол хуучныг баримтлагч намаас улсын их хуралд байгаа гишүүдтэй нэгэн хөтөлбөртэй болсон гэсэн хэрэг биш билээ. Харин хорооны хүлээн авах эгдүү хүрмээр асар том өрөөнд Киби, морь нохой мэт үнэнч мөртөө надад ерөөсөө падгүй гэсэн юм шиг харагдах хурц нүдээрээ над руу харж нэг асуудал тавихад нь миний хариу өчсөн үгэнд үнэний өнгө мэдэгдэв.

	— Энэ хороог байгуулахдаа чин үнэнийг тогтоон олохоосоо хуучныг баримтлагч намын уралдааны морь Савадагийн боломжийг тэмтрэн үзэх гэж л байгуулсан байна. Танд эвгүй санагдахгүй байна уу?

	— Үгүй, эвгүй санагдахгүй байна.

	— Өөртөө ямар ч элэггүй хүмүүсийн гараар, иймэрхүү улс төрийн ов мэхээр өөрөө байр суурь олж авах санаатай байгаа юм биз дээ. Танд аймшигтай биш үү?

	— Үгүй, аймшигтай биш. Би тэднийг хэчнээн их үзэн ядаж байгааг минь л бүгдээрээ мэдэж авбал болох нь тэр. Миний үзэн ядахуй дээр ургуулсан мод хэдий чинээ мундаг том болохыг нь би хараахан мэдэхгүй байна. Үүнийг Савада хүн хүнээс илүү сонирхож буй. Сэтгүүлч та нар, түүнд туслах байх. Надад айх юм алга.

	— Танд улс төрийн бодлогочид хэрэгтэй хамаг чухал чанар байна. Тоёхико Савада таныг яагаад сонирхсон нь ойлгомжтой болов. Улс төрийн бодлогоч байхын чухал чанар гэж би зарчимгүй байх чинээндээ тулсан чадалтай байх, шийдэмгий чанарыг л хэлж байна.

	— Сэтгүүлчид ч ийм чанартай байдаг бололтой.

	— Мартсан, Тоёхико Савада хамгийн сүүлд нь инээвэл та ч гэсэн хамтрахаа мартуузай. Жилийн эхээр Тоёхико Савадагаас намынх нь ноёд, бас санхүүгийн бүлгийнхэн холдож эхэлсэн юм шүү. Дараачийн сонгуулийн өмнөх кампани явуулах хөрөнгө цуглуулж чадахгүй болж дээ гэсэн яриа гарсан. Харин одоо түүнийг зарим хүн Токиогийн амбан сайдын тушаалд нэрийг нь дэвшүүлэх бодолтой байгаа болохоор өөр хэрэг. Хоёр ч удаа хахууль авч байсан гэж сэрдэгдэн байсан боловч иймэрхүү улс чинь уснаас хуурай гарна гэгчээр гэмгүй мултарчихдаг юм даа. Харин энэ хүнтэй: та-түүнд, тэр-танд үйлчилнэ гэсэн зарчмаар л явах хэрэгтэй. Тэгэхгүй бол мань эр яаж ч мэднэ... Савадагийн охин, тэр завхай хүүхэнтэй гэрлэх эсэх тухай яриагүй шүү. Та чинь Мефистофельд сүнсээ худалддаг өгөөмөр Фауст болж тоглож байгаа юм биш биз? Ха-ха-ха.

	— Яг, яг үнэн. Ха-ха-ха.

	Миний хувьд цоо шинэ байгаа үнэн бодит байдалд зохицох гэж оролдохдоо орчлонгийн төв болж хувирсан боловсролын хороон дээр яг ид хаврын цаг уйтгартай олон өдөр өнгөрөөж байлаа. Үнэхээр уйтгартай байсан юм даа. Мэдүүлэг өгөхдөө одоо анхны хэвлэлийн бага хурал дээр мэдүүлэг өгсөн даруй нүд харанхуйлж байсан шиг тэгж сандрахаа нэгэнт больсон. Тэр өдөр би анх удаа япончуудын өмнө улс төрийн бодлогоор хөөцөлддөг хүн болж үзэгдсэн, амьдралдаа анх удаа хар элгийн бөөн хүмүүсийн өмнө өөрийнхөө дотрыг нээсэн билээ. Харин одоо бүр дасчхаад аятайхан ч юм шиг санагддаг болжээ.

	Инээдтэй санагдаж мэдэх юм, гэвч хавар миний бие нэг л биш байв. Мах мариа сууж, бүдүүн амгалан байдалтай болж, нүдэнд сиймхий хөшиг татсан адил дуниартаад л. Халуун усанд өдөрт хэдэн удаа оровч толинд харвал хиртэй харагдана... Улс төрийн бодлогочийн охинтой харьцах талаар миний биеийн чадал мөхөстлөө. Тэрхэн үед би улс төрийн бодлогоч байхаасаа ад мунаг туссан амьтан байжээ. Хорооны гишүүдийн өмнө сууж байхдаа би хүчиндлийн тухай л бодол болон буйгаа мэдсэн юм даг. «Зодно! Устгана! Няцаана! Урвана! Ингэх л ёстой.

	Кан Мён Чхи надад захидал бичиж «Зураг өгсөнд чинь баярлалаа» гэсэн байв. Захидлынх нь халуун дотно үг миний цээжинд ичихийн дөлийг хэсэг зуурхан маналзуулах шиг болов. Кан Мён Чхид би хариу захидал бичиж чадахгүйгээ ойлголоо. Ялалт байгуулж, омог бардам байгаа Тоёхико Савадагийн гарыг атгаж буйгаа телевизээр харуулсан хүн чинь өөрийгөө устгаж, няцааж, урваснаа харуулав. Хорооны хуралдаан дээр тэсвэрлэхийн аргагүй уйтгартай байдаг үед нэг мэдэх нь ээ улс төрийн бодлогочийн охинд сээтгэнэн хүслэн болж буйгаа мэдмэгц би хирдхийсэн билээ.

	Гэвч би тэднийг үзэн ядаж өшөөгөө авах ёстой байв. Эхэлсэн зүйлээ бүгдийг нь замын хагаст орхих эрхгүй билээ. Бөөн алдаатай ээжийн захидлын дотроос хэдэн мөрийг дурдъя: «Чи яах гэж хамт сурдаг нөхөдтэйгөө байлдах болов оо? Тэд муухай юм хийх нь хийж, энэ талаар улсын их хурлын тэр депутат л хөөцөлдвөл бол оо юм биш үү, чамд оролцох хэрэг юу байна? Санаа муут яван хатна гэдэг». Энэ захидлыг уншаад миний уур жигтэйхэн шатаж, зүрх минь багтраад дотор галын дөл маналзаж байх шиг болсон. Тоёхико Савадагийнхны нэг нь энэ муу захидлыг олоод уншчихаж магадгүй гэж бодоод урж хаялаа.

	Намайг үзэн ядахын бөөн цул болгож байсан бас өөр нэг юм бол олон хүний гарын үсэгтэй нэг захидал. Намайг улс төрийн бодлогочид цаашид ашиглуулахаа больж, тэрний амаар дэмийрч явахаа болиод их сургуульдаа буцаж ир гэж шаардсан байлаа. Нэг сонинд шог зураг гаргасан байв. Намайг сармагчин болгожээ. Зураг нь олигтой болоогүй ч гэсэн ёж үгээрээ зурагтаа хүч оруулахыг бодсон байв. Намайг тоглоомын хүн болгож, миний сармагчин биеэс унжих даавуунаас Тоёхико Савада, Гэгээрлийн яамны сайд хоёр хоорондоо хэрэлдэн зууралдаж байгаагаар дүрсэлсэн байв...

	Хорооны хуралдааны гурав дахь өдөр нь оюутнууд сүрт жагсаал хийж, улс төрийн бодлогоч бид хоёрын явуулгыг буруушаасан том том юм барьжээ. Би Тоёхико Савадагийн албан тасалгаанд орох гэж зориуд долоодугаар давхарт гарав. Ид зуны нартай тунгалаг сайхан өдөр байлаа. Цонхыг нь цэлийтэл нээж өнгийн хартал бөөн оюутны дотор Митихико Фукасэ ч харагдана.

	— «Бид-хүчтэй!» гэж мань хүн лав эдэндээ хашхирч байгаа даа гэж би бодоод жуумалзав.

	— Хар элгийн чөтгөрүүд! Хар элгийн чөтгөрүүд! гэж амандаа өгүүлж байв.

	Нүдэнд хүйтэн энэ бөөн амьтдаас өөрийгөө тэс ондоо гэж бодохоос би омог бардам байлаа. Би энэ өөдгүй амьтадтай хамт хэвээр, хогийн шаарнуудад зүрх сэтгэлээ дэвслүүлж байгаа бол өтгөн лооголдсон нялга шүүсээр цавуу мэт наалдуулах зэвүүн муухай ужиг цэнгэлд нь оролцогч гэж бодохдоо өөрийгөө үзэн ядахын өрмөөр зүрх рүүгээ гүнээ шаах байсан биз ээ.

	Гал тогооны өрөөнөөс хорчийж навшийсан нимбэг авч ирээд тэр бөөн олон руу шидлээ. Би энэ баатарлаг явдалдаа бардамнаж: «Би өөрийгөө бусадтай холбоод улс төрийн бодлогод оролцъё гэж хүссэн юм. Гэвч өнөөдрийн Японд цөөнхөд багтдаг улс төрийн бодлогочид бусадтай холилдоогүй хүмүүс гэж өөрсдийнхөө тухай ярих ёстой ажээ. Улс төрийн бодлогоч гэж хүн пиг дүүрэн суусан хөлөг онгоцны хажуугаар цор ганцаараа хөвж байдаг хүнийг хэлдэг юм. Тэгэх мөртөө махчин загас язганасан тэнгист шүү! Тэр бөөн олонд би хандаж өөрийнхөө бишрэлийг тунхаглав. Би бол өөр маягийн хүн. Орчин үеийн зочид буудлын олон давхар байшингийн цонхоор намайг ийнхүү цухуйж байгааг тэд олж харах юм бол шоргоолж адил бөөнөөрөө дайран орж ирээд зам дээр нь хөндөлдсөн намайг барьж идэх биз. Гэвч оюутнууд бөөн олон гэж хэлж болохоор олон байсангүй...

	 

	 

	Өөрийгөө тэгж зориуд зовоож байх явдал үнэндээ ямар ч утга учиргүй гэдгийг би ухаарч чадаагүй байсан маань аргагүй юм даа. Миний сэтгэл зүрхэнд хайрган шороо шиг бамбалзсан түгшүүр улам нэмэгдсээр байлаа. Заримдаа тэр элсэнд миний бие хурц үзүүртэй чулуу мэтээр шигдэн орох шиг санагдана. Миний түгшүүр бас Митихико Фукасэгийн занаж байсантай холбоотой байгаа л даа.

	Кан Мён Чхитэй уулзсаныхаа маргааш би Боловсролын Хороонд мэдүүлэг өгнө гэж дотроо лавтай шийдсэн юм.

	Өөрийгөө шившигтэйгээр доромжлуулж байсан тэр явдлын талаар ч чухал шаардлагатай мэдүүлэг өгөхөөс ичихгүй гэж шийдсэн билээ.

	Митихико Фукасэтэй утсаар ярихдаа ямар ч ичгүүртэй байлаа гэсэн дуугүй байж хэрхэвч чадахгүй гэж хэлсэн. Тэгж шийдсэнээсээ одоо ч гуйваагүй байна.

	Харин бүх япончуудын нүдний өмнө өнөөх хог мэдүүлэг өгөхөд нь би хүлцэн суухад хүрнэ гэж бодохоос жигтэйхэн ичиж, галзуу мэт хорсол төрж тэнцвэр алдаж байлаа.

	Миний доромжлуулж явсан асуудлыг нэлээд өргөн, нийтийн асуудал болгож хувиргах тактикийг Савада долоо хоногийн эхний хагаст баримталж байсан, өөрөөр хэлбэл, уг асуудлыг хувь этгээдийн бие махбодоос салган хийсвэр асуудал болгон хувиргах, хувь хүний үзэн ядах, хорсон занах явдлыг нийгмийн үзэн ядах хорсон занахуй болгон хувиргах тийм тактик баримталж байлаа. Гагцхүү ийм тактикийн ачаар миний цухалдан давчдаж байсан цээж уужрав.

	Би урьд амсаж өнгөрүүлсэн доромжлуулж байсан явдлаа нэхэн санахыг болж л өгвөл байя гэж хичээж тэрхүү хогийн шаартай холбоо тогтоохыг оролдохгүй байлаа. Доромжлуулж байснаа бодохгүй байж болохгүй болоод ирэхтэй зэрэг яадаг байсан гэвэл: «Түүнийг үнэхээр олж барьдаг юм бол би тэр шившигт явдлаас бүрмөсөн ангижирна шүү дээ!» гэж өөрийгөө үнэмшүүлэхийг оролдон айхаа болихыг хичээдэг байв. Намайг шившигтэйгээр доромжилсон тэр этгээд бол намайг байнга түгшээн, миний үхлийн эзэн болж байгаа мэт санагдаж билээ. Үхлээ ч гэсэн би тэр явдлаас ангижирч чадах эсэхээ сайн мэдэхгүй л байлаа.

	Мулгуу, бүдүүлэг дэггүй явдал бараг биеэрээ бэлэн мэдэгдэж буй мэт санагдах тийм хонгилоор, улс төрийн бодлогчдын алхаж байдаг тэр хонгилоор, хялар, бүдүүн франц хүний туурвисан жүжгийн нэг үзэгдэлд өгүүлснээр хоёрдугаар эзэн хаант төрийн үед тамладаг байсныг санаандаа босгодог тэр гудмаар би гунигт бодолд автан явж байлаа. «Тэр этгээд л нийтийн өмнө үг хэлэх юм бол энэ хороо над үнэхээр ач холбогдолтой болно. Тэр үед би амсаж өнгөрүүлсэн аймшигт зүйлээ давж чадах эсэхээ анх удаа мэдэж авах болно. Их хэмжээний мөрийтэй тоглоом юу болж дуусахыг урьдчилан хэлж болдоггүйн адил энэ талаар таах бололцоо алга. Айж хамаг биеэ хураан юу болж төгсөхийг л хүлээх болно. Дуусан дуустал нь дэнчин тавина гэсэн үг шүү дээ. Түгшин хүлээсээр байх болно. Хар элгийн хүмүүсийн нүүрэн дээр үнэн дүрээрээ гарч ирэхдээ би дотроо нуусан тоолуурыг салгачих болно. Чухам тэр хоромд би шившгийн хүнд ачаанд дарагдан бууж өгөх хүн үү, эсхүл ялалтдаа омогшин бардамнах ичгүүргүй бас нэг шинэ мангас уу гэдгээ тод харуулах болно. Ялах уу, ялагдах уу гэдэг нь мэдэгдэхгүй байсан болохоор бидний тулалдааныг үнэхээр сэжигтэй тулалдаан гэж нэрлэж болох байлаа. Гэвч тэр тулалдаанаас зайлсхийх юм бол хороог намайг хэн гэгч болохоо харуулах газар болгон хувиргах бололцоогүй болох юм».

	Хорооны хуралдааны хоёрдугаар хагасыг эхлэхэд сэржигнэх салхинд өртсөн миний түгшүүрийн цаасан шувуу дээш огцом цойлон гараад, тэр аяараа доргин чичирхийлж байв. Наоси Омори, Митихико Фукасэ хоёр мэдүүлгээ баасан, бямба гарагт өгөв. Миний ухаан санааны зарим хэсэг тэр хоёрыг мэдүүлэг битгий өгөөсэй гэж хүсэх боловч миний дотор орогнох шуламс намайг хулчганаж байна хэмээн буруушааж өшөөгөө заавал автугай гэж хашхирсаар байв.

	Жижиг боловч хурц хараатай уйтгартай тэр шуламс:

	«Тэр шаарны зохион байгуулсан тамлалыг нуугаад хороонд ялалт байгуулна гэж бодвол дэндүү сагсуурсан хэрэг болох биш үү? Чи нээрэн өшөөгөө авъя гэж бодож байгаа юу? Тэгвэл, тэдний зохиосон шившиг, омог бардамналын үзэл санаанаас чамайг бүрмөсөн салсан байна гэдгийг тэднээр хүлээлгэх явдал л жинхэнэ өшөөгөө авсан хэрэг болно. Тийм биш гэж бодож байна уу?» гэж уриалж байв.

	Ямар ч гэсэн намайг ерөнхий боловсролын ангийн оюутны байранд ачааны машин дээр авчирсан гэдгийг нь дөрөв дэх өдрөөс өмнө Хороо тэднээр хүлээлгэж чадсан байв. «Та нар түүнийг тамласан уу, үгүй юү?» гэсэн асуудлын талаар Наоси Омори, Митихико Фукаса хоёрыг байцаах нь хамгийн гол байлаа.

	Тоёхико Савада бид хоёрт миний мэдүүлгээс өөр нотолгоо байхгүй.

	Шөнө орой болсон хойно та энэ залуугийн ёолохыг сонссон уу?

	Үгүй!

	Энэ залууг ямар оосроор багласан байсныг нь та үзсэн үү?

	Үгүй!

	Энэ залууг тамласан гэдгийг та энэ хэрэгт холбогдсон хүмүүсээс сонссон уу?

	Үгүй. Үгүй. Үгүй.

	Тэд бат бэх хана босгох гэж худал мэдүүлгийн тоосго өрж байв. Тэр нь өөрсдийнхөө дайсан болох Тоёхико Савада, бид хоёрын эсрэг хана болох ажээ. Тийм хана босгох гэж тэд бүгдээрээ тоосго зөөх ажилд оржээ. Тоёхико Савада харамсан сүүрс алдаж өмнөө босож буй ханыг харснаа нам дуугаар:

	— Орчин үеийн оюутнууд гэдэг чинь үнэхээр ямар ч ёс суртахууны ул суурьгүй улс гэж үү? Оюутнууд улс төрийн бодлогчдыг жигшүүштэй улс гэсэн хоцрогдсон ойлголт байдаг, харин бид та нар шиг ингэж худал хэлж чаддаг болъё гэвэл бүхэл насаа зарахаас наашгүй юм байна. Та нар чинь худал хэлэхдээ ичиж зовно гэж байхгүй ёстой санаа амар улс юм. Та нарын мэдрэлийн бүтцийн өчүүхэн төдий ч хазайлтыг, худлыг илчлэх ялгуур ч илрүүлж чадахгүй юм байна. Та нар худал хэлэхдээ бодож зохиох гэж зовж байгаа юм алга, зүгээр л мөсөн чихэр хүлхэж байгаа юм шиг байх юм, нүд ам чинь нүгэлгүй цэвэр шударга өнгөтэй, нүүр царай чинь гэмгүй харагдах аж. Яахлаараа ингэж сайхан худал хэлж чаддаг байна аа? Та үнэнээсээ тэр «зүүний» хэт даврагсдын хийж буй бүхнийг шударга зүйл гэж итгэж байгаа юм уу? Тэгж байгаа бол Японд «зүүнийхэн» хэзээ ч засагт орж байгаагүй, ирээдүйд ч засгийн эрхийг авахгүй учраас л тийм байгаа байх шүү.

	Тэгснээ Тоёхико Савада тэдний нийтдээ балмагдаж буйг далимдуулан үхсэн хүний нүд шиг гөлийсөн нүдээ гялалзуулан над руу хандаж:

	— Чи ч гэсэн худал хэлж л яваа биз дээ? гэв.

	Улс төрийн бодлогоч инээд алдсанаа ярианыхаа чигийг өөр тийш залав. Би үнэндээ худал хэлдэг л байсан. Намайг дан оюутнууд тамласан гэж Тоёхико Савадад хэлсэн. Хүний шаарны тухай би зориуд дуугүй байсан. Хорооны хуралдаан үүнийг нуугаад байх аргагүй болгоод ирэх хүртэл би тамлуулж байснаа Тоёхико Савадад ярьж өгөөгүй байв. Ярь гэж биеэ албадаж чадаагүй юм даа. Гэхдээ тэр явдлыг хав дарсаар тэднээс өшөөгөө авч тулалдааны талбараас зайлж чадна гэж итгэж байгаагүй.

	Баасан гарагийн өглөөний арван цагт боловсролын хороо ажлаа эхлэхэд Наоси Омори, Митихико Фукасэ хоёрыг Тоёхико Савада мэдүүлгээ өг гэж дуудуулав. Би Тоёхико Савадагийн хажууд суугаад тэдний зүг харав. Тэр нэгэн явдлаас хойш бараа бараагаа ч хараагүй. Наоси Омори, Митихико Фукасэ хоёр бага зэрэг цонхийж турсан, сэтгэл их зовсон байдалтай байгаа нь хаврын модны навчны завсар заалхайгаар цонхоор орж ирэх нарны гэрэлд тод харагдана. Тэр хоёр миний мэдэхийн хэзээ ч өмсөж байгаагүй оюутны хүрэм өмссөн байв. Сонинд гарах гэрэл зурагтаа гэмгүй хөөрхий хэлмэгдсэн амьтад шиг харагдах гэж тийм хувцас өмсөж дээ. Тэдэнтэй зэрэгцүүлбэл Тоёхико Савадагийн мөрөндөө өлгөж байсан тостой хиртэй пиджак өмссөн би хүний нүдний булай болж харагдах байлаа. Наоси Омори, Митихико Фукасэ хоёр хүмүүсийн нүдний өмнө Тоёхико бид хоёр луу хараа чиглүүлэв. Тэр хоёрын нүүр царайд уур хилэн ив илхэн байна. Гэрчийн этгээдийн суудал эзэлсэн тэр хормоос эхлэн тийнхүү уур хилэнт царай гаргалаа. Тэр хоёрыг харахаас дотор нуугдан байсан үзэн ядахуй маань олон дахин үржигдэн улам олон талсттай болж хамаг биеэр тархан биеийг салхи цохих мэт халууруулж гарав. Тэр өдрийн оройн сонинуудад гарсан миний зургуудыг харсан хүмүүс намайг хүчингийн хэрэгт яллагдаж буй мулгуу хэрэгтэнтэй адил амьтан байна даа гэж бодсон байх аа.

	Тоёхико Савада, бид нарыг зэрэгцүүлж үзээд шууд л зэвүү хүрмээр ингэж хэллээ.

	— Чиний байж байгаа царайг даа!

	Тэднээс юуны өмнө байлдаж буй Японы нийгэмлэгийнхээ тухай тайлбар өг гэв. Тэд тайлбар өгөхөөс татгалзав. Энгийн хүмүүсийн суудалд сууж байсан оюутнууд алга ташин эхлэхэд хуралдааны дарга сануулга өгөв. Та нар тамласан уу? гэж асуухад тэд үгүй гэлээ. Бас л алга ташилдав. Тэгээд намайг урьд хэдэн удаа өгсөн мэдүүлгээ давтан мэдүүлэхгүй юу гэлээ. Хүмүүс шуугилдан исгэрэлдэв. Хэдэн оюутныг, бас нэг эмэгтэйг хурлаас хөөн гаргав. Тэр хооронд би мэдүүлгээ түр таслан зогсоход

	— Яасан балай муухай амьтан бэ! гэж тэр хүүхний хэлэх нь дуулдав.

	Уур хүрээд хамаг бие чичирч байна. Ууртаа: «Энэ зэрэмдгийг чинь нам цохиод багалзуурыг нь шахах сан. Тэглээ ч гэсэн энэ сэвхэндээ баригдсан бузар биед дэндүү гоёдох арга болно, тэгэхийн хэрэг алга!» гэж бодож байв. Энэ зэрэмдэг бид хоёрт ярих ч юм алга, энэнтэй тэгж новш оргих ч хэрэг алга!

	Эргэн тойронгүй шууд үзэн ядагдаж байгаа мөртөө би мэдүүлэг өгөхгүй санаатай байлаа. Намайг тамлаж байсан тухай ярихдаа л яргачны тухай ганц ч үг хэлээгүй. Ярьж байхдаа би Наоси Омори, Митихико Фукасэ хоёр луу харж чадахгүй байлаа. Намайг баахан гөлөлзөн, доошоо хараад мэдүүлгээ өгч буйг тэд дийлсэн байдалтай харж байгаа биз ээ. Миний уруу царайтай байгаад тэдний хийморь нь бүр сэргэж оодрон баярлаж байсан нь гарцаагүй. Хогийн шаарных нь тухай юу ч дурдахгүй байгаа болохоор тэдэнд айх юу байх вэ. Тэдэнд хамгийн эвгүй, шинэ гэрч нь цорын ганц боловч шийдвэрлэх үг хэлэх болно.

	Тэр үед би дүлгэнээд байснаа байн байн нэхэн санадаг билээ. Хороонд мэдүүлэг өгнө гэж зөвшөөрсөн атлаа дотроо: «Шаардлагатай болж гэм зовохгүй. Намайг хэрхэн шившигтэйгээр доромжилсныг нь ч ярих л болно!» гэж тангараглав.

	Гэвч би өөрөө шийдэхийг аль болохоор булзаарч «шаардлагатай болж гэм» гэсэн үгэндээ дэндүү найдав. Няцаагдашгүй «Шаардлагатай болж гэм» маань дийлдэшгүй хүчээр намайг гаднаас ташуурдаад орхино гэж бодоод энэ тайлбар үгнийхээ ард орж нуугдсан адил болж хариуцлагаа орхив. Тэр болж өнгөрсөн тулалдаанаас хойш би, өдгөөгийн ертөнцөд аль чухал юм бүхэн нь зөн билгийн хүчээр шийдэгддэг юм байна шүү гэж ухаарсан билээ.

	Миний хувьд үнэхээр чухал бүхэн лав дундаа гаднын хүчээр шийдэгдэж байсан юм. Би нэг юмыг санаснаараа шийдэж байсан удаа ер үгүй. Ирээдүйгээ өөрийн хүслээр сонгож авч байгаагүй. Гэтэл улс төрийн бодлого эрхэлдэг хүн ирээдүйгээ өөртөө ч ертөнцөд ч бүхлээр нь сонгож авдаг биш үү?

	Намайг мэдүүлгээ өгөөд суудалдаа буцаж суухад Митихико Фукасэ дахин үг хэлэхийг хүсэв. Онгироо зан нь хөдөлж сэтгэл нь сэргэсэн харагдана. Намайг сүрдүүлэх санаатай утсаар ярьсан хойно онгироо зан нь дарагдсан боловч одоо дахиад онгирч эхлэв. Яагаад гэхэд юуны өмнө би утсаар ярихдаа хогийн шаар гэж байсныг нь ганц ч үгээр цухуйлгаагүй.

	— Миний бодоход бид уужуу сэтгэл гаргах ёстой. Намайг, манай нөхдийг эгнээнээсээ хөөсөн японы коммунист намын хамгийн ноцтой дутагдал бол чухамхүү ууч сэтгэл гаргаагүйгээс үндэслэж байна. Гэвч энэ бол далимын үг. Коммунист нам бидэнд огт хамаа алга. Бид дөнгөж сая ноён Тоёхико Савадагийн гэрийн багш ноднин жилийн эцсээр ноён депутатаас хоёр зуун мянган иен авсан залуугийн үнэнээ хүлээсэн үгийг сонслоо. Энэ залуу тагнуул байсан уу? Биш байсан бол хуучныг баримтлагч намаас улсын их хуралд суугаа депутат хүн, охиныхоо гэрийн багшид хоёр зуун мянган иенийг хөлс шан болгон төлөх үү дээ? Токиогийн их сургуулийн оюутны хэрэг эрхлэх хэлтсийн мэдээгээр долоо хоногт хоёр удаа гэрээр хичээл заадаг гэрийн багшийн хөлс нь сард гурван мянган иен байгаа юм байна. Энэ залуу чухамхүү ноён Тоёхико Савадагийн охинд долоо хоногт хоёр удаа франц хэл заадаг юм байна. Тэгэхлээр энэний авсан хөлс нь далан сарын шагналтай тэнцэж байна. Ийм байхад бид хардаж сэрдэхгүй байж чадах уу даа үгүй юу, аргагүй биз дээ?

	Митихико Фукасэгийн мэдүүлэг дэгжин гоё үгээр дөл бадраан урссаар байсан боловч миний анхаарал гэнэт Тоёхико Савада дээр төвлөрөв. Хажууд минь сууж байсан Тоёхико Савада, Митихико Фукасэгийн үгэнд ямар ч ер бус зүйл байхгүй мэтээр тайвнаар сонсож суухыг нь хараад би тун их гайхлаа. «Бид ялж чадахаа болилоо гэж Тоёхико Савада бодож байгаа юм биш биз дээ? Бид ямар ч гэрч дуудаад нэмэргүй ялагдана гэж бодоод л анхнаасаа уг хэргийг шүүхэд шилжүүлэхгүй гэж шийдсэн юм биш биз дээ? Оюутны хөдөлгөөний удирдагчид, тэднийг талархагчид хэчнээн гаж төсөөлөлтэй ажилладгийг нь хангалттай сайн нотолж болно, харин надтай холбогдсон бүхий л явдал бол өчүүхэн төдий өөдөснөөс нь илүү биш зүйл гэж Тоёхико Савада эгээ бодож байгаа юм биш биз дээ?»

	Митихико Фукасэ дийлсэн янзтай ханхалзсаар суудал дээрээ буцаж очлоо.

	Наоси Омори үг хэлье гэв. Хуралдааны дарга зөвшөөрсөнгүй. Хүмүүс дургүйцэж эхлэв. Тэгэхлээр нь Наоси Оморигоор үг хэлүүлье гэж гуйхад тэд намдаж эхлэв. Митихико Фукасэгийн хэлсэн үгийн нөлөөг аятайхан аргалчхаж байгаа Тоёхико Савадагийн арга баашийг би бахархав.

	Наоси Омори ч яах вэ, Тоёхико Савадагийн хуурмаг сайн сэтгэл гаргасны нь хариуд алган боов хүртээгээд

	— Империалистууд бол ганц хүний хэлсэн үгэн дэх нотолгоог түшиглэж бусад бүх хүнийг буруутгадаг билээ. Тухайн тохиолдолд ч биднийг ганц хүний мэдүүлгийг түшиглэн шүүж байна. Гэвч түүний мэдүүлгийн доторх ганц үнэн зүйл нь юу гэвэл энэ хүн хоёр зуун мянган иенээр өөрийн хүн чанар, ирээдүйгээ худалдсан нь л юм! Биднийг тамлалаа гэх боловч ямар ч нотолгоо алга шүү дээ. Худал хэлэх нь даанч ой гутмаар. Үүнийг нь бид буруушааж байна. Бид энэ хүний тэнэг маанагийг нь үзэн ядна. Жулдрай! Хоёр зуун мянгахан иенээр хуучныг баримтлагч улс төрийн бодлогочид биеэ худалдахад хүртлээ доромж болно гэдэг чинь юу гэсэн үг вэ! Үүнээс хэн хонжоо олж байна? Тэр хоёр зуун мянган иений эзэн хожиж байгаа нь илт биш үү? Тэр нь улсын их хурлын боловсролын асуудал эрхэлсэн хорооны гишүүдийн нэг, тухайлбал Тоёхико Савада биш гэх үү!

	Хуучныг баримтлагч намын гишүүд шуугилдав. Гэвч тэд, их зантай гэрчийн этгээдэд олигтой цохилт өгөх явцтай арга тактик олсонгүй.

	— Ийм учраас бид боловсролын асуудал эрхэлсэн хорооны нэр төрийг зөвшөөрөхгүй, ер нь иймэрхүү маягийн улс төрийн ов мэхийг зөвшөөрөхгүй. Би яагаад мэдүүлэг өгье гэж шийдсэн бэ? гэж асуу л даа. Тэгвэл энэ хорооныхны хэрэглэдэг арга мэх, хуурамч, худалчийг нь илчлэх гэж тэгсэн юм, бас энэ залууд чи гэмшиж бидэн дээр дахин ирэхийг хүсвэл бид хүлээж авна шүү гэж хэлэх гэсэн юм. Энэ залууг улс төрийнхөө хутган үймүүлэх ажлын урхинд амьд өгөөш, цус нь савирсан өгөөш болгож оруулсан та нар уу, аль эсхүл энэ урхинаас нь гаргахын тулд тусламжийнхаа гарыг сунгаж байгаа бид илүү энэрэнгүй үзэлтэй байна уу аль нь илүү байна? Дуугүй сонсож бай, та бидний хэн маань илүү энэрэнгүй үзэлтэй байна?

	— Энэ хүн хороог доромжилж байна! Хариуцлагад татах хэрэгтэй! гэж шуугилдаж гарлаа.

	Эхлээд ам амандаа хашхиралдаж байсан бол яваандаа дуу нийлүүлэн хашхиралдав.

	Бас нэг дуугаа нийлүүлэн хашхиралдах хүмүүс нь олон түмний суудлынхан байв. Наоси Омори омогтой өдөөн хатгах дуугаараа цаадуулаа дэврээв. Тоёхико Савада тайвнаар ямар ч сэтгэгдлийг илэрхийлэх биш харцаар намайг харж байна. Түүний жалхгүй нүдэнд үл итгэхийн өнгө илрэх бол уу гэж горьдож байсан юм. Гэвч харах нүд нь нялх хүүхдийнх шиг гагцхүү сониучилсан байдал мэдэгдлээ. Тэгснээ гүн угт нь гагцхүү надад зориулсан инээвхийллийн шинж салхи сэвхийн өнгөрөх төдий ажиглагдав. Тэгэхэд нь цээжнээ ямар нэг юм доргих шиг болов. Инээхдээ тэр хүн: «Шуугилдахаар нь залхуутай санагддаг юм, өөр хүнд падтай юм шиг санагдаад явчихдаг юм. Баахан уйдмаар байгаа биз? Ер нь энэ бүхэн ихээхэн инээдтэй марзан юм болж байх шив дээ» гэж шивгэнэх шиг санагдав. Тэгээд ч Тоёхико Савадатай нэгэн багт байгаа мэт бүр догь, тэр ч бүү хэл, нэлээд нялуун байдалтай бодогдлоо. Тэгж бодогдохын хамт бас намайг энэ намаг цаашдаа улам улам сороод байх юм бол би Тоёхико Савадагийн хамт ёроолгүй ангалын торгон ирмэг дээгүүр хөл нийлүүлэн алхахаас өөр замгүй болно гэж гунигтайхан бодлоо.

	— Гэрчийн этгээдийг дуудахаас биш гэж би босож хэлэв.

	Бүгд амьсгаа даран хүлээх болов. Кино найруулагчид телевизийнхэн аппаратынхаа дуранг над руу харуулан зэхэж байна. Би шархтай нохой шиг хөдөлж чадахгүй, мэдрэхүй алга болсон мэт байснаа теле-аппаратын дуранд дүрсээ хараад тугалган цэрэгтэй төстэй юм байна шүү гэж бодов.

	— Би тийм гэрч байгааг зориуд нууж байсан юм. Тэрний тухай ярих надад эвгүй байлаа. Харин одоо тэр хүнийг гэрч болгон дуудуулмаар санагдав. Тэр бол оюутан биш, тэнүүлч. Тэрийг оюутны байранд авчраад зандалчны үүрэг гүйцэтгүүлж байсан юм. Энэрэнгүй үзлийн талаар дөнгөж сая үг хэлсэн хүмүүс түүнийг авчирдаг байлаа. Тэр хүн намайг доромжилсон этгээд. Түүнийг гэрч болооч гэж би гуйх байна.

	Хүмүүс сэргэж эхлэв. Митихико Фукасэ, Наоси Омори хоёр дахин айх нь мэдэгдэв. Гэмшиж магадгүй гэж бодож байсан хүн нь гэнэт дайсан болж улангассан мэт довтолгоонд оров. Тоёхико Савада миний саналыг тэр дор нь дэмжлээ. Мань хүний дайчин санаа нь сэргэж идэвхтэй, аюултай болж байна. Тоёхико Савада намайг маллаж байгаа биш биз гэж би гэнэт бодлоо. Гэвч ухаръя гэх нь ээ нэгэнт хожуу болсон байв. Би өөрийнхөө татсан тэгийг өөрөө тэнхээ мэдэн давжээ. Тэгэхлээр өөрийгөө өөрөө л хуурсан хүн юм. Өөрийнхөө шившигтэйгээр доромжлуулж байснаа мэдүүлэхээс ч ичиж зовохгүй болоод байна. Тэгээд хамгийн гол зүйлээ ичиж зоволгүй, үг таталгүй уудлан гаргах болов...

	Хорооны дарга хуралдааныг завсарласан тухай мэдэгдэхэд Тоёхико Савада бид хоёрыг сэтгүүлчид бүчлээ. Миний шившиг ил гарлаа. Тиймээс сониучлан шохоорхогсдыг хэрэгсэхгүй байх ямар ч шалтгаан байхгүй болов. Би сэтгэл нь хөөрсөн сэтгүүлчид, сэтгэл нь хөөрсөн улс төрийн бодлогчдын олон асуултад даруулж үхтлээ ядран, уур хүрсэн, биеийнхээ хамгийн гүнд түгшихийн дээдээр түгшин шалдан зогсож байгаа юм шиг, эцэс төгсгөлгүй олон асуултад нь хариулав. Тэгж байхад, Тоёхико Савадаг тэд гаргаж өгөх гэж хөл алдаж байх хоорондуур нь ар хударгаар арилаад өгөв.

	Хүлээн авах өрөөний харанхуй шахам үүдний хуучин толинд нүүрээ харахад уйлж уйлчихсан юм шиг улаан нүдтэй, хөлс нь хиртэйгээ урссан царайтай амьтан үзэгдлээ. «Миний нүүр мөн гэж итгэхэд мөн ч их хүч шаардагдах нь дээ» гэж бодлоо.

	Намайг толины өмнө хачин болчихсон зогсож байхыг харсан улс төрийн бодлогоч

	— За яах вэ, ямар ч гэсэн тэр тэнүүлийг олох хэрэгтэй! гэж амарлингуй чанга дуугаар хэлэв. Тэгснээ хар аяндаа биеэ сэгсчин хөхөрч гарлаа.

	Би нэн даруй эрэлд гарахад бэлэн байгаагаа хэлэв. Тэр толинд тусаж байсан хүн нь чухам би байсан болохоор улс төрийн бодлогоч надад хандаж үг хэлсэн байна.

	— Тийм ээ. Түргэхэн олох хэрэгтэй байна! гэж би үгийг нь дэмжлээ. Харин түүнтэй адил хөхрөх хүсэл над байсангүй.

	 

	 

	Тоёхико Савада сэтгүүлч нарт өгч байсан хатуу амнаасаа буцаж цагдаа нарыг эрэлд оролцохыг шаардсан учир бид баасан гарагийн үдэш орой болтол цагдаагийн түшмэлтэй зөвлөлдөв. Цагдаагийн туслалцааг хувиасаа авч байна гэж бодох аятайхан л санагдаж байлаа. Наоси Омори, Митихико Фукасэ хоёрын аль аль нь цагдаагийн газар албаны бус шугамаар байцаагдаж байсан бололтой. Бидний зөвлөлдөж байсан өрөөний утас байн байн хангинаж, тэр болгонд цагдаагийн түшмэл юун тухай ярьснаа улс төрийн бодлогочид болжмор шиг номхон бүр больчихсон байдалтайгаар илтгэхдээ:

	— Савада ноён, оюутны эвлэлийн нөгөө залуус чинь одоо хүртэл ам нээж нэг ч үг хэлээгүй. Хууль ямар ч хэрэг болохгүй байна гэнэ. Цагдаа нарыг хаашаа ч хөдөлгөхгүй байна гэнэ. Цагдаа нь гэмт хэрэгтнээсээ урьд хөдөлж чадахгүй болоод байна гэнэ, тэгээд...

	Орой нь Тоёхико Савада намайг өөрийнхөө гоё «мерседесээр» Синзюку хүргэж өгөв. Энэ бол боловсролын асуудал эрхэлсэн хороо ажлаа эхэлснээс хойш улс төрийн бодлогочоос над соёрхсон хамгийн том тус байв. Тэр тэнүүлчний талаар ба мартамхайдаа юу ч хэлээгүй байсан биш болохыг Тоёхико Савада ойлгосон бололтой. Синзюкуд би солонгос ресторан олж ороод ногоотой шарсан мах идэв. Хар чинжүүний хамар хага ташим үнэр, хэл хорсгох амтанд нь би жаал зөөлрөв бололтой. Миний дотор байгаа хамаг л зөөлөн, хамаг уян хатан налархай бүхэн маань, мэдрэлийн энэ бүхий л утас маань радиогийн зэл мэтээр Кан Мён Чхийн зүг өөрийн эрхгүй хандахад, чухам тэр хүн намайг энэ рестораныг эрж сураглан орж ирэх болгосон юм даа гэж бодлоо. Миний хажуу хавиар ширүүн хашир харцтай булиа залуус суугаад үндэснийхээ хоолыг дүнсгэр царайлан идэцгээнэ. Намайг асар том хүнхэр төмпөнтэй хоолоо идэх хэмээн тонгойтол тэднүүс: «Хойд нутгийнх уу?» гэж гэнэт асуулаа. Би эх орных нь тухай төсөөлөл олж авах санаатай өөрийгөө онгичиж үзлээ. Гэтэл миний нэг гар Японыг огтхон ч шүргэлгүйгээр гүн харанхуй нүхэнд саадгүй ороод өгөхөд миний ганцаардмал байдал улам ч илт мэдэгдлээ.

	Солонгос ресторанаас гараад гараашны дээрх хоёр давхрын өрөөнд орж ирэн иртлээ би замдаа бүхэл гурван цаг үржээ. Ужиг хүнд өвчин шиг гүнээ архагшин тогтсон ганцаардах байдлаас ангижрахын тулд агаар хийтэй нийлэхдээ ягаавтар өнгөтэй болдог гялалзсан тунгалаг талстуудыг хайн шөнө цагийн гудамжаар баахан дэмий тэнэжээ. Кобед байхад Кан Мён Чхи миний шприцийг цонхоор шидсэнээс хойш анх удаа надад ийм байдал тохиолдсон нь энэ.

	Гараашинд үс ноос нь зулгарч шавар шавхай болсон үхдэл адгуус шиг «фольксваген» ганцаараа зогсож байв. Намайг шатаар өгсөхөд үүд нээгдэн өөдөөс нүд сохлом хурц гэрэл туслаа. Нүдэнд тийм сүрхий хурц гэрэл тусахад би бүр ёолсон билээ.

	— Би энийг хөөгөөд байсан хэр нь явахгүй юм, чамтай л илэн далангүй ярилцах юм гэнэ дээ гэж Икуко Савада надад хашхичин хэлэв.

	Хуурамч-Жери Луис овоо нэг эр хүний маягийн хар өнгийн гадуур цамц дэндүү хурц тод өнгийн ноосон цамцтай, Икуко нунжгай эдээр хийсэн өмдтэй байгааг би олж харлаа. Тэр хоёр миний өрөөний диван дээр сууж байв. Хуурамч-Жери Луисийн царай бага зэрэг цонхийно. Могой шиг хэлээ үргэлж булталзуулан цэвэр гоё нүдээрээ намайг харж байх юм. Түгшиж хичээсэн хацар дээр нь хонхорхой харагдана. Хуурамч-Жери Луис хөмсгөө буддаг нь мэдэгдлээ. Надтай уулзахдаа их л эрэлхэг зоригтой байхаар бэлдсэн нь эргэлзээ юу байх вэ.

	— Би Икукод юу ч ярихгүй гэж ам өгсөн, гэхдээ чамайг дахиж уулзах гэж битгий яваарай гэж хэлсэн шиг санаж байна гэж би мэндийн хариу ч үгүй ууртай хэлэв.

	— Би өөрөө шуумар хүн гэж өөрт нь хэлсэн. Тэгэхлээр бид хоёрын харьцаа ямар байгааг өөрөөс чинь нуух гэхийн зовлон алга. Одоо би хэчнээн тайван сайхан болов доо. Чамаас ч айхаа болилоо, ярих л хэцүү байсан, шийдэж ядаж байсан, харин шийдээд ярьчихлаа. Одоо чамаас айх ч юм алга гэж хуурамч-Жери Луис өвгөн хүн мэт донгио дорой хэлэв.

	— Гүн ухаантан юм аа. Калифорнийн гүн ухааны сэтгүүлд Жэк Керуак, Дайсэцу Сузуки хоёр буддизмын тухай сонирхолтой түүх гэж бичсэн зүйлийг уншсан юм байна, тэнд бас энэ тухай байсан гэж Икуко Савада хэлэхдээ хэзээд зөөлөн гараар илүүлж байхаар заяасан юм шиг хөөрхөн бөөрөнхий жижигхэн толгойг нь биедээ ойртуулав.

	— Би өнөөдөр чамайг телевизээр харсан. Энэ бүгдийнхээ эцэст хүн цөөтэй, чимээ багатай газар нуугдах санаатай ингэж байгаа юм байх даа гэж бодлоо, бүгдийг нь ойлгосон гэж хуурамч-Жери Луис үнэнээсээ хэлэв.

	— Чимээгүйхэн газар гэнэ ээ? Гайгүй байлгүй. Тамд нуугдъя гэх үү.

	— Би одоо чиний тухай бүгдийг мэдэж байна. Би чамд нэг архичны тухай ярих гэсэн юм, тэр надад нэг юм чалчсан. Яагаад гэвэл би чамайг өнөөдөр телевизээр харсан (хуурамч-Жери Луис уялдаагүй юм чалчихдаа нүүр нь улайж эгдүүцсэн байдлаа нууж чадахтай үгүйтэй байв), — Нэг муу тэнүүлч балай амьтан, манай гийчдэд багтдаг хүн биш, «Алтан хундаганд» оруулдаг ч үгүй юм, тэгээд гадаа үүдээр нь л эргэлдэж байдаг амьтан. Бидэнтэй юм ярих санаатай. Энэ хэргийг эхэлснээс хойш дандаа чиний тухай ярьж байдаг юм. Би тэрний үгэнд итгэхгүй байсан, гэтэл өнөөдрийн нэвтрүүлгээс хойш тэрний ярьдаг үнэн байж магад гэж бодоод чамд ярих санаатай ирсэн юм.

	Би ихэд гайхсан билээ. Энэ бол хуурамч-Жери Луистэй цастай харанхуй гудамжинд гэнэт тааралдаад бүх үнэнийг нь хэлүүлсэн яг тэр үе шиг юм. Одоо хуурамч-Жери Луис надаас огтхон ч айхгүй байна. Харин ч над руу аливаа учир нь олдохгүй хараад байна. Хатуу сэтгэлтэй муу хүн байсан бол мань хүн над руу тэр удаагийнх шиг заналтай харах байсан биз ээ.

	— Чи тэр тэнүүлчинтэй ярилцаа юу?

	Бөөлжис цутгамаар ч болох шиг. Хүүхэд ахуйн цагт ичих юм уу, уур хүрэхэд нүд харанхуйлдаг байсан шиг одоо бас тэгж байна. Бөөлжис цутган хоолой гашуу оргино.

	Бид хоёр бүхэл цагийн турш ярилцлаа. Бүдүүлэг хүн болохоор түүнийг гэрчийн этгээд болгон тавьж боломгүй санагдав.

	— Яваад аваад ирье, яваад аваад ирье гэж би чанга хэллээ.

	Икуко Савада дув дуугай, хэнэггүй байдалтай инээмсэглэн намайг харж байснаа хуурамч-Жери Луисийг хараад үг хэлсэнгүй. Бид хоёрыг шатаар пижигнэн гүйлдэхэд ч Икуко инээд хүрмээр хиймэл хуван мушгиа соруулдаа янжуураа уугиулсаар бидний хойноос тайвнаар харж байлаа, өөр яасан ч үгүй.

	Хуурамч-Жери Луис бид хоёр шөнийн нойтон гудамжаар метроны өртөө рүү юм ч ярилцалгүй хурдан хурдан алхав. Гэнэт дахин өвөл болчихсон юм шиг хүйтэн, бие чичрүүлж байлаа. Тэгсэн чинь бид хоёрын хойноос өвчтэй нохой гаслан аахилж уухилах шиг донсолж пижигнэсээр нөгөө «фольксваген» би арга байж уу гэсэн шиг гүйцэж ирэв. Хуурамч-Жери Луис бид хоёр үгээ нэгтгэсэн шиг Икуког огтхон ч анзаарахгүй машинд нь дуугүй орж суухад улс төрийн бодлогочийн охин галзуу мэт хурдлан давхиж:

	— Та нарын омог шар чинь хэтэрхий хөөрч шүү, жаахан дарвал хэрэг болно гэв.

	— Чи гэрлээ асаахыг мартжээ, яагаад гэрлээ асаахгүй байгаа юм? гэж хуурамч-Жери Лиус уцаарлаж байгаа нь мэдэгдэхгүй янзтай хэлэв.

	— Шөнө гэрлээ асаалгүй давхиж байхад Африкийн модтой ээрэм тал газраар давхиж яваа хирс шиг санагддаг юм. Чи юуг нь уурсаад байгаа юм? Тэр муу заяа нь орхисон тэнүүлчнийг олж авахын тулд ингэтлээ бэнтээд байх хэрэг байгаа юм уу гэж Икуко Савада хуурамч-Жери Луисийн уурыг барах гэж хүйтнээр хэлэв.

	Икуко Савада тун сүрхий уурлаж байгааг нь би мэдлээ. Би байдаг хүчээрээ биеэ барьж, түүний уурлаж уцаарлахад нь аяыг нь дагахааргүй ихэд хичээн чармайсан байдалтай байлаа. Хуурамч-Жери Луис гараа явуулж гэрлийг нь асаав. Гэрлийн туяа биднийг тал бүрээс харанхуй ойгоор бүсэлчихсэн мэт байсан шөнийн харанхуйг хутгаар ярах шиг болоход зам өөхөөр тосолчихсон юм шиг гялалзаж манан, тоос мэт газар дэвсгэрлэн харагдлаа. Бидний үйлт «фольксваген» хатаасан намаг дээгүүр зассан шинэ замаар донслон давхина. Тэгтэл машины яг хамар дор шахам гүнзгий хар нүх үзэгдэхэд Икуко Савада хашхиран хажуу тийш эрс залахад машин сүрхий донслов. Би биеэ гансарсан маягтай тэмтчин барьж үзсэнээ зам харан гөлөрч бас нэг нүх харагдахад нь хашхирчихсанаа «Эсэн мэнд л хүрээсэй» хэмээн дотроо залбирав.

	Бид «Алтан хундага» рестораны тэнд очиж нөгөө хүнээ харанхуй гудамж, доголгүй эрлээ. Тэнүүлч олддоггүй. Дотор ч байсангүй, ресторан зарим гэрлээ унтрааж эхэлсэн байв. Цонхных нь хөшгүүдийг ч татсан харагдах бөгөөд хэнээс ч урилга аваагүй гурван хархүү ямар тэнүүлчийн тухай асууж байгааг ч мэдэхгүй санахгүй байв. «Эгч минь, та санаанаасаа зохиогоод байгаа юм биш биз дээ? Аа, хуурамч-Жерийн эгч үү дээ?», «Баас, би тоглоогүй шүү, юм асууж байна» гэж хуурамч-Жери Луис уурлан царай улайлгаж хэлэв. «Бас л худал хэлээд байгаа юм уу, одоо юу гэж бодвол зохих вэ?» гэж би асуулаа. «Худал хэлж байж мэдэх л байх» «Аа, чи яагаад эр хүнийг эгч нь гэж байгаа юм?» «Хорь гарсан хүн шүү дээ...»

	— Энэ хавийн газруудаар явцгаая. Нэг газраас олдохоо л олдоно, гарцаагүй гэж хуурамч-Жери Луис хэлээд бас: — Чамтай дахин ганц удаа ч болтугай уулзах сан гэж тэсэж ядан яваа ч юм бил үү... гэв.

	— Дахиад чи надад ийм үг хэлээрэй! Наадах муу будмал хошууг чинь нармийлгана шүү гэж би ууртай хэллээ. Гэхдээ би тийм дээ гэхээс өөр зам байсангүй.

	— Икуко Савада бүр унтчихаж, чи машинаа барина даа.

	Бид замд гарлаа. Машины цонхоор Токио ёроолгүй далай шиг асар том, нэлийсэн хар юм харагдана. Хибия цэцэрлэгийн хүрээлэнд ороод машинаасаа гарч нийтийн жорлон хавиар нь нөгөө тэнүүлчээ хайлаа. Тэндээсээ Сибуя өртөө рүү явлаа. Ядартлаа эрээд эрээд нөгөөдөх маань олддоггүй. Үүр цайхаас өмнө л Токиогийн бүх төмөр замын өртөөгөөр явахгүй бол тэрийг бүр олохоосоо өнгөрнө гэж яагаад юм, дэмий учир зүйд үл нийцэх ул үндэсгүй юм бодож санааширсан явжээ.

	Нүдний булай амьтад бүсгүй хүн болж гоёж гангалчхаад явж байх гайхмаар хачин юм зөндөө л үзэгдлээ. Өглөөний гурван цагийн алдад гэр өөдөө буцахаар завдтал хуурамч-Жери Луис:

	— Тэр хэдэн модны дунд арай нуугдчихсан байгаа юм биш биз. Чидун жимсний мод уу даа? Бүсгүй хүний хувцастай тэдний нэгийг нь хайгуулдаад байгаа байж юу магад?

	— Энэтхэг голт борын цэцгийн мод байна. Хүүе, чи чинь, тэр ресторан хавьд байсан залуусын хэлдгээр тэнүүлч амьтан биш биз?

	— Битгий солиороод бай гээд хуурамч-Жери Луис зовнингуй санаа алдав.

	— Шаар минь чи намайг бүү маллах гээд бай! Нэг ч үнэн үг хэлсэнгүй, бодийг чинь хөтөлнө дөө!

	— Байхгүй тэнүүлчийг эрээд бүх Токиогоор шөнөжин чамтай хамт явж байгаа хэрэг үү? Ямар хэрэгтэй гэж тэгэх юм, бодоод үзэхгүй юу.

	Машины харанхуй хэсэгхэнд Икуко Савада бөх унтаж байв. Хуурамч-Жери Луис бид хоёр эвшээлгэн амны хэмжээ авах боллоо. Нойр хүрэвч бид хоёр нойроо зориуд сэрээгээд л явлаа. Икуко Савада түр сэрээд: «Хайр сэтгэлийн гурвалжин. Хайр сэтгэлийн гурвалжин» гэж хэлэв.

	Нүдэнд нэг юм орохоор нь хуруугаараа авч үзвэл ягаан талст байв. Түлдэг өргөс нь миний цусанд нэвтэрчихсэн байх нь өнгөрчээ! Би бүр хар тамхичин болчихжээ гэж гэнэт бодоод айлаа, арчаагүй амьтан болсноо мэдэх шиг болов. Орилмоор санагдавч нойрондоо дарагдаад арай тэгсэнгүй. Миний амьд явахын хэрэг юу байна? Дайнд явахын хүсэл мөрөөдөл болж байлаа, тэгэхдээ одоогийнх шиг ийм бузар дайн биш, харин цээжинд сэтгэл зүрхний галыг дүрэлзүүлдэг, бахархан баярлахын мэдэрц маань айснаас болж хунигдсан булчин махбодыг тэнийлгэж өгдөг тийм алт шиг дайн л хэрэгтэй байлаа! Гэтэл дэлхийд хаана ч алт шиг дайн байхаа больжээ. Гагцхүү бузар, ичгүүрт дайн л үлдэж.

	Зуны тэр нэгэн өдөр наранд шаруулсан жижиг толгойгоороо байдлыг зөв үнэлсэн билээ. Би хожимджээ. Шөнийн Токиогоор үхэн үхтлээ тэнээд байсан ч гүйцэхээсээ нэгэнт өнгөрчээ... Би хожимджээ.

	Хуурамч Жери Луис машинаа зогсоон жолоо дээр гараа дэрлэн яг надад зодуулж байсан тэр нэг орой гунигт хоолойгоор дуугарч байсан шигээ:

	— Чадал хүрэхээ болилоо, нойр хүрээд байна. Чадал хүрэхээ болилоо. Ёроолгүй гүнзгий нүхэнд унах шиг нойрондоо дарагдаж байна шүү.

	Машинаа замын тэг дунд зогсоосон тэр хэвээр гурвуулаа унтчихжээ. Нэг цагдаа ирж сэрээлээ. Түүний туранхай нүүрэнд зэвхий ширүүн үүрийн бүдэг гэгээ тусжээ. Дараа нь бас нэг нойрмог ядрангуй цагдаа ирж үхтлээ ядарч царай дортой болсон нойрмог байгаа биднээс юм шалгааж эхлэв. Хориод насны, улаан царайтай, хөдөөгийн аялгаар ярьдаг цагдаа юм. Икуко Савада эцгийнхээ нэрийн хуудсыг үзүүлэхэд цагдаа нүдээ том болгон царай нь улам ч улайж итгүүлэх маягтайгаар ингэж хэлэв,

	— Нөгөө хорооны хурал дээр гэрчээр үг хэлж байсан оюутан Фукасэ урьд шөнө дундаас хойш амиа хорлон үхжээ. Сэтгэлээ дийлсэнгүй.

	
ДОЛООДУГААР БҮЛЭГ

	Бямба гарагт Тоёхико Савада намайг «Мерседес»-ээрээ хорооны сүүлчийн хуралдаан дээр аваачив. Улс төрийн бодлогоч ер нь юу ч тодорхой илэрхийлдэггүй нүүрэндээ гайхшаа барж дургүйцсэн байдал илтгэн ганцаараа ярих мэт:

	— «Зүүн» оюутнууд яасан эмзэг зантай улс вэ. Сайн бодоод үзвэл хүүхдээрээ байгаа амьтад юм даа. Ертөнцийн тухай ойлголтоо Мао Цзэдунээс авсан, дутсан онгойсноо марксизмаас авч нөхсөн улс юм. Тэгэхлээр эмзэг байх нь аргагүй гэснээ нулимсандаа улайсан нүдээрээ намайг харав. Огт санаандгүй юм болжээ.

	— Чамд буруу огт байхгүй. Залуурчдыгаа хэрцгий улс гэвэл гэг...

	Цус, нулимс хоёр нь эрүүл саруул ухаантай салаавчилж байдаг нь энэ улс төрийн бодлогочийн зан билээ. Би өөдөөс нь ажиг ч үгүй харлаа. Митихико Фукасэ амиа хорлосонд миний санаа өчүүхэн ч зовоогүй. Харин хязгааргүй цөхрөх байдал буй болов. Өглөөний хуурай салхинд омголтсон уруулаа хөдөлгөн тэр цагдаа Митихико Фукасэг биеэ буудчихсан гэхэд би баахан үүлгэртсэн л юм. Тэгснээ хоосон хөндий болсон зүрх маань цөхрөлөөр дүүрэв. Митихико Фукасэг улс төрийн бодлогоор хөөцөлдөж байгаа шинэ маягийн залуу гэж боддог байсан Митихикогийн номхотгошгүй зоргод нь орж бууж өгдгийнх нь нэг болох нь гэж гуниглан ёрлож байсан юм. Гэтэл тэр маань над шиг амархан гутарч айж хулчийдаг хүн болохоос, улс төрийн бодлогоч биш байж. Над шиг л хүн байж гэж одоо би бодож байна. Харин тэр амиа хорлож би амьд үлдсэн байна. Зүүрмэг толгойд маань лүгхийх шиг болов. Тэгэхлээр надаас дор амьтан байжээ. Би тэр хогийн шаард тамлуулснаа таг дарж байсан болохоор намайг жигшүүртэй доромжлуулснаа хэлж чадахгүй нь гэж бодоод тийнхүү бид хоёрын хүч тэнцэж байсан байна. Тэгтэл намайг зүрх гарган, жигшүүртэйгээр доромжлуулснаа яримагц өнөөх тэнцвэр алдагдаж тэр этгээд өөрийнхөө зохиосон зэвсгээс айж амиа хорложээ. Тэр шаар амьсгаа хураахынхаа өмнөхөн тарчилж байхдаа «Миний бодлоор өөгүй хүн гэдэг чинь тэрүүн шиг тийм ичгүүргүй хүн байх ёсгүй. Аймаар хүн. Надаас ч ичгүүргүй хүн...» гэж шивгэнэж байсан байж магадгүй.

	Тоёхико Савада надаас нүүрээ буруулан хөмхийгөө зуугаад хөмсгөө зангидан бодолд дарагдав. Улс төрийн бодлогоч, Митихико үхсэнээр муу нь юу вэ? сайн нь юу вэ? гэж цэгнэж буй нь эргэлзээгүй. Цэгнэхдээ бүр нарийн цэгнэж байна л даа.

	Улсын хурлын ордны дэргэд хүрч машинаас гарахад улс төрийн бодлогочийн өнөөх гунигласан байдлаас юу ч үлдээгүй харин ч дотроо багтаж ядсан дайчин янз нь дахин сэргэчихсэн байв. Нүд нь гялалзаж байна.

	Наоси Омори, хорооны хуралдаан дээр гэрчийн этгээд болж ирсэн нь огт санаандгүй юм болов. Түүнээс гадна үүнийг эс тооцвол сүүлчийн хуралдаан нь Тоёхико Савада бид хоёрт хамгийн ашигтай болж бидний бүрэн ялалтаар шувтарлаа.

	Хуралдаан эхэлмэгц Наоси Омори үг хэлэхийг гуйв. Тоёхико Савадаг энэхүү хэргийг цагдаагийн газар шилжүүлэхгүй гэж амласан үгнээсээ буцав гэж зэмлэв. Тийм учраас ч Митихико Фукасэгийн амь насыг Тоёхико Савада хариуцах ёстой гэж бас мэдэгдээд цаашдын мэдүүлгээс эрс татгалзав. Энгийн хүмүүсийн суудал пиг дүүрэн байсан боловч Наоси Омори үг хэлэхэд ганц ч хүн алга ташсангүй нь туйлын гайхалтай байв. Ерөнхийдөө Наоси Омори чулуугаа ёроолгүй худаг руу шидэх шиг болов.

	Тоёхико Савада, тэнүүлчийг хараахан олоогүй байна гэж мэдэгдээд улс төрийн зөвлөгөөн хийхийн тулд хуралдааныг түр засварлахыг шаардав. Сөрөг намын төлөөлөгчид өшөө бодож энэ саналыг нь няцаав. Ямар ч болтугай Митихико Фукасэгийн үхсэн явдлыг тэд өөрсдийн ялагдал гэж үзсэн бололтой.

	Тэгэхлээр нь Тоёхико Савада ууч сэтгэл гарган хорооны ажлыг шувтарснаар тооцож оюутнуудыг шүүхэд шилжүүлэх бодолгүй байна гэдгээ мэдэгдэв. Бид угаасаа оюутнуудын эсрэг хэрэг босгох бодол өвөрлөөгүй харин оюутны хөдөлгөөний хүнлэг бус чанарыг л харуулах гэсэн юм гэж хэлэхэд олон түмэн дуугүй байв. Савадагийн мэдэгдлийг дэмжиж буй нь мэдээж байлаа.

	Боловсролын хэрэг эрхэлсэн хороо ажлаа ингэж дуусгасан бөгөөд түүний гол нь Тоёхико Савада бид хоёрын оруулсан асуудал байлаа. Сүүлийн үед олны дотор Наоси Оморийг халахыг уриалсан ухуулах хуудас хаях болжээ. Наоси Омори нэг тийм хуудас бөхийж аваад уншлаа. Намайг харж байхад мань хүн хэнэггүй л харагдаж байлаа. Тэгснээ хүн пиг дүүрсэн хонгил руу шургалан бараа нь харагдахаа болив. Урьд би Митихико Фукасэг Наоси Оморигоосоо илүү зоригтой эр гэж үздэг байсан цаг бий. Гэтэл одоо чухам Наоси Омори л хэнэггүй янзтай, өөрт нь дайсагнагч олон хүн пиг дүүрсэн тэр хонгил руу орлоо. Митихико Фукасэ шиг зүгээр л амиа хорлочих хүн биш байжээ. Одоо Наоси Омори миний атаат дайсан болсныг би эргэлзээгүй мэдэж байлаа. Энэ утга санаагаар бол Митихико Фукасэ сэтгэл санааны хувьд сул тэнцвэргүй, надтай нэг ертөнцөд амьдарч байсан хүн юм. Тэр бол буурь суурьтай тодорхой хөдөлгөөний удирдагч биш, харин хийсвэр, магадгүй хоосон мөрөөдөн сэтгэдэг балчир амьтан байж л дээ. Орчин үеийн ертөнцийн хүйтэн цэвдэг үнэн байдлыг даван туулж чадалгүй Макиавеллийн хүний сэтгэлгүй чанарын хуягийг өөртөө хэдэрсэн ажээ. «Баяр баясгалан, гаслан зовлонгийн аль алиныг мэдэхгүй хүн болох сон» гэж тэр дахин дахин хэлдэг байжээ. Тэр үгийнх нь жинхэнэ учир утгыг би одоо л дөнгөж ухлаа. Тэр бол эзэрхэн захирахын шунал, өөрийгөө хөнөөхийн шунал хоёр эвсэн орогнож байсан ёрын хулчгар хорлонтой аймхай амьтан байжээ.

	Наоси Омори, Митихико Фукасэгээс зүйрлэшгүй хүчирхэг хүн юм. Чухам тийм хүн миний хамгийн заналт дайсан болох нь ээ. Араас нь харахад ч мань хүн, хүн гэсэн нэрээ ар өвөртөө өөрцгүй ил харагдахуйцаар хадгалдаг юм байна гэж би арга буюу зөвшөөрөн хүлээхэд хүрч байлаа. Бас суманд зориулсан гархин хуяг ар нуруун дээр нь буйг ч олж үзлээ. Байгууллагаасаа түүнийг хөөсөн тэр хэнхгүүд ёстой мал...

	Харин Тоёхико Савадаг маанаг хүн гэж болохгүй. Машинаар гэр лүүгээ явах зуур над ингэж хэлсэн:

	— Мятаршгүй зоригтой залуу, буулгүй байсаар өнгөрдөг байна шүү. Хүчтэй хүн. Хүчтэйгээ өөрөө ч мэдэж байна. Зэвүүн амьтан.

	— Нээрэн хүчтэй юм гэж би атаархангуй сөөнгөтөн дуугарав.

	— Чамд ч ичих юм алга л даа. Цаадах чинь морь шиг л тэнхээтэй эр. «Зүүнийхэн» түүнийг дэмий авч хаясан байна. «Зүүнийхэн» хэзээд тэгж байдаг улс, жинхэнэ хүчтэй хүнээ алдаж оронд нь гуравдугаар зэргийн амьтад тавьдаг л даа.

	— Та ер нь яах гэж тэр хороог хуралдуулсан юм бэ? Ер нь яах гэж улс төрийн бодлогоор хөөцөлдөх болсон юм бэ? Та ер нь ирээдүйд итгэдэг гэж үү?

	Миний чин үнэнээсээ ярьж байгааг өвгөн гайхах шиг болов. Тэгээд өнөөх л жишимгүй царайлдаг янздаа орж намайг шаргааж эхлэв.

	— Над мэтийн ийм өвгөнд ирээдүй байж болох уу? Ирээдүй гэдэг чинь тодорхой бодитой өглөө гэсэн үг. Энэ бол ирээдүйд итгэсэн ч итгээгүй ч хөгшин хүний гар хүрэхээсээ өнгөрсөн өндрийн оргил дээр байгаа гоо сайхан цэцэг эсхүл баас юм. Тэгэхлээр тодорхой юмны тухай л ирээдүй гэж ярьж болно. Чи энэ тухай боддог юм уу? Маргаашийн өдрийн тухай? Ирээдүйн тухай? Чи их сургуульдаа буцаж очмоор байгаа юу? Аль эсхүл улс төрийн бодлогын намгаас хөлөө суга татан гарах хэцүү болчхоод байна уу? Миний бодлоор бол чамд хоёр зам байна: нэг бол хэмх дэлсүүлсэн их зантай нохойныхоо найз нь дахин болох, үгүй бол миний нарийн бичгийн дарга болж таваг дээрх хорны шавхрууг долоох ийм л хоёр зам байна.

	Би жуумалзан дуугүй байлаа. Алийг нь гэж сонгож хэлэх шийдсэн юмгүй байв.

	— Миний нарийн бичгийн дарга бол. Гараашны дээрх давхартаа суу гэж улс төрийн бодлогоч ажил хэргийн чанартай хэлж, намайг дахин Наоси Оморитой нөхөрлөх гэж явахгүйг мань хүн одоо сайн мэдэж, — Энэ намар би Токиогийн амбан сайдын тушаалд нэрээ дэвшүүлнэ, чиний туслалцаа хэрэгтэй болно. «Зүүнийхнээс» нэр дэвшүүлсэн хүнийг ялахын тулд залуучуудын дэмжлэг авах хэрэгтэй байна. Сонгууль бол орчин үед албан ёсоор зөвшөөрсөн цорын ганц тулалдааны хэлбэр. Бид ялна, тэгвэл чи нугаршгүй зоригтон гэж хуурамч бодолд автан яваа залуу социалистуудын төөрөгдлөөс ангижирна. Чамайг замаа алдаж завхайрсан Икукотай үнэхээр сууж болно гэдгийг үгүйсгэхгүй байна. Намайг чамд сайн сайхан юм хийх гэсэндээ биш гэж бод гэхдээ эцгийн сэтгэл яана гэх вэ, эцэг хүний л тэнэг хайраас болж буй хэрэг шүү дээ.

	Би ч гэсэн бас л тайлбартайгаар хаяагаа манаж ярих хэрэгтэй болж байв. Миний үг ч гэсэн ганц таны сайн сайхныг бодсон хэрэг биш гэх ч юм уу, нэг үг хэлэх ёстой болов. Зуны эхний тэр нэгэн өдөр ямар ч үг хэлсэн төмөрт нь цуурайтахуйц хамгийн сүүлийн үеийн хийцтэй гоё «мерседес» дотроо хүн үнэмшихийн аргагүй эгээ л зүүд зэргэлээ шиг тийм чин үнэнч байдалтай үг хэлсэнд нь сэтгэл хөдөлмөөр болж билээ.

	— Би дуртайяа таны нарийн бичгийн дарга болъё.

	— Сэтгүүлчидтэй уулзсанаас хойш бид сүрхий ялалт хийжээ гэсэн сэтгэгдэл надад төрлөө. Энэ бол бидний тухай тэд нааштай бичнэ гэсэн үг. Үхэгсдийн тухай дуугүй байна гэсэн үг! Үхсэн хүнээр дэнчин тавих тийм тэнэг мал гэж байхгүй биз дээ, аа? Тэгэхлээр чамайг миний нарийн бичгийн дарга боллоо ч гэсэн сонинууд шуугихгүй. «Акахата» яахыг бүү мэд. Бас байлдаж буй Японы Нийгэмлэгийг троцкий хандлагатай гэж коммунист намын зоригтой удирдагчид нэг биш удаа хэлж байсан, тэгэхлээр тэд энэ Наоси Оморийг дэмжих гэж явахгүй л дээ.

	Тоёхико Савадагийн урьдчилан хэлж байсныг радио, телевиз, сонин, долоо хоног тутмын сэтгүүлүүд бараг бүрмөсөн нотлов. Тэд биднийг дэмжсэн гэж хэлж болохгүй гэх нь ээ ямар ч гэсэн оюутан амиа хорлож үхсэний гэм бурууг надад тохох гэсэн өгүүлэл, нэвтрүүлэг үзэгдээгүй билээ. Соёлын дэвшилт зүтгэлтнүүд ч бидний тухай ярихаа болив. Тэд заагийг нь давж гарлаа гэхэд улс төрийн бодлогын өтгөн шавар хана байгааг сүрхий мэдэрч байжээ. Оюутнууд ч гэсэн улс төрийнхөө довтолгооны хурц үзүүрийг биднээс алгуур холдуулж байлаа. Их сургууль дээр биднийг эрс эсэргүүцэн орилолдох нь гайгүй болжээ. Энэ бүгдийн улмаас би урьд аливаа сүрт жагсаал бол оюутан тус бүрийн санаа бодлыг тусган хар аяндаа гарч ирдэг гэж боддог байсан тэр дээр үеийнхээ бодлыг анх удаа шүүмжлэлтэйгээр үзэхэд хүрсэн билээ. Харин одоо тухайн тохиолдол дахь хамтын үйл ажиллагааны чигийг цөөн тооны удирдах хүн яаруу хуумгай шийдсэн болохоор иймэрхүү ч байж болох юм гэж ойлгов. Тэгээд одоо тэр бүлэг, улс төрийн бодлогоч бид хоёрыг сонирхохоо больсон үед Наоси Оморигоос ч буруу харж биднийг ч гэсэн дайсагнан үздэг байсан оюутан нар онц анзаарахаа больсон байна. Гагцхүү хов живийн чанартайгаар сонирхох сониучлан ажих байдал үлджээ.

	Митихико Фукасэгийн амиа хорлож үхсэн эвгүй явдалтай намайг холболгүй, харин ч «алба тушаалд гялалзан дэвшсээр одоо мөдхөн улс төрийн бодлогочийн охинтой суухыг завдаж буй бөгөөд оюутны хөдөлгөөнд оролцож байсандаа гэмшсэн нэгний» тухай нэвтрүүлэгтээ магтан дүрслэх радио-телевизийн компаниуд ч байлаа. Хувийн компаниуд, юуны өмнө, зарлалаа нэвтрүүлэн сурталчилдаг том том компанийн дэмжлэгтэй ихэд нэртэй болсон телевизийн программ, ер нь наймаа панзны шинжтэй байдаг нь илэрхий болсон тийм компаниуд л тэгж нэвтрүүлж байлаа. Най муутайн улмаас олонд тоогдох нь ахидаггүй долоо хоног тутмын сонин сэтгүүлийн хувьд гэвэл тэр адгийн муу хэвлэлийн газрууд миний биеийг сул дорой зориггүй хулчгарынхаа улмаас оюутны хөдөлгөөнд татагдан орсон хамгийн эмгэнэлт явдалтай олхиогүй эр хүн хэмээн дүрсэлж байв. Ний нуугүй хэлэхэд тэр бүхнийг уншихыг нь уншиж сонсохыг нь сонсож байж л би өөрийнхөө тухай анх удаа үнэнийг мэдэж авсан юм. Гэсэн ч хувиа хичээх чанар маань санаж явахыг хүсээгүй юмаа мартахад тус болсон юм аа.

	Чухам тэр үед би юу болж буйг сүүл сүүлдээ задлан шинжилж чадсан. Тоёхико Савадагийн нарийн бичгийн даргын хувьд албан үүргийнхээ дагуу Америкийн Нэгдсэн Улсын телевизийн сурвалжилгад санал болгосон задлан шинжлэх аргыг түшиглэж байж тэгж чадсан юм л даа.

	Улсын хурлын депутатын нарийн бичгийн дарга миний гол ажил гэвэл олон нийтийн мэдээллийн хэрэгсэл ба нийт улс төрийн зүтгэлтнүүдийн, ялангуяа депутат Савадагийн харьцааны тухай материалыг англи, франц хоёр хэлээр ном хэвлэлээс шүүж олж байх үүрэгтэй байлаа. Том жижиг, хамгийн ялихгүй жижиг тэмдэглэлийг ч хамаагүй бүгдийг нь хайчлан авч долоо долоо хоногоор тойм бичиж өгдөг байв. Улс төрийн бодлогоч маань, олон нийтийн мэдээллийн хэрэгслийг талдаа татан авч зэвсэг болгон ашиглаад толгой эргэмээр их амжилт олох хэмээн чармайж байлаа.

	Телевизийн талаарх үйл ажиллагааны тухай мэдээ сэлт үзэж байгаад «минорный16» гэсэн үг олж үзлээ. Телевиз үүсэх цагаасаа зарлалын хэрэгсэл болохоос урлагийн хэрэгсэл биш байв. Зарлал өгөгч нар бараагаа борлуулахыг л сонирхохоос биш алсдаа худалдан авч болох хүмүүстэй холбогдсон драмыг хайхардаггүй байжээ. Алсдаа худалдан авч мэдэх хүмүүст минор программ үзүүлж тийнхүү худалдан авах хүслийг нь бууруулах явдлыг зарлал өгөгчид огт хүсэхгүй. Тийм учраас телевизийн программ нь хэзээд мажор17 бөгөөд итгэл бадрангуй байх ёстой». Ингэж зурагт радиод зориулан бичдэг америкийн бололтой уур хүрсэн нэг жүжгийн зохиолч сэтгэн бодсон байлаа

	Би баригдаж тамлуулж байсан, намайг тарчлааж байсан зандалчин амиа хорлосон энэ явдал бол минор программд л багтах ажээ. Гэвч энэ явдлыг ашиглан өөрийнхөө бараа таваарыг олигтойхон гүйлгэхийг хичээж байсан нэг нь миний амьдрал, үзэл санааг мажор байдлаар дүрслэхийг чармайж байлаа. Намайг улс төрийн бодлогочийн охинтой суух гэж байна гэдгээр л тэд гул барьж эхэлжээ. Харин уншигч олны сонирхлыг л татах гэхээс биш ямар нэг таваар борлуулах гэж зориггүй олонд ихээхэн тардаг сэтгүүлийнхэн нь намайг минор хөгжмийн аяд бүжиглэдэг циркийн баавгай болгон хувиргажээ.

	Миний залуу нас үнэндээ ч минор байж дээ гэж бодов. Ер нь залуучуудын маань амьдрал жол юм даа. Би Икуко Савадатай суулаа ч гэсэн жол залуу, жол хүүхэнтэй гэрлэж буй хэрэг. Жол гэрлэлт. Нөгөө залуу-хуурамч-Жери Луис, манай жол гурвалжныг байгуулахад нэг тал нь болно.

	Харин улс төрийн бодлого хөөцөлдөн яваа би бол улс төрийн алба тушаалын шатаар өгсөх санаатай зүтгэж буй хүн. Би өөрийгөө таваар болгон худалдмаар санагддаг. Өөрөө өөрийгөө зарлан сурталчилж үнэ хүргэхийг бодох ёстой ажээ. Боловсролын хорооны хурал дээр хууль бусаар баригдан зовж байсан хүний хувьд очиж байж миний бие хэвлэлийн газруудад өөрийн зохих үүргээ гүйцэтгэж өөрийгөө жол амьтан гэдгээ илт харуулсан билээ. Үүнийг эцэс болгож болох л юм. Улс төрийн тавцан дээр эхнийхээ алхмыг хийхийн тулд өөрийгөө бараа таваар мэтээр мундаг хэрэгслээр мэдэгдэх хэрэгтэй байв. Намайг худалдан авах сан гэх хүсэл шуналыг зохих хүмүүст бий болгох хэрэгтэй юм.

	Тоёхико Савада ойр дотно холбоотой байдаг телевизийн нэг компанийн захирал болох санаатай байгааг нь олж мэдлээ. Тэгээд ч би санаа шийдлээ. Дагаж очоод л тэр компанид нь орж өөрийгөө мундагхан зарлаж гардаг хэрэг гэж бодлоо. Америкийн телевизийн тэр жүжгийн зохиолын зохиогчийн үзэл зөв байдаг юм бол намайг телевизийн дэлгэцэн дээр мундаг үг хэлсээр мундаг царайлсаар гарч ирэхэд бараа таваар нь нүд ирмэхийн зуургүй борлох учраас зарлал нийтлүүлэгчид ярвайлдахгүй. Би ч гэсэн өөрийгөө үнэд хүргэж чадах юм даа. Тийм программд би жишээ нь иймэрхүү үг хэлж болно: «Тухайн үеийн хэрэг явдал. Залуу үеийн төлөөлөгчийн тайлбар яриа. Залуучуудтай хийсэн ярилцлага». Жол залуучуудаар халдварлаж гүйцсэн Япон оронд миний бие цөөн тооны, магадгүй ерөөсөө ч байхгүй тулхтай залуучуудын дуу хоолойг эрэн сураглах болно. Миний программ зурагт радио үзэгч бүхэнд асар их сэтгэгдэл төрүүлж өөрийгөө зад зарлаад өндөр үнээр зарчхаж чадна.

	Анхандаа миний санаа хоосон мөрөөдлийн хүрээнээс мултарч чадахгүй байлаа. Харин Тоёхико Савада телевизийн компанийн удирдлагад жинхэнэ орсон цагт тэр маань хоосон мөрөөдөл байхаа больсон. Наана хэлэхэд, түүнийгээ яаж довтолгооны тодорхой төлөвлөгөө болгодог билээ гэж бодох болсон юм аа.

	Би таарах аятайхан цаг үеийг тэвчээртэй хүлээх болов. Боловсролын хэрэг эрхлэх хороо намайг зарлаж өгсөн шүү дээ. Би бол нэгэнт хэн бүхний үл таних хүн биш болоод байсан цаг. Хов живд дуртай улс лав л нэг жилдээ миний нэрийг мартахгүйгээр болсон дог. Байдлыг ашиглаж аятай тохиолдлыг хурууныхаа салаагаар алдаад тавьчихгүйг л зорих хэрэгтэй байлаа. Тийм аятай тохиолыг надад улс төрийн бодлогоч бүрдүүлж өгөх ёстой байсан.

	Тийм тохиолдлын тухай ярихынхаа өмнө би, хороон дээр бидний ялалтыг эсэргүүцсэн царайдсан тийм нэг дуу гараад байсныг хэлэх хэрэгтэй байна. Тэр дуу надад хэвлэлийн газраас ч радио буюу телевизээс ч ирээгүй, тэр бол ганц хүний дуу байсан юм. Одоо санахад тэр бядгүй жингэнэсэн дуу миний дотор нохойн биед шигдэн наалдсан хачиг мэтээр гүнээ шигдэж миний санаа бодлоос хэзээ ч үл гаран ямагт загатнуулж байх болжээ.

	Хорооны ажил дууссан үдэш, орой болсон хойно Икуко Савада гараашны дээд давхартаа намайг байхад нэг цахилгаан авчирч өглөө. Улс төрийн бодлогочийн охин түүнийг утсаар хүлээн аваад хатуу харандаагаар гаргац муутай бичсэн байлаа:

	«Дүү минь чи, өөрийгөө доромжилсон хүнийг амиа хорлох ёстой гэж үнэнээсээ бодож байна уу? Одоо зовсоор байна уу? Хариу».

	Инээдтэй юм болж нулимс унагахгүй байж хэрхэн болох вэ? Тэр ах гэгч хүн усан тэнэг байх гэж би бодлоо. Икуко Савадаг хараад гашуудалтайгаар инээмсэглэхийг оролдсон боловч улс төрийн бодлогочийн охин намайг тоосонгүй, миний инээмсэглэлийг ч тоохгүйгээ харуулж царайгаа нэгмөсөн хормойлон яаралтайгаар ингэж хэлэв:

	— Чамайг ийм юманд цохиулж ганцаардмал байдалтай болно гэж санасангүй. Уучлаарай, уучлаарай.

	Инээмсэглэл тодорч байсан газар маань нулимсаар дүүрч эхлэв.

	 

	 

	Тоёхико Савадагийн гэргий Сигэру, намайг гэртээ үдийн зоог иднэ үү гэж Икукогоор хэлүүлсэн байв. Энэ бол борооны улирлын эхэн үед болсон явдал бөгөөд тэр зун байн байн хүчтэй үер болдог байлаа. Тэр үед миний бие Тоёхико Савадад олон нийтийн мэдээллийн хэрэгслийн талаарх материал цуглуулдаг тусгай нарийн бичгийнх нь даргын үүрэг гүйцэтгэж нэлээд амжилт олж байсан болохоор тэр авгай янз нь надтай ажил хэргийн талаар ярилцах гэсэн бололтой.

	Би гэнэтхэн биеэ барьж чадалгүй өнөөх зангаа гаргуузай гэж бодоод ганцаараа: «Бодоод байх нь ээ, Сигэру Савада, охинтойгоо сууж магадгүй залуу хүнийг сорьж шалгах гэж байгаа байх, гэхдээ би тэр авгай надтай ажил хэргийн талаар ярилцах гэсэн шалтгааныг олох нь илүү чухал. Тэгээд нэгэнт Тоёхико Савадагийн нарийн бичгийн дарга болохоор гэргийтэй нь уулзахаас дөлж болохгүй» гэж биеэ ятгав.

	Савадагийн гэрт гараашных нь дээд давхарт өдөр тутмын амьдрал хөөхийн зэрэгцээ боловсролын хороонд гэрчийн этгээд болон өдөр тутмын эгэл бус амьдрал хөөцөлдөж байсан боловч, бас Икуко Савадатай дотно, Тоёхико Савадатай өөртэй нь байнга уулзаж байсан мөртөө тэр айлын амьдралд би гүнээ нэвтрэн орлоо гэсэн бодол огт төрөхгүй байлаа. Тэр айлын эзэгтэйтэй уулзаагүй байсан маань тэгж санагдахын цорын ганц шалтгаан байсан мэт санагдана.

	Сигэру Савада, улс төрийн бодлогочийн эрхлэхээ больсон ажлыг өөртөө хүлээх болсон учраас гэр бүлээ эд агуурсын талаар хангаж байх ажил оногдож, ямар ч болтугай, гаднаас нь харахад тийм байдалтай болжээ. Хоккайдо дахь Саппоро хотын захад оршдог «Савадагийн хөнгөн металл» гэдэг үйлдвэр Сигэру Савадагийнх байжээ. Солонгосын дайны үеэр их бууны сум үйлдвэрлэж олсон мөнгөөрөө шинэчлэн байгуулж орчин үеийн тоног төхөөрөг бүхий болгосон үйлдвэр нь одоо хөдөө аж ахуйн машин гаргадаг болжээ. Хоккайдо дахь шинэ «Хөдөө аж ахуйн машин» пүүс нь «Савадагийн хөнгөн металлаас» төрсөн үйлдвэр юм. Пүүс нь амжилттай хөгжиж байсан боловч префектур болон Тоёхико Савада хоёрын бүтээгдэхүүнээ борлуулах талаарх тохиролцоо нь цэвэр наймаа биш хээл хахуультай холилдсон бузар ажиллагаа юм гэсэн жиг жуг яриа гарсан байжээ.

	Сигэру Савада нэгдүгээр сарын турш шахам Хоккайдод байсан нь миний түүнтэй одоо хүртэл уулзаж байгаагүйн нэг шалтгаан болсон юм. Гэвч би тэр авгайгаас айдаг, бас үзэж чаддаггүй байсан болохоор зориуд буюу зориуд биш ч гэсэн учрахаас бултаж байлаа.

	Кобе дахь зочид буудалд байхдаа гар буу шиг хүнд харилцуураас Тоёхико Савадагийн: «...за яах вэ, эхийг нь ятгахыг оролдъё» гэж хэлж байсан үгийг сонссон цагаас миний тийнхүү айх, үзэн ядах зэрэгцэх болсон юм. Бас өөр нэг шалтгаан байлаа. Охиных нь гэрийн багш болж сүүлдээ тэдний гараашны дээд давхарт очиж сууж байсан тэр үед Сигэру Савада намайг огт тоож байгаагүй юм.

	Хороонд болсон явдлаас хойш миний биеэ өмөөрөх ихсэж шалихгүй юманд ч эмэгтэй хүн шиг жигтэйхэн эмзэглэдэг боллоо. Сигэру Савада надтай уулзахыг хүсдэггүй юм байна гэж бодохоос л би эднийд доромж байгаа хүн юм гэж онцын шалтгаангүйгээр ичих болсон. Энэ байшинд чинь Сигэру Савада надтай зэрэгцээд л байгаа гэж гараашны дээд давхрын өрөөндөө хэвтэж байхдаа бодмогц биеэ өмөөрч шүдээ зуудаг болсон билээ. Тэгж доромж санагдан ичиж зовон цээжинд гал ноцох шиг болж ирэхэд нь Сигэру Савада надтай уулзахгүй байгаа нь учиртай байх, юу гэвэл, Тоёхико Савада бид хоёр боловсролын хорооны ажилтай, үнэндээ бүслэлтийн байдалтай байгаа болохоор аргагүй байгаа биз ээ, харин хамаг асуудал нэг тийш болж хэвийн байдалд орсон цагт намайг гэртээ урих биз хэмээн өөрийгөө тайвшруулдаг байлаа.

	Тэгж тэгж тийм урилга ирмэгц нүүр царай маань миний бодлыг илчилж орхих бол уу гэж айснаас хамаг бие зарайв.

	Сигэру Савада намайг гэртээ урьсангүй. Тамура гудамжинд байдаг нэг хятад ресторанд урьсан байлаа. Тэр орой усархаг бороо цутгаж байв. Хүмүүс сониучилж шохоорхсон шинж огт үгүй чулуун царай гарган бороог ч тоохгүй яаран явцгаана. Хятад рестораны үүдэнд асар том лимузин машин зогсоно: Сигэру Савада ийш тийш явахдаа пүүсийнхээ машиныг унадаг байв. Жолооч нь суудал дээрээ хэвтээд сэтгүүл уншиж байна. Ихэс дээдсийн хүрээлэнгийнхэнд зориулсан клуб мэт санагдсан тэр ресторанд орсноос жолоочтой нь хамт гадаа үлдмээр санагдаж билээ. Сүүлийн үед болсон үйл явдлууд миний сэтгэлийг түгшээж, хүнийрхэх санааг нэт болгож, миний үйлдэж буй ажил маань миний өөрийн дурын ажил биш бусдын түлхээсээр л болж буй мэт санагдах болжээ. Тэр ч бүү хэл заримдаа гар хөл маань ч захирагдахыг больж минийх биш болсон мэт санагдана. Энэ бүхнээс болоод би тэсэх аргагүй байдалтай болж байв.

	Икуко намайг Сигэру Савадатай танилцуулахад тэр авгай намайг нөхөрсгөөр өчүүхэн ч зовсон шинжгүйгээр мэлийтэл харж байлаа. Ануухан хэвээр байгаа тэр авгай намайг мууран нүдээрээ сээтэндүү янзтай харахад нь надад тийм ч эвгүй биш байсан бөгөөд харцанд нь аль болохоор ая тал өгмөөр санагдсан маань хачин юм шүү. «За та юу идэх вэ? Юунд дуртай вэ дээ?».

	Би хоолны цэсийг яаран үзээд аймхай ч юм шиг дуугаар:

	— Далайн мөгөөрс гэлээ.

	— Аа, чи чинь дүрслэлээр сэтгэж байна. Тэнгист шумбаж байгаад биед нь хүрвэл хатгадаг амьтан. Идвэл хоолны дуршил бий болно гэж бодож байх шив дээ гэж Икуко хэлэв.

	Миний ар шил рүү халуун төмрөөр цоргих шиг болсон тул толгойгоо гудайлгалаа. Энэ хүүхэн намайг дахин ингэж дайрвал суудлаа орхиод өнөөх муу ядуу нийтийнхээ байранд очих юм хуна.

	Сигэру Савада улс төрийн бодлогочоос нэлээд залуу, илүү хөгжөөнтэй хүн болох нь тэр дороо мэдэгдэв. Загас шиг барилгүй, сээтэгнүүр, тун царайлаг авгай. Нүүр нь улаан ягаанаар бутарсан. Энэ гахай шиг Тоёхико Савадатайгаа өвөртөө ороод хэвтэж байхыг нь үзэх сэн.

	— Хувь нийлүүлсэн тэмдэгтийн ханш нэмэгдсэн гэл үү, сонссон уу? гэж Икуко асуув.

	— Би компанийн ерөнхийлөгч, чи мэдэж байгаа.

	— Үнэ өндөртэй байгаа дээр нь миний нэр дээр бичсэнийг чинь зарчхаж болох уу?

	— Үгүй болохгүй. Ашиггүй юм болно. Аав чинь Тайваньд очих гэж байгаа, тэр цагт үнэ нь бүр ч их нэмэгдэнэ.

	Тэднүүсийг тийнхүү мөнгөн тэмдэгтийн тухай хоорондоо ярилцаж байхад би улам ч их ганцаардмал байгаагаа мэдэрч байлаа.

	— Тайвань ямар хамаатай юм?

	— Чан Кайшийн хатагтай хээнцэр гоё зочид буудал бариулж байгаа. Коммунист Хятадыг чөлөөлөх санаагаа орхиод зочид буудлын эзэн болохоор шийджээ. Бид чинь сэрүүцүүлгийн сэнс нийлүүлдэг, чи мэдэж байгаа биз. Тийшээ явахлаар биднийг ашигтай гэрээ хэлэлцээр байгуулж байна гэж ойлгоод хувь нийлүүлсэн тэмдэгтийн эзэд үнийг нь нэмэх гэцгээх болно.

	— Өө! гэж Икуко Савада над руу харснаа: — Чи чинь ёстой сайн хүү юу даа, виски амандаа ч хүргэдэггүй юу?

	— Тийм ээ, гэж би сөөнгөтөн хэлэв. Сигэру Савадагийн дуу дуулах мэтээр уянгалуулан ярих гоё аяст нь би дарагдахын дээр бас хувь нийлүүлсэн тэмдэгтийн талаар ярилцахад нь ганцаараа падгүй үлдэхийг хэлэх үү, дургүй хүрч зүрх өвдөх шиг болж байлаа. Сигэру Савадад эвгүй юм бодуулж орхиузай гэсэндээ виски ч уусангүй. Баян хүмүүс гэдэг ийм л байдаг байна.

	Гэсэн ч би рашаанаар шингэлсэн вискинээс ганц балгачхаад дээгүүр нь хөвөх мөсийг нь хавиралдуулж байлаа. Виски архи гүзээлзгэнийн үнэртэй байна уу, үгүй юу гэдгээр л амтыг нь мэддэг юм. Хэхэрсэндээ би баахан зовсон боловч төдхөн овоо зориг оров. Яаж ч оролдоод ихэс дээдсийнхнийхэн шиг байж чадахгүйгээс хойш яадаг юм гэж бодсондоо дажгүй өнгөрөөсөн ч байж болох шүү дээ. Гэсэн ч ядах нь ээ хэхэрдэг маань юу билээ. Нарийхан хэрчсэн сонгино, хачирласан зэрлэг нугасны шарсан махнаас нь харцсын ёсоор шарвин мэт ороож, шошийн исгэлэн шүүсээр хачирлаж байгаад л идэж байлаа. Гүзээлзгэнийн үнэр ч сэтгэлийг жаахан тайвшруулан баясгах мэдэрц төрүүлж байв.

	— Улс төрийн бодлого, үзэл суртал гэхчлэн хөөцөлдөхөө болиод коммунист ч бай Хятадад очиж бээжин маягаар болгосон үзэл сурталтай ямар ч хамаагүй, нугасны мах идвэл аятайгүй юу. Ай даа, хэрэв... гэж Сигэру Савада сүүрс алдан хэлэх бөгөөд сэтгэл нь сэргэж, гоо үзэсгэлэн төгөлдөр, дур сэтгэлийг булаам ажээ.

	— Гонконгд ч гэсэн бээжин маягаар шарсан нугас нь муугүй шүү, шажигнасан хальстай, бид гэр бүлээрээ найрлаж байлаа, санахаас арааны шүлс гоожиж байна гэж Икуко Савада хэлэв.

	— Икуко-сан, шарсан нугасны дэгдээхэйн мах өмнө чинь байгаад л тэр үү гэхээс, шарсан тийм мах байсан гэж бодсоноос хаанаас арааны чинь шүлс тэгэв гээч гэж Сигэру Савада хэллээ.

	Үгүй, тийм биш байх аа. Улс төрийн бодлогочийн охин миний тийм их дуршилтай идэж байсан шувууны махыг жаргалд умбан явахдаа зооглож байсныхаа гэрэл зураг юм уу бэлэг болгон нэхэн санаж байна л даа гэж би бодоод саяхан балгасан вискинийхээ эрчим чадлыг инээмсэглэлийн цэнэг болгон хувиргаад эх, охин хоёр луу баясгалантайгаар харлаа. Надад нэхэн санах юу байх вэ, таваг дээр байгаа юм маань л байлаа. Би ходоодоо хоолоор дүүргэж чадсан цагтаа л бие тавиран тайвширдаг гэдгээ нэхэн санадаг гэхгүй бол өөр ч юу байх билээ.

	— Үгүй, тийм биш байх. Ухаан билгийн үүднээс аваад үзвэл нэхэн санахуй нь таваг дээр байгаа нугасны махнаас дутахгүй бодитой зүйл гэж мөчөөрхөхийг оролдов. Энэ үгээ би, сайхан зан нь яах аргагүй хөдөлсөн хүний байдалтай хэлсэн, тэгээд би чинь яасан ааш сайнтай байна даа гэж өөрөө гайхсан билээ.

	— Ухаан билгийн үүднээс. Энэ тун сайхан хэрэг гэж Сигэру Савада миний үгийг дуртайяа давтан хэлж байгаа нь намайг өршөөн шагнасантай адил санагдаж билээ. Вискигээ ганц амьсгаагаар хөнтөрчхөөд авгайн хэлсэн үгийг сэтгэл зүрхэндээ их ойр авсангүй. Мөс нь хайлчхаад тэр үү, аль эсхүл миний хамар дасчхаад тэр үү, ямар ч гэсэн гүзээлзгэнийн үнэр алга болж тэртээ холоос ирэх дохиолол мэт болжээ. «Гүзээлзгэнийн үнэр, гүзээлзгэнийн үнэр, дохио авлаа! Дохио авлаа!».

	— Нэхэн санагдах хоолны амтыг жинхэнэ бэлэн идэж буй хоолны амттай нийцүүлж зүй ёсоор гоожих шүлсээр дүгнэлт хийхийн тулд амьтны ертөнцөд цэвэр байдлаар нь йог нар шиг орж үзэх ёстой гэж би хэлэв.

	— Ха-ха-ха гэж Сигэру Савада мөгөөрсөн хоолойг нь ямар нэг баясгадаг хийгээр дүүргэсэн мэтээр хамаг биеэ хөдөлгөн хөхөрснөө: — Ингэж л дайны өмнөх сургуулийн төгсгөх ангийн номчирхдог оюутнууд тайлбарлацгаадаг байсан юм гэлээ.

	— Ээж, та тийм нэг номчирхдог залуутай нөхцөөд, тэр чинь хүүхдийн эцэг нь гэж онгирсноо амиа хорлож үхсэн шүү дээ гэж Икуко уурсан хэлээд,

	— Ха-ха-ха. Чамд нэг юм эвгүй санагдав уу даа? гэж Сигэру Савада ямар нэг аар саархан юмны тухай хэлж буй мэтээр нарийхан дуугарч асуув.

	«Баячуул гэдэг чинь ийм л улс байдаг юм байна даа» гэж би дотроо дахин бодлоо.

	Би нүдээ анивчин гартаа вискиний хоосон аягаа эргүүлж суулаа. «Аймаар. Яасан аймаар. Би Сигэруг биширсэн солиотын нүдээр харж байхад охин нь түүнийг алуурчны нүдээр харж байх юм. Гэтэл хариуд нь инээж байх». Рестораны эзэн, албат нараа үгэнд орсонгүй гэж зэвүүцэн, нүүр царайдаа зэвүүцлийн баг өмссөн аятай муухай царайлсаар бидэнд шил виски авчирлаа. Би согтчихоод хоосон аягаа гартаа эргүүлж байсныг эзэн өөрөөр ойлгожээ.

	— Эвгүй юм санагдаж байна уу? Үнэхээр их байна. Надад ч виски. Тэгэхдээ сулруулсан шүү гэж Икуко Савада хэлэв.

	— Виски уух гэж байгаа бол бүр шотландынх нь дээр, би ч гэсэн та нартай ууя.

	Рестораны хэт хэдэр ааштай эзэн хоёр мөрөө хавчгануулан

	— За-за гэж хэлээд гал тогоо руугаа гүйн орлоо. Бидний ширээ, шал газар хөдлөх аяар ялимгүй доргиов. Биднийг үйлчилгээ муу байна гэж үнэлээд л эвгүйцэж байна гэж бодсон эзэн: «Би буруугүй шүү, би буруугүй шүү» гэж хашхичаад байх шиг санагдаж байлаа. Вискинд дулаацсан нүдээрээ бүхий л мэдрэх эрхтнээрээ миний бие орчноо тусган авч тайлбарлаж, шүүмжилж байхад хавчийн мах шиг зөөлхөн улаан дотор маань хуягийнхаа дор нуугдаж байлаа. Би согтуу хавч болчхоод байлаа.

	Сигэру, Икуко Савада хоёртой миний уулзалт тийнхүү дотно байдалтай байсан боловч гаднаасаа аль аль талаасаа харахад төдий л янаг амрагийн шинжгүй байв. Цовоолог, булиа Сигэру Савада сайхан аашилж зогсоо зайгүй чалчих нь түүнд чалчих гэдэг агаар адил чухал агаад Икуко бид хоёр түүнд нь огтхон ч авталгүй виски чадах чинээгээрээ ууж хариуг үг хэлэхдээ ч түгдрэхгүй байлаа. Икуко, эх бид хоёрын хоорондуур гөлийн харах бөгөөд ширэлдсэн үснээс нь хаврын саяхан соёолсон нахиа мэт цухуйх чихээ өөр (эхийнхээ ярианаас огт өөр) нэг зүйлд тавих боловч би түүнд нь санаа зовох ч чадалгүй болтлоо согтсон байсан болохоор гүзээлзгэнийн сайхан үнэр ханхлах ганцаардлынхаа хальсанд л шигдэж байлаа. Бид гурав ширээний тал талд толгой унжуулан тус бүрийн амьдралын тухай бодол болох нь бие биеэ түлхэх гурван туйлтай соронзон гэлтэй. Сүй тавьсан хоёрын болон нэгнийх нь төрсөн эх энэ гурван хүний холбоотон болсон тодорхой жишээт харилцаа тийм ч муу биш ажээ. Намайг ийнхүү сэтгэн Сигэругийн чалчих амыг даган байхад Икуко, хуурамч-Жери Луистэй болзоо хийх гэж босон утасны зүг явлаа. Тасалгааны тэртээ хол буланд утсаар ярихдаа Икуко бидний зүг харах боловч хараа нь хоосон гөлийнө.

	— Телевизийн тухай таны бичсэн зүйлийг би их сонирхож уншсан. Санал болгож байгаа тэр программаа биелүүлэх тодорхой төсөл танд бий юу? Залуучуудад зориулсан сүрхий программ гэсэн биз дээ гэж Сигэру Савада ичиж зовсноосоо улаавтар болсон биш тэгэхдээ эр хүнийх шиг ширүүн болсон царайгаа хуруугаараа базалсаар гэнэт асуув.

	Согтсон байв, дунд зэргийн насны эмэгтэйчүүд согтохлоороо тачаал нь хөдөлдөг зантай.

	— Хуурамч-Жери Луисийг чармаа нүцгэлээд бүжиглүүлбэл ёстой аятайхан болно доо! гэж Икуко Савада жижиг ширээний дэргэд хүрч очингоо хэлэв.

	— Залуучуудад зориулсан телевизийн ярилцлагыг би хэлж байна. Ярилцаж байгаа хүнээ эсхүл тэнэг юм шиг харуулж, эсхүл ганц үг ч хэлж чадахгүй ичимхий бүрэг, дэндүү арчаагүй ямар нэг залуу хүн эрж олоод харуулдаг байсан нь ард түмний дотор байдаг авьяастнуудыг эрж сураглах нь зүйтэй гэсэн байдалтай болгох гэцгээдэг л байлаа. Тийм ярилцлагаа жол түлхүүрээр шийддэг байсан болохоор үр дүн нь уг зохион сэдэгсдийн бодсоноос нь тэс өөр болж төгсөнө. Хөгжмийн программын олхиогүй дуучдыг олхиогүй магтдаг арга нь ч гэсэн өөрсдийгөө олхиогүй болгодог болохоор өөрснөө жол болж байгаа юм. Тийм биз дээ? Миний радио ярилцлага огт өөр байх ёстой. Би бол дороос гарч ирсэн, амьдралын хар ухаан суусан, биеэ атарлахгүй ажиллах юм бол хүн гэдэг чинь жаргал эдэлж чадах юм шүү гэдгийг мэдсэн, түүндээ бүрэн итгэсэн тийм хүмүүстэй л ярилцлага явуулна. Тийм ярилцлагыг сайн талаар уу, муу талаар уу хамаагүй, аль ч байдлаар үзүүлсэн лужир программ болно, сайхан үр дүнд хүргэнэ.

	— Лужир залуус? Тийм улс байх уу?

	— Жолооч байгаад дуучин болсон залууг юу гэх вэ? Ачаа зөөгч байгаад жолооч болсон залуу. Юу ч байгаад юм дээ нэг юм байгаад л ачаа зөөгч болсон залуу хүн, иймэрхүү хүн зөндөө байх шүү дээ.

	— Тийм залуучууд хуучныг баримталдаг, тэд чинь ул үндэс хадгалах хандлагатай байдаг. Одоо үед хамгийн их гүйлгээтэй байгаа «Эдийн засгийн талаарх цагаан ном» тэднийг аригтай хуримтлагчид гэж нэрлэсэн гэж Икуко Савада хэлэв.

	— Хн, үнэхээр лужир залуус. Хуучныг баримтлах үзэлтэй, ул үндэс хадгалах хандлагатай байг, энэ чинь «зүүнийхний» идэвхтэй энэ зуунд хэрэгтэй хүсүүштэй чанар шүү. Таны төлөвлөгөө сайхан төлөвлөгөө юм байна гэж Сигэру Савада хэллээ. Үгүйсгэх үзэлтэй охины эх сэтгэл хангалуун байгааг нь харвал шийдсэн бололтой.

	— Миний пүүс таны программын санхүүгийн талыг даана. Би нөхрийнхөө телевизийн компанид нэвтрүүлгийн цаг худалдаж аваад таныг яриулахаар урья. Ингэж эхэлье, эртхэн эхэлье гэв.

	Надад ийнхүү азтай тохиолдолд бий болох нь энэ. Алдчихгүй ашиглах нь чухал байлаа. Орой болсон хойно Сигэру Савадаг машинд суулгаад хуурамч-Жери Луис дээр очихоор Асакуса руу явж буй Икукотай салах ёс гүйцэтгэн метро руу гүйж явах зуураа шөнийн цэнгээ, цайны газраас гэртээ харьж яваа бүсгүйчүүдээс түрүүлэн зуны дулаан бороонд толгой мөрөө шавшуулан харайлгаж байлаа. Шатах мэт халуу оргих цээжнээс маань хуучин цагийн ардын «Борооны дуун» цээлхэн жингэнэнэ. (тэр дууг америкийн цэргийн төлөөлөгчид засан хүмүүжүүлэх сургууль дээр пянзаар тавьж байхад би анх сонссон юм даг). Одоо азтай тохиол учирсан маань энэ. Хамгийн гол нь түүнийгээ алдаж л болохгүй. Тэр орой би, охинтой нь суух хүслийнхээ тухай Сигэру Савадад ганц ч үг цухуйлгасангүй. Энэ шөнө улс төрийн бодлогочийн охин хуурамч—Жери Луисийг бороонд цонхных нь шил нордог харанхуй «фольксвагендаа» дуудаж суулгаад шөнийн хотын тэнгист умбах болно. Ингэж ялимгүй ес авах нь зүйн хэрэг юм даа. Гэхдээ надад азтай завшаан тохиолдсон, одоо гол нь түүнийгээ алдаж болохгүй.

	Тэр шөнө миний ад хэчнээн их хөдөлж байсныг одоо ч би яг л өчигдөр оройхон болсон юм шиг санаж байна. Тэгэхэд л би улсын хурлын боловсролын асуудал эрхэлсэн хорооны хурлаас хойш хэчнээн эцэж туйлдсанаа анх ойлгож билээ.

	Сонинд хэвлэгдсэн эдийн засгийн ямар нэгэн тоймд зохиогчийнх нь хэлснээр Сигэру Савадаг «өөрийнхөө нөхөр, улс төрийн бодлогочийг бодох нь ээ илүү хүчтэй» хүн гэж тодорхойлжээ. Үнэндээ тийм хүч чадалтай эрэмгий эмэгтэй гэдгийг би ч зөвшөөрөн хүлээх ёстой юм.

	Хятад рестораны ширээний араас босож амжаагүй байтал толгойд нь төлөвлөгөө орж ирэхэд дор нь л хэрэгжүүлэн биелүүлэх ажилд ордог байна. Өдөр шөнийг ялган үздэггүй зэвсэгт дээрэмчин, догширсон барс л гэсэн үг. Хэдэн өдрийн дараа нарийн бичгийн дарга хүүхэн нь утасдаж телевизийн компанийн найруулагчидтай үдээс хойш уулзахаар тогтсон гэж эзэн авгайнхаа захирамжилсныг надад дамжуулав. Тийнхүү «улс төрийн бодлогочийн хүч чадалтай авгай» өөрөө Хоккайдо руу явсан хэр нь үйл ажиллагааных нь балаг миний толгой дээр бууж алдах нь тэр.

	Танакадатэ хэмээх найруулагчтай намайг Тоёхико Савадагийн конторт уулзуулсан (чухам тэнд л уулзаарай гэж заасан нь Сигэру Савада миний нэр төрийг өргөх гэсэн зорилготой байсан байж мэдэх юм).

	Икуко Савада бид хоёрыг цахилгаан шатны бүхээгээс гараад явж байхад хонгилын тэртээх булангийн цонхонд гүрвэл шиг наалдчихаад олон давхар байшингийн нүүрийг угааж асгаран буй борооны усыг нүд салгалгүй ширтэн буй нэг пагдгар эр харагдлаа. Их бие нь л жижигхэн болохоос биш, толгой нь данхар, гар хөл нь бүдүүн ажээ. Араасаа харахад инээд хүрмээр. Тэр хүн бол Танакадатэ байж.

	Дэргэд нь очиход мань хүн их л урамгүйгээр: «Бороо, дандаа бороо, энэ усан бороог уу» гэж үглэж байгаа нь сонстов.

	Танакадатэ өлсөж байсан болохлоор тийм их гунигтай гутранги байсан юм бол уу гэж бидэнд санагдсан. Тэгээд ч бид, ресторанд могой загасны мах захиад ярилцаж сууя гэж шийдэв. Икуко Савада сүүлд нь хуурамч-Жери Луист ярихдаа ихээхэн зэвүүрхэж Танакадатэ гэдэг чинь Гитлер биеэрээ, гэхдээ нас нь талийсан, сахал нь хүртэл шингэрч, үхэх хоногийнх нь тоо тун цөөрснөөрөө л ялгаатай гэж хэлсэн. Үнэндээ тийм биш, харин тэр хүн бол хавханд өгөөш болгон хаядаг ялзарсан өгөөштэй илүү төстэй байлаа. Нас нь гучин тав юм уу, гучин зургаа долоогоос хэтрээгүй. Хоногийнх нь тоо тун цөөрсөн гэж Икуко Савада андуурчээ.

	Төмөр шиг туяа цацраасан өргөн зузаан таваг шиг нүднийх нь хар шилнээс болоод түүний нүдний харцыг шинжих бололцоогүй. Гагцхүү төмөр хүрээтэй дугариг шил нь чичрэн доргиход л уурссандаа нүдээ анивчиж байна гэж гадарлаж болно. Икуко бид хоёр, нүднийхээ оронд хоёр хар нүхтэй хүнтэй ярилцаж байна гэж санагдмаар байлаа.

	Залуучуудтай лужирхан шиг ярилцлага хийх тухай миний тайлбарыг нэг их сэтгэл сэргэсэн бус боловч их л анхааралтайгаар сонсоод Танакадатэ хэлэхдээ: «За яах вэ, эхэлье. Программын хөлсийг «Савадагийн Хөнгөн металл пүүс» төлнө гэв. Ингээд бид хэдийн албаны яриа дууслаа. Гэвч Икукогийн дотор гэнэт зочдыг зоогийн газар зугаацуулдаг эзэн-хүүхэн маягийн санаа оргилж тэр хүнтэй хийсэн яриаг амжилтгүй болсон гэж бодож байсан учраас:

	— Таны ажил ингэхэд ер нь яггүй юм шив дээ? гэж эмээсэн ч юм шиг, доромжилсон ч юм шиг маягтайгаар асуув.

	— Юу? Яггүй ажил гэж үү? Тийм ээ, ажил ч яггүй, амаргүй шүү. Эхyэр авах зав ч гардаггүй юм даа гэж найруулагч хэлэв.

	Үнэн чанарыг илэрхийлсэн түүний хариуг бид хоёр сонсоход аятайхан биш байсан болохоор дуугай л байлаа.

	— Бороо, энэ усан бороо ороод салахгүй юм. Муухай тэнгэр, даанч муухай тэнгэр гэж үглэсээр Танакадатэ суудлаасаа босож: — Киби та нарт мэнд хүргээрэй! гэсэн шүү гэв.

	— Киби? «Нихон цусин» агентлагийн уу? гэж би түр дуугай байснаа нэхэн санах санаатай ой тойгоо дайчилсаар асуув.

	— Бид түүнтэй тэнгисийн цэргийн нисэх онгоцны ангид хамт алба хааж байсан юм. Амьд гарчээ. Санаж сарвайсан нь бүтээгүй.

	— Үнэхээр та зарим талаараа төстэй юм гэж би гэнэт сэтгэл битүү түгшин хэлэв. Энэ бол хөзөр тоглож байсан талынхаа хүнд хөзрөө харуулчихсан хүний сэтгэл аль зэрэг түгшдэг вэ тийм л түгшүүр байлаа.

	— Таны нүд яасан юм бэ гэж Икуко Савада асуулаа.

	— Миний онгоц далайд унасан юм. Тэгэхдээ нүдээ гэмтээчихсэн хүн дээ. Нүдээр зогсоогүй. Бороо орохлоор л бие хачин болдог. Зуны цагт бас тэгнэ.

	Танакадатэ салах ёс гүйцэтгээд цахилгаан шатаар уруудахад Икуко Савада хамар шантгануулан ингэж хэлэв:

	— Дайны цаг яая гэх вэ. Эрхийн хүчээр их юм болж байна. Цамцных нь захыг ажив уу? Нэл тос. Тэгсэн атлаа бас их зан гаргана. Дайны цаг үеийн хүмүүсийг яах ч арга алга.

	— Дайны цаг үеийн хүмүүс дайны жилүүдэд баатарлагаар тэмцсэн гэж би боддог. Харин чиний хэлж байгаа үгээр чинь бодвол чухам тийм хүмүүс л миний гаргах аливаа санаан дээр хүйтэн ус хувин хувингаар цутгах улс болж байх шив дээ. Юм бүхэн тэртэй тэргүй санаснаар бүтэж өгөхгүй гэдгийг би мэдэж л байна.

	— Дорой амьтан юм тэр чинь гэж Икуко Савада дооглонгуй хэлэв.

	— Дорой нь ч дорой байлгүй яах вэ. Ядраад хүчиндээ итгэхээ больж шүү дээ. Одоо ч гэсэн байнга айж түгшиж явдаг байх гэж бодож байна. Хөзрийн хар хүн шиг, баахан эвгүй юм.

	— Яагаад, хэлээч, яагаад чи хамаг байдгаараа...

	Икуко Савада хэлээ хазан үгээ цэнэв. Улс төрийн бодлогочийн охины хар нүдэнд эмээнгүй эсэргүүцэл гуниг тодорч ирсэн боловч биеэ дорхноо барьж чадсан тул нүд нь дахиад л өнөөх муухай жишимгүй янздаа орохыг би ажиж амжсан. Икуко Савада сүүлийн үед өдөр болгон архи ууж ходоод нь бага зэрэг өвддөг болжээ. Сүүлийн үед нэлээд байргашиж эхэлжээ. Байргашиж байр суун ямбийж эхэлжээ. Харин би тэдний гараашны дээд давхарт амьдран суухдаа түүнийг үл сонирхоно. Миний хамаг сэтгэл санаа зурагт радиогийн нэвтрүүлэгт зорьжээ.

	Хуурамч-Жери Луис, тэнүүлчийн тухай миний мэдүүлгийн нууцыг шиншин олж түүгээрээ өөрийнхөө бузар шившгийг давах санаатай оролдсон (гэвч түүнд лавтай мэдсэн юм огтхон ч байсангүй) над дээр хэдэн удаа ирсэн юм. Икуко Савада ч түүн дээрээс шөнө орой болсон хойно маш их ядраад буюу өглөө шараа тайлсны дараа миний өрөөнд орж ирээд дуугай суудаг байлаа. Улс төрийн бодлогочийн охины цээжинд хэлээсэй гэсэн маш олон үг багтаж ядан хуралдах боловч уруулдаа хүртэл өргөнө гэхэд дэндүү хүнддээд, хоолойноосоо гаргана гэхэд хоолойгоо хагалахгүй өнгөрчхөж барахааргүй тийм том үг байлаа л даа. Тал бүрдээ өргөөтэйг нь хэлэх үү. Эхийнхээ умайгаас гагцхүү өөрийг нь урж тасчиж байж гарах тийм аймшигтай үр умайнаа орших адил ажээ. Тэгээд ч Икуко Савада зөөлөн хоолойгоо засаж багалзуур дээрээ гарч ирэх бөөмийг хааяа залгин над руу гунигтайяа харж сууна. Тэгээд доошоо явдаг байлаа.

	Би, улс төрийн бодлогочийн охины тийнхүү юу ч хэлэхгүй байх учрыг нь тунгаан бодохын оронд өөрийгөө телевизийн нэвтрүүлэгт яавал олигтойхон байлгах вэ гэж бодоод толгой дээш таталгүй ажилласаар байдаг байв. Энэ ч аргагүй л зүйн хэрэг байлаа.

	Танакадатэ тийм ч айхавтар хатуу найруулагч байсангүй. Тэгэхлээр би өөрийнхөө идэвхийг хэчнээн л бол төчнөөн гаргаж болох байв. Зузаан шилнийхээ цаанаас анхааралтай ажиглах харцнаас нь бултахыг оролддог байж билээ. Заримдаа ч бүр зурагт радиогийн дэлгэц дээр өөрийгөө бүрэн чөлөөт байдалтайгаар харуулж чадах нь гэж үнэнээсээ итгэж эхэлдэг байв.

	Танакадатэ бид хоёрын программ долоодугаар сараас эхлэн долоо хоног тутам нэг удаа арван хоёр долоо хоногийн турш нэвтрүүлэгдэх төлөвтэй болов. Тоёхико Савада бидний нэвтрүүлгийг бодож хэлэхдээ сонгуулийн үеэр хажуу жигүүрээсээ дэмжлэгтэй байх нь гэх боловч өөрийнхөө тактикийг ил гаргахгүй байв. Танакадатэ бид хоёр тэр үгийг нь сонсоод радикал намуудын эсрэг ярилцлага бэлтгэж эхлэх нь зүйтэй хэмээн шийдэв.

	Тэгээд ярилцлага хийх хүмүүсээс шилж сонгох, таамнал ярилцлагаар дасгал хийх ажилд бэлтгэж байв. Жишээ нь Танакадатэ нэртэй дуучин болж тоглоход (дуучны хөдөлж аашлах байдлыг ч харуулан тун адилхан тоглож чаддаг байсан) би ярилцлага авч буй хүн нь болж тоглоно. «Гэр бүл болоогүй байж янаг амрагийн холбоотой болох явдлыг та ёс суртахуунгүй явдал гэж үздэг үү?» гэхэд Танакадатэ хариуд нь: «Дэндүү лужир юм болж байгаа биш биз, аа? «Яалаа гэж дээ, дуучин эмэгтэй үүнийг ёс суртахуунгүй явдал гэж үзэж байна. Тэгэхлээр жол юм огт биш. «Тийм ээ энэ үнэхээрийн ёс суртахуунгүй хэрэг» гэж Танакадатэ маяглан хариу өчөөд дараа нь хэвийн хоолойгоор: «Гэхдээ манай нэвтрүүлгийг хэрүүл маргаан өдөх вий гэж горьдон харах хүмүүст бол үгүйсгэсэн хариу нь таатай санагдах биз ээ. Тэгэхлээр тийм тохиолдолд ч гэсэн нэлээд лужир сонстох болно. Программаа тиймэрхүү хэрүүл маргааны байдалтайгаар зохиодог нь зөв ч юм уу?» гэж асуув.

	Би программ боловсруулах ажилд толгой дээш таталгүй бэлтгэж өдөржин шөнөжин гар хумхилгүй ажиллав.

	Яваа яваандаа хэт ядаргаатай болж хүчиндээ итгэхийг больж айгаад байгаа юм шиг болов. Тэгэхлээр нь булчин суларч бөөлжис цутган толгой өвддөг боловч өнөөх талст худалддаг хүнээ олохоор Токиогийн зах руу явав. Хууч өвчин дахилаа.

	Хааяа үүлэн цоорхойгоор нар шагайх шиг баярлах агшин өдрийн од шиг болсон сүүлийн гунигт өдрүүдийг хулсан хөшигний цаанаас дуулдах алхны тасралтгүй чимээнд өнгөрөөж байлаа. Зун цагийн өргөн их үзвэрийнхээ дотоод гоёл чимэглэлийг бэлдэж байсан цаг.

	Танакадатэ бид хоёр нэгэнт сонгон авсан нэрсийнхээ жагсаалтын дагуу ярилцлагад орох хүмүүстэйгээ өдөржин хэлэлцэж байлаа. Олон танихгүй хүнтэй өдөржин залхтлаа ажилласаар сүүлдээ бүр туйлдаж гүйцсэн юм. Тэр үед би Икуко Савадагаас өдөр тутам авдаг мөнгөө халаасандаа хийж өнөөх талстаа эрэн шөнө болгон явдаг зуршилтай болчхоод:

	—  «За хөөрхий, одоо ч энэнээс гардаг хөг өнгөрчээ!» гэж дотроо цөхрөн шивнэдэг болж билээ...

	Тэгээд явж байсан нэг өдрийн орой миний араас нэг хүн дагаад явах шиг санагдахлаар нь төмөр замын буудал дээрхээс ч пад харанхуй руу давхийн эргэж харав. Намайг нэг хүн дэлсээд авах шиг санагдаж би ч маш их бүлээрэн чичирч буй хүүхэд шиг болов. Юу болсныг эхлээд мэдсэнгүй. Мэдрэхүй ертөнц тогтвороо алдаад харанхуйн дунд түмэн хэсэг бут үсрэх шиг болов. Ямар нэг үл мэдэх хүчнийг эсэргүүцэн цаашаагаа механик хүн адилаар дахин зүтгэж үзлээ. Талст худалдагчаа ч би агшин зуурд мартав. Гав ганцаар байгаадаа нийнтэгт автав.

	Нөгөө хүн байна. Би, нийтийн жорлонд ороод тэлээгээ тайлан хаалганы эсрэг эргэв. Тэр хүн орж ирмэгцээ намайг тэврэн авав. Би тэлээгээрээ хүзүүгээр нь бугуйлдаж аваад гахиур шалан дээр үхэтхийн унатал нь боомилов.

	Хүзүүнээс нь тэлээгээ салгаж авах зориг хүрсэнгүй, тэгээд өмдөө гараараа барьсаар хүүрэн дээгүүр алхан жорлонгоос гарч зугтлаа. Гадаа гүйж явах зуураа ингэж шивнэсээр байв: «Яах гэж би ийм гэмт хэрэг, ийм муухай хэрэг үйлдэв ээ. Маргааш намайг баривчилна, энэ муухай, шившигтэй гэмт хэргээр улайлгаад шившигтэйгээр цаазална...»

	
НАЙМДУГААР БҮЛЭГ

	Долоодугаар сарын эхний долоо хоногийн даваа гараг. Энэ бол тэр зун анх удаа өөрийнхөө дууг хамгийн догшноор зарласан өдөр байсан. Тэр өдрийн оройн долоон цагт, ярилцлага эхлэхээс хоёр цагийн өмнө миний бие, телестуди дээр гарах ээлжээ хүлээж буй хүмүүсийн өрөөнд орж очлоо. Икуко Савада, хуурамч-Жери Луис хоёр «фольксвагенаараа» Иокагама руу явсан болохоор би телевизийн газар автобус, трамвай дамжсаар ирсэн юм. Ядарч хар хөлс цувж байлаа. Хуурай элсэн дээр байн байн таварцаглан, студийн шинээр барьж буй байшингийн дэргэдүүр явж байхдаа Тоёхико Савадагийн гараашны дээд давхарт ирж суусан цагаас хойш ингэж хөлөөрөө газар алгадахад хүрч байсангүй дээ гэж бодлоо. Тэгж бодохоос улам ч ядрах шиг болов. Гэрийн багш хийж сурагчид дээрээ очих гэж хотын зах орохоор элсэн дундуур ядартлаа туучуулдаг л байсан. Харин одоо би гэдэг хүн хүр хорхой шиг торгонд хучигджээ. Тэгээд гэнэт амарлингуй байдалд орох шиг болов.

	Тэр өрөөнд залуу авьяастнууд, дээдсийн зуршил болсон хувцсаа өмсөж ээж нараа дагуулж ирсэн зэвүү хүрмээр хүүхдүүд шахцалдана. Танакадатэ, бас миний ярилцлага авах хүн ирээгүй л байлаа. Би анхныхаа ярилцлагыг доорд давхаргаас гаралтай, амьдралдаа нарийн боовны ажилчнаас унадаг дугуйн уралдагч болж явсан зэрэг олон мэргэжил эзэмшин явсаар одоо алдартай дуучин болж, амьдарч чадах ухаан л хүрвэл болно гэсэн гүн ухаан сурталддаг тийм нэг хүнээс эхлэх ёстой байв. Танакадатэ бид хоёр тэр залуугийн тухай бүгдийг мэдэж байлаа. Би аанай амарлингуй хааш яаш байдалд автаж эхлэв. Дуучнаа орж ирэхлээр асуудаг юмаа асууж урьдаас бэлдүүлсэн хариугаа аваад л ярилцлагаа дуусгана даа.

	Түүнээс хойш хоногийн өмнө Танакадатэ гэнэт гунигтайгаар надтай зөвлөх янзтай: «Хүүе, программын хөлс төлж байгаа хүн чинь чиний бараг садан болох хүн үү? Тэгэхлээр биднийг юугаа ч хийж байсан үг хэлэхгүй хүн байх нь ээ. Гол нь лужир л байлгах хэрэгтэй юм даа! Харин «Савадагийн хөнгөн металлын» пүүсийн салхивч, пластикийг зарлан сурталчлах чинь бидний ажил биш шүү дээ. Өрсөлдөгчдөө намагт хөөн оруулбал л болоо»

	«Үнэн. Би Лужир байдалтай харагдахыг хичээж, өөрийгөө эцээхэн үнэ хүргэх тухай л бодох болно».

	Өрөөний шилэн хаалгаар цагдаа шагайлаа. Миний амгалан байдал дорхноо замхарч цээжний хөндийд амарлингуй сууж агсан тагтааг минь няц дарах шиг болов. Өнөөх цагдаа хаалга мөрлөн орж ирэв. Нүцгэн хөлдөө зуузайгүй резин шаахай углажээ.

	Дотор онгойж суга руугаа гижигдүүлсэн юм шиг пархийн инээд алдав. Хүүхдийн нэвтрүүлгийн цагдаа байж л дээ. Золгүй амьтан. Дөч гарсан мөртөө бага насны цагдаагийн тухай нэвтрүүлэгт л төгцөглөхөөс өөр замгүй болсон хүн юм.

	Түрүүхэн сэрдхийн айж байснаа би танихгүй нэгэн жүжигчний өөдөөс харан инээмсэглэснээр айдсаа тайлах нь тэр. Ихэрхэг зантай, нагжгархан биетэй нэг жүжигчинтэй юухан хээхэн чалчихаар марсайн инээсээр орж ирсэн тэр хүн надад бүр сайхан санагдсан гэдэг нь. Амгалан тайван бэлчээрлэж байсан хонин сүрэг үргэж бут үсрэн тархах шахсанаа дахин амьдралыг тэтгэгч өнгө өнгийн цэцэг навч нь дэлгэрсэн нуга хөндийдөө буцаж ирээд өвсөө тайвнаар чимхэлж эхлэх адилаар миний сэтгэлийн түгшээ намдаж тархи толгой амарч эхэлсэн билээ... Төдхөн Танакадатэ пластик шалан дээгүүр хөлөө чирсээр өрөөнд бараг гүйхээрээ шахам орж ирэхэд цагдаа хувцастай нөгөө хүн болон бусад бүгдээр бидэн рүү дөхөн ирэв.

	— Тоёхико Савада бид бүгдийг мөргөчихлөө. Эхний нэвтрүүлэг заавал сурталчлах зорилготой байх ёстой гэнэ. Яах ч арга алга гэж Танакадатэ хэлэв. Түүний нүүр царайд ихэмсэг дүр, түүнчлэн бөөлжих гэж буй муурын гунигт байдал хоёр шинж зэрэгцэнэ. Сэтгэлийнхээ зовлонг нуух санаатай ядаж буйг нь харсан ч өрөвдмөөр.

	— Чухам юу болов оо? гэж түгшүүрт автсан би асуулаа.

	— Чиний ярилцлага хийх хүнийг одоохон солих хэрэгтэй болоод байна шүү дээ. Тэг гэж Савадагийн пүүс, телестудийн удирдлага хоёул шаардаж байна. Өөрөөр хэлбэл Савадагийн гэр бүлд эргэлт гарчээ.

	— Уухай гэж би жишимгүй байдалтай хэлэв. Бидний яриаг сэтгэл нь тайвширч буй бололтой цагдаа, хүүхдүүд чагнахаа ч болив.

	Намайг дажгүй тайван байгаа болохоор Танакдатэ: чи урьд нь мэдэж байсан юм уу? гэж асуув.

	— Үгүй ээ. Харин бид нээрэн өөр ярилцлага явуулах юм бол юу болохыг л ойлгохгүй байна. Нэвтрүүлэг эхлэхийн наана амжиж ярилцаж чадах юм бол гэж байгаа юм шүү дээ.

	— Амжихгүй. Дайсан босго дээр ирчхээд байна. Унхиагүй жүжигчин эм.

	— Яагаад жүжигчин эм гэж?

	— Асако Исихара байхгүй юу. Ойлгов уу? Тэр чинь хуучныг баримтлагч намын нэг зүтгэлтний албан ёсны амраг нь байжээ. Өөрийг нь хаячихсан юм уу, аль эсхүл явуулахгүй хориод байсан юм уу, бүү мэд, ямар ч гэсэн, тэр эмэгтэй амиа хорлох гэж. Ерөнхийдөө маш том хэмжээний маргаан дэгджээ. Кибийн мэдэж байгаагаар тэр хүн нь сонгуулийн өмнөх кампанит ажлын үеэр Тоёхико Савадатай өрсөлдөх болжээ. Токиогийн амбан сайдын албан тушаалд нэг зэрэг нэрээ дэвшүүлсэн юм байж. Сүрхий амжилт олж Тоёхико Савадаг дийлж магадгүй байгаа аж.

	Аа, тэр лав Кикавата байх аа! Хотын зөвлөлд том алба хааж байсан хүн. Долоо хоног тутмын нэг сэтгүүлд түүний тухай маш их шившигтэй юм бичсэнийг би олж уншсан юм даг. Гэхдээ тэр авгайг тийм амархан аваад дэлгэц дээр гаргаж болох юм уу даа?

	Тоёхико Савада программын хөлс төлж буйг бүгд мэдэж байгаа. Дэндүү шуудхан юм болох юм биш биз? Сонсогчдынхоо дургүйг хүргэчхэж магадгүй юм шүү. Хамаг олз нь радикал намын нэр дэвшсэн хүний гарт орж мэднэ шүү. Яагаад Тоёхико Савада ийм юм хийж байгааг нь ойлгохгүй байна.

	— Савада дайсандаа хавчигдан гарах гарцгүй болохдоо ингэлээ гэж Киби үзэж байна. Чиний хэргийг парламентын боловсролын асуудал эрхэлсэн хороонд хэлэлцэхээс өмнөхөн намын ноёд нь Савадад дургүй болсон юм санж. Хороо л аминд нь дахин орвол орж. Гэтэл өнөөх ноёд нь оюутны амиа хорлосон явдлыг Савадагийн нэр хүндийг доройтуулахад ашиглаж болох юм гэж бодсон ажээ. Нам нь дотроо хэсэг бүлгийн зөрчилтэй боловч Савада, Кикавата хоёрын хэнийх нь нэрийг дэвшүүлэх вэ гэсэн асуудал дээр хагарал гарчээ. Уг асуудал хэсэг бүлгийн тэмцэлд хүргэвэл Савада, Кикавата хоёрын хоорондын тулалдаан нь намын дотор эмх замбараагүй байдал бий болгож мэдэх юм. Ер нь Савада дийлдэх бүхий л шинж бүрдэж байна. Түүний одоо хийж байгаа зүйл бол бачимдаж байгаагийнх нь шинж. Түүнээс гадна Савада Кикавата хоёрын хэнийх нь нэрийг дэвшүүлэх вэ гэсэн асуудлыг намын удирдлага хэлэлцэх үед цохилт бууна гэж тооцох боловч сонгогчид юу гэхийг бодолцохгүй байлаа. Энэ бүхэн нь бүдүүлэг бөгөөд балчир зан. Гэвч иймэрхүү бүдүүлэг жүжгийг хуучныг баримтлагч намын мулгуу толгойлогчид их сонирхдог юм. Түүнээс гадна тэр хэрүүл шуугианы тухай ярьчих юм бол Кикаватагийн хөг өнгөрөх нь тэр! Тэгсний дараа нэрээ дэвшүүлэх гэвэл ёстой цадиггүй тархи болно гэсэн үг.

	— Гэхдээ Кикаватагийн талынхан дуугүй байхгүй шүү дээ.

	— Алба биш л дээ. Радикал намын нэр дэвшсэн хүнийг дайрах юм бол буруушаах нь эргэлзээгүй. Гэтэл хуучныг баримтлагч намаас нэр дэвшүүлэх шатанд өрсөлдөгчид бие биеэ муулж байна гэсэн өгүүлэл нийтэлж орхивол улс төрийн төв сахисан байдлыг хэтэрхий өрөөсгөл талтай болгох гэсэн хэрэг болж таарна. Тэгэхлээр өрсөлдөгчөө түрүүлж муучилсан нь давуу талтай болдог байна. Хуучныг баримтлагч намын удирдагчид ч гэсэн уг хэрүүл шуугиан Кикаватад хор болох аваас тэдэнд Савадагаас өөр хүн үлдэхгүй гэдгийг тун сайн мэдэж байна. Савадагийн эсрэг бүлгийнхэн ч гэсэн яаж ч аргалах гээд нэмэргүй түүнийг л дэмжих болно шүү дээ.

	Бид хоёр, өөд өөдөөсөө дуугүй харлаа. Танакадатэ ганцаараа ярьсан хойноо өөртөө ч муухай санагдсан нь ил болж нүүр царай нь бөөлжис нь цутгаж буй мууртай бүр ч төстэй болсон учир би түүнийг сэтгэлийнхээ гүнээс эгдүүцэн зэвүүцэх болов. Танакадатэйн хуурай уруулыг нь тойрон үлдсэн шингэн сахалд нь дусал шүлс гялтганана.

	— Савада ийм будилаан үүсгэх гэсэн санааг нь чи үнэхээр мэдээгүй юү? гэж Танакадатэ асуув. Өөртөө эгдүүцэх болсон явдал нь барьж ядан буй уур хилэнгийнх нь нэг хэлбэр юм гэдгийг би ойлголоо. Танакадатэгийн зэвүү жигтэйхэн хүрчээ.

	— Үнэндээ мэдээгүй, яагаад Савада одоо хүртэл Асако Исихарагийн талаарх төлөвлөгөөгөө нууж байсан юм бол? Их зан гаргаад тэр үү?

	— Зүгээр л, Асако Исихаратай ярилцлага явуулах юм гэнэ гэж сонинд гарчихвал Кикаватагийн талынхан хориглон тулалдахад бэлтгээд амжчих байсан юм.

	Танакадатэгийн онигор нүд гялалзах бөгөөд одоо уур хилэнгээ барьж нэгэнт чадахаа больсон байлаа. Гэвч одоо өөр юмны тухай ярих хэрэгтэй байна. Тэр ярилцлагад оролцъё гэж бодож байна уу? Чи Тоёхико Савадад ингэтлээ үнэнчээр зүтгэх болсон хүн үү? Савадагийн өдөөж буй бас нэг тулалдаанд нь зориулж баасаар сум цутгахад бэлэн байгаа юм биз дээ? гэв.

	Танакадатэ хуучин цэрэг эр явсан байхад би гэнэт юу ч биш ээ мэдэрлээ. Намайг хаман авсан үйл явдлын араат дугуй бүтэн эргээд хол шидчихлээ. Үүний улмаас анхны нэвтрүүлэг хийнэ гэхээс сэтгэл их догдолдог байсан маань ул мөргүй алга болов. Би аглагч нүцгэн хавч мэтээр сэтгэлээр уналаа. «Хүлээсэн азтай тохиолдолтойгоо золголоо гэсэн чинь ийм л юм болдог байж. Бачимдан мөхөстөхүйн үр хөврөл зүрхэнд маань үй түмэн царцаа шиг орж ирлээ.

	— Тоёхико Савадад анхныхаа ярилцлагыг хийж өгөөд дараачийн ярилцлагууддаа өөрийнхөө хүссэнээр болгоно гэж амттай сайхан мөрөөдөлд орж байгаа бол чи маш их төөрч байна. Хуучныг баримтлагч намынхан дотор Асако Исихаратай ярилцлага явуулсан тухай асуудал гарч ирэхэд Кикаватагийн амыг барихын тулд Савада энэ программаа бүрэн зогсоох ажлыг хамгийн түрүүн хийнэ. Тэгээд цаадах чинь юу гэж хэлэх вэ гэхлээр, энэ залууд би их сайн байдаг юм, энэ программыг үнэн голоосоо ёстой гараа гаргаж мөн ч сайхан бэлдсэн юм шүү, их тусгүй юм боллоо, ай, хөөрхий! гэнэ. Ярилцлагуудаа явууллаа ч гэсэн үнэнч зүтгэж байгаад чинь итгээд бүр ч цаашилж элдвийн юм хийлгэнэ, тэгээд сонгууль өнгөрсөн хойно чамайг хоос...

	— Тийм ээ, үнэхээр лужир биш юм шүү. Чин үнэнээр хэлэхэд би энэ ярилцлагуудыг зохих ёсоороо болно гэдэгт ердөө ч итгээгүй юм шүү. Яагаад ч тэр юм бүү мэд, ер нь энэ ертөнцөд миний юм дандаа бүтэлгүй болно гэсэн бодол надаас салахгүй байдаг л даа. Дүндээ бүтэлтэй шувтарлаа ч гэсэн тэр бол надтай ямар ч холбоогүй өөр ямар нэг хүний хүчээр л тийм болох юм. Лужир биш байгаа биз? Би бол хүч чадлаа сүйрнэ гэж дандаа ёрлодог бодол шүглэсэн хүн байгаа юм. Шинэ юм хийх бүрдээ түүнийгээ бүтээх гэж хамаг хүчээ дайчилдаг хүн. Тэгсэн хэр нь аанай л баларна.

	Чадалгүй болсон эр хүн хэр чадлаа мэдсээр байж авгай тэвэрдэг шиг л юм болох юм даа.

	— Чи хачин зүйрлэл хийж байна. Асако Исихаратай ярилцлага хийхгүй биз дээ?

	— Тийм ээ, одоо надад нэг их чармайхын хэрэг алга. Яаж ч оролдоод юунд ч тэнцэх худалдаачин биш юм байна, би чинь.

	Аманд тун муухай гашуу оргих шиг болоод би ярилцлага хийхээс татгалзав. Ээждээ бичсэн захидал, Икуко Савадатай ярилцахдаа хэрэглэж байсан «чармайх» гэсэн үг маань хэчнээн утгагүй хоосон санагдана вэ гэж бодлоо.

	— Боловсролын асуудал эрхэлсэн хорооны хуралдаан дээр ингэж ухаалаг үг хэлсэн бол уу. Би одоо чамд сайн болж байх шиг санагдаж эхлэв. Чи мэдэж байна уу үгүй юу гэж Танакадатэ миний өөдөөс цэх харан хэлэв. Түүний үгийг сонсоод баахан гайхлаа. Агшин зуур тээнэгэлзэж байснаа өөрийг нь ч ширтлээ.

	— Одоо бид яавал зохих вэ?

	— Асако Исихаратай ярилц гэж Танакадатэ цагаа харангаа хэлэв. Би ч бас цагаа харлаа. Манай нэвтрүүлэг эхлэхэд тавин минут дутуу байв.

	Танакадатэ бид хоёр хонгилоор орж студид очих гэж шатаар бараг гүйхээрээ өгсөв. Танакадатэ биеэ дэндүү зүтгүүлэн инээдэмтэй гүйж байхыг нь харахад түүнийг хатаж байгаа нэг муу ургамалтай хэрхэвч зүйрлэж боломгүй санагдав. «Дайны үеийнхэн дайнаас хожимдоогүй. Тэд, тулалдааны талбар дээр үхлээс айлгүй эрэлхгээр байлдаж байсан гаргууд хүмүүс. Тэр үеийнхэн нэг удаа лужир цагийг амсаж өнгөрүүлсэн улс. Би дайны эсрэг гартаа винтов бариад тулалдаж явсан тийм хүнийг харахдаа өөрийгөө голохгүй байж хэзээ ч чаддаггүй. Тэр ч байтугай энэ том нүдтэй одойг ч..» гэж атаархалтай бодлоо.

	— Энэ сүрхий цохилт болно гэж Танакадатэ давтан хэлэв.

	— Гэвч та программ тасрах дээр хүрэхэд хариуцлага хүлээх юм биш биз?

	— Шууд хөөнө. Телевизийн ажилчдын үйлдвэрчний эвлэл чадал муутан шүү дээ. Гэхдээ энэ бол миний тэр баас шиг бодлогочид гайгүй сайн цохилт болно л доо.

	— Та ёстой хэнхэг хүн юм аа, армид байхдаа ч ийм л хэнхэг байсан байх гэж би бодож байна хэмээн Танакадатэг гүйцэж ядан явахдаа хэлэв.

	— Асако Исихаратай ярилцлага хийхийнхээ оронд ямар нэг инээдтэй юм оруулчхаж болно. Жишээ нь «Альфа-Альфа өвөө» гэж Танакадатэ одоо хэтэрхий бүдүүн зүрх гаргаж байв.

	Хашаа шиг асар том студийн өрөөний тэртээ булангийн модон хаалтын хажууд намхан сандал дээр хар хүрэн үстэй, мариалаг эмэгтэй сууна. Телевизийн гурван аппаратын дуран түүн тийш бууны ам шиг онгойж харлан чиглэжээ. Тэр эмэгтэй ба аппаратуудын хооронд нүд гялбам хурц гэрэл асна. Танакадатэ бид хоёрыг орж очиход нөгөө эмэгтэй баавгайн мэт том толгойгоо бидний зүг эргүүлэв. Яг тэр үеэр миний уур жигтэйхэн их хүрсэн болохоор бүх бие толгойгоосоо авуулан хөлөө хүртэл цусгүй болсон мэт чичрэв. Түшлэгт сандал дээр лаглайн суугаад намайг нулимс нь цийлгэнэсэн том нүдээрээ сониучлан харж буй тэр насжиж яваа номой авгайг марзгануулах гэсэн улс төрийн инээдтэй жүжгийг бодохоос миний уур тийнхүү хүрсэн юм. Тэр улс төрийнхөө инээдэмт марзан жүжгийг Тоёхико Савада телевизээ харж суух олон сая япончуудад зориулна гэж өмхий санаандаа бодож байж.

	— Амрах юм биш үү? Программ өөрчлөгдөх бололтой байна гэж Танакадатэ хэлэв.

	Телевизийн нүд гялбуулам үй олон архайж сархайсан аппарат, төхөөрөмж, тэдгээрийн дунд битүү шугуйн сүүдэрт хоргодох мэт байсан хүмүүс улам ч өтгөн бараан сүүдэрт орох шиг болов. Дээр, баруун гар талд орших хянах байрны тэр дөрвөлжин гэрэлд харагдаж байсан хүмүүс ч алга болов. Цэлийсэн гэрэлтэй дугариг зайд Танакадатэ, түшлэгт сандал дээр сууж буй Асако Исихара бид гурав л үлдлээ. Бид хэдийг тал бүрээс гэрэлтүүлж байсан болохоор биднээс сүүдэр гарахгүй байна. Бид гурав Английн хатан хаан Викторийн үеийн гэр бүлийн эмгэнэлт байдалд үзэгддэг гайхмаар амар жимэр дулаан амьсгалд байна. Тэгээд ч би студийнхээ чимээ аниргүй ой тайгын мод шиг архайж сархайсан дуу чимээгүй байгаа аппарат төхөөргүүдийн цаана хүрхрэх асар том Токиогийн тухай, хар элгийн дайсан этгээдүүд язганалдах гудамжнуудын тухай айвуу тайвуу бодох болов. «Ийм нам гүм ойн дотор ч гэсэн энэ зэрлэг араатнуудын алиа марзан явдлын төлөө би зовлогоо зулгаалгах ёстой болж байна уу?? Тэгж ярихгүй, гонж».

	— Бид хэлэлцэж хэлэлцэж сүүлдээ Гоёхико Савадагийн төлөө хэрүүл шуугианд заавал хавчуулагдахын хэрэггүй гэж шийдсэн юм. Исихара гуай та, Кикаватаг аль муухайгаар нь хэлэх гэж байгаа юм биз дээ, энэ ч яах вэ, таны л өөрөө мэдэх хэрэг шиг санагдана. Харин би тэр муу муухай юмыг ухалцах хүсэлгүй байа.

	Танакадатэ тэнгисийн нисэх хүчний нисгэгч явснаа санаж цэргийн дүрмийн дагуу эелдэг бүдүүлэг байдлаар ингэж мэдэгдэв. Тэгээд дахин үг хэлэх гэж амаа ангайхгүй гэж уруулаа тас жимийлээ. Танакадатэ, амьсгаа сүйлхлэн улаан байсан уруул нь шаргалтаж ирснээ бараг харлаж шарх мэт харагдах уруул дээр нь цустай шүлс үзэгдэв. Хөмхийгөө зуулаа. Бие нь нэлдээ чичирч байна. Хижээл насны хэнхэг тэр хүний тийм байдлыг харахаас миний айдас хүрнэ. Тосгондоо байх цагт цэргийн түр сургуулийнхан согтуугаараа агсан тавин дөвчигнөж байхад л нэг их айж байсан маань яг тод санагдав.

	— Би ч өөрцгүй ингэж л бодож байсан юм гэж сөөнгөдүү хоолойгоор жүжигчин авгай үгээ зөөж гунигтай хэлэхийн хамт цовоолог дүр үзүүлэхийг оролдож байлаа. Гайхсан бид хоёр үгийг нь дуугүй л сонсож байлаа. Асако Исихара «жүжигчний хүч» гарган хэлсний улмаас би тийнхүү ихэд гайхан сонсож байсан билээ. Жүжигчин эмэгтэй цааш нь хэлэхдээ: — Би ч өөрцгүй ингэж л бодож байсан. Депутат Савадагийн халтар ухна шиг нарийн бичгийн дарга энэ саналыг тавьж ирэхэд нь л би шууд ингэж бодсон. Бүр тэр үед надад сэжиг төрсөн учраас би шууд татгалзсан юм. Намайг ингэж байна гэж депутат Савадад хэлээрэй гэж би нарийн бичгийнх нь даргыг гуйсан юм даг. Сайн нэрээ боддог хүмүүс тийм юм хийх ёсгүй гэж би бодсон. Гэвч би Флоренц, Венецид очих хорхой хүрч байсан болохоор депутат Савада тийш нь явуулж өгнө гэж амлахаар нь сүүл сүүлдээ ийм муухай ажилд оролцох болсон. Флоренц, Венеци сэтгэл сэргээдэг Итали орон намайг унасан шавраас минь угаан гаргаж тийм муухай юманд орж байсныг маань мартуулах биз гэж горьдож байлаа. Харин одоо, та нарыг, ер нь энэ хүмүүсийг ийм муухай хог новшийн юманд битгий ороосой гэж бодох болов... Ай, таны уруул цус болсон байна. Би хүний биеийн цэцгийг өнөөдөр ч маргааш ч, хэзээ ч давтан гишгэлэхийг хүсээгүй гэв.

	«Сэтгэлийг сэргээх Итали орон... Энэ жүжигчин авгайн үгийн ертөнц бас сонин оо» гэж түүний хэлсэн үгтэй огт холбоогүйгээр бодоод инээд алдахад бэлэн байлаа. Танакадатэ халааснаасаа санаандгүй цэвэрхэн нямбай эвхсэн алчуур гаргаж ирээд уруулаа таглав. Асако Исихарагийн тийм айвуу тайвуу ярианд мань хүн бас их гайхсан юм уу гэж би бодсон. Бид хэд хоорондоо аятайхан тохиролцож байгаа гэх үү аль эсхүл бүр ямар нэг хэмжээгээр хамсах амьсгал бүхий болсон билээ.

	— Та нар яая гэж бодож байна? Миний бодоход энэ студиэс л зайлах нь хамгийн дээр арга болно. Тэгвэл зүв зүгээр гэж Асако Исихара хэлэв.

	— Энэ хүн та хоёр. Исихара гуай, таны нэвтрүүлэг явагдах ёстой тэр үеэр студийнхэнд үзэгдэхгүй байхыг хичээгээрэй. Би ч гэсэн манай программын тухайд бодно, энэ талаар санаа зоволтгүй би та нарыг эрж сураглахгүй. «Империд» очиж жаахан юм ууцгаана уу? Дуусахлаар нь би утасдъя гэж Танакадатэ хэллээ.

	— Та юу хийе гэж байна?

	— Давын түрүү программаа сольё. Ямар ч болтугай тавин минутын хошин үзэгдэл. «Альфа-Альфа өвөөг» л тавина даа.

	— Ө-ө, энэ чинь ямар ч ярилцлагаас дээр.

	— «Альфа-Альфа өвөө» гэдэг чинь гайхамшигтай хошигнол байхгүй юу. Ертөнцийг нялх хүүхдийн нүдээр хардаг, аливаа шунал тачаалгүй, тун аягүй, гуньж гутарсан, ухаан сийлдэг, цөхрөнгөө барсан хүний гайхам бүтээл. Гөлчгийний өмдийг тайлж бусад хулганыг ичээж байгаад бужигнаан дунд нь хонь хулгайлдаг муурын тухай өгүүллийг санаж байгаа биз дээ? Хүүхдүүд ойлгодог бол уу? Ямар ч гэсэн зурагт үзэгчид танд талархах болно.

	Танакадатэ, Асако Исихараг-ийн үгийг ууртайгаар таслан над руу хандаж хэлэхдээ:

	— Бүгдийг жин тан болгохын тулд бас гүйх ажил их байна. Ятгах, албадах, магтах, муулах элдэв ажил байна. Эцсийн бүлэгт би санасандаа хүрнэ ээ. Нэвтрүүлэг эхлээд хоёр минут болоход Савада утасдана. Хаашаа зайлах вэ! Харин би түүний инээдэмт жүжигт оролцох хүн ганц ч олдоогүй гэж шууд хэлнэ.

	Асако Исихара бид хоёр зоогийн газрын нэг буланд нохойн толгойн чинээ зурагтын хажууд суугаад кино гарч эхлэхийг сэтгэл догдлон хүлээлээ. Бид хоёр усаар виски шингэлэн ууж суув. Асако Исихарагийн нүүр улайран ягаарахад тэр эмэгтэй гэнэт маш үзэсгэлэнтэй дур булаам гоолиг болж үзэгдэв. «Үнэхээр тачаангуй л авгай юм даа» гэж түүнтэй хамт архи ууж согтуурч байхдаа бодов. Түүнээс өмнө тэр авгай тун ч царай дортой юм шиг санагдаж байсан. Гоо сайхны оо, тос, будаг зөв хэрэглэж байсан учраас царай зүснийх нь өнгө алдагдаагүй бололтой. Харин таргалсных нь уршиг юм болгон дээр илрэх аж. Хижээл авгай түүнээ огт тоолгүй виски архи хээвнэг ууж байлаа.

	— Би таныг гэрчийн мэдүүлэг өгч байхыг харсан. Тэднээс хариугаа авсанд чинь баярласан. Би таныг ёстой их өрөвдөж бүр уйлсан шүү. Их ч эмгэнэлтэй, их ч сайн юм болсон доо. Кино хальсыг нь олж өөрөө нэг харна биз дээ. Жүжигчин авгай толгойгоо дээш болгон надад сайхан санагддаг дурсамжийн нэгийг маань нэхэн сануулсан юм. Энэ бол тэр авгай надад зориулж хэлсэн анхных нь үг байлаа. Студиэс гараад Асако Исихарагийн машинд сууж «Импери» зочид буудлын шинэхэн барилгад байдаг зоогийн газар очтолоо тэр ч бүү хэл, архи ууж эхэлтлээ бид хоёр юм ярилцалгүй дуугай л байв.

	— Заавал олж үзнэ гэж би хэлэв.

	— Эгзэгтэй үед өөрийнхөө ямар байсныг ажиглаж байх нь маш чухал. Тийм завшаан ч ховор тохиолдоно. Би жүжигчин хүний хувьд хэлж байгаа юм шүү.

	— Та «сэтгэл сэргээх Итали орон» гэж хэлсэн, сонин үг. Итали орныг ингэж энхрийлэн дуудаж байгааг тань бодвол та тэр оронд нэн их хайртай даг аа гэж би надад чухал болох дурсамжтай явдлыг нэхэн сануулсных нь хариу бэлэг болгов.

	— Би тэгж хэлэхдээ хамгийн цэвэр утга санаагаар хэлсэн юм шүү. Муу юм огт хавчуулаагүй.

	— Та Италид очих их хүсэлтэй байсандаа л энэ хэрүүл шуугианд оролцохоор шийдсэн гэдэг та нь үнэн үү? Аль эсхүл хариугаа авах гэж тэр үү? гэхэд Асако Исихара зүггүй шавьдаа үг хэлж байгаа аятай

	— Би хэнээс ч хариу хонзон авах гээгүй Кикавати бид хоёр далдуур ханилаад бараг арван жил болж байна. Гэхдээ бусад хүн хоргоогоод байхлаар нь бас үгүй гэж ердөө чаддаггүй байсан юм. Нэг их хүсэлд автсандаа ч биш, гэхдээ тэрүүхэн зуураа аятайхан л байдаг юм. Гэхдээ би Кикавататай сүүлийн үед уулзах нэг их дуртай биш болсон, гэхдээ л сэтгэлтэй байсан юм л даа. Яагаад амиа хорлох гэсэн бэ гээч. Больё доо гэж нэг хэлчихсэн юм. Өөрт нь тийм үг эвгүй байсан боловч биеэ барьж чадаад ингэж хэлдэг байгаа: за, тэг ээ тэг, харин маргааш оройн сонинд миний тухай бичсэнийг олж үзээрэй гэснээ уйллаа. Уйлуут шатаар гүйж харанхуйд алга болох нь тэр. Миний унтлагын өрөө хоёрдугаар давхарт. Ор хөшигнийхөө хамт зуун тавин мянган иений үнэтэй. Кикавата амиа хорлох нь гэж айгаад хувь тавиланг таадаг Такасиматай ярих санаатай утас руу харайлгаж, Кикаватаг эрж Токиогоор яваагүй газар үгүй болж, өөрийнхөө цэцэрлэгийн хамгийн харанхуй өнцөг булангуудаар нэрээр нь дуудан дуудан хашхирч гүйлээ. Олддоггүй ээ. Маргааш нь би бүлээрч хэвтэрт ороод айснаас бие чичрэн байлаа. Орой нь үдшийн сонин ирэхээс өмнөхөн миний нэг найз утасдав. Прис-отелийн усан санд биеийн тамирч нөхөртэйгөө цуг очиж усанд орж явахад нь Кикавата, эхнэр хүүхэдтэйгээ усанд орж мань хүн нохойчлон сэлж байсан гэнэ. Тэгээд л найз маань над руу утасдахгүй юу. Би уйлж: чи битгий худал хэл! Худлаа! гэж өөдөөс нь загналаа. Харин үнэн болохыг нь мэдсэн хойноо амиа хорлоё гэж шийдсэн юм. Би яах гэж өөрийгөө алах гэв? гэдгийн учрыг эрчүүл ойлгоогүй. Би бол зориггүй эмэгтэй, айсандаа л тэгсэн юм, өөр юу байх вэ.

	— Кикавата өөдгүй амьтан. Танд ичиж зовох юм алга. Та бол өөрийн чинь хэлдгээр сэтгэлтэй хүн юм гэж миний сэтгэл хөдөлж хэлэв.

	— Баярлалаа. Та их бодь сэтгэлтэй хүн байна гэж Асако Исихара гэнэт их л хөгширч аргисан дуугаар, нулимсаа залгин хэлэв.

	Зурагтаа асаахад дэлгэц нь цийлэлзэж эхлэв. Асако Исихара, манай нэвтрүүлгийн цагийг мэдэж байсан болохоор хоол зөөгчийг зурагтаа асаагаарай гэхэд цаадах нь юу ч хэлэлгүй асаахад Асако Исихара уйлангаа нэг юм амандаа бувтнаснаа тэр хоол зөөгчид цайны мөнгө өгөв. Сугшран мэгшингээ зурагтын дэлгэц рүү харж байна. Миний сэтгэл хөдлөх тул би тэр авгайгаас нүд салгалгүй шимтэн харсаар байлаа. Үнэхээр тачаангуй авгай юм. Кикаватагаас ч харамламаар санагдлаа. Кикавата байтугай, бусад эргүүлдэж эдэлж байсан харчуулаас нь ч харамламаар санагдаж зүрхээ жаал чангалахын тулд вискинээсээ уув.

	Дэлгэц дээр: «Савадагийн хөнгөн металл» «Японы лужир хүмүүсийг харуулж байна» гэсэн нэвтрүүлэг үзүүлж байна гэсэн бичиг гарч ирлээ. Миний хамаг судас шөрмөс тэвхдэх шиг болов. Дараагийн агшинд нь «Урьд зарласан нэвтрүүлгийн оронд "Альфа-Альфа өвөө" гэдэг киног техникийн шалтгаанаар гаргах болов, үзэж сонирхоцгооно уу» хүлцэл өчье гэсэн ур муутайхан шиг үсгүүд урилгагүй зочин шиг гарч ирлээ. Зальт муур, гөлчгий, загас, цагдаа оролцсон тэмүүлэлтэй, бужигнасан тайзны шувтаргад Альфа-Альфа өвөө сая л нэг гарч ирлээ. Өвөө, авлигач, хатуу сэтгэлтэй, амиа хичээсэн хар муур, тарган мулгуу цагдаатай хэрэлдэнэ. Киноны баатрууд нь сайн муу талаа ээлжлэн харуулах бөгөөд хамгийн цэвдэг сэтгэлтэй муур нүд ирмэхийн зуурд бодь сэтгэлтэй хайраар бялхсан амьтан болж хувирснаа дараа нь бас л гэнэт идэхийн аймшигтай хэнхэг болж хувирна.

	Асако Исихара бид хоёр өнөөх гуниг гутралаа мартчихаад элгээ хөштөл инээлээ.

	Хоол зөөгч миний мөр дээр гараа аяархан тавив. Утсаар яръя гэж байна. Дэлгэцийн дэргэдээс дурамжхан босож очоод яривал найруулагч ярьж байна.

	— Тоёхико Савада чамайг одоохон өөр лүгээ утаст гэж байна. Чи тэрүүнтэй хэрэлдэх хэрэггүй шүү. Тэднийд сууж байгаа, тэгээд бас охинтой нь суух санаатай байх аа? Аятайхан ярилцаад тохиролцохыг бодоорой.

	— Баярлалаа. Чи манайхаар очих уу?

	— Үгүй. Би хэлтсийн эрхлэгч юм уу, дарга нарын нэгэнтэй нь уулзах учиртай. Халж солих ч гарцаагүй л байх. Гэхдээ бид Савадаг дөнгөсөн маань даанч сайхан санагдаж байна. «Альфа-Альфа» мөн догь болов оо? За баяртай, би явлаа.

	Би харилцуурыг тавьснаа дахин тойргийг нь эргүүлж эхлэв. Хонх тав дуугарсан хойно л цаадуул утсаа авлаа. Энэ ч бас л улс төрийн ов. Зурагтын дэлгэц дээрх киноны өрнөлийг ажиглаж суусан Асако Исидара цовоолгоор инээж байхыг нь би утсаар ярих гэж хүлээж байхдаа сонслоо.

	— Би байна аа. Танакадатэ над руу утасдаад...

	— Чи яагаад нэвтрүүлгийг боон хаагдуулж байгаа юм? Чи ямаршуу юм хийж байгаагаа мэдэж байна уу, үгүй юу? гэж Тоёхико Савада уурлан хашхичлаа. Миний эгдүү хүрч цээж давчдан уушги сагсайж, өвдөг чичрэв. Бүх биеэр уур хилэн тарах шиг, бие махбодын шүүс нь уур хилэн болж хувирах шиг болов.

	— Чамайг юу хатгаад чи ингэж байгаа юм бэ? Чи миний хүчээр амь зууж байж надаас урван тэрсэлж байна. Чамд ичих нүүр байдаггүй юм уу? гэж бас омогдлоо.

	— Юундаа ичдэг юм! гэж би өөдөөс нь тэсэлгүй хашхираад: — Би тантай хамтран ажиллахдаа доромжлуулсныхаа хариуг л авах гэсэн, харин таны зарц болж гүйх хүсэл байгаагүй шүү. Эрх тэгш өөрийн толгой мэдэлтэй байхаар л хамтарч байсан. Таны төлөө өөрийгөө хохироохгүй шүү. Өнөөдрийн нэвтрүүлэг миний санаанд огт таарахгүй байсан юм. Та миний нүүрийг бохир шаахайгаараа дэвсэлж хаяад нэвтрүүлгийг гагцхүү өөрийнхөө эрх ашигт бузар булай ажилдаа завших гэсэн шүү дээ. Би нэгэнт дүүрсэн хүн болж байгаад та сэтгэлээ зовоох огтхон ч хэрэггүй атал бас намайг ичээх мичээх гэж ярих, ямар хэрэг байна?

	— Аа тийм бий! Аль эсхүл чи хүний үг сонсох ч хүсэлгүй омог бардам хүн үү? Ингэхэд чи засан хүмүүжүүлэх газар хэдэн жил байснаа яах гэж нуусан юм? Тэнд байсан тухай бичиг баримтаа яах гэж шатаасан юм? Тийм омогтой юм бол тэгж худал хэлдэггүй байх аа... Урван тэрслэгч л юм, чамайг өөрөөр юу гэх вэ! Икукогийн нууц амраг, хүүхдийнх нь эцгийг мэдсээр байж өөрийгөө эцэг нь гэж байсан чинь худал. Луйварчин этгээд байна, чи бол! Тэгээд бас их зан гаргах санаатай! Дэндүү хэтэрч байгаа юм биш үү? гэж зэвүү нь хүрсэн улс төрийн бодлогочийн чанга дуугаар хашхичих нь уур хилэнгээсээ болж хүндэрч халуу оргиж байсан миний толгойг алхаар нүдэх мэт байлаа.

	— Маргааш би таны гараашийг цэвэрлэж өгөмз. Таны худал хэлэх, луйврын ажилд чинь дахин би хэзээ ч оролцохгүй гэдгээ яг хэлчихье гээд би харилцуураа шидлээ. Тоёхико Савадагийн өөрийнх нь чихэнд ингэж хэлсэн болохоор мань хүн бие сэтгэлээр тамлагдсан нь эргэлзээгүй. Харин би харилцуурыг шидсэнийхээ дараахнаас эхлэн ганцаардахын зовлонд нэрвэгдэж хэнхдэг цээжинд маань халуун рашаан ус бургих мэт болов. Засан хүмүүжүүлэхийн дарга тэр есөн шидийн муу юм нь бүрдсэн бузар харх...

	— Би таныг өрөвдөх юм. Та чинь депутат Савадагийн охинтой суух ёстой байсан байх аа? гэж Асако Исихара хэлээд надад аяга виски барилаа.

	— Надад харамсах юм огт байхгүй. Би ч чадахаа байсан хүн, тэгэхлээр гэрлэх тухай бодох хэрэг гардаггүй юм.

	— А, за гэхдээ та чадалгүй болсон хүнтэй ямар ч төсөө алга даа гэж Асако Исихара гэнэт намайг ихэд сонирхон дуу алдаж хэлэв,

	— Та итгэхийг хүсэхгүй байлаа ч гэсэн үнэн нь харамсалтай. Ялангуяа ингэж та бид хоёр сайхан сэтгэлээр таатай ууж идсэний дараа гэж би тайвнаар хэлэхдээ инээх дөхөхийн зэрэгцээ чаддаггүйгээ бодохоос уйлмаар ч санагдлаа.

	— Үнэхээр та чадалгүй болчихсон бол өөрийгөө худал хуурмаг, луйврын юманд автуулснаас л тэр дээ. Надад бас тийм байдал тохиолдож байсан болохоор би мэдэж байна шүү. Зүгээр, нулимсаа арччих, эндээс л холхон шиг явъя, танд очоод бүгдийг нь яримз гэв. Энэ ярианы улмаас Асако Исихара бид хоёр Сэтагая дахь нууц уулзааны зочид буудалд өвөртөө орж би амьдралдаа анх удаа жаргал эдэлж билээ. Би яагаад Асако Исихарад өөрийгөө чадалгүй болсон гэж үнэнээ хэлсэн юм бол? Одоо ч гэсэн чин үнэн шалтгааныг нь нэрлэж чадахгүй байна. Асако Исихара согтуу байсан ч гэсэн «холхон» явахдаа машинаа их л болгоомжтой жолоодож явлаа. Нэг эр хүн тааралдсан нь чадалгүй байсан тухайг мань хүн ярилаа. «Тэр залуу хөгжимчинд би бүр ухаан жолоогүй дурлаж билээ. Тэрний цэвэрхэн, юм үзээгүйд нь болсон юм. Би ч залуу гунхаж байсан цаг даа. Хорин долоотой байж. Одоо бодоход тэр залуу цэвэрхэн, юм үзээгүй биш харин ч базаахгүй хүн байж. Намайг л татах гэж эрхийн хүчээр тийм царай гаргахгүй юу, лүд чинь. Тэр тоглоомоо ч бузгай сайн тоглосон доо. Харин миний сэтгэл зүрхэнд хайр бий болгож чухам түүнээсээ болоод л надтай ойртож чадаагүй юм. Дэндүү юу ч мэддэггүй юм шиг, арай хэтэрхий загнаж байж, худал аашилж байж өөрийгөө чадчих нь тэр. Миний бодоход энэ хорвоод хамгийн аюултай юм бол худал хэлэх.

	Асако Исихарагийн ярьсан юм над итгэл төрүүлсэн гэж би хэлж чадахгүй харин: «Халуун усанд хоёул оръё» гэхэд нь би үгүй гээгүй. Халуун усны өрөө зурагтын студи шиг их гэрэлтэй байсан бөгөөд түүний биеэ нямбайлан угаахыг нь би ажиглалаа.

	Асако Исихара намайг чадалгүй болсон өвчнөөс минь салгасан бил ээ. «Чи луйврын гараас гарлаа, чи худал хэлэхийн гэмээс мултарлаа, чи нэгэнт Тоёхико Савадад «үгүй» гэж хэлснээс хойш луйвар, худал хэлэхийн хүлээснээс мултарчээ гэж жүжигчин авгай надад шивнэх шиг санагдаж байлаа. Хэлсэн үгийг нь сонсоод надад хүч тэнхээ орсон юм. Тэр нэг өөдгүй шаарыг алсандаа айдаг байсан маань ч алга болов. Бүр дотор онгойжээ. Миний хүсэн мөрөөдөж явсан алт шиг эмэгтэй маань намайг үнэн мөний замд оруулан би ч нүглээс хэлтэрлээ.

	
ЕСДҮГЭЭР БҮЛЭГ

	Өглөө нь би юм хүмээ авахаар Савадагийнд очив. Миний өрөөний буйдан дээр Икуко Савада хувцастайгаа, өмд цамцтайгаа унтаж байв. Хуурамч-Жери Луис бүсэлхийгээ хүртэл шалдалж ганц өмдтэйгөө шалан дээр унтана. Тэр хоёр усны могой мэт биеэ эвхэн унтахдаа зөөлхөн хурхирах нь сэтгэл хөндөм ажээ.

	Эх нь орхиод явчихсан араатны хоёр зулзага юм уу гэмээр. Намайг шаахайгаа тайлаад ороход тэр хоёр сэрж толгойгоо өндийлгөн харах боловч боссонгүй. Намайг дороос минь харж байсан болохоор би лав аварга том амьтан шиг харагдсан биз. Царай нь цайж хавдар гүйсэн ба нүд нь дутуу сэрсэндээ улайж баахан ёозгүй харагдана.

	— Намайг эндээс хөөсөн. Би юм хүмээ авахаар ирлээ. Та хоёрыг унтаж амраглахад чинь саад болъё гэж бодоогүй юм сан.

	— Дуулсаан. Улс төрийн бодлогочоос дуулсан. Аймаар муухай царайтай байна лээ, эгээ л далайн хар шуурга дайраад өнгөрсөн юм шиг байна лээ гэж Икуко Савада хэлэх бөгөөд өчигдөр оройжин машинаар давхиж ужид цэнгэлдээ зүдэрч бас нойр дутуу сэрсэн болохоор хачин муухай болсон нүүрээ усаар булхаад хөөгдөж туугдсан гоншийсон хоншоор гарган толгойгоо сэгсэрч бүр цөхрөнгөө барсан янзтай сүүрс алдана.

	— Ө, тэр «Альфа-альфа өвөө» гэдэг инээдтэй үзэгдэл чинь ёстой зугаатай юм бил ээ. Бензин түгээгүүрийн конторт байхдаа би үзсэн гэж хуурамч-Жери Луис хэлэв.

	Арван зургаан настай гэнэн хонгор жаал. Хөмсөг зангидах боловч хацрынх нь хонхорхой хэвээр байх агаад хэдийгээр бохир заваан боловч арван наймтай бүсгүйгээс ч царайлаг харагдана...

	— Чамд зугаатай санагдсан нь яамай даа, хөөрхий хуурамч-Жери минь гэж би түүнийг цастай Асакусад хөлийг нь гэмтээсэндээ бас л харамсаж хэлэв.

	— Чи эндээс юу юугүй ингээд явчих хэрэггүй байх аа. Сайхан амьдарч болох байна.

	— Үгүй. Би цэргээ өнөө өглөө л ухраахаар санаа шийдсэн гэж би толгой сэгсэрлээ.

	— Чамайг хуучин байрнаас чинь ч хөөсөн биз дээ, чи одоо тэгээд цэргээ аваад хаашаагаа ухрах юм бэ? гэж гэнэт хүн өрөвдөж санаа тавьдаг болсон бололтой Икуко Савада хэлэхэд цэлхэрсэн аньсаганыхаа дор нуугдсан хар нүд нь гөлөлзөж байлаа.

	— Мэдэхгүй байна. Миний найз нарын хэн нь ч намайг байтугай миний юмыг ч хүлээн авахгүй байх. Нэг өрөө л эрэхээс өөр замгүй болсон гэж би хэллээ. Дайснууд над руу сэлмээ шааж эхэлсэн болохоор би сул талаа харуулах ёсгүй. Би энд тэндээ хутгалуулсан ганц амьтан шиг болсон хүн.

	Тэгээд би гараашны дээд талын тэр өрөөнд яагаад ч юм авчирч байсан юм хүмээ дуугай янзалж эхлэв. Дотроо тарган муурын хорхой хүргэдэг сэмбэгэр бөв бөөрөнхий бүрзгэр цагаан шувуутай, итали хийцтэй торон хайрцгийг өчүүхэн муу өрөөндөө аваачих гэсэн боловч тэр торон хайрцаг шувууныхаа хамт Икуко Савадагийнх байсан болохоор сүүрс алдан гараа татлаа. Тэгснээс болоод эхнэрээсээ салж буй хүн юм хүмээ өмч таслан авч байгаа мэт инээд хүрэм юм бодогдов. Тэр өрөөнд суугаад удаагүй атал миний амьдралын туршлага ихээхэн арвижсан байв. Зуны нартай энэ өдөр арга буюу хөөгдөн зугтах болж буй энэ бөгс эргэх зайгүй, заваан, бараг салхи ордоггүй өрөөнд орж ирж байсан үеийнхээ хүсэл мөрөөдлийг бодохоос гэнэт айдас хүрлээ. Тэгээд ч хүсэл мөрөөдлөөсөө бүр ангижрахыг бодсон юм. Би ер нь дэндүү нялуун зантай хүн шиг байна.

	«Фолксвагенд» ачих гэж байсан миний муусайн юмыг бариад уруудаж яваа хуурамч-Жери Луис мөн гунигтай, үг дуугүй байна. Элдэв зовлон үздэг «фолькеваген» долоон сарын пүү халуун наранд хайр гамгүй шарагдан гараашныхаа дэргэд зогсоно. «Өнөөдрийн өдөр хамгийн халуун өдөрт бүртгэгдэх нь эргэлзээгүй. Хар хөлс минь цувж байв. Өглөөгүүр мөртөө. Шөнө лав хөлс асгараад цурам хийхгүй байх аа. Өнөө тэнүүлчийг л бүү зүүдлээсэй». Шөнө нойрондоо ийм тийм юм зүүдлэхгүй юм сан гэж би бүр хүүхэд байхдаа өдөр нь боддог байж бил ээ. Гэхдээ энэ бол баахан явдалтай л ажил байсан. Манай тосгоны нэг өвгөн, хүн ер нь боддог юмаа яагаад ч зүүдэлдэггүй гэж хэлсэн, тэгээд л би тэгдэг байсан. Гэтэл тэр бол худал үг байжээ.

	Хуурамч-Жери Луис бид хоёр ажлаа дуусгачхаад ядарсан ч гэж аргагүй дуугай суугаад Бетховены сонаныг хийлээр тоглохыг хүлээн авагчаар сонсож байхад Икуко бид хоёрт оройтсон зууш гэж хачиртай талх авчирч өгөв. Японы сонинуудын хуудаснаас америк алиа хошин өгүүлэл салахгүй байсан тэр үед хүүхдээрээ байсан хуурамч-Жери Луисийн бодлоор хачиртай талх бол хүний хамгийн чухал хэрэгцээг бардам хангаж чадах учиртай хоол гэж үздэг байжээ. Ийм юм олж уншаад түүндээ бүр итгэсэн байж. Гоо үзэсгэлэнт солонго, алмас эрдэнэ гээд л. Икуко ингэдэгт нь тэр жаалд хайртай болжээ. Харин Икуко өөрөө ч түүнийг эх нь хүүхдээ өхөөрдөх мэт өхөөрдөхдөө тааламжтай байсанд хамаг учир байжээ. Би ч ядарч тэр хоёр маань хязгааргүй алс холын одон ертөнцийн хүүхдүүд мэт санагдана. Би өөрөө харанхуй халуун тамын дунд оршин хажуугаас нь тэр ёсыг ажиглах мэт байлаа. Асако Исихара л намайг ийм болгож орхив уу? Ямар ч болтугай одоо би Икуко Савадатай ойртох явдал ухаанд багтамгүй санагдана. «Баярлах юмгүй байж, хүсэлгүй байж хүчиндүүлнэ гэсэн үг болох нь ээ» гэсэн бодолд хирдхийлээ.

	— Чи өөрөө яагаад идэхгүй байгаа юм? гэж би Икукогаас асуулаа. Икуко өвдөг нь сэмрэх дөхсөн өмд дээрээ хоёр гараа зөрүүлэн диван дээр суугаад түрхсэн лак нь арилж буй хумстай заваан хөлийнхөө хурууг ширтэж байв.

	— Идэх дургүй байгаа юм. Аймаар, юу ч идэхгүй, кока-кола цэрийтэл уучхаад л явах юм гэж хуурамч-Жери Луис яг л залуухан нөхөр нь мэтээр орноос нь хариулав.

	Икуко Савада бид хоёрын харц тулгарав. Хагалгаа хийлгэснийхээ дараа өнгө толио алдаж байсан шигээ ойрноос өнгө толиогоо алджээ. Өвчтэй араатны зулзага шиг угийнхаа тамир тэнхээг алдаж сульдан, нүд нь өнгө жавхаагүй гөлийсөн юм болжээ. «Дахиад л жирэмсэн болчихсон юм биш биз?» гэсэн сэжиг толгойд харвасан сум мэт орж ирнэ. Гэвч би тийнхүү сэжиглэж буйгаа хэлэхийг хүссэнгүй. Икуко Савада жирэмсэлж үү, үгүй юу надад ямар хамаа байх бил ээ? Бид хоёрыг гэрлэх тухай үгийг Тоёхико Савада анх цухуйлгаж түүнээс хойш бид хоёрын баяр цэнгэлгүй амьдрал эхэлсэн бөгөөд Тоёхико Савада эгдүүцэн хашхичсанаас хойш Икуко Савада бид хоёр ямар ч холбоогүй элчилгүй хоосон цөлдөө буцсан бил ээ. Ерөнхийдөө гэрлэх гэсэн боловч эмнэлгийн нэгэн жич тохиолоор болохоо байсан, хуучны барилтай гэхэд дэндүү хуучны барилтай албаны тушаал хөөцөлдөгч залуугаас болсон зүйл гэж би тайвнаар бодоод Икуко Савадагаас бие шалтгаантай болсон тухайд нь хоргоохоо больё гэж шийдсэн юм. Улс төрийн бодлогочийн охины зүрхэнд одоо ган өргөс нэл шивчихлээ ч гэсэн надаар тус хийлгэх гэж явахгүй шүү дээ. Надтай ямар ч холбогдолгүй юм чинь!

	Идэж уусны дараа Икуко Савада, хуурамч-Жери Луис бид гурав хав халуун «фольксвагенд» сууж хар хөлсөө гоожуулцгаан гал халуунд цэнхэрдүү өнгөтэй харагдах тэнгэрийн доорх гудамжаар их сургууль руу явлаа. Замын хар хайлсан болохоор машины дугуйн дороос эрдэнэ шишийн навчин дээгүүр явж буй мэт чимээ гарна. Замын уулзвар дээрх олон хүн зэрэглээ шиг алга болдог ч болоосой гэж бодогдоно. Икуко Савадаг тултал хаазлан давхихад хүний чихнээ хүртэхээргүй хэт өндөр дууны улмаас өнөөх олон хүн үнэхээр зэрэглээ шиг арилж байлаа.

	— Гадаадын нэг романд «... хайруулд шарж байгаа юм шиг» гэж зөв зүйрлэж бичсэнийг уншсанаа би санаж байна хэмээн Икуко Савада хэлэх бөгөөд хацрынх нь хөлс хүзүү рүүгээ даган урсаж байв.

	— Хайрмаг хийхдээ талхыг нь хоёр талаас нь шардаг юм. Тийм учраас ч "хайрмаг хийх" гэдэг чинь бас өөр нэг утгатай. Ингэж байхыг би нэг садрын номд уншсан юм даг. Гадаадынхан л тэгдэг юм гэнэ лээ. Пьер Лоти бас бусад нь хайрмаг хийдэг байсан. Ай, үнэхээр гайхалтай хийдэг юм байна лээ гэж хуурамч-Жери Луис инээд алдав. Түүний инээд Икуко бид хоёрын чихэнд аятайхан санагдсангүй.

	Долоон сарын тэсэхүйеэ бэрх пүү халуунд хуурамч-Жери Луис л ядраагүй нар нь гарч явна. Дөнгөж арван зургаатай залуу болохоор халуунд зовохгүй, хөлөрч ч зовохгүй байна. Гэтэл би ямар янзтай байв гэхэд-нойтон цамцны цаанаас халуун индүүгээр индүүдэж байгаа юм шиг тарчилж явлаа. Нас өтөлж, өгөршин, тамир тэнхэлгүй болсон шиг санагдаад нүдээ аньж, чийг халуун хоёрт нэвт шувт автан харанхуйн дунд замхран буй ирээдүйд биеэ бүрмөсөн тушаалаа. «Эмэгтэй хүнтэй өнгөрүүлсэн маш сайхан шөнийн дараах жаргал тасралтгүй үргэлжилж бүх амьдралыг бялхаах ёстой» гэж ямар юманд бичээстэй байлаа? санахгүй байна. Ийм бодол ямар нэг орны хүмүүсийн бишрэл нь болдог юм биш биз дээ? Долоон сарын тэсэхүйеэ бэрх халуун намайг толгойг минь эргэтэл нэрмэж байх тэр хоромд өчигдөр Асако Исихаратай ойртоход халуу оргиулж байсан тэр халуун нь одоо алс тэртээ холын бөгөөд бодитой бус мэт санагдав. Тэр ч бүү хэл авгайн нүүр царайг одоо тодорхой санахгүй байлаа.

	— Балай юманд инээх! гэж Икуко хуурамч-Жери Луисийг загнахдаа эгээ л нохойн гөлөгний хоншоор луу дэлсээд авах шиг ажээ.

	Бидний өмнө явсан асар том автобусны яндангийн бөөн хар утаанд орж ирэхэд бид арай л багтарч үхсэнгүй. Тэр автобус олон машин дунд бидний урьд замыг нэлд нь таглан явах учир түүнээс түрүүлэн өмнө нь гарах зай завсар олдохгүй бөгөөд манай «фольксваген» ч жинхэнэ герман хүн шиг биднээс огт хамаагүй өөрийнхөө мөрийг хөөж мятаршгүйгээр урагш тэмүүлэн хамаг биеэ чичрэгнүүлэн мотороо хэт халаан давхисаар авай.

	Би, орон сууц хөлслөх зууч конторын ханан дээрх Токиогийн том зургийг харан зогсож байлаа. Хүн суулгасан өрөө тасалгаануудыг цэгээр тэмдэглэсэн байна. Токиод байр хөлсөлдөггүй газар гэж байдаггүй юм байна. Цэгээр хамгийн олон тэмдэглэсэн тийм хэсэгт хамгийн хямдхан нэг байр авлаа. Би бол асар том, Токиод ноёрхогч хий үзэгдлийг барьж авах гэж оролдож байж бүдүүлэг мулгуу улс төрийн бодлогочид шүүсээ шамшийтал шахуулсан хүн, тэгэхлээр одоо дахин асар том Токиогийн хамгийн ширүүн, түүний хамгийн нарийхан гудамжинд өөрийгөө оршуулах ёстой ажээ. Энэ бол надад үлдсэн ганцхан зам гэдгийг би ойлгож байлаа. Гэхдээ надад бас бусад хүн үл мэдэх тун аятайхан амттайхан шахдас үлдээд байсан маань өөрт минь тун ч эвгүй байв. «Бүдүүлэг мулгуу улс төрийн бодлогоч» гэдэг үг ч гэсэндээ Тоёхико Савадагийн мөн чанарыг гаргаж чадахгүй үг шүү дээ...

	Би хүснэгт бөглөхдөө цэгийн дээрх дугаарыг заагаад анги, их сургуульд орсон он, овог нэр, оюутны үнэмлэхийн дугаарыг бичээд ширээний ард суух оюутны хоршооллын нэг туранхай охинд өгөв. Тэр эмэгтэй шөнхөр хулганын хоншоороо өөд болгон нүднийхээ шилийг гялалзуулан гараа сунгаснаа гэнэт биеэ давхийн хурааж гараа татан авч над руу айсан байдалтай харав. Би хүснэгтээ барьсан хэвээр хүүхний гүн хар нүд рүү ширтэн дуугай л зогсож байлаа.

	Оюутнууд зуныхаа амралтаар Токиогоос хол явж жаргаж байсан болохоор тэр хүүхэн: «Чоно! Чоно!» гэж хашхирлаа ч гэсэн туслаар ирэх хүн нэгээхэн ч үгүй ажээ. Бид хоёр таван минут хэртэй бие биеэ харж зогссоны эцэст тэр хүүхэн сая л хөлстэй гараа сарвайж хуудсыг аваад тамгалан ширээн дээр шидлээ. Би хоригийнх нь дээгүүр өнгийж хуудсаа эвийг нь олж аваад халаасандаа хийв. Тэр харанхуй чийгтэй зоориноос гарч шат руу явах гэтэл өнөөх хүүхэн ширээнийхээ араас үсрэн бууж ирээд надаас зуурч:

	— Хүний үнэргүй амьтан! гэж шүд зуун хэлэв.

	Надаас яг л муур шиг зуурчихсан болохоор түүнийг салгах аргагүй байлаа. «Чөтгөрийн хулгана». Багалзуурдаж аваад хоолойг нь шахаж эхлэв. Миний уур жигтэйхэн их хүрч бие зарсхийн пүү халуун зун гэнэт жавартай өвөл болон хувирах шиг болов. Аймшгийн зүг чигийг заагч дотроос: «Чи бол алуурчин, анх удаа ингэж байгаа биш шүү» гэж тун тодорхой тэмдэглэж байна. Ууртаа нүд ч юм үзэхээ больж, хамаг биеийн хүйтэн хөлс асгарч эхлэхэд би түүнийг орхиод шатаар уруудан зугтлаа.

	Наранд налайх, чулуу дэвссэн урт замаар намайг бөгтийн гүйж ирж буйг харсан Икуко Савада машинаа асаав. Халууцаж буйгаа дахин мэдрээд би чинь хоёр хархыг аварчээ гэж бодлоо.

	— Чи наранд цохиулсан юм биш биз? Бүр хав хар болчихсон байх чинь. Бушуухан орж суугаач гэж улс төрийн бодлогочийн охин айсан янзтай хашхирлаа.

	Орой тэд миний юмыг шинэ өрөөнд маань авчралцлаа. «Фольксвагенд» чиргүүл хийгээд гурав дахин явсан юм. Ичээндээ орсон мэтээр зуны туж түгжээтэй суух миний шинэ байр маань цонхоороо харахад муу усны суваг харагдах бөгөөд тэр сувгаар ялзарсан ногоо, үхсэн амьтны сэг, өтгөн шингэн бузар юм урсах учир тэр зунжингаа би тийм юмаар л амьсгалах болов. Тэр өмхий самхай бидэнд юу юугүй шингэж хуурамч-Жери Луис бид хоёрын хамар дөжирч байхад Икуко Савада хоёр дахь удаагийн явалтаар тэсэлгүй бөөлжүүлэв. Тэгээд гурав дахь удаа ирэхдээ түүнийг орхисон юм. Чиргүүлээс ном буулгаж дуусаж байхад гудамжны нөгөө талд биднийг ажиглан байшингийн харанхуй саравчинд зогсож байсан нэг авгай:

	— Тэр хүүхэн чинь жирэмсэн харагдах шиг бил ээ, эцэг нь энэ арай ахмад нь байх гэж чарлаж байна. Тэр үг миний толгойг чулуугаар цохих шиг боллоо.

	Хуурамч-Жери Луис, нарийхан мурий гудамжинд тоглож байсан олон чармаа нүцгэн жаалыг дайрчихгүйн тулд их л болгоомжлон явсаар өргөн засмал замаар ороод хурдаа нэмэхэд нь би хаазаа гишгэж буй хөлд нь гарынхаа алгаар хүрч ингэж асуулаа:

	— Тэрний хэлдэг үнэн үү?

	— Одоо хүүхдээ авхуулахыг яагаад ч зөвшөөрөхгүй! Яг үнэн шүү. Тийм муухай юм хийж байснаас би өөрөө тамд орсон дээр гэж чамд хэлдэг байсан шүү дээ. Одоо ёстой яагаад ч зөвшөөрөхгүй! гэж хуурамч-Жери Луис замаас нүдээ салгалгүй болгоомжтой жолоодон явангаа хэлэв.

	— Тэгвэл чи өөртэй нь суугаад хүүхдээ төрүүлэх юм биз дээ?

	— Эмч, өчигдөр Икуког үзээд дахиад нэг хагалгаа хийлгэвэл зүгээр гэсэн. Тэгж шууд хэлсэн. Гэтэл одоо хэрхэвч тэгж болохгүй гэж хуурамч-Жери замаа харсаар хэлэв. Жуумалзах маягтай болсноо: — Би чамд баахан тусгүй юм хийсэн шүү, одоо яана гэх вэ гэлээ.

	— Надад уу? Чи надад муу юм хийгээгүй. Чи ёстой баас шиг амьтан юм. Чи Икуког л ёстой амьдаар нь алж байна даа гэж би улам их уурсан хэлэв.

	— Би ер нь ёроолгүй гүнзгий хар нүхэнд, тамд унах нь гэж айх боллоо. Чамд би хэлдэг байсан шүү дээ.

	— Тэгээд яагаа вэ?

	— Синзюкуд тэр нэг тэнүүлчийг алсан хүн ч гэсэн ёроолгүй хар нүхэнд унах болно, тэрнээс гарахаа нэгэнт байсан гэсэн үг. Гэсэн ч тэр хүн бас л айж байгаа байх гэж би бодож байна, тийм үү?

	— Матах нь уу, чи?

	— Намайг усан тэнэг амьтан гэж бод оо юу? Тэр муу тэнүүлч надад ямар хэрэгтэй юм? Би өөртөө нөхөр, жинхэнэ үнэнч нөхөр эрээд эрээд олоогүй юм шүү. Тийм хүн байдаггүй юм байна! Байхгүй биз дээ? гэж хуурамч Жери Луис машинаа огцом тооромслон замын хөдөлгөөний дүрэм зөрчиж хашхичин агсарлаа.

	— За яах вэ, за яах вэ, хуурамч-Жери минь гэж би хэлээд өвдөг дээрээс нь гараа авлаа. «Телевизийн хүүхдийн нэвтрүүлэгт хүмүүсийг залгидаг чөтгөр гэж үзүүлсэн тэрүүнтэй л би чинь төстэй юм болж байх шив дээ. Намайг матдаг юм бол өөрийг нь алах хэрэг болох нь ээ. Алахаа л ална, андгайлчихъя» гэж би дотроо бодлоо.

	Бид хоёрын ирж яваа чимээг сонссон Икуко Савада угтан бууж ирлээ. Би шинэ амьдралдаа ганц ч улаан мөнгөгүй байсан болохоор Икуко надад зуун мянган иен өгч ингэж хэлэв: «Сайн ч бай, муу ч бай, чи улс төрийн бодлогочид ажил хийсэн болохоор манайхаас гарахдаа тэтгэмж авах эрхтэй».

	Би ч тэр мөнгөө авмагц шуудхан л Кан Мён Чхи дээр очиж ирэхээр шийдэв. Икуко Савада, намайг Кобед байхдаа зочид буудлынхаа газраас өдөр болгон захидал заавал сураглаж байгаарай гэв. Тэгээд хуурамч-Жери Луисийн хамт намайг төмөр замын буудал дээр хүргэж өгөв.

	Миний суусан галт тэрэг оройн арван цагт хөдөлдөг байв. Икуко Савада, хуурамч-Жери Луис хоёр Хаконэ явж ирэх санаатай байгаа гэж хэлээд газар доогуурх харанхуй гарц руу их гунигтай яаран явлаа. Би нүүрсний тоос ба хүний үнэр ханхалсан тавцан дээр ганцаараа үлдэв.

	Тэр үед би хуурамч-Жерийн гунагар биеийг сүүлчийн удаа харах маань энэ гэж огт мэдээгүй бил ээ. Толгойгоо дээгүүр өргөж мөрөө засан, залуухан адгуус мэт овжин шаламгай хөдөлж Икуко Савадаг огтхон ч тоохгүй байдалтайгаар доош гүйн, бүдэг шар гэрэлтэй газар луу ороод, бараа нь тасарсан юм. Надтай тийнхүү ер жишимгүй салсан бил ээ...

	Кан Мён Чхид би утсаар мэдэгдэв. Түүнээс хойш ч явах буухиа тэрэг ирээгүй байсан болохоор түүний ирэх ёстой төмөр замыг нь ширтэн нэг хэсэг зогслоо. Хэсэгхэн тээнэгэлзсэнээ дахин харилцуурыг авч ярихаар шийдэв. Муухай ичгүүртэй юм хийж байгаа мэт бодогдоод байснаа одоо санаж байна. Автомат утсаар хэн нэг танихгүй хүний утсанд залгаад намайг бэлэнч муу үгээр харааж зүхээч гэж байхад зугаатай байдаг сан гэж нэг герман залуугийн бичсэнийг яагаад ч билээ олж уншсаныгаа санаад ингэж бодсон байж ч болох юм. Залгачхаад дуудлагын хонх таван удаа дуугарахад нь долоо болгоод л утсаа тавья гэж бодож байтал утас авах чимээ гарснаа нялуундуу дуугаар яаралгүй «Байна уу? Байна аа! Байна! Байна уу?» гэж хүн дуугарлаа. Би ярьж эхлэх гэтэл утасны нөгөө талд хүндээр амьсгаадан өөр хүнд: «Гижиг битгий хүргээч. Битгий хөдлөөд бай л даа» гэх Исихарагийн дуу сонсогдлоо. Тэгснээ харилцуур луу: «Байна уу? Байна уу?» гэв.

	Би утсаа шидээд нүүр ч халуу оргиж тэсгэлгүй инээд алдчихлаа. Гэсэн ч бүлээрсэн хүүхдийн бие шиг чих хацар халуу оргиж дотор таагүй болж байгаагаа яах аргагүй л хардаж байгаагаас болов гэж албаар бодлоо. Харин галт тэрэг Токиогийнхны зүрхийг шимшрүүлэм уугчин давхиж ирэхэд миний инээдээс ул мөр ч үлдээгүй бил ээ. Хязгааргүй их үнэтэй эрхэм юмаа алдсаны уйтгар гансралын уй гашуу хэнхдэг цээжийг галын цогоор төөнөх мэт болж байлаа. Тоёхико Савадагаас хоёр яс хагацсандаа баярлаж явсан урам маань ч унтрав.

	Токио хот жирэлзэн жирэлзэн хойно үлдсээр Токиогийнхны мөн чанарыг харуулсан зарлалын асар том суурь харагдав. Түүн дээр уруулын шинэ ягаан хүрэн будгийг зарлан магтжээ. Гэвч одоо нэгэнт харанхуй болсон учраас зарлал гэрэл муутай сүүдийж зарлагч хүүхний маш том уруул жимийж, өнгө толиогүй гунигтай, цонхны далавчирхуу хар хүрэн юм харагдана. Үнэхээр жол зарлал байлаа...

	«Токио. Энэ одоо жимийсэн уруулаараа надад баяр хүргэж байх хар элгийн хүмүүсийн оршин суух цайз болно. Тэр уруул нь цайзын хана нь юм даа. Токио надаас хамаг юмаа нууж цоожлоод ярихыг ч хүсэхгүй байна» гэж би бодлоо. Лавсаантай цамц өмссөн бүдүүн авгай, хүүхнүүд, төмөр замын хажууханд навтайсан муу байшингийнхаа цонхыг нээгээд халуунд үйлээ үзэн бараг шалдан шахам суудаг арчаагүй эрчүүлийг хараад би урьд анх Токиод ирээд хөдөөгийнхөө аялгаар ярьж тэдэнд шоолуулдаг байсан тэр үед өөрийгөө хүн болох болоогүй байна даа гэж бодож байсан маань санагдлаа. Үнэхээр Токиогийнхны хэл онцгой. Тэдний хэл бол цайзад толгой хоргоддог амьтдын л хэл. Миний гайтай хазгай аялга уу! Би хазгай аялгаа юунд нь байгааг ч мэдэхгүй байхад их хотын тэдний хувьд булбарайхан арьс руу нь зүү шаах шиг эвгүй санагддаг байна. Би бол цайзын хананаас цаагуур суудаг, Токиогийнхонтой нийцэх юм огтгүй, тэдэнд ойлгогдохгүй хэлээр ярьдаг тийм бүдүүлэг амьтан санагдаж байжээ. Токиод түүний бүр гүнд нь нэвтэрч чадлаа гэж бодож явсан өдөр олон байсан ч тэр маань хүүхдийн хоосон мөрөөдөл төдий байжээ. Ер нь «Токио» гэсэн үгийг хэрэглэхгүй байх нь дээр. Би тийнхүү дандаа хар элгийн хүмүүс оршин суудаг тэр цайз хотынхонд ад үзэгдэн хөөгдсөн юм. Бүр нарийнаар хэлбэл баян чинээлэг хүмүүсийн дотроос шоовдорлогдсон юм. Ядах нь ээ миний ингэж цоролзож инээдтэй дажин дэгдээх шиг болдог маань ч юу билээ».

	Ноднин жилийн шувтаргаар Токиод галт тэргээр ойртон ирж явахдаа нэг их дээгүүр юм санаж байсан тэнэг бодлоо унхиа алдсан янзаар санав. Тэгэхэд би Токиог эзэгнэх юм сан гэж бодож байсан боловч юу ч болоогүй бил ээ. Миний тогтоосон холбоо хэлхээ ямар ч үр дүн өгөөгүй...

	Токиогоос бушуухан салахын түүс болсон би босож цонхны хөшиг буулгалаа. Дарлуулж зүдэрсэн эрүүл биш царай дортой нэг залуугийн хар бараан хөлс дааварласан нүүр цонхны шилэнд тусна. Тэр муухай юмыг харахаас нүд халтирч хөшгөө хаав. Дотор элдвийн муу юм бодогдож унтахаар хэвтсэн боловч байн байн сэрээд нойр хулжин унтаж чадахгүй зовлоо. Ядарсан нялх хүүхэд галт тэргэнд хатуу диван дээр жигтэйхэн бөх унтдагийн учрыг сая л ойлголоо. Хөдөө нутагт төрсөн, нэр алдарт дуртай залуу ч гэсэн Токиогоос зугтдагийн цаад утга санаа ч надад тодорхой болов.

	Өглөө билээ. Тэнгисийн үнэр, тортог лугаа холилдоно. Дараа нь гэнэт сайхан цэвэр салхи үнэртэж түдэлгүй манай галт тэрэг өртөөн дээрээ хүрч ирлээ. «Цөхрөхийн хэрэггүй, цөхрөхийн хэрэггүй, би ямар ч болтугай тэр бузар бодлогочийн төлөө ажиллахаа больсон»

	Кан Мён Чхи яагаад ч юм уруу царайлан яг л насандаа дарагдсан өвгөн шиг урт сандал дээр суугаад байснаа намайг олж хараад баяр хүргэв. Кан намайг яагаад ийм уруу царайлчихаа вэ гэж мэдэх бол уу? гээд шөнөжин зовж байснаа мартаад бараг л гүйхээрээ очиж:

	— Кан, юу бол оо вэ? Өвдөө юу? гэж хашхирав.

	— Үгүй, өвдөөгүй. Эхнэр маань хаяад явсан. Би одоо өнгөрсөн хүн. Шившиг боллоо.

	Кан босуутаа ингэж хэлээд газар шагайсаар байв. Канын г ажиглавал миний зурсан өнөөх хөрөгтэй зүйрлэх юм түүнд юу ч үлдсэнгүй.

	— Эхнэр хаячихлаа гэнэ ээ? Чи чинь Солонгостоо буцъя гэвэл эхнэрээ алахаас өөр арга байхгүй гэж надад хэлдэг байсан биш бил үү? гэж би асуумагцаа гэнэт маш муухай сэжиг төрж, — Чи чинь өөрөө алчихсан юм биш биз? гэж асуулаа.

	— Яваад өгсөн, намайг л аллаа! гэж Кан хэлэв.

	— Тэгвэл их л тоогүй юм болж дээ. Эхнэр авахгүй бол эхнэртээ хаягдах хэрэг гарахгүй нь үнэн ч гэлээ ямар олиг байх вэ гэж би дайны өмнөх сургуулийн ухаан зардаг залуу мэтээр хэллээ.

	Миний ард өглөөний цахилгаан тэрэг хүлээн зогсож байсан хүүхнүүд цовоолог үл тоомсорлох байдалтай инээд алдахад Кан Мён Чхи сэхээ авч тэднийг солонгосоороо хашхичин загнатал цаадуул нь айн зугтахад мань хүн хойноос нь нулимж хараахан тайтгарч амжаагүй сөөнгөдүү хоолойгоор ингэж хэлэв:

	— Тэнгисийн зах дээр очих уу? Аль эсхүл ус бүлээсэж жаврыг нь гартал хүлээх үү? Ер нь энэ зун тэнгис төдий л олигтой биш байгаа шүү. Өөр хаашаа ч явах газар байхгүй шүү дээ гэв.

	Төмөр замын өртөөний талбайн цагийн алтадмал зүү зургааг зааж байна, зуны өглөөний эхний цаг.

	Бид хоёр, төмөр замын өртөөний талбай тойрон нар даган дулаацаж яарамгүй яваа ажилгүйчүүдийн алхах хэмээр боомтын зүг аажуухан явлаа. Тэр нэгэн өвөл бид хоёр энэ удаагийнхыгаа бодвол их л тэмүүлэлтэй, зоримог явж байж билээ. Усан хөлгийн ажилчдаас ч хурдан алхалж байж...

	— Чи сая солонгосоор хашхирахдаа хараасан уу?

	Би, Кан Мён Чхийн сэтгэлийг бодоод эхнэрийнх нь тухай яриа үүсгэхээ больё гэж шийдсэн юм.

	— Чи эндүүрч байна, эндүүрч байна. Сайхан охид. Японы сор. Тэдний инээх, цовоолог инээх нь долоон сарын сарнай цэцгээс ялгаагүй сайхан. Ингэж би тэдэнд хэлсэн юм. Миний шүлэг байхгүй юу.

	— Чи юунд дэмий юм ярина вэ?

	— За тийм ээ, тийм. Харин би олон шүлэг бичсэн шүү. Эхнэрээ явчихсанаас хойш олон шүлэг бичсэн, дандаа хаяад явсан авгайн тухай шүлэг. Тиймэрхүү шүлэг бичсээр байгаад яагаад эхнэр салаад явчихсан учрыг ойлголоо. Миний гутрал баяр баясгалан болж хувирахаасаа өнгөрсөн гэж Кан Мён Чхи ярив.

	Бид хоёр зочид буудлын дэргэд хүрч очлоо. Би тэнд л орно гэж Икуко Савадатай тохиролцсон юм. Үнийг нь төлөх гэж хамаг халаасаа гөвөхөө мэдэж байсан. Тэр мөнгө бол Савадагийнтай миний харилцаатай байсны хамгийн сүүлчийн эд мөрийн баримт байв.

	Одоо надад ажил эрж олохоос өөр арга байхгүй. Кан Мён Чхийг зочид буудлын дэргэдэх машины зогсоол дээр хүлээж байгаарай гэчхээд би өрөө хөлслөхөөр оров. Энэ бол би амьдралдаа зочид буудлын өрөөг хамгийн сүүлчийн удаа хөлсөлж байгаа тохиолдол ч байж магадгүй билээ. Ямар ч гэсэн ойрын хэдэн жилдээ л...

	— Ноён Савада амбан сайдын албан тушаалд нэрийг нь дэвшүүлжээ. Танд баяр хүргэе гэж зочид буудлын захиргааны орлогч инээд алдан хэлэв.

	— Одоохондоо баяр хүргээд байх юмгүй.

	— Юу гэсэн үг вэ, би танд урьдаас баяр хүргэж байна, баяр хүргэлгүй яах вэ гэж орлогч эрхлэгч ичиж зовохгүй зулгуйдав. Нүүр царай нь ч мэлийж харагдав.

	Би зочид буудлаас гараад машины замын зогсоол дээр намайг хүлээн толгой унжуулан зогсох Кан Мён Чхи дээр гүйж очлоо. Мань хүн гартаа сурын тасархай үнгэж жижигхэн могой шиг юм болгож байв.

	— Одоо тэнгисийн эрэг рүү явах уу? гээд унжгар, турьгүй болсон мөрнөөс нь зөөлөн угзарлаа.

	— Чи миний эхнэрийг яагаад явсан бэ? гэж асуух гээд байна уу?

	— Асуумаар л байна.

	— Би өөртөө итгэхээ бүр байчхаад байгаа хүн, чи мэдэж байна уу?

	— Ярь л даа. Би чамд өөрийнхөө тухай яримаар байна. Би ч гэсэн өөрийнхөө хүч чадалд итгэхээ байсан бололтой.

	— Умард Солонгост очих сон гэж чамд би ярьдаг байсан. (Хоёр мөрнийх нь хооронд загатнаад маажих гэхлээр гар нь хүрч өгөхгүй уйлах шахан ярвайж байгаа жаал хүүхэд шиг нүүр царай нь жигтэйхэн болов). Тэгснээ цааш нь ингэж ярив. — Эхнэр маань өөрийгөө орхичхоод явчихна байх гэж айдаг байсан. Тэгээд л намайг тэнд байхдаа тийм тийм гэмт хэрэг үйлдэж байсан гэж солонгосын засгийн газар дахин бичжээ. Умард Солонгос руугаа яваач гэж уриалсан уриалганд авгай маань хамгийн их хорсож галзуурахаа шахсан. Надад энд тэндээс захидал бичиг ирж, тэр ч бүү хэл бүртгэл маягтууд ч ирдэг болсон. Би ч гэсэн авгайдаа нэг аймшигтай муу юм хийгээд өөрөө явчихдаг ч юм бил үү гэсэн бодол төрж сэтгэлээ түгшээх болсон юм. Тэгээд «Умард Солонгосыг» чагнах тусам түгшүүрт бодол амар тайван байлгахаа больжээ. Сүүлдээ явах санаагаа бүр орхиод Япон улсын иргэн болох гэж хүртэл хөөцөлдөж эхэлсэн юм, бүр солонгос хүн биш болох гэсэн үг шүү дээ, ямар вэ дээ? Энэ тухайгаа эхнэртээ хэлэхэд хачин их баярлан уйлж байж билээ. Гэсэн ч тэгж ярилцсанаас хойш гурав хоноод би нэг орой багаж хэрэгсэл авах гэж яваад гэртээ ирсэн чинь эхнэр байдаггүй. Тэгээд л алга болох нь тэр.

	Бид хоёр тэнгисийн зах руу очтол Кан гэнэт газрын гүнд байдаг амьтдад хэлж байгаа юм шиг:

	— Ээ хөөрхий яасан заяагүй юм! Солонгос чавганц шиг уйлж маани мэгзэм уншмаар санагдахыг одоо л мэдлээ. Яасан ч заяа нь орхисон хэрэг вэ! гэж хашхирлаа.

	— Чи эрсэн үү? Ухаан санаа нь элий балай болоод байсан бол нэг тийш тэнэж яваад одоо буцаж ирэхээ мэдэхгүй байж мэднэ шүү.

	— Эрсээн эрсэн. Одоо ч эрсээр байна. Солиорсон байж ч болох л доо. Нээрэн ухаан санаа нь солиотой болсон бол хорвоогийн цэвэр нандин сэтгэлтнүүд бүгдээрээ солио ухаантай байж таарна. Надад хэчнээн хайртай, хэчнээн ариун тунгалаг амьтан байсан гээч.

	Кан Мён Чхи цэнхэр цамцныхаа гүн халааснаас дөрвөөр эвхсэн шуудангийн ил захидал гаргаж ирээд надад өгөв. Хөх ягаан бэхээр хорхой мөрлүүлэн мурий сарий бичсэн байв. Уншиж үзлээ.

	 

	Чамайг эх орондоо буцмаар байна гэж хэлсэн тэр шөнө л би чамаас явъя гэж шийдсэн юм. «Шийдсэн юм» гэсэн үг байх л гэж таахаас биш уг нь тийм үг болж чадаагүй байв. Би чамтай зовж байлаа, их зовж байлаа. Гэвч энэ тухай одоо яриад яах вэ гэхдээ л өөртөө шүглэсэн муу юмыг чамд халдаах чадалгүйгээс хойш одоо яана гэх вэ. Ямар ч болтугай учрыг тоочихоо оролдъё. Би, солонгос хүнд дургүй, чамайг Солонгос руугаа буцах юм сан гэхлээр чинь битгий яв, явсан ч намайг битгий авч яв гэсэн. Харин сүүлд нь чи иргэнийхээ харьяаллыг өөрчлөх санаатай байна гэсэн. Ингэлээ гэж би дургүйлхээгүй харин чамайг урьдынхаасаа өөр хүн болох нь гэж бодохоос дургүй хүрсэн юм. Хүн гэдэг чинь өөрийгөө яавал өөр шигээ биш болгох вэ гэсэн хүслээрээ л ялгаатай байдаг (чи одоо ингэж ярихаа больсон), хүн хүний мөсгүй болжээ гэдэг байсан. Хүний мөсгүй хүн гэдэг юу вэ? Ёстой юу ч биш. Миний бодлоор, муу хүн ч гэж байхгүй, сайн хүн гэж ч байхгүй. Өөрсдийнхөө угаас заяасан байдлаар байна уу, үгүй юу гэдэгт л хамаг учир байгаа байх. Чи, заяаснаараа байхаа больсон. Тэгээд би явъя гэж шийдсэн юм.

	Би шуудан дээр, ил захидал аваад бичиж байна, өөр цаас алга л даа. А, Б, В гэж дугаарлалаа — энэ дагуу унш.

	Би өөрийгөө Нора гэж үзэхгүй байгаа шүү. Гэхдээ шийдсээн. Үнсье.

	 

	Канын н нүднээс нулимс дусалж байна, нулимсанд нь тэнгисийн усны цэнхэр өнгө туяарна. Америкийн зөгнөлт романуудын эрээн мяраан хавтсан дээр дүрсэлдэг улаан нүдэн гарагийн хүн гэгчтэй Кан төстэй харагдана. Би ч гэсэн урьд ямаршуу хүн байлаа гэж бодохоос арай л уйлчихсангүй. «Би урьдынхаасаа өөр хүн болжээ. Чухамхүү би л хүний мөсөө алдаад юу ч биш болжээ. Гэсэн ч би өөрөө өөрөөсөө зугтаж чадахгүй. Цорын ганц хийж чадах зүйл маань тэнгисийн усанд живж үхэх л байна. Тоёхико Савадад «үгүй» гэдгээ хэлэхэд би бардамнаж байсан, гэхдээ би урьд ямар хүн байсан бил ээ, түүндээ жаахан ч гэсэн дөхөж очихыг бодсондоо л тэгжээ. Нухлуулж гүйцлээ. Ёроолгүй харанхуй нүхэнд хаана ч юм маш хол газар хаягдсандаа би ингэж нэгд нэгэнгүй тод ойлгов уу? Тоёхико Савадад «үгүй» гэдгээ хэлснээр өөрийгөө худал хуурмагийн намаг дотроос суга татан гаргасан боловч тийм худал хуурмаг чанар надад бас хэчнээн үлдсэнийг тооловч баршгүй. Би үнэхээр урьд ямаршуу хүн байлаа одоо огт тийм биш болжээ».

	— Чи ер нь цаадхыгаа эрж олох хэрэгтэй гэж би хэлэхдээ дотроо: «Чи урьд ямаршуу хүн байлаа тэрийгээ л олж ав, үгүй бол өнгөрлөө, илүү бодь санаатай болох хэрэгтэй юм даа» гэж бодов.

	— Гэхдээ би юуны өмнө хүний мөс гэгчээ олж авах ёстой. Юуны өмнө урьд ямаршуу хүн байлаа тийм болох ёстой. Одоохондоо би Умард Солонгост очно гэж бүртгүүлэх ч хэрэг алга. Намайг явчихвал амиа хорлож орхино. Даанч заяагүй хэрэг шүү, нээрэн би урьдынхаасаа өөр хүн болсон тэгэхлээр өөрийгөө олох хэрэгтэй.

	— Би ч гэсэн өөрийнхөө тухай ингэж л хэлэх байна.

	Кан, нулимс дүүрэн нүдээрээ над руу харахад хөөрхий нүдэнд нь гуниг зовлондоо дарагдсан шинж ил ажээ.

	— Нээрэн тийм шүү, харин чиний нэрээ хичээх чанар чинь яасан бэ? Чи урвайж гонсойж гүйцсэн байна. Турсан эцсэн чинь аймаар. Телевизийн нэвтрүүлгээр чамайг харахад тарган цатгалан харагдаж байсан шүү дээ.

	— Гэмт хэрэг үйлдсэн хүн урьдынх шигээ болох гэвэл нүглээ наманчлах хэрэгтэй. Гэмшвэл нүглээ наманчилсан болно биз дээ? гэж би ийм үг хэлсэндээ дотор онгойж билээ.

	— Гэмт хэрэгтэн гэмээ үйлдэхдээ санаа сэтгэлдээ гэмт хэрэгтэй хэвээр байдаг, цаазаар авлаа ч гэсэн гэмт хэрэгтэн хэвээр л үхнэ. Энд дундаж гэж байхгүй. Гэмт хэрэг гэгч юу болохыг би сайн мэднэ гэж Кан ч бас дотор нь онгойв бололтой хэлэв.

	— Гэлээ ч гэсэн?

	— Гэлээ ч гэсэн үү? гэж Кан гайхан хариу асуув.

	Би сэхээ авч сэтгэл хөдөлсөндөө "би чинь хүн алсан хүн шүү" гэж хэлчих дөхсөнөө доорхноо айв.

	— Усанд шумбах уу? Бид нялуун зантай болж гүйцжээ.

	— Шумбая. Усны өмдгүй болох уу? гэж Кан сэтгэл нь ялимгүй хууртан хэлэв.

	— Токиод байгаа болов уу, Осакад байгаа болов уу? Аль эсхүл бүр тийш явчих аа юм бол уу?

	— Одоо зуны цаг, ямар ч жалгай дээр хийх ажил амархан олдоно, ямар ч болтугай муухай юм хийхгүй эмэгтэй гэж би найдаж байна.

	Бид хоёр эргэж гарах санаагүй улс шиг улам л цаашаа шумбан хөвсөөр байлаа. Жин үдийн нар толгой дээрээс эгц шарна. Бид хоёр буцлаа. Усны эрэг дээр жуулчид усанд шумбах хувцастайгаа бужигналдана. Эхлээд бид хоёр баахан зовж байсан боловч бүсэлхийгээсээ доогуур алгаараа дараад хувцас хунар луугаа явлаа. Усанд шумбах цаг хараахан эхлээгүй байсан болохоор эрэг дээр бид хоёроос гадна тэр жуулчид л байлаа. Өмдөө углаад гадаадын эмэгтэйчүүд рүү эргэж харвал тэд хүний нутагт усны захын элсэн дээр сууж байгаа нь ч гэсэн амьдралд эзэн хүний байдалтай харагдана. Усанд ороход өмсдөг хувцас хунар нь хүртэл үдэш оройн үдэшлэг цэнгэлд хэрэглэдэг өмсгөл мэг ганган дэгжин ажээ. Тухайн үед тэдэнд нарны илч л хэрэгтэй байсан тул наранд ээж буй хэрэг. Дунд зэргийн насны хар хүрэн үстэй бариухан бандааш өмсөж гар хөлөө тэлэн тарайн хэвтэж буй нэг авгайг бид хоёр золтой л гишгэчихсэнгүй, гэвч бид хоёрыг огтхон ч анзаарахгүй байлаа. Харин бид хоёрт л маш эвгүй санагдаж, тун муухай юм хийлээ дээ, нүнжиггүй юм боллоо доо гэж бодсон билээ. Кан бид хоёр тэнд байгаа цагт ийм бодлоос салахгүй нь гэж боджээ.

	Кан, найрал хөгжимд ажиллахаа больсон байв.

	— Би өөр хүн болжээ гэж бодох болсноосоо хойш өөрөө тогтож сууж чадмааргүй ичгүүртэй санагддаг болсон шүү. Харин тоглоом бол өөрийгөө баталж буй хэрэг. Эсэргүүцэх чадалгүй болсон хүн тоглоомыг муухай, бузар явдал гэж үздэг гэж тэр хэлэв.

	Кан бид хоёр бараг өглөө болгон тэнгисийн усанд шумбадаг байлаа. Эрэг дээр зогсож тэнгисийн түрлэг ирж хөлийн доорх элсийг угаах болгонд надад нэг л хачин тогтворгүй сэтгэгдэл төрдөг байв. Бид хоёр тэр боомт хотын бусад оршин суугчдаас наранд илүү шарж хав хар болж тун олхиогүй харагдах болов. Оройхон Канын г ажил дээр нь (нэг зоогийн газар ажил хийж байсан юм) хүргэж өгөөд би өөрөө кока-кола, виски дэргэдээ тавьж телевизээ хараад суудаг байсан. Заримдаа бид хоёулаа харж мал болтлоо архи ууна.

	Канын н шинэ ажил хөлс багатай болохоор миний л мөнгөөр хоёул туйлдаг байв. Зочид буудалд байх тэнхээ нэгэнт үгүй болж Канын н муу өмгөр өрөөнд шилжин суув. Тэнгисийн эргээр хүмүүс бөөн бөөнөөрөө ирдэг болсон ид улиралд бид хоёр байн байн зодоон хийнэ. Дийлэх цаг байна, дийлдэх ч удаа байна. Голцуу л дийлддэг байлаа. Миний цөхрөх улам их болж, Кан ч надад өнөөх ягаан талстыг олж өгдөг байв. Намайг зэмлэхээ больж харин ч дэмждэг болсон юм. Бид хоёр урьд ямаршуу залуус байлаа тийм болох нэр төрөө эргүүлж олъё гэж хэчнээн ч зүтгээд горь тасарлаа. Гэнэтхэн уйлдаг ч болов. Хөг нь өнгөрсөн хүмүүс болж хувирчээ. Зорьсон газар маань хаана байгааг ч мэдэж чадалгүй үхэн үхтлээ зах хязгааргүй далайд хөвсөөр байж болох л байна. Гэсэн ч одоо хэр нь бидний эргэж ирэхийг хүлээсэн нэг хүн эрэг дээр хүлээн авай. Нэг удаа цовоо сэргэлэн махлаг мариалаг нэг эмэгтэй ийм дүгнэлт хийсэн юм:

	— Та хоёрын яриаг сонсоод байхад ямар ч онолоор бодоод үзсэн ялгаагүй өөрийнхөө хүчинд итгэхээ больсон, үүнээсээ айхавтар их зүрх алдсан ердийн л хүүхдүүд байна гэж хэлээд бидний хажууд хэвтсэнээс хойш бид сайн найз нар болсон юм. Тэр эмэгтэй яг л голыг нь олж хэлэх дөхсөн дөө. Гагцхүү бид хоёр аль хэдийнээ хүүхэд биш байсан болохоор байдал бүр муу болсон...

	Наймдугаар сарын эхний нэг ням гарагт бид хоёр жалгай дээр хүмүүсээс буйдхан газар очоод виски ууж телевиз хараад хэвтэж байтал гэнэт дэлгэцнээ хуурамч-Жери Луисийн зураг, ямбийчихсан «фольксваген» харагдаж нэвтрүүлэгч нь гайхаж цөхөрсөн өнгөтэйгөөр: тэнүүлчнийг алсан бага насны гэмт хэрэгтэн амиа хорложээ хэмээн мэдэгдэж байна. Амиа хорлохын өмнөхөн хатуу харандаагаар уулын спортын календарийн хуудсан дээр (энд мангуу нэвтрүүлэгч хи-хи хэмээн инээгээд бас хи-хи гэв) сараачсан байв. Зураггүй цулгуй газар нь ийм шүлэг зохиосон байв:

	 

	Тамд орохоос айсан

	Тамтаггүй хулчгар хүн

	Хүн алж худал хэлэхээс

	Хэзээ ч буцахгүй гэдэгт итгэ

	 

	«Лоолийн шүүс» гэдэг пүүсийн соёрхсоноор бид тэр яаралтай мэдээг сонслоо.

	Кан Мён Чхийн унадаг дугуйгаар би зочид буудлын газар давхин ирвэл Икуко Савадагаас хоёр цахилгаан ирсэн байв. Би Токиогийн буухиа галт тэргэнд суулаа. Тэр цахилгааныг аваад би нэг их сүйд болоогүй, харин айсандаа л тийнхүү яаравчлан явсан хэрэг.

	«Ир, Ариун Аннын эмнэлэг 6527 Икуко»

	«Ир, Хурдан ир Икуко» цахилгааны үг нь ийм байв. Сайн санаат сувилагч л бичсэн цахилгаан бололтой.

	
АРАВДУГААР БҮЛЭГ

	Намайг дахиад л бие шалтгаантай болсныг мэдмэгцээ нэг хэсэг гунигтай байснаа уурлаж баахан дөвчигнөөд, сүүл сүүлдээ надтай суухаар болсон юм. Гэтэл нас нь арван долоо ч хүрээгүй учир барьц алдлаа. Зүрхлээд улс төрийн бодлогоч дээр очсон чинь цаадах нь хэдийгээр хуурамч-Жерийг нударга зангидан дайрах бүдүүлэг авир гаргаагүй боловч үнэн чанартаа түүнээс ч ёозгүй уулзсан байж. Ёстой толгойгоо ганзагалсан амьтан болчхоод эргэж ирсэн юм даг. Хүүхдийнх нь эцэг гэж зөвшөөрөх л өөр хүнд намайг өгнө гэхэд нь мань хүн хамгийн их айжээ. Тэгээд юу хийхээ мэдэхгүй хоёул хамтдаа амиа хорлоё гэж намайг ятгах болов. Үгүй гэж хэлж чадахгүйг чинь би мэдэх болохоор надад ичгүүртэй байна» гэж тэр хэлсэн. Ээ. хөөрхий, муу хуурамч-Жерийг би дэндүү болгосон шүү...

	Икуко Савада орондоо уйлж мэгшсээр энэ бүгдийг ярилаа. Түүний шарх сорвитой нүүрний гуравны нэгийг бүрсэн сармай боолт нь цус нулимсандаа холилджээ. Хоёр гарынх нь арьс зулгарсан тул боолтын цаанаас урсан гоожих нулимсаа ч арчиж чадахгүй байв. Эмч түүнд тайвшруулах тариа хийе гэхэд өөдөөс нь үгүй гээд ёолон орилсон байна. Зогсолтгүй мэгшин уйлахдаа надад бүгдийг нэгд нэгэнгүй ярьж өгнө гэлээ. Сэтгэл нь ихэд хөдөлж арчаагүй байдалтай, чин үнэнээсээ ярьж буй, бөөн муухай боолт болсон тэр хүүхнийг одоо харахад хайрламаар ч санагдлаа. Нохойд хэмлүүлэн бороонд шолбойтлоо норсон нэг муурыг өрөвдөж авахад мяу-мяу хэмээн муухан дуугарсаар миний өвдөг дээр үхэж байсан нь санаанд орлоо. Засан хүмүүжүүлэх газар байсан цаг, би өлсөж явдаг байсан цаг, тэр муурын махыг идсэн боловч тийнхүү дуугарч байсныг нь санахад өрөвдөлтэй бодогддог юм. Икуко Савада тийм их уй гашуу болсон нь бас ч өрөвдмөөр, тэр муураас ч илүү өрөвдмөөр дуугарч байлаа.

	— Тэгээд би хуурамч-Жери Луистэй хамт хоёул амиа хорлоё гэж шийдэв. Иокогамад «фольксвагеныхаа» моторыг тааруулж цагт зуун тавин километрийн хурдтай явж чадахаар болгуулсан. Үхэхэд хурд л хэрэгтэй. Дараа нь баахан элдэв бусын ажил хөөцөлдөж хамгийн сүүлд нь урьд бид очих их дуртай байсан Хаконэ уулын нэг хадан хясаархаг газар луу явлаа. Хурд заагуурын зүү ная өнгөрснийг зааж би тэрнээс илбэдүүлсэн мэтээр нүдээ салгаж чадахгүй байлаа. Яг тэр агшинд л тэр үхэх гэдэг чинь хурц юм гэж хэлсэн юм даг. Машиныхаа хаалгыг нээж намайг гаргаж шидээд өөрөө хадан хясаа руу шаан орж үхсэн. Жижигхэн машиныг тийм галзуу хурдтай ганцаараа давхиулж хурдаа хасахыг ч оролдохгүй байна гэхэд ямар их зориг гарна вэ. Одоо бодох нь ээ намайг л алах гэж тэр хүн тэгж албаар ганцаараа үлдсэн шиг санагдах болов. Одоо би насан туршдаа тэрний үхэж байсныг санах бүр айх болно. Тэр хүн үхлийн өөдөөс Сент Экзюпери шиг л тэмүүлсэн

	— За боль боль. Дэмийрэх гэж. Сент Экзюпери тэр хоёрын хооронд хавьтах юм юу байгаа юм? Боль гэж их эмч тарих шахуургаа барьсаар хэлэхэд тэрний хэлсэн үг миний чихэнд тун эвгүй дуулдлаа.

	— Хэлэх гэснийг нь хэлүүлчих л дээ. Эрэлхэг зоригтой хүмүүст адил юм байхгүй яах вэ гэж би их эмчийг дуугай болгох санаатай сүржин үг хэлэв.

	— Тэгээд би замын хажууд өвсөн дээр унаад тэлчилж байлаа, үдэш орой ч болсон байв. Хуурамч-Жерийн сэг болсон хүүрийг авч явсан хүмүүс намайг олж харсангүй. Намайг бид хоёрын яриаг дандаа чагнадаг байсан зочид буудлын эзэн олжээ. Шидэл байгаа юм. Улс төрийн бодлогочид утасдаад шуугиан гаргахгүйн тулд намайг зочид буудалдаа нууя гэсэн байна. Тэд тэгж цагдаа нартай ярилцаж тохирчээ. Хөөрхий муу ядуу хуурамч Жери л ганцаардах нь тэр

	— Боль боль, боль гэж байна шүү.

	— Юун зурвас үлдээсэн юм бэ? гэж би хашхирах дөхөн хэлээд эмчийн түрэх тохойг цааш нь болголоо.

	— Тоглоом болгосон юм байна лээ. Хөөрхий муу хуурамч-Жери Луисийн хамгийн сүүлчийн удаа тоглоом болгосон нь тэр. Үнэн юм ч байж бас мэдэх. Би ямар тэрүүнд хар хумсын чинээ хайртай байсан биш. Чамайг ирэхийг чинь хүлээгээд тэсэж ядаж байхдаа л би тийм байснаа ухаарлаа. Хөөрхий муу хуурамч-Жери Луис.

	— Боль, боль боль!

	Эмч тариа хийхэд Икуко эсэргүүцэх чадалгүй байна. Би тэр үхтлээ айж нүүр царай нь ч муухай болсон хүүхний унтахыг хүлээн орных нь толгойд зогсож байлаа. Хэлж байгаагаас нь учир нь ойлгоцтой хамгийн сүүлчийн үг гэвэл эмэгтэйчүүд: «Чамд аятайхан санагдсан биз?» гэж асуудаг шиг өнгөөр хэлсэн үгийг л аман дотроо бувтнав.

	— Хөөрхий муу хуурамч-Жери Луис, хөөрхий минь.

	Боолттой гараараа нэг юм эрээд байхлаар нь өрөвдөж гараа атгууллаа.

	— Та ер нь бүр солиоруулах гээд байгаа юм уу? Боль, одоохон гарч яв! гэж эмч дөнгөж голтой байгаа өвчтөнөө тохойгоороо хамгаалан галзуу мэт хашхирч хэлэв.

	 

	 

	Икуко, хуурамч-Жери Луис хоёрын цуг амиа хорлох гэсэн тухай ч, өөрийнхөө байдлын тухай ч би улс төрийн бодлогочид ярихад намайг тун их анхааралтай ширтлээ, би ч өөрийг нь ширтлээ. Түүний суудаг зочид буудлын өрөө нь хамгийн дээд давхарт бөгөөд цонхоор нь зуны халуунд хайлан урсах дөхсөн Токио цэлийн харагдана, сэрүүцүүлэх сэнс өрөөн дотуур нисэх зөгий мэт аяархан дүнгэнэсээр сэрүү татуулах учир бид хоёрын нүүр хөлрөөгүй байна. Миний анхны довтолгоо дуусаж, хоёр тал амьд хүчиндээ учирсан хохирлыг тооцон үзээд ерөнхий байр сууриа сэмхэн судалж байлаа. Бид хоёр нэг хэсэг дуугүй байдаг маань тийм л ухаантай юм боллоо. Улс төрийн бодлогочийн шохоорхох, хилэгнэх хоёр нь зэрэгцэн сэтгэлдээ тарчилж байгааг би ойлгов. «Ажил төрлийг нь янзлаад өгнө гэдэгт ямар учраас ийм итгэлтэй байгаа юм бол?» гэж мань эр бодож байна. Би дуугаралгүй байж дөнгөлөө.

	— За яана гэх вэ, чи атгасан өчүүхэн гараараа миний тэнхээ муудсан бие рүү сүрхий дэлслээ. Гэхдээ чи өөрийнхөө ажил төрлийг надаар төвхнүүлчихнэ гэж яагаад бодов оо? гэж улс төрийн бодлогоч ууртай хэлээд яагаад ч юм боксын уралдаан зохиодог биеийн тамирын нэг танхимын захирлаар нэг үе ажиллаж байсан гэж ярилаа.

	— Яагаад гэвэл та чинь улс төрийн бодлогоч шүү дээ.

	— Дэндүү сайхан зүүдэлж байна, залуу минь.

	Миний ярьсан зүйлд үүлгэртсэний нь ч тоолгүй юу ч болоогүй аятай: Та тэр программаа сэргээн явуулж намайг арван долоо хоногийн дотор удирдан явуулах ажлыг ямар ч гэрээ хэлэлцээгүйгээр хийх бололцоо надад олго. Таны «Альфа-Альфа өвгөн» нэвтрүүлгээс болж халсан тэр ажилтан бол ямар ч гэмгүй хүн, хуучин ажилд нь эргүүлж тавих хэрэгтэй гэж би хэлэв. «Телевиз» гэдэг үгийг санах, сонсох бүр миний сэтгэл хөдөлдөг юм. Телевизийн нэвтрүүлэгт өөрийн хуваарьтай цагтай байх сан гэж хэчнээн их хүсэж байснаа одоо л би ойлголоо. Өөрийнхөө үзэмжээр программаа явуулах...

	— Гэрээ хэлэлцээгүйгээр.. өөрийн мэдлийн нэвтрүүлгийн цаг.., программ явуулах ий.., Битгий галзуур, чи яах гэсэн юм? гэж улс төрийн бодлогоч хэлээд ховор амьтан олж үзсэн юм шиг намайг жигтэйхэн шимтэн ширтлээ.

	— Телевизээ хараад сууж байгаа Токиогийнхонд "битгий сонго, байг" гэж хэлэх гэсэн юм. Бүх япончуудад л «байг, битгий сонго» гэж хэлэх гэсэн юм, өөр юмгүй.

	— Үүний өмнө чи надад «битгий сонго» гэж хэлэх гэж ирсэн юм уу? Харин би чиний үзэл санаанд итгэхгүй байна гэж улс төрийн бодлогоч хэлэв.

	— Та зөвшөөрөхгүй бол би хэрүүл маргаан дэгдээгээд таныг сонгуульд унагах арга хэрэгсэлтэй байгаагаа танд хэлчихье. Ганц таныг дайрч байсан хэрүүл шуугиан маань бүх япон хүнийг хамарсан юм болно, тэгэхлээр, миний тавьж буй санал тийм ч муу зүйл биш шүү.

	— Тийм ээ, миний хувьд муугүй юм байна, харин чамд ямар ашиг байна?

	Би түүнийг үзэн яддаг хамаг санаа сэтгэлээ илэрхийлэхүйц чадалтайгаар инээвхийлэхийг оролдлоо. Бас л хуурамч-Жери Луис шиг хариугүй зөөлөн хулчгар амьтан юм даа гэж бодохоос өөртөө их зэвүү хүрлээ.

	— «Чи «битгий сонго» гэж хэлэхийг хүсэж байна гэсэн. Бүх япончуудад тэгж хэлэх сэн гэсэн. Гэвч наадах бодол чинь хоосон зүйл. Телевизийн дэлгэцнээ тэр хоосон зүйл чинь жирсхийгээд л өнгөрнө. Түүнийг хүсэж шүлэнгэтэх хүн улс төрийн бодлогчдын дотроос ч олдохгүй. Чи улс төрийн бодлогыг «битгий сонго» гэж бүх япон хүнд хэлэх боломж олгох ажил гэж үзэж байна. Энэ чинь ч хоосон зүйл гэж Тоёхико Савада тун сүрхий янзтай хэлснээ: — Яриагаа нэг хүний асуудал болгон бүгдийг ухаарахыг оролдъё. «Улс төрийн бодлого», «битгий сонго» гэсэн хоёр үгийн холбоог авч үзье. «Битгий сонго» гэсээр байгаад чи намайг сонгуульд унагаг л даа. Гэвч энэ бол чи надтай адил улс төрийн бодлогчдыг бүгдийг нь «битгий сонго» гэсэн хэрэг биш шүү дээ. Хуучныг баримтлагч намаас нэр дэвшигчдийн ганцыг нь л сонгуулалгүй өнгөрнө гэсэн үг. «Улс төрийн бодлого гэдэг чинь урагш ахиж байгаад дайснаа хүү тат гэсэн үг» гэж итгэсэн хүн рүү довтлоод байх чинь ямар утга учиртай юм болж байна? Намайг устгах, ганц намайг устгах л гэснээс биш, өөр улс төрийн утга учир алга. Бид хоёр хэл амаа ололцож тохирохгүй болоод чи намайг сонгуульд унагалаа гээд чамд ямар олз байна? Хуучныг баримтлагч намын өөр нэг нэр дэвшсэн хүн ялна, аль эсхүл радикал намын нэг хүн сонгогдоно биз — энэ ч бараг найдваргүй хэрэг л дээ. Тэгэхлээр чиний сүрдүүлэг огт дэмий өнгөрч чиний амьдралд ямар ч нэмэр болохгүй. Яах вэ жаахан баярлах л юм биз. Би тэр амиа хорлосон явдалд нэрээ хавчуулахыг юунд хүсэх вэ. Гэхдээ чиний ажил төрлийг төвхнүүлнэ ээ. Телевизийн программ ч нэг их хэцүү юм биш. Харин цохилтын үр дүнгийн хувьд гэвэл нэг хүнд хандаж хашхирахын оронд нийт япончуудад «битгий сонго» гэж хашхирна гэдэг чинь л сэжигтэй байна. Бүх япон хүний өмнө «битгий сонго» гэж хэлэх гэдэг чинь хотол олны өмнө улс төрийн нэр хөөцөлдөж байгаа хэрэг. Түүндээ хүрье гэвэл чи Гитлер болох хэрэгтэй дээ. Тэгж чадаагүй цагт «битгий сонго» гэж нийтийн жорлонд ороод юм уу, аль эсхүл зурагтын студид ороод гонгиносон хоёр ялгаагүй. Харин арав ч юм уу, долоо хоногийн дараа чи одоогийнхоос ч илүү ганцаардаж аливаа горьдлого найдварыг насан туршдаа алдах болно.

	Тоёхико Савада толгой унжуулан дуугүй сууж тамхиа асааж татахад янжуурынх нь галын гэрэл, сорох тоолон нь улс улсхийн нүүрийг нь гэрэлтүүлнэ. Би хөмхийгөө зуулаа. Тулалдаан үргэлжилж миний арми довтолгоонд өртөх болов.

	— Би чамд шинэ болзол тавья. Ний нуугүй ярилцъя. Икуко жирэмсэн болжээ, одоо яах ч арга алга. Осол болоход хүүхэд нь гэмтээгүй бололтой. Бүсгүй хүний бие сэтгэл гайхмаар юм. Ямар ч болтугай олны шуугиан дэгдээхгүйн тулд хүнтэй л суулгах хэрэгтэй байна. Өөрөө бүр бачимдаж сэтгэл санаагаар унасан амьтан чинь сууя л гэсэн хүнтэй суухад бэлэн байна. Манай энэ булай ертөнцөд миний охиныг гурван давхар жирэмсэн болсон байлаа ч дуртай суух залуус мундахгүй л дээ. Эхнэр маань чамайг хүүхдийнх нь эцэг биш гэж мэдвэл өөрийнхөө бодлоор хамгийн олигтой хүнтэй суулгах гэж оролдоно. Миний бодлоор чамд Икукотай суухад татгалзах шалтгаан баймааргүй санагдах юм. Миний санал ийм л байна. Чиний эсэргүүцэх эрмэлзэл, «битгий сонго» гэж уриалах эрмэлзэл чинь надад аятайхан санагдаж байна. Миний охинтой суугаад чи францад очиж арван жил бол. Тэр хугацаанд чи өөрийнхөө хийдэг бүхий л сүрдүүлгээс ангижирна. Юу гэж бодож байна? Зүгээр сайхан болзол байгаа биз дээ? Би чамд доодсын амьдралаас салж дээдсийн эгнээнд орох бололцоо олгож байна шүү дээ. Бололцоо дээрээ баталгаа нэмж байна. Түүгээр ч барахгүй, урьдчилгаа олгож байна. Дээдсийн эгнээнд орсон хүн, олон нийтэд «битгий тэг ингэ» гэж хэлдэггүй юм. Тайван л хүлээж суусан нь дээр байдаг. Цагаа ирэхийг нь л хүлээх хэрэгтэй байдаг. Чамайг за гэвэл авгайд охины минь хүүхдийн эцэг энэ гэж хэлье, үнэмшүүлэхийг хоёул бодъё. Хуучны ёс суртахуунтай хүн болохоор та хоёрыг гэрлэхэд үгүй гэхгүй дээ. За яах вэ? Надаас болон бүх япон хүнээс өшөө авах буюу аль эсхүл дээдсийн эгнээнд орох ийм л хоёр зам байна шүү дээ, тийм ээ?

	Турж эцсэн хар биеийг минь амьдралын сүүлчийн хүч орхин зайлж буй мэт санагдаж, үхтлээ ядарч буйгаа би гэнэт мэдэрлээ. Алт шиг эмэгтэйн хий үзэгдэл, бурхан шүтээний адилаар агуу их хүчээр татаж байна гэж би тэр агшинд яагаад ч юм бодсон билээ. Улс төрийн бодлогочид бууж өгөөд Икуко Савадатай сууя гэсэн миний бодлыг яг мэдсэн мэтээр миний зүрх сэтгэл догдлов. Тэгэхлээр би өс авах гэдэг хоосон үгээ цээжиндээ дүрэлзүүлдгээ болиод тэнүүлчийг алсан газраас алс хол харь газар арван жил сууна гэдэг хэчнээн сайхан болохыг зөнгөөрөө гадарлалаа. Тэгэхдээ би улс төрийн бодлогочийн саналыг тунгаан бодсоны үндсэн дээр хүлээн авч байгаагаа тодорхой мэдэж байсан л даа.

	Бас ч арчаагаа алдаж бачимдсан тэр хүүхнийг өрөвдсөн нялуун зөөлөн сэтгэлдээ хөтлөгдөн хайрласандаа ингэсэн юм гэдгээ бичмээр байна. Бие махбодын хайр дураар биш, харин өрөвдөж хайрласны эрхээр, бас хуурамч-Жери Луисийг дурсан хүндэтгэх сэтгэлтэй холилдсон тиймэрхүү л сэтгэлээр болсон хэрэг юм шүү. Гэхдээ надад өрөвдөх сэтгэлээр ханилах ийм эмэгтэй хэрэггүй, харин алт шиг тийм эмэгтэй л хэрэгтэй гэсэн өнөөх нэгэн бодлын маань урхаг сүүлчийнхээ тамиргүй эсэргүүцлийг үзүүлэх нь үзүүлж байлаа.

	Улс төрийн бодлогоч, миний ичиж нүүрээ буруулж байгааг хараад ядарч цуцсан дуугаар (энэ яриа улс төрийн бодлогочид ч тийм амархан зүйл байгаагүй гэдгийг бодохоос миний дотор ялимгүй онгойж байсан);

	— Юуны өмнө хар тамхинаас гарах эмчилгээ хийлгэх хэрэгтэй. Чимээ аниргүй тайван газар очихлоор зүгээр болно. Чи одоо дээдсийн эгнээний хүн боллоо шүү дээ гэв.

	 

	 

	Би энэхүү дуртгалаа Хоккайдо дахь оросын үнэн алдартын сүм агсны сэтгэл мэдрэлийн эмнэлэгт бичиж байна. Тэр эмнэлэгт Тоёхико Савадагийн зөвлөснөөр хар тамхинаас гарах гэж хэвтээд дал хонож байна. Өвчин чинь архагшаагүй байна гэж эмч хэлсэн. Бие, сэтгэлээ хайрлахгүй, ерөөс хамаагүй хаядаг учраас эмнэлгийн нөлөөлөл удаан байна гэж эмч хэлэв. Эмчийнхээ зөвлөснөөр ч дуртгалаа бичиж эхэлсэн юм.

	Миний бие нэгдүгээр хэсгийн бүлгүүдийг, ялангуяа санаандаа ургуулсан дайнд оролцохоор тосгоноосоо оргосон тэр цагийнхаа тухай бичиж байсан үед тун их дээрдэж байсан юм. Харин хоёрдугаар хэсгээ бичиж эхэлтэл бие гэнэт дахин муудаж билээ. Өөрийнхөө намтрыг түүхчин хүн мэтээр тодорхой нэг онол ойлголт баримтлан бичихийг хичээв. Миний онол үзэл юу байсан гэвэл 1945 оны зун дайнаас эргэлтгүй хожимдлоо гэсэнд оршино. Тэр ч байтугай өөрийнхөө тэмдэглэлийг «Дайнд хожимдсон хүний биеэ цагаатгахуй» гэж гарчиглая гэж бодож байлаа.

	Гэтэл тэмбүүгээр өвдөхөөс айж байж сэтгэлийг өвчтэй болсон эмнэлгийн шүүмжлэгч, кино найруулагч нэг хүн миний үзэл онолын тухай сонсоод ингэж хэлж билээ:

	— Ингэхлээр хүнийг чинь түүхийн баримтууд л солиотой болгодог юм шив дээ? Тэгвэл яагаад чиний үеийнхэн бүгдээрээ солиорчхоогүй юм? Гурав дахь үедээ орсон тэмбүүтэй жүжигчин хүүхэнтэй гэнэ алдаж унтаагүй бол би бас солиорохгүй байсан.

	Миний ухаан санааны цусан дотор сая жаваа спирохет хөвж яваа. Миний нөхрийн шүүмжлэл зүйтэй гэж би бодоод дуртгалаа завсарлаж байсан боловч өвчин маань улам даамжирч байлаа. Би бас шар сэмжлэгчийн холбогдолтой аймшигтай зүүд зүүдэлснээ нарийвчлан бичмээр байна. Тэгж зүүдэлж байхдаа дайнаас хожимдсон явдал миний буруу биш гэж нотлох гэж тун их мэрийж зүтгэсэн санагдана:

	Профессор Кларкийн18 үеэс өмнө босгосон хийдийн төв дунд нэг сүм байдаг. Гадуурх ханан дээр нь там, диваажин хоёрын тухай тод тод зураг зай завсаргүй зуржээ. Тамд сүрлэгээр нойрсогчдын зовлон зүдүүрийг их л шалиг самууны байдалтайгаар дүрсэлсэн нь буддын тамынхаас ялгаатай. Диваажингаар дүүрэн баяр баясгалан байдгийн адил христосын там ч тийм баярт явдлаар багагүй. Аль нь дээр вэ? Аль нэгийг нь сонгож авах хэрэгтэй болоод байх юм. Сэтгэл мэдрэлийн эмнэлгийн залуу өвчтөнүүд тамд очих нь дээр гэж үздэг нь тэнд шалдан хүүхнүүдийг зурсанд нь татагдсан хэрэг огт биш харин тэнд сонирхлыг татах зүйл маш олон байгаагаас л тэгдэг бололтой.

	Би цэвэршүүлэх газар нь шалдан байх юм. Чөтгөрүүд миний биеэ өмгөөлөн хэлэх үгийг сонсоод тэмбүүгээр өвдөхөөс айж солиорсон нөгөө кино найруулагчийг гэрчийн этгээд болгон дуудсаны эцэст надад цаазаар авах ял оноолоо. Тэгсэн чинь гэнэт тамын хамгийн муухай харанхуй буланд орших нийтийн жорлонд өнөөх тэнүүлч жигтэйхэн баяр хөөр болон дэвхцэж байгаа харагдлаа. Тэгтэл зандалчин гарч ирээд намайг нэг юүлүүрт оруулж модоор улам цааш нь чихэж байна. Намайг тэр хоолой дотор л бүтээж алах гэж байгаа бололтой. Тамд хоёр дахин үхэх аймшигтай санагдах боловч цаазаар авах ялаа одоо л гүйцэтгэх нь дээ гэж нэгэнт өнгөрлөө хэмээн бодож байтал өнөөх юүлүүр гэнэт индранил алтлаг гэрлээр цацран тунгалаг болоход миний өмнө диваажингийн хаалга нээгдлээ. Бурхад, шуламсыг дарж бяцхан жаалаараа байгаа Есүс Христос: «Манай нутаг сайхан! Бид сайхан!» гэж дуулж эхлэхэд нь миний бие нөгөө цаазаар авах ял нэгэнт гүйцэтгэгдсэний улмаас хожимдогсдын тамаас аврагдан хожимдогсдын гэрээс биелүүлэгч болж ариун явдалтны дотор багтаж чадлаа. Тэндхийн дацан гэгч нь нүд алдам цэлийсэн нуга хөндий байх агаад түүн дундуур сэг болох дөхсөн «фольксвагендаа» сууж гунигтайхан инээмсэглэн, угтах салхины өөдөөс хөмсөг зангидан давхин яваа нэгэн бол амиа хорлосноор тамаас ангижирч бас нэг гэрээс биелүүлэгч болсон ариун хуурамч-Жери Луисийн сүнс ажээ. Тэрбээр хамгийн эрэлхэг нь ажээ.

	Би ингэж зүүдэлснээсээ хойш дахиад л дуртгалаа бичиж сүүлчийн хэсэгт өөрийгөө Тоёхико Савадаг ч алахаас буцахгүй шантаршгүй зоригт баатар, өдий төдий хүн алж цаазаар авуулах ял хүртсэн гарамгай баатар болгон дүрслэхээр төлөвлөж байлаа.

	Дайнд хожимдсон бүх хүний гэрээс биелүүлэгчийнхээ дуртгалыг би тийм маягаар төгсгөх байсан юм. Сүүлчийнхээ хуудаснуудад дүүжлүүрийн тавцан дээр гарч очихдоо өчүүхэн ч эмээсэн шинжгүй хатан зоригт баатар хүн байснаар бичих байлаа. Хотол олонд хүндлүүлсэн жинхэнэ баатар хүн гэнэ үү гэхээс биш Тоёхико Савадад буун өгч, хар нүглийг нь хөөрхий муу хуурамч-Жери Луист чихэхэд дуугай байсан хүн шүү гэж хаанаас бичих билээ. Гэлээ ч гэсэн би тэмдэглэлээ гүйцээлгүй орхисон юм. Хүний толгой цустах миний санаа бодлыг мэдсэн эмч ард түмэнд элэгтэй хүн болохоор намайг эмнэлгээс тогтоосон хугацаанаас хоёр долоо хоногийн өмнө гаргасан учир би тийнхүү гүйцээж чадаагүй юм.

	Одоо аравдугаар сарын дундуур болоод байна. Токиод эхнэрийнхээ хамт Европоор явах аялалдаа бэлтгэж байна. Амбан сайдын сонгуулиас өмнө явж хэрүүл шуугианы ул мөрийг бүр баллах хэрэгтэй байлаа. Авгай маань Францад очоод хуурамч-Жери Луисийн хүүхдийг гаргана. Хэрүүл шуугиан дэгдэхгүй бол Тоёхико Савада сонгуульд дийлж би Токиогийн хамгийн хүчирхэг хүмүүсийн нэгний нь хүргэн болно. Тоёхико Савада, хуучныг баримтлагч намын өмнөөс нэрээ дэвшүүлээд өрсөлдөгчдийгөө элдэв муугаар хэлдэг сонгуулийн өмнөх кампанит ажилдаа нэгэнт орсон байлаа. Бид хоёр гэрлэсэн тухайгаа сонгууль явагдаж байх ид үед Парисаас цахилгаанаар мэдэгдэх болно.

	Мөд гэрлэнэ, хүүхэд төрүүлнэ гэж бодохоос санаа сэтгэлийг нь тарчлааж байсан урьдын өдий төдий эмгэнэлт өөдгүй бодлоос ангижран сэтгэлийн зовлонд дарагдаж байсан чивэлт эм маань тийнхүү хийморь нь сэргэж хүүхдээ тэврэх азтай авгай болон хувирч байлаа. Би эхнэртэйгээ ёс шиг өдөр болгон биеийнх нь байдал болон төрөх талаар айвуу тайвуу ярилцдаг байлаа. Хачин мэт санагдаж мэдэх боловч одоо эхнэр маань тэр хүүхдийнхээ эцгийг намайг мөн гэж үнэн голоосоо итгэх болсон юм. Эхнэрийн хацар дээр том сорви үлджээ, бас баруун нүд нь хараагүй болсон байна гэхдээ бид хоёр хамт явж байгаад машины осолд орсноос ингэсэн гэж итгэх болж байх шиг байлаа. Шарх сорви болж гүйцсэн, их гэдэстэй эмэгтэй хүнийг энхрийлэн хайрлаж байхдаа би ч гэсэн амьдралдаа их юм үзэж өнгөрөөсөн өвгөжөөр хүн мэт гүнээ их гансардаг болсон билээ.

	Тэр үеийн айвуу тайвуу амьдралын жигд явцыг эвдсэн цорын ганц нүргээнтэй мэдээ гэвэл Кан Мён Чхи эхнэрээ олж уулзаад хоёул Умард Солонгос руу явсан сураг байлаа (Ганц Кан ч болтугай хүнийхээ мөсийг сэргээг л дээ гэж би бодож байсан юм). Арван сарын сүүлчээр хил гарахад тахлын тариа хийхэд л миний хуучин муу зуршил санагдаж хамгийн аюултай боловч хамгийн сүүлчийн аюул өнгөрч билээ. Нийтийн жорлон байдаг Синзюкийн талбай дээр очлоо гэж гэнэт санагдсан юм даг. Тун ч найгүй юм нэхэн санагдаж эхэлсэн юм. Хар тамхинд тарчилж, бэлгийн чадалгүй болж зай завсаргүй өргөс дүүрэн ёроолгүй хар нүхэнд уналаа гэж бодож байсан тэр бүхий л юм бодогдов. Гэлээ ч шөнийн цагаар талбайд уулзаж гунигт наймаа хийдэг худалдаачинтай уулзахыг нэгэн удаа хүсэв.

	Тэгээд хүүхдийн хоолны талаар гадаад номын дэлгүүрээр оръё гэж гараад эрэл хийсэн боловч олоогүй юм даг. Харин хавтсан дээрээ цайвар үстэй жаал хүү том тавагтай хоол идэж байгаа тод сайхан зурагтай тийм нэг ном худалдаж авсан. Хар тамхины худалдаачийг эрээд эрээд олоогүй. Надаас зугтаад байжээ. Тийм худалдаачин тааралдлаа ч гэсэн тарган цатгалан, хацар нь улаа бутарсан, сайхан хувцастай, тэгэх мөртөө сугандаа хүүхдийн хоолны тухай ном хавчуулсан тийм хүнийг үзээд хар тамхиа худалдана гэвэл нэр төрийг нь сүйдэлсэн хэрэг болно гэсэн үг.

	Баригдаж шүүхэд шилжих, цаазаар авхуулах болов уу гэсэн сүүдэр мэт дагах аймшгийн хий үзэгдэл замхран арилж түүний хамт хожимдогсдын гэрээс биелүүлэгч болох гэсэн хүслэн маань ч арилав.

	Одоо залуу нас нэгэнт өнгөрсөн байна гэж бодох болов. Гэдэс баахан цүзийж, ууц нуруугаар хөших болж, өглөө оройн цагаар учир шалтгаангүй их гансран гуних, ганцаардан тарчлах болов. Дунд зэргийн буюу хижээлдүү насны хүн болж явна даа би. Үнэхээр хижээл насны хүн болжээ. Улс гөрийн бодлогочийн хэлсэнчлэн би хотол олонд «битгий ингэж тэнгэ» гэж хэлэлгүй мөрөө хөөн амар жимэр суух бололтой. «Цаг нь нэгэнт өнгөрсөн залуу нас» надад боловсрох хүртэл хүлээх ёстой болжээ. Гэтэл энэ бол миний гунхах цаг биш харин өөр хэн нэгнийх болох ажээ.

	Одоо би дуртгалаа дуусгаж байна. Би, хүй олны сэтгэл зүрхийг догдлуулан хөдөлгөгч баатар ч биш, хожимдсон бүхэл бүтэн үеийнхний гэрээсийг биелүүлэгч ч биш. Би чам шиг л нэгэн бил ээ.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Заметки

		[←1]
	 Сацурай Миякэ (1880—1945) онд Японд нэрд гарч байсан гүн ухаантан, нийгэм улс төрийн зохиолч




	[←2]
	 XIX зууны эцэс XX зууны эхээр францын зураачдын дунд гарсан урсгал




	[←3]
	 Сэргэн мандалтын үеийн Италийн уран зураач Рафаэль Сантийн (1483—1520) бүтээсэн дагинын дүр




	[←4]
	 Үүдээ хаа, би хувцаслаж байна (англи)




	[←5]
	 Цаазлуулах ял авсан (франц) Завхайрал, дампуурал (англи)




	[←6]
	 Car (англиар) машин тэрэг




	[←7]
	 Хайр сэтгэлийн явдлыг дүрсэлсэн зураг




	[←8]
	 Японы нэрт яруу найрагч (1885—1912)




	[←9]
	 Мансууруулах бодис




	[←10]
	 Сүнс (англи)




	[←11]
	 Туслаарай! Амь авраарай! (англи)




	[←12]
	 Японы коммунист намын сонин




	[←13]
	 Биеэ магтдаг өвчтэй хүн




	[←14]
	 Сэжигтэй тулалдаанд яваа ганц дайчин (англи)




	[←15]
	 XVII—XVIII зууны үед Японд христос шашин номлосон гэж сэрдэгдсэн хүмүүсийг христос мөргөлтөн биш гэдгийг нь нотлох гэж Мари Дагинын дүртэй хүрэл баримлыг хөлөөр нь дэвсүүлдэг байжээ.




	[←16]
	 Шалихгүй жол




	[←17]
	 Мундаг, далайцтай




	[←18]
	 Кларк У. С. (1826—1886) — америкийн сурган хүмүүжүүлэгч. Саппорогийн хөдөө аж ахуйн дээд сургуулийн захирал, Японд Христос шашин дэлгэрүүлсэн хүн.




cover.jpeg
KEH3ABYPO 03






images/image.png





images/image-1.png
©rnerviiH 33HniA COHOpT N

Ta maHaii HOMBIH CaHA XaHANS Bprox 60nHo.

TaHb! XaHAMBNAcaH MeHTe:

* X3BNTAC3H HOMBIT UaXVIM X37163pT Opyyax

* LlaxViMA OpyYACaH HOMBIF apUyTraH Wyyx

* LlaxViv TeXHOROTWJiH TOHOT TeXBBpEMX aBaX

* LlaxViv HOMBIH CaHr Bprexyyax

* LlaxViv HOMBIH CaHTUITH YWTaN93p CyAanTaa i, cyp Gaiiraa oroyTaH
CymNaauMTr A3MXIX3A 33pUYYaraHa.

XaHAB eprex AaHC "XaaH 6aHK" 5027 8982 35 (terper) LLOTT OXVIH T3HT3P CAH

6 "BOJIOP AYPAH"
36B BMUMr WANrAX
BOJOP AAYPAH 20 NPOrPAM

Pt
v 60 cas yauliH caHmai.

W Andaamail yacutiz unpyynx, 3ee

yacutiz caHan 605120HO.

Xanayiin maiin6ap monsmoii. %
§

XyeullH yauiiH caH yyceax

Bonomxmol.






